
             Yovşanlıq şərqiləri

                                                             Atamın əziz xatirəsinə 

                                         1. Ergidə

Qarqar çayının Ağdam və Ağcabədi rayonları arasındakı axa​rının hər iki sahili boş çöllükdür. Qarqar çayı ilə Ergi qobusu arasında boş sahədə, eləcə də şimala və cənuba doğru on kilo​metrlərlə uzanıb gedən çöllükdə qışda çoban yataqları, yayda isə ara-sıra suvarma suyu olan yerlərdə bostanlar olardı. Burada su​varma suyu dedikdə artezian quyuları başa düşülür. Qarqar və Ergi ildə bir-iki dəfə sel axan , yayda isə quruyan çay yataq​ları​dır. Qarqar qışda və yayda az-maz çay kimi axsa da, Ergi tam şə​kildə quruyan çaydır və onun yatağında ara-sıra bitmiş qamışlığa, yul​ğun, saksaul kollarına rast gəlinir. Bu yerlərin adamları (daha doğ​rusu buralara yaxın yaşayanlar) sözügedən ərazini “Ergi düzü” adlan​dırırlar ki, bu da əslində “Ergi səhrası” mənasına gəlir. Yay ayla​rın​da burada torpaq amansız şığıyan günəş şüalarından möhkəm qızır, kölgədə temperatur 40-42 dərəcə, gün altında isə 50 dərə​cə​yə çatır.

Yuxarı Qarabağda, xüsusən Şuşa şəhəri ətrafında şiddətli ya​ğışlar zamanı Qarqar və Ergi çayları daşır, sahil boyu əraziləri sel sularının gətirdiyi minerallarla zənginləşdirir. Ona görə də bu mün​bit və xam torpaqlar bostan əkinləri üçün çox yararlı və əlve​riş​lidir. Zəhmətdən qorxmayan, yandırıcı günəş şüasından çəkinmə​yən qoçaq kəndlilər yazın ortalarında bu ərazidə bostanlar əkib-becərir və məhsullarını bazarlara çıxarırlar. Burada bostan əkin​çi​liyi həm də ona görə əlverişlidir ki, kənddən - kəsəkdən uzaqdır, hər gördüyündən pay uman çinovniklər, bostan oğruları buralara gə​lib çıxmır.

1991-ci ilin yayında Ağcabədi, Ağdam və Xocavənd üçbuca​ğında yerləşən Ergi çölündə həyat öz axarı ilə davam edirdi. Hələ Yuxarı Qarabağ Ermənistan silahlı qüvvələri tərəfindən işğal olunmamışdı. Dağlıq Qarabağda separatçı ermənilərin ayrı-ayrı kənd​lərdə törətdiyi terror hadisələri tez-tez eşidilsə də, bu yerlərə atəş səsi gəlib çatmamışdı və kəndlilər adət üzrə öz bostançılığı ilə məşğul idilər.

Belə bir vaxtda, iyul ayının birinci ongünlüyündə Ergi qobu​sunun kənarı ilə bir dişi Qafqaz gürzəsi sürünürdü. Gürzə narahat idi. Yumurta qoymaq vaxtı çatmışdı və iki gün idi ki, bu qorxunc və öldürücü zəhərə malik ilan qarnındakı yükdən xilas olmaq üçün münasib yer axtarırdı. Bu, elə bir yer olmalı idi ki, yırtıcı quşların gözündən iraq, oğru kərtənkələlərin, kirpilərin və porsuqların diqqətindən kənar olsun və həm də sel gəlsə yuyub aparmasın. Kiçik bir təpəcikdə bitmiş yulğun kolunun altında bir köhnə, yarıuçuq siçovul yuvası tapsa da, bura gürzənin xoşuna gəlmədi. Əvvəla, yulğun kolu böyük idi, yayın cırhacırında ətraf​da kölgə axtaran yırtıcıların diqqətini çəkə bilərdi. İkincisi də, bu​ra sahilin uçurum yerinə çox yaxın idi və kiçik bir ləngərdən uçulub tökülə bilərdi. Gürzə buradan da aralandı və dərənin kəna​rına çıxıb üzüaşağı sürünməkdə davam etdi. Az keçməmiş daha uğurlu görünən bir yuva tapıldı. Bu, kiçik yulğun kolunun altında iri bir oyuq idi, olsun ki, əvvəllər ya tülkü, ya da porsuq yuvası imiş.

Gürzə xeyli ağırlaşmışdı və onsuz da daha çox gəzə bilməz​di. Üstəlik göydə tək-tək süzən qartallar onun özü üçün dəhşətli təhlükə idi. Gürzə haça dilini tələsik çıxara-çıxara oyuğa girdi. Bir az dayanıb təzədən bayıra çıxdı. Oyuğun dörd tərəfini dil çala-çala dolanıb yaxın ətrafda yad heyvan iyi olmadığına əmin olduqdan sonra yenidən yuvaya qayıtdı...
On altı yaşı təzəcə tamam olmuş Nazər özündən dörd yaş bö​yük olan qardaşı Çingizin əkdiyi bostana getmək üçün günləri sa​yır​dı. Dərslər bağlanan kimi Çingiz gəlib onu aparmalıydı. Bunun ekskursiya olmadığını yaxşı bilsə də, Nazər Ergiyə getməyi səbir​sizliklə gözləyirdi. O bilirdi ki, indi bostanda alaq vaxtıdır, iş baş​dan aşır. İmkan olsa, anası Gülbahar, özündən kiçik bacısı Sona və ondan da bir yaş kiçik olan on iki yaşlı qardaşı Yavər də gedib bir-iki gün bostan alağı çəkərdilər. Burada ən çətin iş soğan alağı idi. Ona görə ki, soğan göyərib üzə çıxanda alaq otları da onunla bərabər çıxır, bu gün çəkib atdığın çayır iki gündən sonra yenidən cücərirdi. Soğan tez-tez suvarıldığından alaq otları da tez göyərib bostanı bürüyürdü. Hardasa, üçüncü dəfə alaqdan təmizlənən so​ğan ləkləri bir qədər rahatlaşır, daha alaq bitkiləri soğanın inkişa​fına böyük zərər verə bilmirdi. İki hektar soğan əkinini alaqdan tə​mizləmək dildə asan gəlir, amma əsl həqiqətdə bu iş cəhənnəm əzabı qədər çətin və ağırdı.

Çingiz soğandan əlavə, onunla yanaşı üç hektara yaxın bir ərazidə qarpız da əkmişdi. Orada alaq vurmaq işi soğandakı qədər olmasa da, hər halda iş idi və məhsul əldə etmək üçün bu sahə də azı iki-üç dəfə alaqdan təmizlənməliydi.

İyun ayının son günlərinin birində Çingiz qəflətən evə gəldi. O, lafetçi Hidayətlə gəlmişdi. Deməli, kənddən bəzi şeyləri də aparmaq lazım idi.

Anası Gülbaharla ötəri görüşüb, özünəməxsus cəld bir tərzdə dedi:

-Tez olun, yığışın gedək, qayıtmalıyam.

Gülbahar arvad oğlunun səbirsizliyinə və təntikliyinə bələd olsa da, təəccübləndi: 

- Ay bala, nə tez ? Noolub?

- Ay arvad, bostanı yiyəsiz qoya bilmərəm. İt-qurd, oğru-moğru çöllərdə doludu, bostanı yığıb apararlar, bircə saat vaxtım var, lafeti də ona görə tutmuşam. 

Gülbahar lafetçi Hidayətin artırmada dayandığına indi fikir verdi:

-Bala, keç içəri, bir stəkan çay için, mən də görüm nə yır-yığış eliyirəm.

- Sağ ol, xala, çay içmirəm. Ancaq gün batmamış qayıdıb çatsaq daha yaxşı olar - deyə, Hidayət də işin tələsik olduğunu vurğuladı.

Gülbahar Sonanı çağırıb dedi:

- Qızım, uşaqlara çay süz, hindən beş-altı yumurta götür, tez qayğanaq elə, mən də öz işimi görüm.

Sona sapılcanı qaz pilətəsinin üstünə qoyub içinə bir qaşıq ərinmiş yağ atdı və torbanı götürüb cumdu hinə.

- Çingiz, nə götürüm, kimi aparırsan ? Kim gedir ?

- Səndən başqa hamını (əslində bu, hamı demək deyildi. Gülbaharın azyaşlı üç uşağı da vardı). İki gündən sonra Yavərlə Sonanı lafetnən göndərəcəm. Nazər mənim yanımda qalacaq.

Gülbahar arvad bu sözlə nə lazım olduğunun fərqinə vardı və Nazəri çağırıb yır-yığış etdiyi şeyləri lafetə atmağı tapşırdı.Bu, bir həftəlik çörək və yavanlıq, iki palaz, iki yorğan, iki adyal, döşəkağı, bir köhnə çadır və bir də Nazərin dəyişək paltarı idi.

- Ə, qoşalüləni də at lafetə! –deyə, Çingiz bir göz qırpımında boşaltdığı çay stəkanını nəlbəkiyə qoyub qalxdı.

- Patron varsa, götür! Yolda yadıma sal, Hindarxdan patron alaq.

Nazər qoşalüləni alıb baxdı ki, tüfəng doludu.

- Tüfəng doludu, iki patron da qatardadı,- dilləndi.

- Ə, yüz dəfə demişəm ki, qanmaz uşaq olan evdə tüfəngi dolu saxlamazlar. Onu boşalt, tax qatara, at maşına.

Əri Əflatun beş il əvvəl avtomobil qəzasına düşüb həlak olan​dan sonra Gülbahar arvad doqquz uşaqla qalmışdı. Ən böyüyün on səkkiz yaşı, ən kiçiyin isə bir yaşı vardı. İndi böyük oğlu İsrafil evlənmişdi və ayrılıb ev sahibi olmuşdu. Ondan yaş yarım kiçik olan qızı Səfurə də ərdə idi.Çingizdən bir yaş kiçik olan oğlu Azər isə əsgərlikdə idi, qurtarıb gəlməyinə az qalmışdı.

Gülbahar bu böyük ailəni saxlamaq, uşaqları böyütmək üçün çox əziyyətlər çəkmişdi və hələ də çəkirdi. Doğrudur, indi uşaq​ların yaşca böyük olanları işləyib pul qazana bilirdilər. Lakin bu qazanc ailənin bütün ehtiyacını ödəməkdən xeyli uzaq idi. Buna görə də uşaqlardan bir neçəsi səkkizinci sinfi bitirdikdən sonra məktəbə gedə bilməmişdi.

Hər yay Gülbaharın əri Əflatun Ergidə bostan əkirdi və in​safən yaxşı da qazanc götürürdü. Kişi öldükdən sonra onlar beş il bostan əkmədilər, daha doğrusu, əkə bilmədilər. Bu il Çingiz ilk dəfə idi ki, bostan əkmişdi və bu işinin üstündə əsim-əsim əsirdi. Əvvəla, ona görə ki, çoxları söyləmişdilər ki, Çingiz hələ uşaqdı, bu çətin işin öhdəsindən gələ bilməz, gecələr qorxar, bostanda tək qalmaz və s. və i.a. İkincisi də, Çingiz ailənin başçısı hesab olu​nurdu və gördüyü işdə uğursuzluğa düçar olmağı heç cür özünə sığışdıra bilməzdi.

Gülbaharın özünün kolxoz sahəsində beş hektar pambıq sa​hə​si də vardı və bu sahəni becərməkdə ayağı yer tutan bütün uşaq​​ları ona kömək edirdilər. Bir sözlə, bu ailədə körpədən bö​yüyə qədər hamı iş adamı idi və yorulmaq anlayışını çoxdan unutmuşdular.

Hidayətin lafeti bostan yerinə günün batabat vaxtında çatdı. Şeyləri yerə töküb bir tərəfdə cəm etdikdən sonra Hidayət lafet qoşqulu T-28 traktorunu sürüb getdi.

Çingiz gətirdikləri əşyaları yerbəyer etmək üçün bacısına lazımı tapşırıqlar verdi:

- Sona, sən buraları süpür, palazları sər, ocaq qala, çayniki qoy qaynasın. 

Və özü də ona kömək etməyə başladı. Bu arada Nazərlə Yavər qaçaraq bostanı dolaşıb qayıtdılar.

· Maşallah, soğan yaxşı bitiş verib.- deyə, Nazər sevincini gizlətmədi.

· Amma alaq da çoxdu ha! - Yavər əlavə etdi.

· Bəs nə bilmişdin? Yoxsa elə bilirdin mən burda kurort​da​yam? – Çingiz cavab verdi.

Həmin gecə yaxşı yatıb dincələn bircə Çingiz oldu. Qalan uşaqlar ilk dəfə çöldə gecələdiklərindən çox gec yuxuya getdilər. Onlar göydə ulduzları seyr etməkdən ləzzət ala-ala yerlərinə uzan​salar da, cırcıramaların aramsız səsindən, hərdənbir eşidilən tülkü vaqqıltısından tez-tez oyanırdılar.

Səhər tezdən, hələ gün çıxmamış Çingizin komandası eşi​dil​di:

· Qalxın, bəsdi yatdınız! Bir azdan gün şığıyacaq. Durun işimizi vaxtında görək.

Birinci duran Sona oldu. Qız oyanıb yerindən qalxanda əv​vəl​cə karıxan kimi oldu. Yadından çıxmışdı ki, bura evləri deyil, çöldü. Sonra tez özünü ələ alıb Yavəri silkələdi:

- Tənbəl, dur, günortadı.

Yavər və Nazər də durdular. His basmış çaydan artıq cızıl​da​yırdı. Çingiz çaydanı çoxdan ocağın üstünə asıb altını qalamışdı.

Uşaqlar tələsik bir-birinin əllərinə su töküb yuyunduqdan sonra hərəyə bir stəkan şirin çayla pendir-çörək yeyib cumdular soğan sahəsinə.

İki günlük qızğın işdən sonra soğan sahəsi tamamilə alaq ot​la​rından təmizləndi və axşam üstü Hidayət lafetli traktorla gəlib Yavərlə Sonanı kəndə apardı. Bostanda Çingiz və Nazər qaldılar...
Adətən ilanlar yumurta qoyduqdan sonra həmin yerdən uzaq​laşırlar və demək olar ki, o əraziyə qayıtmırlar. Yumurtadan çı​xan körpə ilanlar gündüzlər siçan yuvalarında, siçovul oyuq​ları​nada, kolların altında gizlənir, gecələr isə ova çıxmaqla başlarını dolandırırlar. İlk əvvəl onların ovu xırda həşəratlardan, onların sür​fələrindən, bir qədər böyüdükdən sonra isə siçanlardan ibarət olur. Deyilənlərə görə, Qafqaz gürzələrinin zəhəri cütləşmə və yumurta qoyma ərəfəsində daha güclü olur. Bu zaman dişi gürzənin sanc​dığı adamın həyatını xilas etmək olduqca çətinləşir. Ona görə də çölçülük şəraitində işləyən kəndlilər iyun ayının axırlarından iyu​lun sonuna qədər ilanlardan qorunmağa və bu barədə ehtiyatlı ol​ma​ğa xüsusi fikir verirlər.

Həddən artıq ehtiyatlı olanlar qədim üsul hesab olunan si​cim​lə dövrələmədən də istifadə edirlər. Bu üsul ondan ibarətdir ki, çöl​də gecələyən adam özü ilə keçi qəzilindən hörülmüş qıl sicim götürür və gecə yatdığı yerin ətrafını bu iplə dövrələyir. Sicimin üstündən tikan kimi çıxan cod qəzil tükləri ilanlara toxunduqda onlar diksinib geri çəkilir və həmin dövrənin içərisinə girə bil​mir​lər. Bu dövrədən nəinki ilanlar və kərtənkələlər, heç əqrəblər də keçə bilmirlər. 

İlan və əqrəbdən qorunmaq üçün bostançılar hava nə qədər is​ti olur olsun, ayaqlarına rezindən, yaxud brezentdən uzunboğaz çəkmə geyirlər.
Yumurta qoyub üstünü nazik torpaq qatı ilə örtdükdən sonra oyuqdan çıxıb gedən gürzə bir həftə idi ki, ov axtarırdı, ancaq əlinə heç nə keçmirdi. Nəhayət axşama yaxın o, bir siçovulun izi​nə düşdü, haça dili ilə siçovulun iyini tam şəkildə yəqinləşdirdik​dən sonra onu izləməyə başladı. Deyəsən, siçovul da bunu hiss etmişdi və cəld qaçıb öz oyuğuna girdi. Gürzə oyuğu görsə də ora girməkdən vaz keçdi. Təcrübədən bilirdi ki, siçovulların bir neçə ehtiyat çıxışı olur. Əgər gürzə yuvaya soxulsa, o, ehtiyat çıxışdan qaçıb gedəcək və ilan yol tapıb çıxana qədər təhlükəsiz məsafəyə qədər uzaqlaşacaq. Ona görə də gürzə giriş yolunun yaxınlığında bir yovşan kolunun altında gizlənib gözləməyə başladı. Yarım saat​dan sonra siçovul burnunu deşikdən çıxarıb havanı imsədi, de​yəsən sakitlik idi. O, bədənini yarıya qədər deşikdən çıxardı. İki-üç saniyəyə dınşıyıb tamamilə yuvadan çıxdı, dal ayaqları üstə qal​xıb bir qədər uzaqlara boylanmaq istədi. Siçovul başını qaldırar–qaldırmaz qəflətən belinə sancılan tikanın ağrısından fəryad qo​pa​rıb irəli atıldı. 
Artıq iş işdən keçmişdi. Siçovul sürətlə hissiya​tını itirirdi. Bircə onu hiss edirdi ki, hansısa bir dar oyuğa pərçim olur və nəfəs ala bilmir.

Gürzə siçovulu tamamilə udub qurtardıqdan sonra çay yata​ğı​nın kənarında bitmiş bir yulğun ağacının gövdəsinə dolanıb bir neçə dəfə möhkəm sıxılmaqla qarnında yumurulanıb qalmış ovu əziş​dirib yastıladı və bununla da xeyli rahatlaşdı. Sonra tənbəl-tən​bəl gövdədən açılıb düşdü və qıvrılıb yatdı. 

Gürzə səhər günəşinin şüaları üstünə düşəndə oyandı. Bir ne​çə dəfə dilini çıxarıb ətrafı yoxladı, yad bir şey yox idi. İndi hiss etdi ki, əhval-ruhiyyəsi çox yüksəkdir və heç bir qayğı çəkmədən adi gəzintiyə də çıxa bilər, uzanıb dincələ də. Ancaq çox keçmə​dən o, susuzluq hiss etdi və su içmək üçün çay yatağının içərisinə sürünmək qərarına gəldi. Yulğun ağacının altından azacıq uzaq​laş​mışdı ki, gürzənin əhvalı pozuldu. O, özünün qoyduğu yumur​ta​ların iyini havada tutdu. Əslində yumurtaların iyi gəlməməli idi və bala çıxmağına da hələ xeyli vardı. Demək nəsə baş vermişdi. Yumurta qoyduğu yer çox da uzaqda deyildi və gürzə qərara gəl​di ki, yolunu oradan salsın.

Oyuğun girişinə yaxınlaşanda yumurtaların ətrafa dağılmış qabıqlarını gördü. İlan qəzəbdən fısıldadı, quyruğu üstə qalxıb ba​şını o yan-bu yana çevirə-çevirə tez-tez haça dilini havada oy​nat​maqla sanki nə baş verdiyini, yuvanı və yumurtaları kimin bu hala saldığını öyrənmək istəyirdi. Sonra o, yuvadan uzaqlaşan izi gördü və dil çala-çala həmin izin istiqamətində sürünməyə baş​ladı. İndi gürzə olduqca qəzəbli idi, kirpi və ya porsuq olsa belə, mü​barizəyə girişərdi, baxmayaraq ki, həm kirpiyə, həm də por​su​ğa qalib gəlmək onun üçün çətin idi. Bu həyasız və təhlükəli düş​mənləri yalnız qəflətən sancmaq olardı. Gürzə izin kimə aid ol​duğunu bilməsə də, iz üzrə heyvanın iyini müəyyən etmişdi və bu iy istiqamətində də irəliləyirdi...
Çingizgilin bostanı Ergi qobusunun kənarına yaxın idi. On​lara ən yaxın bostanla aralarında bir kilometrə qədər məsafə var​dı. Bu, lafetçi Hidayətgilin bostanı idi. Ondan da o tərəfə, daha beş-altı yüz metr məsafədə Çingizgilin kirvəsi Abbasın bostanı idi. Bostanlardan xeyli aralıda, təxminən 5 kilometrlik bir məsa​fədə avşar fermasının yatağı vardı.

Bir neçə il bundan əvvəl, daha doğrusu, Qarabağ çaxnaşması başlamamışdan, yayda bütün fermalar kimi, bu ferma da yaylağa köçürdü. İndi vəziyyət pis idi, ermənilər yolu kəsmişdilər və bü​tün fermalar da öz qışlaq yerlərindən tərpənə bilmirdilər. Bu, hey​vanların–mal-qaranın, davarın qızdırmasına, istiyə düşməsinə sə​​bəb olmaqla kənd təsərrüfatına xeyli ziyan vursa da, başqa bir çıxış yolu yox idi. 

Nadinc və hiyləgər avşar çobanları yayda mal-qaranı qarın doyunca otara bilmədikdə bəzən gecələr açıb qonşu bostanlara tə​rəf ötürürdülər və özləri də arxada gizlənib güdürdülər. Bostan sahibi bostana doluşmuş heyvanları görüb hay-küy saldıqda giz​lən​dikləri yerdən çıxıb heyfslənə-heyfslənə yaxınlaşaraq üzr is​təyir, and-aman edirdilər ki, mal-qara özbaşına açılıb gəlib və on​lar da duyuq düşən kimi qaçıb ardınca gəliblər. Belə-belə işlər üs​tündə çobanlarla bostançılar arasında tez-tez davalar düşürdü. 

Bostan otarmaqda, qarpız oğurluğunda və bostançılarla tez-tez dava salmaqda Bəşir adlı birisi buralarda ad çıxarmışdı. Köh​nə bostançılar təzə bostan əkənlərə xeyir-dua verdikdən sonra əla​və edərdilər:

· Bəşirdən qoruya bilsən yaxşı olar, zəhmətin yerdə qalmaz.

      “Bəşir kimdi?”- sualının cavabında :
· Var burda Allah bəlasını verməli olan birisi, bostanların qə​ni​mi. Heç tanımasan yaxşıdı, - deyib aralanırdılar.
Bəşirdən zəhlələri getdiyi üçün ağızlarını açıb onun barəsin​də çox danışmaq istəmirdilər. Həmin o Bəşir buradakı bostançı​la​rın demək olar ki, yarısı ilə dalaşıb polisə düşmüşdü və hər dəfə də rüşvət verib sudan quru çıxmışdı. Ağzı var tutan deyirdi ki, Bəşirə öhdə yoxdu, onunku qalıb Allaha. 
Amma Bəşirə öhdə oldu...

Ergi çölündə faraş bostan əkənlərin məhsulu avqustun əvvə​lin​də, bir qədər gecikənlərinki isə sonunda yetişirdi. Sentyabrın birinci ongünlüyündə buralarda bostanlar uralanıb sovulurdu və əl-ayaq çəkilirdi.

Avqustun birinci həftəsində Çingizin bostanında qarpız təzə-təzə dəyirdi. İnsafən Çingiz və Nazər böyük əziyyət bahasına olsa da hamıdan yaxşı bostan yetişdirmişdilər. Kənardan baxanda qar​pız qarpıza söykənmiş kimi görünürdü. 

Çingizlə Nazər bostanı axırıncı dəfə suvarıb qurtarmışdılar. Axşamtərəfi Nazər qardaşına dedi:

· Çingiz, hamı çardax tikib bizdən başqa. Gəl biz də çarda​ğı​mızı dikəldək. Material da var. ( Bir həftə ondan qabaq Hidayət kənddən bir neçə dirək, tir və dörd-beş taxta gətirmişdi).

· Ə, çardağı neynirik? Beş-on günə buralar sovulacaq.
· Elə ona görə deyirəm də. Əsas bu axırıncı günlərdi. Kənar​dan baxan elə bilər ki, buralar sahibsiz, yiyəsizdi. Həm də dərilən qarpızları çardağın kölgəsinə yığsaq yaxşı olmazmı?
Həmişə kiçik qardaşının sözünə o qədər də məhəl qoymayan böyük qardaşı bu dəfə necə oldusa onunla razılaşdı:

· Ə, bəlkə də düz deyirsən. Sən get qobudan bir şələ qamış yığ gətir, mən də dirəkləri basdırım. Bundan sonra buraları bir saat da yiyəsiz qoymaq olmaz. 

İki saatdan sonra çardaq hazır idi. Çingiz qamışı çardağın üstünə döşəyib yerə tullandı. Tələsik işlədiyindən bərk tərləmişdi. Səhəngi əyib dəmir dolçanı artezian suyu ilə doldurub başına çəkdi. 

· Nazər, axşama xeyli var, sən get kəndə, çim, əyin-başını də​yiş, mən də gedim kirvəgildə baş- gözümü yaxalayım. Sabah səhər-səhər Yavəri də götürüb qayıdarsan.

· Yaxşı, sən də tez get yuyun . Mən də buraları sahmana sa​lıb gedərəm kəndə.

Çingiz tələsik çıxıb getdi Abbasgilə. Abbas o biri bostançı​la​ra nisbətən daha rahat vəziyyətdə idi. Arvadı, on altı yaşlı qızı və ondan iki yaş böyük oğlu yanında idi. O, yuyunmaq üçün dirək​lərin üstündə iri dəmir çən qoymuşdu və səhər-səhər çənə iyirmi vedrə su dolduranda axşama qədər hamam suyundan da artıq dərəcədə qızırdı. Buna görə də Çingiz hər iki-üç gündən bir gedib onlarda yuyunurdu.

Ergidən kəndə 14 kilometrə qədər yol vardı. Nazər piyada getsəydi, iki saat yarıma ancaq kəndə çatardı. O, çardağın yan-yörəsində tökülüb qalmış qamışı, artıq qalmış ağac-uğacı yığışdı​randan sonra hiss etdi ki, bərk yorulub. Bu vəziyyətdə kəndə get​sə də ölü kimi düşüb yatacaq, heç çimə də bilməyəcək. Fikirləşdi ki, axşam yatım qalım çardaxda. Səhər tezdən kəndə gedib günor​ta​dan sonra qayıdaram. Köhnə palazın birini çardağa qaldırıb qa​mışın üstünə sərdi. Düşüb bir mütəkkə də götürüb yenidən qalxdı çardağın üstünə və uzanıb başını mütəkkəyə qoyanda ona elə gəl​di ki, onu döyüb bura yıxıblar və tərpənməyə halı qalmayıb.

                                     2. Oğru

Gecə yarıdan keçmiş Nazər hənirtiyə oyandı. Əvvəlcə elə bildi ki, Çingiz qayıdıb. Sonra fikirləşdi ki, əgər qayıtmış olsaydı mütləq gəlib çardağa çıxardı. Bir qədər dinşədikdən sonra yəqin etdi ki, bostanda xışıltı var, amma nə qədər gözlərini zilləyib bax​dısa da bir şey görə bilmədi. O, ehmalca sürüşüb çardaqdan düş​dü və yerə uzanıb bostana tərəf baxdıqda gördü ki, düz bos​tanın ortasında ata oxşar bir qaraltı var.

Nazər qoşalüləni də götürüb arxın içi ilə sürünə-sürünə qaral​tıya yaxınlaşdı və hər şeyi açıq gördü. Bostanın ortasında doğ​ru​dan da at dayanmışdı. Onun yanında isə bir nəfər kişi iri qarpız​ları çırtma ilə vurur, sonra da üzüb, gətirib yerə sərdiyi palazın üstünə yığırdı.

Nazər əvvəlcə istədi qoşalüləni işə salıb oğrunu qovsun, son​ra nədənsə fikrindən keçirtdi ki, onu tuta bilsə, daha yaxşı olar. An​caq oğrunu tutmaq çətin və təhlükəli iş idi. Birdən ağlına gəldi ki, onun atını minib qaça bilsə, elə oğrunu tutmaq kimi bir şeydi, onsuz da səhər açılanda atına görə oğrunu hamı tanıyacaq.

Nazər arxın içi ilə sürünüb oğrunun o biri tərəfinə keçdi. Yavаş-yavaş irəliləyib qəflətən atın yüyənindən tutmağı ilə oğru​nun da onun üstünə atılmağı bir oldu. Yüyən Nazərin qoluna keçmişdi və o, istəsə də yüyəni buraxa bilməzdi. O biri tərəfdən oğru onun üzü​nə, başına, bədəninin hər yerinə yumruqlayır, yüyəni alıb qaç​ma​ğa çalışırdı. Nazərin ağzı-burnu qanasa da, nə tüfəngi, nə də yüyəni əldən buraxırdı. Birdən necə oldusa, oğrunun ayağı büd​rə​di, bundan istifadə edən Nazər tüfəngin qundağı ilə onun sifətinə zərbə endirdi. Oğru səndələyib iki addım geri çəkildi. Elə bu bəs oldu. Nazər qoşalülənin bir gözünü onun ayağının altına boşaldıb qışqırdı:

· Köpəy oğlu, tərpənmə sinəni odduyajam.

· Əyə, məni öldürəjsən qarpızdan ötrü?

· Əllər yuxarı, vurdum! – deyə, Nazər var gücü ilə bağırıb tü​fəngin lüləsini büdrəyəndə arxası bəri düşmüş oğrunun kürəyinə söykədi.

Oğru vəziyyətin ciddi olduğunu anlayıb əllərini qaldırdı. 

Oğru təcrübəli idi, qarşısındakının cavan uşaq olduğunu, gülləni havaya yox, onun ayağına atdığını nəzərə alıb, bu uşağın doğrudan da öz canının qorxusundan onu güllə ilə vuracağından ehtiyatlandı. 

Oğru arxası Nazərə tərəf, kürəyi qoşalüləyə dirənmiş halda, əlləri yuxarı dayanmışdı. At da Nazərin yedəyində idi.

· Əyə, gözüü yeyim, oğul, beş-altı qarpız nədi ki, ondan ötrü bu pəstahanı çıxarırsan? – oğru şirin dilini işə saldı.

· Kəs səsini! İrəli yeri! Başını çevirsən, əllərini aşağı salsan səni vurajam, - deyib, Nazər tüfəngi ayağa verdi.

Oğru irəlilədi. Çardağın yanına gələndən sonra Nazər əmr ver​di:

· Arxanı söykə çardağın dirəyinə, əllərini dala apar, tut di​rək​dən.

· Ay bala..., – oğru dillənmək istəsə də xeyri olmadı. Nazər qış​qırdı:

· Ə, demirəm səni vurajam? Dediyimi elə!

Oğru naəlac qalıb arxasındakı dirəyi ikiəlli tutdu. Nazər tü​fən​gi onun kürəyindən aralamadan öz şalvarının qayışını bir əli ilə çəkib çıxartdı və ondan ilmək düzəldib oğrunun əllərini dirə​yin arxasında çarpazlayaraq möhkəmcə bağladı.

İndi bir qədər arxayınlaşmaq olardı. Oğru çapalayıb əllərini açana kimi o, tüfəngi yenidən doldurub ata bilərdi. Ancaq Nazər ehtiyatı əldən buraxan deyildi. Yerdən uzun kəndiri götürüb qış​qırdı:

· Ayaqlarını da dirəyə yaxın qoy!

 Oğru ayaqlarını dirəyin dibinə yaxınlaşdırdı. Nazər kəndirin bir ucu ilə onun ayaqlarını da möhkəm surətdə dirəyə bağladıq​dan sonra, o biri ucu ilə yenidən qollarını da ikiqat sarıyıb dirəyə bağladı. Artıq onun həyəcanı keçmişdi və üstündən yük götürül​müş kimi özünü yüngül hiss edirdi. Əl fanarını yandırıb onun işı​ğında oğrunun sifətinə baxdı. Bu, 40-42 yaşlarında, ortaboy, dolu bədənli bir kişi idi.

Nazər fanarı söndürüb oğrunun atına mindi ki, çapıb kirvə​gildə gecələmiş qardaşına xəbər versin. Elə iyirmi- otuz addım uzaqlaşmışdı ki, yadına bir şey düşdü – oğrunun ağzı açıq idi, qış​qırıb köməyə adam çağıra bilərdi. Cəld qayıdıb atdan düşdü və çardaqdakı odeyalın kənarından bir şıvrım cırıb oğrunun ağzını da bir neçə qat sarıyıb bağladı. Yalnız bundan sonra atın belinə sıçrayıb dördnala çapdı.

Nazərin qışqırtısına Abbasın bütün ailəsi yuxudan ayıldı. İlk əvvəl çardaxda yatan Abbas:

· Ə, kimsən? Nə haydı? – deyib, cəld şalvarını əyninə çəkə​rək çardaxdan düşdü. Onun ardınca qardaşı Nazər də çardaxdan tullandı aşağı və o saat da qardaşını tanıdı: 

· Nazər, sənsən? Gecənin bu vaxtı hardan gəlirsən? Kənddə nəsə baş verib?

· Kənddən gəlmirəm, bostandan gəlirəm. Tez olun gedək, oğru tutmuşam.

· Ə, boş-boş danışma, oğru nədi? De görüm kim ölüb?- Çingiz qardaşına acıqlandı.

· Vallah heç kim ölməyib. Özüm də kəndə getməmişəm, çar​daxda yatmışdım.

· Ə, Çingiz, bu körpə uşağı çölün düzündə gecə tək qalmağa niyə qoyursan? Uşaq yəqin qorxub, – deyə, Abbas atlıya yaxın​laşdı:

· Bala, atdan düş, bir qurtum su iç, toxta görək nə olub.

· Abbas dayı, allah haqqı, oğrunu tutub sarımışam çardağın dirəyinə. Bu da onun atıdı.

Çingiz indi fərqinə vardı ki, qardaşı tanımadığı atla gəlib.

· Geri otur görüm, -deyib, sıçradı atın belinə. Sonra Abbasa tərəf:

· Deyəsən, sayıqlamır,- dedi,- gedək görək nə məsələdi.

Abbas:

· Gedin, mən də atı minib gəlirəm.

Çingiz bostan çardağına çatıb atdan düşdü və gördüyü mən​zərəyə mat qaldı. Bir yekəpər kişi dik ayaq üstə dirəyə sarınmışdı. Onun ağzı da sarıqlı idi və güclə nəfəs alırdı.

· Ə, sən bu yazığı öldürmüsən ki, – deyib, Çingiz oğrunun ağ​​zından şıvrımı aça-aça əlavə etdi:

· Fanarı bura gətir, görüm bu quldur kimdi.

Fanarı gətirənə kimi Abbas da özünü yetirdi. Atdan düşüb oğur​ya yaxınlaşdı və dərhal onu tanıdı:

· Ə, Bəşir, bu nə haldı? Utanmırsan? Ağsaqqal oldun, yenə də axmaq əməllərindən əl çəkmirsən, ayıb deyilmi?

Bəşir başını qaldırıb nəsə demək istəyirdi ki, fanarın işığında Çingiz qardaşının ağız-burnunun, sinə aşağı üst paltarının qana bu​laşmış olduğunu gördü.

· Ədə, səni vurub bu oğraş? Bəs bayaqdan niyə demirsən?

Bəşirin üzündə Çingizin yumruğu elə partladı ki, Abbas elə bildi çardağın dirəyi sındı. Atılıb Çingizi qucaqladı:

· Vurma, Çingiz, vurma. Bir qələtdi eliyib. Öldürüb düş​mən​çilik törətmə.

Abbas kirvəsi uşaqlarının həm qorxmaz, həm də əldən isti ol​duqlarına yaxşı bələd idi. Bilirdi ki, araya girməsə Çingiz Bəşirin meyidini salar, heç uf da deməz. Yumruq elə tutmuşdu ki, Bəşirin iki qabaq dişi düşmüş, ağzından qan axırdı.

· Abbas dayı, belə itsifət oğruları biryolluq öldürmək lazım​dı ki, millətin canı qurtarsın. Onsuz da onu sağ buraxmaram ki, sabah üstümə yığma gətirsin.

· Oğul, səbrini bas, dərə var, divan var, hökumət var. Bunun başına elə ağıl qoyarlar ki, bir də belə qələtdəri eləməz.

Bəşir ağzının qanını tüpürüb səsini çıxartdı:

· Əyə, beş qotur qarpızdan ötrü məni hökumət əlinə, polisə vermək istəyirsiniz? Nə qədər zərər dəyibsə hamısını ödüyəjəm.

· Sənin ödənişin başına dəysin! – Çingiz onun üstünə bozar​dı- Sənin kimilərin əl-ayağını kəsib şikəst eləmək lazımdı ki, heç xarabandan bayıra çıxa bilməyəsən. Sonra üzünü Nazərə tutub:

· Sən də ağız-burnunu yu, əynini dəyiş, atı min çap Hüseynə xəbər ver- dedi, - gəlsin, görək neyniyirik bu əclafı, artıq səhər açılır. 

· Hansı Hüseynə?

· Bizim Hüseyni deyirəm də, batalyona. Ergi yuxarı atı sür, hərbi hissə qabağına çıxacaq.

Nazər başa düşdü ki, söhbət böyük qardaşı İsrafilin qaynı, ba​talyon komandiri, mayor Hüseynov Hüseyndən gedir.

İki dəqiqədən sonra o, oğrunun atını qobu yuxarı çapırdı.

Dağlıq Qarabağda erməni separatçılarının baş qaldırması nə​ti​cə​sində vəziyyətin kəskinləşməsi ilə əlaqədar olaraq Ergi dü​zün​də yerləşən islah-əmək koloniyası başqa yerə köçürülmüş və binalar hərbi nazirliyin ixtiyarına verilmişdi. İndi orada hərbi ba​talyon yerləşirdi. Batalyon komandiri Gülbaharın gəlini Mənzu​rə​nin qardaşı idi. İsrafilin özü o qədər də istiqanlı olmasa da, arvad qohumları tərəfdən bəxti gətirmişdi. Yaxşı xasiyyətli, oxuyub təh​sil almış, ən əsası isə qohumcanlı qayınları vardı. Gülbaharın uşaqları bərkə düşəndə onların üstünə gedirdilər və həmişə də la​zı​mi köməyi alırdılar.

Hərbi hissə bostandan 7-8 km. məsafədə idi. Nazərin Hüseyni tapması heç on beş dəqiqə çəkmədi. Hüseyn əhvalatı dinləyəndən sonra:

· Sən qayıt get, - dedi,- yarım saata gəlirəm.

Nazər atın başını döndərəndə əlavə etdi:

· Heç bir özfəaliyyət törətməyin, məni gözləyin.

Artıq işıqlaşmışdı. Saat altı radələri idi. Bostana iki maşın de​mək olar ki, eyni vaxtda çatdı. Bunlardan biri batalyonun UAZ-ı idi ki, sürücünün yanında mayor Hüseynov, arxada isə üç nəfər əli avtomatlı əsgər oturmuşdu. Digər maşın köhnə, palçığa bu​laş​mış “Niva” idi. Bu maşında iki nəfər vardı. Görünür, Bəşirin oba​sından idilər və onun gec gəldiyindən şübhələnib dalınca gəlmiş​dilər.

“Niva”dan düşənlərdən biri ağzını açıb hay-küy salmaq istədi:

· Əyə, noolub burda? Bu kişini kim bura sarıyıb?

O biri yoldaşı əli ilə onun böyrünü dümsükləyib UAZ-dan düşən mayoru və əli avtomatlı əsgərləri göstərərək gözağartması verdi və pıçıldadı:

- Səbr elə, vəziyyət ayrı cürdü. 

Avtomatlı əsgərlər üç tərəfdən çardağı və buradakı adamları dövrəyə alıb durdular. Mayor Hüseynov ehmal addımlarla çarda​ğa sarınmış Bəşirə yaxınlaşıb diqqətlə onun gözlərinin içinə bax​dı. Bəşir başını aşağı salanda dilləndi:

· Ə, oğru Bəşir deyilən o gecə canavarı sənsən? Yaman yer​də axşamlamısan. İndi səni elə quzuya döndərəcəm ki, ömrünün axırına qədər nəinki bütün gecələri, hətta gündüzləri də yatacaq​san. Sonra başını döndərib Cingizə müraciətlə:

· Hə, şahidlər kimdi? Gəlin aktlaşdırıb aparaq polis şöbəsi​nə, – dedi və sürücüsünü çağırdı:

· Həsənov, maşından kağız-qələm gətir, yaz.

Həsənov maşına tərəf gedəndə “Niva”da gəlmiş adamlardan biri mayorun qarşısına gəlib diz çökdü. Bu, elə Bəşir yaşda, bəlkə də ondan bir-iki yaş böyük bir kişi idi:

· Yoldaş mayor, qurbanın olum, gözüyün qadasın alım, belə eləmə, polisə düşsə onun evi yıxılajax. Balalarına yazığın gəlsin, bir çətən külfəti var. Bir qələtdi eliyib. Allah şeytana lənət eləsin.

Hüseynov yarı kinayəli, yarı qəzəbli nəzərlərlə diz çökmüş kişini süzüb:

· Nə dedin? Allahı və şeytanı vaxtında yada salmaq lazım idi, iş- işdən keçəndən sonra yox! –dedi, və kişinin çiynindən yün​gülcə itələyərək əlavə etdi:

· A kişi, dur kənara çəkil, işimizə mane olma.

Kişi radikuliti tutmuş adamlar kimi ehtiyatla qalxıb, beli qa​bağa əyilmiş vəziyyətdə iki addım dala çəkildi.

· Bunun nəyisən? Adın nədi?

· Dayısıyam bu boynu qırılmışın, bajoğlumdu. Adım da Museyib​di.

Mayor Hüseynov ağaca sarınmış oğrunu və onun yalvarıb-yaxaran dayısını bir daha həqarətli baxışlarla süzdükdən sonra üzünü sualedici bir nəzərlə kirvə Abbasa tərəf döndərdi. Hər hal​da Abbas ahıl kişiydi və buraların adət-ənənələrinə daha yaxşı bə​ləd idi. 

Ani sükutdan sonra Abbas dilləndi:

· Yoldaş mayor, düzdü, Bəşir çox pis iş tutub, yəqin ki, indi özü də peşmandı, amma mənə elə gəlir ki, cəzanı özünüz versəniz daha yaxşıdı. Nə get-gəl olar, nə də süründürməçilik. Hər iki tərəf də (başını əvvəl Çingizə, sonra oğruya tərəf döndərdi) məncə, bun​dan razı qalar.

Çingiz istədi ağzını açıb nəsə desin, kirvə əyilib onun qula​ğına pıçıldadı:

· Səs salma, sonra səni başa salaram.

· A kişi, mən hakim deyiləm ki, cəza kəsəm, kiməsə hökm oxuyam. Bu işin öz adamları var. Zəhmət çəkər məhkəmədə ca​vab verər, - deyib, Hüseynov bir qədər duruxdu. Bu vaxt Museyib bir addım qabağa atıb dilləndi:

· Ay sənin gözüvü yeyim, ay qardaş, burda çətin nə var ki. Dəyən zərər göz qabağında, adamlar burda, biz burda, nə əmr etsəniz, biz sizə tabe.

Hüseynov Nazərdən soruşdu:

· Çoxmu zərər vurub bostana?

Nazər bir an duruxdu. Hüseynov əlavə etdi:

· Bilirəm, səni də döyüb, hamısı hesaba alınacaq.

Nazər cavab verdi:

· Bostanda bostanlıq qoymayıb ki. Hamısını yolub töküb, tağ​ları əzib. Bir söznən, orda bostan yoxdu.

Museyib yenə özünü qabağa verdi:

· Bala, neynək, yoxdu, yoxdu dəə. Hesabla, malnan, pulnan ödəşdirək, getsin, dünyanın axırı döyül ki. Sən cavansan, bəlkə də birinci dəfədi deyə sənə çöçün gəlir. Amma biz neçə-neçə belə cəhliləri yoluna qoymuşuq. Dünyada bir ölümə çarə yoxdu.

Mayor Hüseynov birdən hiss etdi ki, ağaca sarınmış oğrunun ayaq üstə dayanmağa taqəti yoxdu.

· Açın bunu dirəkdən- dedi, - onsuz da qaça bilməz.

Nazər oğrunun əl-ayağını elə dolaşıq sarıyıb bağlamışdı ki, açınca xeyli vaxt keçdi. Əlləri, ayaqları açılan Bəşir elə həmin di​rəyin dibində oturub bir əli ilə ağzını tutdu. Bəlkə də nəzərə çat​dırmaq istəyirdi ki, onun özünü də döyüblər.

Hüseynov hər iki tərəfi ani nəzərdən keçirdikdən sonra dedi: 

· Mənim vaxtım yoxdu. Razılaşın, protokollaşdıraq, qurtaraq.

Museyib:

· Yoldaş mayor, day rəsmiyyət nəyə lazım? Razılaşma olan​dan sonra kağız-kuğuza ehtiyac varmı?

· Var, əlbəttə var!- danışan Çingiz idi, – sizə hamı bələddi. Bir–iki dana verib, sonra hay salarsan ki, mal-qaramı oğurla​yıb​lar. Gəlib məni şərriyərsən.

· Ay bala, səninki olmadı. Heç elə şey olar? – Museyib eti​raz etdi.

Birdən Hüseynov “Niva”da gələn ikinci adama tərəf dönüb soruşdu:

· Sən kimsən? Adın nədi? Heç dillənmirsən. Bu kişinin qo​hu​musan?- oğrunu göstərdi.

· Hım... –kişinin boğazı çeçədi, - qonşuyuq. Adım Yaqubdu.

· Qohum deyilsiz? Yalan danışma ha, qohum olmasan bu​nun dalınca gəlməzsən.

· Qohum deyəndə ki, əminəvəsiyik, uzaqdan-uzağa.

· Bu ki lap yaxın qohumluqdu – deyə, Hüseynov onun sözü​nü kəsdi:

· Deməli, bu kişi qarpızı sizinlə böləcəkmiş, həə?

Ortaya ani sükut çökdü. Nəhayət, Museyib kişi dilləndi:

· Təkbaşına oğurlanan şeyi bölmürlər, yoldaş mayor.

Yarım saata qədər çəkən mübahisədən sonra razılaşdılar ki, oğru tərəf zərərçəkən tərəfə bir yanıbuzovlu sağılan inək və bir baş da ikiillik cöngə verəcək. Bütün bunlar protokola yazıldı. Mayor Hüseynov və əsgərlərdən başqa hamı qol çəkdi. Hər tərəf​də bir nüsxə, Hüseynovda da bir nüsxə qaldı. Ödəniş günortaya kimi yerinə yetirilməli idi. Bəşiri saxladılar, “Niva”da gələnlər isə getdilər ödənişi gətirməyə.

Saat on iki radələrində bir nəfər atlı malları gətirib təhvil verdi və bundan beş dəqiqə keçməmiş Müseyib “Niva” ilə gəlib Bəşiri apardı.

Hamı dağılışıb gedəndən sonra Çingiz hələ onların yanında dayanıb qalmış Abbasdan soruşdu:

· Abbas dayı, niyə qoymadın o köpəy oğlunu polisə verək? Onun malı nəyimizə lazımdı ?

· Bala, məsələ malda deyil. Polisə versəydin sənə daha artıq zərər olacaqdı.

· Niyə?

· Ona görə ki, indi məhsulun yığılıb satılma vaxtında düşə​cək​din Ağcabədi ilə Ergi arasında get-gələ. Yerdə qalan məhsu​lun da zay olub gedəcəkdi. Axırda da Bəşir sənə verdiyi malları və üstəlik də 10-15 qoyun satıb özünü qurtaracaqdı, sən də qala​caqdın baxa-baxa.

· Niyə axı? Hökumət yoxdu bəyəm?

· Var, niyə yoxdu. Amma oğrunu iş vermək üçün tutmur. Tutur ki, pul alıb buraxsın. İndiyə kimi tutulan oğruları damla​say​dılar, day bu ölkədə oğurluq olmazdı ki...
                                       3. Gürzə

Bu hadisədən sonra Bəşir öz obasında adam üzünə çıxa bil​mirdi. Ən təsirli cəhət bu idi ki, 20 ilin oğrusunu 16 yaşlı bir uşaq tutub əl-ayağını qoyun kimi bağlamışdı. Söz-söhbət iki-üç gündə bütün Avşar kəndinə yayılmış, hətta rayon mərkəzinə qə​dər gedib çatmışdı. Bəşir razı olardı ki, tutulub beş il türmədə ya​taydı, an​caq belə bədnam vəziyyətə düşməyəydi. O, özünü xəs​təliyə vurub üç gün evdən bayıra çıxmadı. Yalnız dördüncü gün axşam tərəfi alaçıqdan çıxıb örüşə, otardığı qoyun sürüsünün ya​nı​na getdi. Sü​rünü onun böyük oğlu Bəkir və çoban yoldaşı Nüsrət otarır​dı​lar. Bəşir hiss etdi ki, ona Nüsrətin münasibəti bir qədər dəyişib. Əv​vəllər deyib-gülən, məzəli söhbətləri və ləti​fə​ləri ilə dil boğaza qoy​mayan Nüsrət mümkün qədər az danışmağa çalışır, ümumiy​yət​lə, danışdırmasan susurdu.

Nüsrətlə Bəşir çoban yoldaşı olmaqdan əlavə, həm də yaxın dost idilər. Elə Bəşirin bu son hadisəsində onu qurtarmaq üçün ikiillik cöngəni də Nüsrət vermişdi. Nüsrət də oğru idi. Ancaq o, Bəşir kimi xırda-xuruş oğurluğa, deyək ki, toyuq-cücə və yaxud bostan oğurluğuna baş qoşmazdı. Nüsrət at azarkeşi idi. 

Bəşirin hadisəsindən bir həftə keçmişdi. Artıq bu barədə söz-söhbət də azalmışdı. Ancaq Nüsrət yenə də əvvəlki kimi qara​din​məz idi. Bir axşam sürünü arxaca qaytaranda Bəşir özünü saxlaya bilməyib soruşdu:

- Nüsrət, gözümə alız dəyirsən, xəstələnmisən, nədi?

- Xəstələnsəydik nə vardı, dərmannan-zaddan içib sağalardıq. 

- Bəs sənə noolub?

- Heç... 

Bəşir başa düşdü ki, çoban yoldaşı nəsə demək istəyir, amma demir. Araya ani bir sükut çökdü. Bu an içərisində onların hər iki​si nə deyib, nə soruşacağını götür-qoy edirdi. Nüsrət qabağa düşdü:

- Əyə, Bəşir, sən o bostançı uşağı elə-belə buraxajaxsan get​sin?

       - ...

         Bəşir susurdu.
- Bilirsən, mən sənə görə deyirəm. Eldə, obada az-çox adın-sanın var. Bir də beş nəfər dostun varsa, altı nəfər də düşmənin var. Nə qədər başıaşağı gəzəjəksən?

 - Neyniyək deyirsən?

 - Nə bilim? Fikirləş də. Day bu sənin öz işindi.

Danışıq Bəşirin xoşuna gəlmədi. Ona görə də bir qədər kön​töy cavab verdi:

· Yaxşı, qurtaraq bu söhbəti. Mənim işim, mənim işimdi, ta səni niyə göynədir?

Bununla da söhbət bitdi.

Həmin gecə Bəşir səhərə kimi yata bilmədi. Çox fikirləşdi, çox götür-qoy etdi, ancaq fikirini bir tərəfə çıxarda bilmədi. Ertə​si gün isə o, qəti qərara gəldi ki, üç-dörd günə bostançı ilə haqq-hesabı çürütməlidi. Yoxsa beş-on günə bostan sovulacaq, bostan​çı da çıxıb gedəcək kəndinə, obasına. Bundan sonra o, camaat ara​sına büzüşə-büzüşə necə çıxacaqdı? Bu, dözülməz hal idi. Ancaq heyifini necə çıxsın? Nə etsin ki, tutulmasın? Üstəlik eldə, obada bilinsin ki, Bəşir də Bəşirdi və onu hesabdan silmək hələ tezdi.

Səhər tezdən Bəşir heyvanları açıb örüşə ötürəndə oğlu Bəkirə dedi:

· Bu gün sən keçi soraqlamaq bəhanəsi ilə get o bayatlıların bostanına. Səni tanımırlar. İstəsən böyük xurcunu da at atın be​linə, pulunu verib üç-dörd qarpız da al. Ən əsası budu ki, öyrən, gör çardaxda neçə nəfər qalırlar, harda yatırlar, itləri var, yoxdu?

Atasının düşdüyü vəziyyətin xəcalətini çəkən oğul başa düş​dü ki, nəhayət kişi özünə gəlib və qisas almaq istəyir. Dedi:

· Onda gərək indi gedəm, səhər tezdən, mitili yığışdırmamış tutam onları.

· Hə, düz deyirsən, tərpən, get.

* * *

Çingizin qabağında bir körpəli inək və iri bir cöngə ilə həyətə girdiyini görən Gülbahar təəccübləndi:

· Bu nədi, ədə? Bunlar kimindi? Bostanı satıb bunları almı​san?

· Ay arvad, ip ver bunları bağlayım, bağçada ağac-uğacı qı​rıb tökəcəklər, sonra danışarıq.

Gülbahar vurnuxub kəndir axtara-axtara dil boğaza qoymur​du:

· Sən allah, bu nə işdi? Mal bazarından gəlirsən? Ədə, dillən də, dilin özündə deyil? Pah atonnan, evi yıxılmışın oğlu ürəyimizi partladacaq!

Nəhayət Çingiz məsələnin nə yerdə olduğunu anasına bildi​rən​dən sonra arvad səsini kəsdi. Ancaq üzündən-gözündən görü​nürdü ki, bayaqkından daha həyəcanlıdı və çox keçmədən bunu büruzə verdi:

· Bala, nahaq yerə avşarlarla düşmənçilik salmısınız. Elə bi​lirsən onlar bunu qoyacaq elə-belə qalsın? Hərlənib, fırlanıb ha​yıf​larıni ikiqat çıxacaqlar.

· Ay arvad, bəs deyirsən nə olsun? Oğru, əyri, əclaf gəlib ha​lal zəhmətiynən bir tikə çörək qazananın çiyninə çıxsın, o da dillənməsin, eləmi?

· Oğul, camaatın hamısının evinə, həyətinə, bostanına oğru girir, tək bizdə görünməyib ki. Ancaq heç kəs bu qədər dərinə get​mir. Niyə? On görə ki, sabahını mülahizə eliyir.

· Ana, mən bu dünyada biqeyrət yaşamaram. Hələ sən şükr elə ki, həmin vaxt mən orada olmamışam, yoxsa çoxdan o əclafın təpəsini vermişdim güllənin ağzına. Qurtar bu danışığı, görək ney​nirik.

Gülbahar bir əlində gətirdiyi kəndiri yerə atıb, o biri əlində tutduğu çolpanı oğluna uzatdı:

· Al, bunu da kəs ver mənə. Özün də hirslənmə. Mən də de​yirəm ki, sakitçilik olsun də, oğul, kim cəncəl istəyər?

Çingiz cib bıçağını çıxarıb çolpanın boğazını üzdü və bu​rax​dı. Çolpa iki dəfə hoppanıb yanı üstə düşdü və üç–dörd dəfə ayaq​larını uzadıb çəkdikdən sonra dayandı. Gülbahar:

· Ədə, neynirsən , ay insafsız? Demirsən hoppanıb üst-başını qana batırar?

· Qorxma, heç nə olmaz. Bu da mənə avşar Bəşir deyil ha.

Çingiz heyvanları yerbəyer eliyib qalxdı eyvana. Kəsilmiş çolpanı isti suda isladıb yolan Gülbahar narahat görünürdü.Əlləri işləsə də fikrinin ayrı yerdə olduğu əlüstü nəzərə çarpırdı. Anası​nın tutqunluğunu görən Çingiz:

· Niyə bikeflədin, ana? – deyə soruşdu, - heyvanlar xoşuna gəlmədi?

· Yox, oğul, mən özgə malını qapımda saxlaya bilmərəm. Bazar günü apar bunları Bərdə bazarında sat, ya evimizi təmir elə, yada nə bilim, özgə bir dərdinə ver.

· Elə mən də bu fikirdəyəm. Bostanı yan-yön eliyib bunları sa​tacam. Oğru Bəşirdən heç dədəsi də xeyir görməyib. Alsam da, gedib Ağcabədi bazarından qapıya inək alaram. Ağcabədidə sağ​mal heyvan ucuz olur. 
Bu, həmin gün idi ki, Bəşir oğlu Bəkiri kəşfiyyata göndərib bo​s​tan​​da​kı vəziyyəti öyrənmişdi. Bəkir məlumat gətirmişdi ki, bos​tan​da qardaşlardan kiçiyi (həmin o uşaq ki, onu tutmuşdu) qalır, böyük qardaş kəndə gedib.

Bəkir özünün dediyi kimi, Nazəri çardaxda yatılı tutmuşdu. On​dan guya dünəndən itmiş ala təkəni bu ətrafda görüb- görmədiyini so​ruş​duq​dan sonra xahiş etmişdi ki, bostanda yetişmiş qarpız varsa, üç-dörd dənəsini ona satsın. Nazər isə iki iri qarpız üzüb, gə​tirib ona bağışlamışdı. Oğlan pul üçün əlini cibinə salanda Nazər onu qınamışdı:

· Ayıbdı. İki qarpız nədi ki, onu sataq. Biz belə şeyləri sat​saydıq evimizin dirəyi qızıldan olardı. O ki qaldı keçiyə, arxayın ol, buralara gəlib çıxsa, özüm sizə xəbər çatdıraram. 

Beləliklə, Bəkir oğlanın təkliyini, bostanda itin olmadığını, və s. lazımi məlumatları toplayıb atasına çatdırmışdı.

Bəşir axşamdan iki ədəd litrlik şüşə bankanı neftlə doldurub ağzını qapadı və kiçik xurcuna salıb hazır qoydu. Gecə saat 3 ra​də​lərində ehmalca yerindən qalxıb evdəkilərə bildirmədən alaçı​ğın qapısından çıxdı. Atı yəhərləyib, xurcunu da yəhərin üstünə aşırdıqadan sonra cibində kibrit olub-olmadığını yoxladı və atın belinə sıçrayıb qaranlıqda gözdən itdi...
Yumurtalarını yeyən heyvanın izini dili ilə yoxlaya–yoxlaya gürzə gəlib Ergi qobusunun o biri qırağına çıxmışdı. İlan bir qədər də irəliləyərək axşamdan xeyli keçmiş gəlib bostan zolağının kənarına çatdı. Burada bir neçə iy bir-birinə qarışdığından gürzə iyi itirmişdi. O, bir qədər ora-bura vurnuxandan sonra bir yovşan koluna dolanıb dincəlmək qərarına gəldi. Ancaq gürzə gördü ki, kəskin yovşan iyi onun dincəlməyinə mane olur. Koldan açılıb yaxın​lıq​da​kı cığıra uzandı ki, azacıq nəfəsini dərdikdən sonra sü​rünüb daha əlverişli yer tapsın. Bu zaman gürzə hiss etdi ki, al​tın​da yer titrəyir və bu titrəmə get-gedə güclənir. Deməli, nəsə ağır bir heyvan ona yaxınlaşırdı. Gürzə dilini tez-tez çıxarıb gə​lənin nə olduğunu müəyyənləşdirmək istəyirdi ki, nəsə ağır bir şey onun düz belinin ortasına düşdü və elə zərblə basdı ki, udduğu siçovul az qala ağzından düşəcəkdi. O, bir anda ağzını atıb onu tapdala​yan heyvanı sancdı və cəld oradan uzaqlaşmağa başladı.
Gecənin bir aləmində Nazəri bağırtı səsi yuxudan oyatdı:

· Ay haray! Köməyə gəlin! Ay dədəm vay, evim yıxıldı!

Nazər hövlank çardaxdan hoppandı yerə. Tüfəngi və əl fa​narını götürüb səs gələn tərəfə qaçdı. Səs bostanın o biri kəna​rın​dan, Ergi qobusu tərəfdən gəlirdi. Kiminsə əlacsız bağırtısı ətrafı başına götürmüşdü:

· Ay haray! Öldüm, ay dədə!

Nazər yaxınlaşıb fanarı bağıran adama tərəf tuşlayanda göz​lə​rinə inanmadı. Bu, Bəşir idi. Sağ qıçını dizdən aşağı, topuqdan yuxarı tutub qışqırırdı:

· Məni ilan çaldı! Gürzə vurdu məni! Evim yıxıldı!

Nazər bu dəfə də qayışını şalvardan açmalı oldu. Ancaq indi o, Bəşirin bütün əl-ayağını yox, yalnız sağ qıçını dizdən aşağı möhkəm sıxıb bağladı ki, zəhər tezliklə bütün bədəninə işləməsin. Sonra soruşdu:

· A kişi, gecənin bu vaxtı burda nə qayırırsan?

· Canıma vərəm qayırıram! 

Bəşir gördü ki, halsızlaşır, çatdırıb bircə bunu deyə bildi: 

· At qobudadı, məni evə çatdır, ölürəm. 

Nazər əl fanarını hərləyib 30-35 metr aralıda atı gördü. Cəld qaçıb atı gətirdi. Kişini qaldırıb ata mindirdi, özü də tərkinə minib onu tutdu və fermaya tərəf capdı. Yaxşı ki, fermaya çatanda Bəşir hələ özündə idi və danışıb onu ilan sancdığını öz dili ilə dedi, yox​​sa Nazər üçün çətin olardı.

Bəşiri tələsik “Niva”ya qoyub Ağcabədiyə qaçırdılar, Nazər də qayıdıb öz bostanına gəldi. Səhərə az qalırdı. Bu həngamədən sonra Nazər yata bilməzdi. Odur ki, hadisə yerinə gedib bəzi qa​ran​lıq məqamları aydınlaşdırmaq istəyirdi. 
Əgər bu kişi yenə oğurluğa gəlmişdisə, bəs niyə atı qobuda bağlamışdı? Niyə böyük xurcunu və ya başqa bir qabı yox idi ki, yemiş-qarpız yığsın? Bu qaranlıqlara aydınlıq gətirməyə hələlik gecənin qaranlığı imkan vermirdi. O, ilandan ehtiyatlanıb getmədi, çardağın altında oturub havanın işıqlanmasını gözləmək qərarına gəldi. Birdən yadına gündüz keçi soraqlayan o cavan oğlan düşdü. Düzdü, o, yalandan ayrı fermadan olduğunu demişdisə də, Nazər onun ləhcəsinin Bəşirə oxşadığını sezmişdi. Sonra fikirləşdi ki, bəlkə elə o oğlanın keçi​si​ni bu Bəşir oğurlayıb? İndi də keçinin başını əkib geri qayıdır​mış? Bəs niyə bostanın yanında atdan düşüb? Bəlkə keçinin dəri​sini gətirib buralara atmaqla onları şərləmək istəyirmiş? Bu fikir həqiqətə daha uyğun gəlirdi.

Qəflətən yadına çox vacib bir şey düşdü. Axı gecə ilan çal​mış Bəşiri aparanda onun evindən çıxan oğlan həmin keçi axtaran idi! Bəli, dəqiq o idi! Deməli, o, Bəşirin oğlu imiş, bələdçiliyə gə​libmiş!

· Ay səni.., əclaf gədə! – deyə, Nazər donquldandı, - məni al​datmağına bax bunun!

Artıq hava işıqlanmışdı. Nazər gəlib Bəşiri ilan sancan yeri nəzərdən keçirəndə neftlə dolu ağzı qapaqlı bir banka tapdı. O, bankanı əlinə götürüb ora-burasına baxa-baxa fikirləşdi ki, görə​sən Bəşir bunu neynirmiş? Az keçmiş gözü ikinci bir bankaya sataşdı. Bu banka bir qədər aralıda düşüb sınmışdı, ancaq neftin yarıya qədəri hələ bankanın içində idi. Bankanın yanında içi dolu təzə kibrit qutusu da düşüb qalmışdı. 

Nazər başa düşdü ki, Bəşir çardağı yandırmağa gəlibmiş. Be​lə çıxırdı ki, ilan çalmasaydı, Bəşir onu da çardaqda yandıracaqdı. Nazərin gürzəyə rəğbəti artdı. Bu fikirlərlə o, bankanı və kibriti götürüb, dönüb çardağa qayıtmaq istərkən on-on beş metr aralıda, qobunun qırağında iri bir ilanın yulğun kolunun altına sürün​dü​yünü gördü. Yaxınlaşıb baxanda bunun doğrudan da zəhərli gürzə ilanı olduğunu yəqinləşdirdi. Əlindəki bankanı yerə qoyub tüfən​gi qaldırdı və gürzənin başını nişan aldı. Gürzə daha sürünmürdü, qıvrılıb başını qaldıraraq ona baxır, tez-tez dilini çıxarırdı. Nazər barmağını tətiyə qoydu, lakin... atmadı. Lüləni ehmalca endirdi. Gürzə onu xilas etmişdi. İndi ona güllə yox, mükafat düşürdü...
Tez bir zamanda ətrafdakı bostanlarda və fermalada səs ya​yıldı ki, bəs ovsunlu bir oğlan peyda olub və qaraçuxası da böyük bir gürzə ilanıdı, onu qoruyur. O oğlanın bostanına, yaxud mal-heyvanına kim xain nəzərlə baxsa, gürzə onu tapıb sancır və o saat da həmin adam ölür. 

Ancaq Bəşir ölməyib sağ qalmışdı. 

On gün ağır vəziyyətdə xəstəxanada yatdıqdan sonra zəhər​dən onun gözləri tutulmuşdu, həkimlərin dediyinə görə ölüm təhlükə​si sovuşmuşdu. İndi Bakıda müalicə olunurdu.

İş o yerə çatmışdı ki, Nazərin ləqəbi olmuşdu “Gürzə”. Bos​tan​çılar və çobanlar söz düşəndə onların binələrini qardaşların ad​ları ilə adlandırmır, “Gürzənin bostanı” deyirdilər. Hətta bir gün gülməli bir əhvalat da baş verdi. Günorta üstü çardağın yanında bir “Jiquli” avtomobili dayandı. Sürücü maşından düşüb çardağa tərəf:

· Ay ev yiyəsi! – çağırdı.

Çingiz harasa getmişdi. Nazər isə soğan çıxarmaqla məşğul idi. Maşını görüb fikirləşdi ki, yəqin alıcıdı. Çardağa tərəf addım​ladı və yaxınlaşanda gördü ki, maşında iki arvad və bir də beş-altı yaşlarında bir qız uşağı var. Sürücü isə çardağın yanında onu göz​ləyir. Yaxınlaşıb salam verdi. Otuz beş-otuz altı yaşlarında olan sürücü salamı alıb dərhal soruşdu:

· Qardaş, vallah, heç bilmirəm nə təhər deyim. O Seyid Gürzə​nin bostanı deyilən buradı?

Nazər ürəyində acıqlansa da, üzdə özünü gülümsər göstərib:

· Nə gürzə? – soruşdu, - gürzə də bostan əkir?

· Yox ey, deyəsən düz demədim. Eşitmişik ki, burda bir ca​van seyid var, bostançıdı. Bostanını da gürzə ilanı qoruyur. Oğla​nın da adı .. hı ... hım.. dilimin ucundadı... Hım.. Nazimdi.., ya ...

· Nazər. 

· Hə, Seyid Nazər.

Nazər məsələnin nə yerdə olduğunu anladı.

· Mənəm, - dedi,- amma seyid-zad deyiləm, adi qara adamam.
“Mənəm” sözünü eşidən kimi “Jiquli”də oturmuş yaşlı bir arvad qız uşağını qucağına alıb cəld özünü verdi sürücü ilə Nazərin arasına:

· Seyid, qurbanın olum, sənin adına gəlmişik. Nəvəmin ayaq​larında əyrilik var. Hamı deyir Seyid Gürzə bir dəfə əlini çəksə elə onnan da düzələr. Başına dönüm, oğul, cəddinə qurban olum, əl bizdən, ətək sənnən!

Nazər arvadın qaraçılığına əsəbiləşsə də, səbrini basıb özünü ələ aldı. Fikirləşdi ki, elə bircə bu çatmırdı. Bəşirdən qurtardıq, indi də bu zibilə düşdük. Bunlara dil versən sabah bütün ətraf kənd​lərdəki şil-şikəst, çolaq, kor – hamısı tökülüşüb gələr bura. Digər tərəfdən də, “Gürzənin bostanı” sözündən xoşu gəlmişdi. Bu sözə görə bostana oğru, əyri gəlməzdi.

· Ay xala, - dedi, - bostanda doğrudan da ilan var, amma bu​nun mənə aidiyyəti yoxdu. Çöldü dəə, nə çox ilan. Bir dəfə bir qarpız oğrusunu burda ilan sancmaqla mən dönüb seyid olmadım ki? Sizin kimi adi adamam. Məlumatı sizə səhv veriblər.

· Oğul, xala sənə qurban, seyid də olmasan bir əl tut. Bu qə​dər yol gəlmişik, neçə bostandan soraq almışıq.

Nazər gördü ki, bu arvaddan yaxa qurtarmaq çətindi. Uşağı qucağına götürüb ayaqlarına əlini çəkdi və gördü ki, doğrudan da qıçlarında içəriyə doğru əyrilik var. Dedi:

· Xala, görmürsüz ki, bu uşaqda raxit xəstəliyi var. Bununku həkimlikdi. Mənim də bacımda vardı, anam həkimə apardı, sonra da sağalıb getdi.

Bayaqdan sakit dayanmış sürücü (O, uşağın atasıymış) nə​hayət dilləndi:

· Ay ana, görürsən başıma nə oyun açırsız? Mən dedikcə ki, uşağı həkimə göstərin, deyirdiniz ki, yox, pirə aparmaq lazımdı.

Kişi uşağı Nazərdən alıb:

- Qardaş, siz allah bağışlayın, - dedi və maşına tərəf addım​la​dı...

4. Səbinə

Bütün bostançılar işin qızğın çağlarında – alaq otlarının tüğ​yan etdiyi vaxtlarda, eləcə də məhsul yığımı dövründə qohum-qonşularının əli iş tutan yeniyetmə uşaqlarını bir-iki günlüyə av​ral kimi köməyə gətirirlər. Bostanın uralanma ərəfəsində Abbas qardaşının 16 yaşlı qızı Səbinəni də kənddən gətirmişdi. Səbinə onun öz qızı Gülşənlə bir sinifdə oxuyurdu və hər ikisi onuncu sinifə keçmişdi. Gülşən Səbinədən bir yaş böyük olsa da, məktəbə iki qızın cüt getməsi üçün anası Validə onu dərsə bir il gec gön​dərmişdi. 

Bu iki əmiqızının xasiyyətləri demək olar ki, tam şəkildə bir-birinə əks idi. Gülşən bir qədər qaraqabaq, azdanışan, artıq dərə​cədə utancaq olduğu halda, Səbinə dil boğaza qoymayan, zarafat​cıl, oğlan uşaqları kimi sataşqan və çox bərkdən qəhqəhə çəkib gülən bir qız idi. Bədəncə hər ikisi bir boyda, bir biçimdə olma​larına baxmayaraq, açıq-saçıq xasiyyətinə və dilavərliyinə görə kənardan baxana elə gəlirdi ki, yaşca Səbinə Gülşəndən böyükdü. Bir fərq də bunda idi ki, Gülşənin tərpənişi də xasiyyəti kimi ağır və astagəldi. Səbinə isə qızıl quş kimi yüngül və cəld, iti hərəkətli bir qız idi. 

Sinif uşaqlarının çoxu ilə dava-dalaş salmasına baxmayaraq sinif yoldaşları Səbinənin xətrini daha çox istəyirdilər. Hamı bi​lirdi ki, Səbişi (sinif qızları onu belə çağırırdılar) davaya salan yalnız zarafatlarıdı və onda kin-küdurət, paxıllıq yoxdur, ürəyi təmiz qızdı.

Əslində bostana Səbinə öz xahişi ilə gəlmişdi. Validə bilirdi ki, Səbişin anasının da işləri tökülüb qalıb. Yorğan-döşəkləri, xalça-palazı töküb yumaq, qışa mürəbbələr bişirmək, pomidor, xiyar bankaları bağlamaq vaxtı idi. Digər tərəfdən də artıq yeniyetmə yaşına çatmış qızı çölçülüyə aparmaq istəmirdi.

Ancaq əmisi kəndə gələndə qız iki ayağını bir başmağa dirədi ki:

· Əmi, məni də apar bostana, heç olmasa iki günlüyə.

· Bala, çölçülükdü, narahatçılıqdı, bostanda nə var? – deyə, Abbas etiraz etmişdisə də, xeyri olmamışdı.

Səbinə dörd qardaşın bir bacısı idi və olduqca əzizlənib ər​köyün böyümüşdü.

· Nə olsun, alaçıq var də..ə. Bəs Gülşən orada necə qalır?

Axırda anası Güllü qaynına qızı aparmağa icazə verdi:

· Abbas, bunu aparmasan bir həftə yediyimizi, içdiyimizi zə​hərə döndərəcək.

Sonra da qızına öz şərtlərini dedi:

· Ancaq, qız, bu şərtnən ki, özünü ağıllı və ağır aparasan, or​da iş-gücə kömək edəsən. Beş gündən artıq qalsan atanı dalınca yollayacam. Bax, ha..a, vaxtında qayıt. 

Beləliklə Səbinə gəlib Ergiyə çıxmışdı.

Gürzə söhbəti Abbasın da evində gedirdi. Bunu ucundan- qulağından eşidən Səbinə Validəni sorğu-suala tutmaqdan yorul​mur​du:

· Bibi, doğrudan-doğruya 9-cu sinif uşağı gecə oğrunu tutub, əl-ayağını sarıyıb?

· Hə, bala, doğrudu. O da sizin kimi 10-cuya keçib.

· Yəqin bədəncə pəhləvan kimidi də..ə. Karateistdi?

· Ay qız, kartes nədi? Cavan uşaqdı də..ə.

· Bibi, bəs necə olub ki, onun öz xüsusi gürzəsi var?

Arvad xeyli güldü. Özünü ələ alanda baxdı ki, Nazər özü on​lara gəlir.

· Adını çək, qulağını bur. Budu ha özü öz ayağıynan gəlir. Özündən soruşarsan, – deyib, başına yaylıq atmaq üçün alaçığa girdi.

Nazər yaxınlaşıb salam verdi. Qız salamı başını tərpətməklə aldı və Nazəri başdan ayağa süzdü. Tanımadığı qızın bu baxışın​dan özünü narahat hiss edən Nazər soruşdu:

· Abbas dayı yoxdu?

· Yox, Validə bibi burdadı, gəlir, – Səbinə cavab verdi və ani bir sükutdan sonra özü soruşdu:

· O “gürzə”, “gürzə” deyilən sənsən?

Nazər qəfil sualdan tutuldu, ancaq tez də özünü ələ aldı:

· Necə bəyəm? İlana –zada oxşuyuram? Əvvəl de görüm, sən kimsən?

· Mən Abbas əminin qardaşı qızıyam. Adım da.. - istədi de​məsin, sonra dedi: - Səbinədi. Kəhrizli kənd orta məktəbinin 10-cu sinifində oxuyuram, Gülşənlə bir sinifdə.

· Belə de..e. Bədbəxtlikdən mən də 10-a keçmişəm. Adım da Gürzə yox, Nazərdi, Bayat kəndindən.

· Hım... Gürzə, Gürzə, .. yox bir, koramal.

· Qəşəng qız, gəlsənə bu ilan-qurbağanı buraxaq getsin, hə..ə?

Bu zaman Validə və ardınca da qızı Gülşən alaçıqdan çıxdı​lar. Validə Nazəri mehribanlıqla salamladı:

· Xoş gəlmisən, oğlum. Ay qız, Gülşən, kətili ver, uşaq ayaq üstə qalıb.

· Sağ olun, xala, oturmağa macal yoxdu. Bizim yabanı sın​dır​mışam, dedim sizinkini bir neçə saatlığa aparım, axşam üstü qaytararam.

· Noolar, oğlum, bizdə gərək ki, iki dənə olsun. İndi birini tapıb verərəm, nə qədər lazımdı işlət, – deyib, arvad yabanı gə​tir​mək üçün alaçığın arxasına keçdi.

Gülşən əldədüzəltmə kətili gətirib qoydu:

· Otur, Nazər, ayaq üstdə qalma.

· Sağ ol, Gülşən, tələsiyirəm, - deyib, Nazər ayaq üstə da​yan​maqda davam etdi.

· Camaatın forsuna bax ha.., oturmağı özünə sığışdırmır, – dillənən Səbinə idi.

Gülşən ona gözağartması verdi, ancaq qız deyəcəyini dedi:

· Otur də..ə, noolar gürzə olanda.

Nazər zarafata cavab verdi:

· Nədi, gürzəliyimə inanmırsan?

· Əlbəttə yox! Mən də elə bilirdim bu, pəhləvan cüssəli, dağ boyda bir oğlandı. Sən demə nə, nə, qaraboz bir kənd uşağı. Yə​qin o tutduğun oğru da piyan imiş, özü yıxılıb, sən də yazığın əl-ayağını sarımısan. 

Qızın qəhqəhəsi çölü başına götürdü.

Əlində yaba qayıdan Validə qızlara təpindi:

· Ehey, özünüzü yığışdırın, oxlovu başınızda sındıraram ha! Uşağı niyə utandırırsız? Onun kimi oğulbala heç bütün Qarabağ​da yoxdu.

· Buna uşaq deyirsən, bibi? Bu, bəlkə də 4-5 il birinci sinif​də qalıb. Görmürsən, dədəm yaşda görünür? – Səbinə atmacala​rın​dan qalmırdı.

· Bəsdi, Səbiş, zarafatın da yeri var, – deyərək Gülşən onun qolundan tutub alaçığa çəkmək istədi. Səbinə baxışlarını düz oğ​lanın gözünün içinə zilləyib qəribə bir tərzdə, toyda oynayıb çiyin atan qızlar kimi çiyinlərini oynadıb:

· Hmm... - ədalı bir səs çıxararaq alaçığa keçdi.

Nazərin nəzərləri ilişib qalmışdı alaçığın qapısında. Validə yabanı ona uzadanda sanki yuxudan ayıldı.

· Al, oğlum, get işini gör.

Sonra oğlanın bir az pərt olduğunu hiss edib, onun könünü al​maq istədi:

 - Birdən xətrinə-zada dəyər ey? Mənim bu başı batmış qay​nım qızı yaman zarafatcıldı. Guya bura köməyə gəlib. O gələndən üç gündü ki, peşəmiz deyib gülməkdi, iş-güc də tökülüb qalıb.

Azca duruxub əlavə etdi:

· Amma yaman ürəyi təmiz uşaqdı. Nəyi varsa elə dilindədi diliyanmışın. Sən allah, incimə, bala.

· İncimirəm, xala, - Nazər yabanı alıb cavab verdi, – Allah bizi elə incidib ki, ömrümüzün axırınacan bəsimizdi. Bəndənin incitməyindən nə çıxacaq? - və cəld dönüb getdi.

· Elə demə, bala, elə demə. Allah atanıza qəni-qəni rəhmət elə​sin.

Ancaq arvadın kövrəlmiş halda dediyi bu sözləri özündən başqa kimsə eşitmədi. Nazər xeyli aralanmışdı.

Qızlar alaçıqdan çıxanda Validənin başına bağladığı yaylığın ucu ilə gözlərini sildiyini gördülər.

Birinci Səbinə dilləndi:

· Nə oldu, ay bibi, sənə? Niyə ağlayırsan?

· Heç, bala, bənd olma, ağlamıram, niyə ağlayıram?

· Yox, nəsə olub, – Gülşən də anasının üzünə diqqət kəsildi.

· Gedin, işinizdə olun, küçüklər! – Arvad özünü toxtadıb sə​sini qaldırdı:

· Qoca arvadam, hərdənbir kövrəlməyə də haqqım yoxdu?

Qızlar susdular. Validə kətməni götürüb bostana tərəf getdi. On-on beş dəqiqədən sonra qızlar da gəlib onunla bahəm alaq ot​larını təmizləməyə başladılar. Sahənin başına çatanda Validə şu​mun kənarında oturub qızına dedi: 

· Gülşən, bala, nədənsə yaman susamışam. Qaç get böyük parçı doldur gətir içək.

Gülşən çadıra tərəf getdi. Səbinə də gəlib bibisinin yanında oturdu. 

· Bilirsən, bala, Allah heç kəsi yetim qoymasın. Yetimlik çox pis şeydi – Validə söhbətə başladı – Mən özüm də yetim olmu​şam, ona görə də yetim görəndə içəridə ürəyim əsir.

· Kimdi yetim, ay bibi?

· Budey, bu Nazərgili deyirəm də. Bunların bir yaxşı ataları vardı. Beş-altı il bundan əvvəl avariyaya düşüb öldü. Anaları Gülbahar cavan ikən qaldı doqquz körpə yetimin əlində.

· Belə də..e! Bunu bilmirdim.- Qız təəccübləndi.

· Hə, qızım, ancaq nə anaları, nə də uşaqlar heç vaxt özlərini sındırmadılar. Zəmanə, ehtiyac nə qədər onları burum-burum bur​sa da, heç kəsə əyilmədilər. Dişnən, dırnaqnan torpaqdan yapışıb yaşadılar. Heç kimə boyun əymədən, sırtılmadan, abır-həyanı itir​mədən böyüdülər, əlləri çörəyə çatdı.

· Buna görə kövrəlmişdin, bibi?

· Düzün axtarsan, hə, bala, gədə ürəyimin başını oddadı.

· Nə dedi axı? Onun sənnən nə işi?

- Yabanı verəndə dil-ağız elədim ki, birdən qızların zarafatı xətrinə dəyər. Çünki, siz yaxşı tanımırsınız, qızım. Mən onları bə​ləkdən tanıyıram. Olduqca öz mənliyini gözləyən, qürurunu əldən verməyən uşaqlardı. Rəhmətlik ataları də belə idi, hamısı ona çə​kib. Onun nə yaşı var ki, gəlib bu ilanmələməzin düzündə əlləş​sin. Onun tayları kənddə top qovur, bu yetim isə gecə-gündüz bu yovşanlıqda əlləşib-vuruşur ki, qışda anası un almaq üçün öz​gədən borc eləməsin. Neçə dəfə bizim kişi onlara əl tutub, borc pul verib, sannı qoz kimi hamısını vaxtlı-vaxtında qaytarıblar. Hət​ta birinci dəfə kişi pulu geri almaq istəmirdi. Həmən bu Nazərin böyük qardaşı Çingiz pulu evin ortasına atıb getdi. Ta ona qədər biz tərəfə gəlmədi ki, axırda özüm gedib evlərində boynunu qu​caqlayıb könlünü aldım. Yalandan dedim ki, ay bala, kişi səni sı​nı​yırdı ki, görsün böyük kişi olmusan, yoxsa yox. Sən də, ma​şal​lah, zarafatdan qaçaqsanmış. Hə, ona gətirirdim axı. Hə, deyirəm, uşaqların zarafatı xətrinə dəyməsin. Nə cavab versə yaxşıdı? Dəy​məz, xala, bizim xətrimizə fələk elə dəyib ki, bəndənin dəy​məyindən inciməyə halımız qalmayıb. Elə bil ürəyimin başına od saldı gədə, – arvadın səsi kövrəldi. Başını qaldırıb çadıra tərəf baxdı:

·  Bu qız harda itib-batdı görəsən?

Səbinə susub qalmışdı. Bilmirdi nə danışsın. Handan-hana dilləndi:

 - Vallah, bibi, mən bilməmişəm. Axı mən elə bir söz də de​mədim... ona, – birdən qızı ağlamaq tutdu. Hönkürüb özünü bibi​sinin qucağına atdı.

· Yox, qızım, yox! Sənnik burda nə var ki? Ağlama, ayıbdı, görüb-eliyən olar.

Validə qızı birtəhər ovudub kiritdi.

Əlində su parçı gələn Gülşən bu mənzərəni görüb təəc​cüb​lən​di:

· Bu gün nə olub ey sizə? O yana gedirsən o ağlayır, bu tərə​fə gəlirsən bu. Yas düşüb, ya növbəti yası məşq eliyirsiniz? 

Validə suyun yarısını içib, yarısını da Səbinəyə uzatdı:

· Al , bala, üzünə su vur,duraq işimizin dalınca olaq.

Üçü də cərgə tutub alaq çəkməyə başladılar. Gülşən qəsdən sürətini azaldıb anasını xeyli irəli buraxdı. Hamıdan geridə qalan Səbinəylə bərabərləşəndə pıçıltı ilə soruşdu:

· Nə olmuşdu aa..z, niyə gözüyün lilini axıdırdın?

· Bir səhv eləmişəm, Gülü.

· Nə səhv, ay qız, iş görürsən ki, səhv də eliyəsən?

· E..ey, səninki də elə işdi. Belə, xətrinə dəymişəm ey Gürzə​nin. Bizdən bərk inciyib.

· Elə bu?

· Azdı? Yaxşı döyül axı. Tanımaza-bilməzə yazıq yetimi dirə​mişdim divara, qalmışdı kəkəliyə-kəkəliyə.

· Yalansa onu yazıq ilan vursun. O boyda oğrunu tutub əl-ayağını sarıyana yazıq deyirsən? Aaz, işini gör, mən də deyirəm görən nə baş verib. Özü də o, inciyən yetim-zad deyil. İnciyər də incisin. Gedib ağzını diriyər arxa, lilli sudan doyunca içər, incik​liyi də keçib gedər. Pah! Bilməmişdik!..

· Hər halda...

Gülşən Səbinənin sözünü ağzında qoydu:

· Halı-zadı yoxdu. Bəlkə qonaqlıq düzəldib barışığa çağı​raq? Sən anama çox da fikir vermə. Çoxdanın kövrəyidi. Yanında qarışqanı da ayaqlasan yarım saat heyfsilənəcək.

· Yaxşı düşmür də. Beş-altı günlüyə burdayam, niyə kimisə incidib küsdürməliyəm?

· Ay qız, alağını çək. Zarafatdan küsür, küssün də. Küsər, yerini ayrı salar, - Gülşənin son sözünə özünün də gülməyi tutdu.

· Utanmaz! – Səbinənin gülüşü bostana yayıldı.
Bütün günü yaba ilə qazıb soğan çıxardan Nazərin fikri-zikri qalmışdı səhərki söhbətdə. Utancaqlıq eliyib qızın zarafatlarına tutarlı cavab verə bilmədiyi üçün bir qədər pərt idi. Özlüyündə “xalxın qızına bax ha, birinci dəfə gördüyü oğlana girişib atmaca atır, mənim elə bacım olsa, başını baltalıyaram” deyə fikrindən keçirdisə də, Səbinənin iri ala gözləri, gülərüz, şirin sifəti, cazi​bədar bədən quruluşu tezliklə bu fikirləri süpürüb atdı. Nə qədər bu fikirlərdən ayrılıb diqqətini gördüyü işə yönəltmək istəsə də mümkün olmur, qız beynindən çıxmırdı. Hətta Çingiz də onun fi​kirli olduğunu hiss etdi:

· Ə, çıxartdığın bəsdi. İndi bunların torpağını çırp, topala cecimin üstünə.

Nazər eşitmədi, yabanı torpağın dərinliyinə soxub altını üstünə çevirməkdə davam edirdi.

· Ə, eşitmədin? Yuxulusan, nədi?

· Hay? Nə deyirsən?

· Dedim ki, bəsdi, qazma. İndi çırp, torpağını ayırtda, at ce​ci​min üstünə qurusun. Deyəsən huşun özündə döyül. Yuxu-zad görməmisən ki?

Nazər cavab vermədi. Yabanı yerə sancıb, başladı deyilən işi yerinə yetirməyə.

“Mütləq yabanı qaytaranda o qızın cavabını verməliyəm. On​da başa düşər ki, Gürzəynən zarafat nə olan şeydi. Üstümü unnu görüb elə bilir dəyirmançıyam.Yaxşı, ay toppuş qız, sən sən ol, mən də mən. Kaş Çingiz bircə günlüyə çıxıb iş dalınca bir yana gedəydi, onda lap yaxşıca verərdim o uzundillinin dilcavabını.” Bu və buna bənzər xəyallar Nazəri tərk etmirdi.

Axşamtərəfi məlum oldu ki, yabanı hələ sabah günortaya qədər qaytarmaq mümkün olmayacaq. Çünki, hələ soğan çıxart​malı xeyli sahə dururdu. 

Gecə çardaqda arxası üstdə uzanıb ulduzları seyr etdikcə Nazərə elə gəlirdi ki, onların çoxunu birinci dəfə görür. Bu gecə göydə sayrışan ulduzlar ona daha maraqlı və cazibədar görünürdü. Xə​yali xətlərlə onların bir neçəsini birləşdirib bir qız bədəni şəklinə saldı. “Qız bürcü”- deyə, fikirləşdi – “Görəsən budumu?” Sonra özünə gülməyi tutdu: “Axmaqlığıma bax, deyilənə görə, bürclər xırda topalarda olur, mən də göyün yarısını birləşdirib bürc de​yirəm”. Haradasa bir təyyarə səsi eşidildi, Nazər nəzərləri ilə ax​tarıb onun yanıb-sönən işığını tapdı. İşıq gözdən itəndə o da göz​lərini yumdu ki, yatsın. Amma yuxu yox idi. Birdən ağlına bir beyt gəldi:

Qoy uçur, uçsun xəyal göylərdə təyyarə tək, 

Durmuşam bir nöqtədə sabitü- səyyarə tək.

Nə qədər fikirləşdisə də, bu beyti haradan oxuduğunu yadına sala bilmədi. Ancaq həmin beyti ürəyində dönə-dönə təkrarladı. Fikirləşdi ki, şairliyi bacarsaydı, bunun ardını yazıb yaxşı bir qəzəl düzəldərdi.

Səhər tezdən Nazəri yuxudan qardaşının səsi oyatdı:

· Ə, dur, günortadı. İş-güc töküldü qaldı.

Nazər ayılanda gördü ki, doğrudan da yatıb qalıb. Gün xeyli qalxmışdı. Tez üstündəki nazik adyalı kənara atıb şalvarını əyni​nə çəkdi və çardaqdan yerə hoppandı.

· Mən gedirəm. İsti düşməmiş gərək gedim qayıdım. Sən şey elə.., soğanı çıxart qurtar, buralardan da yaxşı göz-qulaq ol, bos​tana heyvan-zad girməsin.

· Hara gedirsən ki? – Nazər soruşdu.

· Ağcabədiyə. Bazara dəyib, bir -iki adamla görüşməliyəm. Soğanı, qarpızı görüm bir yerdən sata bilərəmmi.

Çingiz iş paltarını dəyişib təmiz köynək - şalvar geyindi və piyada yola düşdü. Nazər onun ardınca bərkdən:

· Bərdə bazarına da dəyə bilərsən- deyib, öz təklifini də verdi.

Çingiz çevrilib əlini yellədi. Bu, o demək idi ki, “sən öz işində ol, bu, mənim işimdi.”
Nazər ürəyində bir qədər sevindi, sanki xeyli yüngülləşdi də. Çingizin xasiyyətinə yaxşı bələd idi. O, yalnız axşam şər qarı​şan​da qayıdacaqdı. Ona qədər Nazər dünəndən bəri onu rahat bu​raxmayan Səbinə məsələsinə də arxayınlıqla aydınlıq gətirə bilər​di. Daha doğrusu, bu dilli-dilavər qızın cavabını layiqincə verə bilərdi.

Günortaya yaxın Nazər çiynində yaba Abbasgilin bostanına tərəf addımlayırdı. “Ay dilli toppuş, dilin uzundusa indi qaba​ğım​da dayanarsan” – bu fikir beynindən keçən kimi ardınca başqa bir fikir gəldi: “Yazıq qızı niyə hədələyirəm? Lap axmağam deyəsən, zarafatı da başa düşmürəm. Bir də ayıbdı, yad adamların yanında yad qız uşağı ilə çənə-boğaz eləmək yaxşı deyil axı. Bəlkə o, qız uşağıdı, ağlı kəsmir, mənə nə deyərlər?” Bu son düşüncə onu bir qədər məyus etdi. İçində Səbinə ilə danışığa, heç olmasa adi çənə söhbətinə can atan bir istək vardı. Nazər bu istəyin, bu hissin nə​dən ibarət olduğunu o qədər də dərk etmirdi və ya dərk etməyə çalışmırdı. Bircə onun fərqində idi ki, o toppuş, dilli-dilavər, ala​göz qızın surəti gözünün qabağından getmir, onu qarabaqara izlə​yir. Bunu yaxşılığamı, yaxud pisliyəmi yozmaq hələ onun üçün çətin məsələydi. Hələ də ona qaranlıq idi ki, qızdan xoşu gəlir, yoxsa zəhləsi gedir. Daxilindəki hisslər beynindəki fikirlərlə qarı​şıb anlaşılmaz bir duyğuya çevrilməkdə idi. Burada acı ilə şirin, qaba ilə mülayim çulğaşıb  qəribə bir qarışıqlıq yaratmışdı. 

Nazər gəlib çatanda Abbas, Validə və qızlar alaçığın qaba​ğın​​da qurulmuş çardağın altında oturub içinə göyərti doğranmış ayran doğraması yeyirdilər. Onu görən kimi Abbas çağırdı:

· Yaxın gəl, Nazər. Yaxşı gəlmisən, qarpız yeməkdən do​yub, indi də keçmişik ağartıya. Sərindi, gəl bir dolça da sən iç.

· Sağ olun, Abbas dayı, iştaham yoxdu,- deyib, Nazər yabanı çardağa söykədi – Yabanı dünən çatdıra bilmədim, indi qurtarıb gətirdim.

· Ə, apar işlət. Məndə başqası da var. Bundan ötrü istidə ni​yə zəhmət çəkmisən?

Validə bir iri dolça ovduq töküb ona uzatdı:

· Ayrana nə iştah, bala, su kimi şeydi, çək başına, Aclığın var​sa töküm, doğrama elə.

Nazər qeyri-iradi dolçanı aldı.

Abbas yerindən qalxıb:

· Siz yeyin, mən atın hörüyünü dəyişib qayıdıram- dedi və uzundimdik kepkasını başına qoyub bostana tərəf addımladı.

Bayaqdan bəri altdan-altdan Nazərə göz qoyan Səbinə qəflə​tən dilləndi:

· Dəymədüşər oğlan, dünən sənə dediklərim zarafat idi. Xət​rinə dəymişəmsə bağışla.

Nazər qulaqlarına qədər qızardı, boğazı qurudu, nitqi tutuldu. Bunu hiss edən Validə oğlana sərbəstlik vermək məqsədilə:

· Bıy, çaynik qaynıyıb, dəmləməmişəm- deyərək durub ara​lan​dı.

· Hə, bağışladın? Sülh? – qız yenidən dil açdı.

Nəhayət Nazərin də dilindən qıfıl götürüldü:

· Əşi, mən də bağışlamasam Allah özü bağışlayar. Ta neyni​yək, sülh olmuyanda müharibə eliyəsi döyülük ha.

· Bax bu oldu yaxşı. Biz də öyrəndik ki, bu yovşanlı çöldə qəhrəmanlar da varmış.

Gülşən əmisi qızına gözağartması verdi ki, “bəsdi, uzatma”, ancaq qız ona məhəl qoymadı:

· Qəhrəman, nə qəhrəman! Lap romanlarda təsvir olunan ki​mi, ləqəbiynən – “Gürzə”!

Gülşən dillənməli oldu:

· A..az, bəsdi! Deyirəm sənə öhdə yoxdu də.

Səbinə davam edirdi:

· Amma, öz aramızdı, heç gürzəyə-zada oxşamırsan ha, üzün​dən, gözündən mülayimlik yağır.

Qız bu sözləri deyəndə elə bil özü də xeyli mülayimləşdi. Nazər bu məqamda onun olduqca zərif, xoşsifət və qəşəng bir qız olduğunun fərqinə vardı. 

Çardağın altına qayıdan Validə:

· Oğlum, niyə oturmursan? Otursana, - deyəndə Nazərə çat​dı ki, o hələ əlindəki ovduğu içməyib və tez dolçanı başına çəkdi.

    Arvad qızları məzəmmətlədi:

· Yenə uşağı sorğu-suala tutmusuz, amma huşunuz gətirmir ki, otur deyəsiz.

· Sağ olun, xala, gedirəm. Bostan yiyəsizdi.

Nazər qayıdıb getmək istəyəndə Validə yadına saldı:

· Bəs yabanı aparmırsan?

· Yox, xala, lazım olsa gəlib apararam.

Nazər bu cavabı özündən asılı olmadan verdi. Ancaq sonra fikirləşdi ki, belə daha yaxşıdı.

Gecə yerinə uzanıb gözlərini yumsa da, Səbinə xeyli müddət yuxuya gedə bilmədi, iki-üç dəfə o üz-bu üzə çevrildi. Axırda Gülşən yatdığı yerdən dilləndi:

· Nə olub, Səbiş, yerinə birə doluşub? Niyə çevrilə-çevrilə qalmısan? Bu saat çarpayını aşıracaqsan böyrü üstə. (Qızlar açııb-yığılan brezent çarpayıda yatırdılar).

· Nəysə yuxum qaçıb, – Səbinə cavab verdi və azca fasilə​dən sonra soruşdu:

· Gülü, sən bu Nazərgilin evlərində olmusan?

· Lap balaca vaxtı anamla getdiyim yadıma düşür. Nədi ki, a..az, yoxsa...

Səbinə ona sözünün dalını gətirməyə imkan vermədi:

· Yox, yox. Elə deyil, yozma!

Gülşən də sözünün dalını ayrı cür tamamladı:

· Deyirəm, bəlkə gündüz o qədər gürzə-gürzə dedin ki, indi yuxuna ilan- çayan girir?

Səbinə:

· Qələt eliyir! – dedi və adyalı başına çəkib gözlərini yumdu.

Ancaq onun yatmaq cəhdi əbəs idi. Birdən ona elə gəldi ki, son bir-iki gündə bir neçə yaş böyüyüb. İlk dəfə idi ki, o, özünün qız olduğunu qabarıq şəkildə hiss edirdi. Səbinə onunla yeniyet​mə oğlan uşağı arasında nə isə qəribə bir sərhəd olduğunu sanki elə bu axşam başa düşmüşdü. Cəmi bircə il bundan əvvəl həmya​şıdı olan oğlanlarla döyüşən, vuruşan, hətta güləşməkdən belə, çə​kinməyən Səbinə indi-indi (ələlxüsus bu axşam) bunun qəbahət olduğunun fərqində idi.

Bütün bunlarla bərabər, Səbinə ilk dəfə hiss edirdi ki, onda bu qarasaç, qaragöz, möhkəm bədənli oğlana qarşı qəribə bir duy​ğu var və o, bu duyğudan bərk qorxdu, canından üşütmə keçdi. Ya​rı maraq, yarı qorxu və yarı qəribə rəğbətdən ibarət olan bu duy​ğular bir-birini əvəz edə-edə onu sanki gicəlləndirir, fikrinin bir yerdə qərar tutmasına mane olurdu. 

Elə bu anlaşılmaz, qarışıq duyğular dənizində də onu yuxu apardı...
5. Gülşən

Çoxdan Validənin könlündən keçirdi ki, qızı Gülşəni Gülbaharın oğlanlarından birinə versin. Hətta zarafata salıb Gülbahara da demişdi:

· Ay qız, kirvə nədi? Zəhləm bu sözdən gedir. Əməlli-başlı qohum olmaq lazımdı.

Gülbahar onun hansı simə toxunduğunu yaxşı başa düşsə də, yayındırıcı cavab vermək istəmişdi:

· Validə, xətrimə dəyirsən ha. Səndən yaxın mənim kimim var?

Validə hədəfin yayınmasına imkan yeri qoymamışdı:

· A..az, belə ora-bura burcutma ey, göyə də çıxsan qızımı oğluna verəcəm! –deyərək bərkdən gülüb Gülbaharı qucaqlamış​dı. O zaman hələ Gülşənin on bir yaşı vardı və Gülbaharın da əri sağ idi. 

Əflatunun ölümündən sonra belə zarafatlar yaddan çıxmışdı.

Son günlər, xüsusən bu oğru tutmaq və gürzə söhbəti yayıl​dıqdan sonra Validənin də kirvə uşaqlarına marağı artmışdı. Artıq onlar ad-san çıxarmış, kənddə sayılıb-seçilən oğullara çevrilmiş​di​lər. Bütün bunları və eyni zamanda qızı Gülşənin yetkinlik ya​şı​na çatdığını nəzərə alsaq, Validə əslində düzgün fikirləşirdi. Gö​zü​nün qabağında öz halal zəhməti ilə böyümüş və yeri gəlsə kən​din bu yaşda cavanlarının üçünə-dördünə cavab verə bilən Çingizi qo​yub, özünə başqa kürəkən axtarmaq səfehlik olardı.

Validə yaxşı bilirdi ki, indiki cavanlara təsir və təzyiq gös​tərmək faydasızdı, onlar öz bildiklərini babalarına da verməzlər. Ona görə də ehtiyatlı tərpənir, Çingiz onlara gələndə müxtəlif bə​hanələrlə qızla oğlanı tək buraxırdı ki, bəlkə ağıllarına istək, mə​həb​bət söhbəti gələ. Ancaq bu söhbət qızla oğlanın arasında nə ağıla, nə də ağıza gəlmirdi ki gəlmirdi. Hətta bir neçə gün əvvəl arvad Çingizə bu barədə eyham da vurmuşdu. Axşamtərəfi Çingiz onlara gələndə Validə demişdi:

· Oğlum, bura sənin öz evindi, utanıb çəkinmə, çirkli köy​nəklərini gətir Gülşən yusun. Elə qardaşınınkını da gətir.

· Sağ olun, xala. Ehtiyac yoxdu. Özümüz öhdəsindən gəli​rik, - deyə, Çingiz cavab vermişdi.

Arvad sözü bir qədər mətləbə yaxınlaşdırmaq məqsədi ilə:

· Bala, Gülbahara ta indi gəlin lazımdı ey, gəlin. Özü qoca​lır, evin də qarğaşası artır. Siz də ki heç tərpənmək istəmirsiniz. - deyib, zarafatyana oğlanı qınamışdı.

Çingiz deyəsən eyhamı başa düşməmiş, zarafata zarafatla ca​vab vermişdi:

· Gülbahar hara qocalır. Kişi tapsam onun özünü ərə verə​rəm. O ki qaldı bizə, özümüz elə qız kimi bir şeyik, hələ belə söh​bətləri yada salmağa vaxtımız yoxdu. Bu tərəfdən də başımızın üstünü müharibə alır. Belə vaxtda kimdi o barədə düşünən. Bir də gördün hamımızı yığıb basdılar Qarabağa, müharibəyə.

Arvad qeyri-ixtiyari qulağını çəkib:

· Allah eləməsin , bala, - demişdi, - hökumət var, haq var, di​van var. Ermənilərin də sözünü kəsən tapılar.

· Hökumət dağılır, ay xala, ermənlərə dil verən elə Moskva hökumətinin özüdü, yoxsa onlarda cürət hardaydı.

Bununla da söhbət bitmişdi.

Çingiz, ümumiyyətlə, azdanışan idi. Tanıyanlar deyirdilər ki, rəhmətlik atası da belə imiş. Bəzən saatlarla söhbətə qulaq asar, amma ortada “hə”, “hı” kəlməsindən başqa ağzını açıb bir cümlə də danışmazmış. Düzdü, oğlu Çingiz o qədər də lal-dinməz de​yildi, ancaq nəzərə çarpacaq dərəcədə az danışırdı. Adətən azda​nışan adamlar digərlərinə nisbətən xeyli səbirli olurlar. Çingiz isə belə deyildi. Onda haqsızlığa qarşı çılğın bir dözümsüzlük var​​dı və bunun da hesabına tez-tez dava-dalaşa düşərdi. Onun tay-tuşları ilə yumruq davasına çıxmağının bir səbəbi də elə qara​dinməzliyində idi. Çünki, elə məsələlər vardı ki, söhbət, söz onu yoluna qoya bilərdi. Hələ məktəb illərində Çingiz öz yaşıdları arasında qolunun qüvvəsi ilə seçilirdi. Onun ədalətsizliyi və ya​lan​çılığı görən gözü yox idi. Bəzən öz-özünə fikirləşirdi ki, əlində hakimiyyət olsaydı yalançı, ikiüzlü, oğru və rüşvətxor adamların kökünü kəsərdi. Oğru Bəşiri Nazər yox, o tutsaydı, çətin ki, Bəşir səhərə salamat çıxaydı.

Validənin qızı Gülşən də ilk baxışdan soyuqqanlılığı ilə nəzərə çarpan qız idi. Bəzən adama elə gəlirdi ki, bu qızın yanında toyla vayın o qədər də fərqi yoxdu. Sanki sevgi, məhəbbət hissləri bu qızdan yan keçmişdi və bu məsələdə hələ o, necə deyərlər, diva​rın o üzündə idi. Üstəlik Gülşən o qədər də gözəl qız deyildi. Qa​rabəniz, orta boylu, baxışlarından biganəliyi asanlıqla görünən orta gözəllikdə yeniyetmə idi. Bu biçimdə qızlardan dilli-dilavər, gülərüz olanlarına suyuşirin deyirlər. Ancaq bu sözü Gülşən haq​qında demək olmazdı.

Həyatı görüb-götürmüş, təcrübəli və həssas bir qadın olan Validə​nin qızından yana indidən narahat olması, əlbəttə, əsassız deyildi və yuxarıda yazılanları da nəzərə alsaq başadüşülən idi. İndi zəmanə otuz il bundan əvvəlki deyildi. Heç kəs heç kəsin qa​pısına ortada istək olmadan, elə-belə, özyanından durub qohum ol​​maq xatirinə elçi gəlmirdi. Qızının təhər-tövründən Validə başa düşür​dü ki, onu iki-üç ilə ərə verməsə, sonra böyük çətinlik yara​na bilər.

Bir dəfə Validə Gülşəni məzəmmətləmişdi:

· Bala, o Çingiz buralara gələndə qaş-qabağını elə tökürsən ki, elə bil sənə bir zərəri dəyir. Ayıbdı axı. Yazıq oğlanın sənə nə pis​liyi keçib?

· Ay arvad, - qız çəmkirmişdi, - əvvəla, o kimdi ki, mənə də pisliyi keçə? İkincisi də, mənim xasiyyətim belədi. Kimi yüyürüb darvazada qarşılayıram?

· Qızım, söhbət yüyürüb qarşılamaqdan getmir. Acılıq qız uşağı üçün pis xasiyyətdi. Adamda bir xoş üz olar. 

· Allah necə yaradıb, heyləyəm. Qəfildən şirinnəşmiyəcəm ki.

· Yazıq sənin qaynananın gününə. Bu xasiyyətnən sən gərək lıvırt yetimə gedəsən. - deyə, arvad alaçığın cecim qapalağını hirs​​lə yuxarı atıb bayıra çıxmışdı.

O gündın bəri Gülşən Çingiz, Nazər, ya başqa birisi gələndə o qədər qaş-qabaq tökməsə də, gülərüzlüyə doğru da istənilən qə​dər dəyişməmişdi. Dəyişiklik ondan ibarət idi ki, verilən salamı alırdı, yeri gəlsə çay töküb gətirirdi, vəssalam.

İndi qaynı qızının (ozü də Gülşəndən bir yaş kiçik) ikicə gü​nün içində yad oğlanla “cükküldəşməsini” görüb acığı tutsa da, özünü bilməməzliyə qoyurdu. Əvvəla, bunu bildirməyə o qədər də əsas yox idi. İkincisi də, fikirləşirdi ki, lap yaxşı olur, qoy mə​nim bu kütbeyin qızım barı heç olmasa özündən balacadan öy​rənsin ki, dünyada nə var, nə yox.

                               6. Yenə Səbinə

İki gün idi ki, Səbinə qaradinməz olmuşdu. Bu şən, aynaq, səs-küyü ətrafı bürüyən qız birdən-birə nəzərəgələcək dərəcədə ciddiləşmişdi. Bunu hamıdan əvvəl (daha doğrusu qızı Gülşəndən tez) başa düşən Validə günorta çay içilən zaman soruşdu:

· Səbiş, qızım, gözümə birtəhər dəyirsən, xəstələnib eləmə​mi​sən ki?

· Yox, ay bibi, niyə xəstələnirəm? – deyə, Səbinə gülümsədi.

· Evinizin xiffətini eliyirsən? – Validə qəsdən sual verdi.

· Ha... ha! Xiffət ha..! – Səbinənin gülüşü əvvəlki kimi ətra​fa yayıldı, – Evimizdən gəldiyim heç həftə deyil, – gülə-gülə də durub bostana tərəf getdi.

Səbinənin güldüyünə baxmayaraq, onun üzündə nigarançılıq aydın sezilirdi. Validə başını sağa-sola döndərib kişi xeylağının ol​madığını yəqinləşdirsə də, əyilib Gülşənin qulağına pıçıldadı:

· Birdən qız birinci dəfə xəstələnib eliyər, qorxar.

Gülşən acıqlandı:

· Bəsdi, ay ana, sən deyən çoxdan olub,- sonra səsini eşidi​lə​cək dərəcədə qaldırdı:

· Sən də bir şeyi qaraladın, qurtardı də..ə! Heç nə yoxdu.

Gülşən bir qədər aralansa da, Validə arvad yenə astadan, qızının eşidəcəyi tonda:

· Olmasın də..ə, bala, amanat uşaqdı, özü də qız uşağı,- dedi və durub keçdi çadıra. 
Axşamüstü Nazər peyda oldu. Validədən başqa hamı bostan​da idi. Nazər salam verib dedi:

· Xala, yabanı aparmağa gəldim. Yenə lazım olub. Kəndə la​pet gedir. Bostanın alağ-ulağını yığıb mallara göndərmək istəyirik.

· Noolar, oğlum, yaxşı eliyirsiz. Deyəsən, uşaqlar bostana aparıb, indi gətirərəm.

· Zəhmət çəkməyin, xala, özüm götürərəm,- deyib, Nazər bostana tərəf getdi.

Validə özünü çardağın altında yır-yığış eliyən kimi göstərsə də, bir gözü bostan tərəfdə idi. Arvad son günlər fikirli olan Səbinə​nin gül kimi açıldığını, sifətində işıq əmələ gəldiyini uzaqdan-uzağa aydınca gördü.

Nazər çox dayanmadı. İki-üç dəqiqədən sonra yabanı çiyninə qoyub, cəld addımlarla çıxıb getdi.

Validə Səbinənin nədən intizar çəkdiyinin səbəbini özü üçün xeyli dərəcədə aydınlaşdırdı. “Yaşının pis vaxtıdı” deyə, düşündü və qərar verdi: “Evlərinə göndərmək lazımdı. Qız uşağına çox da etibar eləmək olmaz. Başımıza iş açar, camaat arasında bədnam olarıq”.

Axşam yatağa girəndə Abbasdan soruşdu:

· Səhərdə, o biri gündə kəndə tərəf ayağın düşəcək?

· Hə, sabah getməliyəm. Kolxoz dağılır. Deyirlər malı-mülkü böləcəklər. Gedim görüm nə məsələdi. Necə bəyəm? Neynirdin ki?

· Deyirəm getsən, qızı da aparardın, Səbinəni. Deyəsən kənd üçün darıxır.

· Hə, onsuz da aparmalıyam. Anası beş günlüyə icazə ver​miş​di. Sabah bir həftə tamamdı.

Ertəsi gün saat 11 radələrində Nazər yabanı qaytarıb gətirən​də gördü ki, Abbasgilin çardağının yanında sarı rəngdə 06 marka​lı bir “Jiquli” dayanıb. Əlli-əlli iki yaşlarında tanımadığı maşın yi​yəsi onları tələsdirirdi:

· Abbas , bir az cəld olun, hüzrə də getməliyəm, gecikirik.

Abbas hayladı:

· Səbinə, tələs, çıxırıq.

Səbinə əlində pal-paltar sumkası alaçıqdan çıxdı. O, maşının ya​nında Nazəri görüb təəccübləndi. Sumkanı maşının arxa otura​cağına atıb geri qayıtdı və ardınca çıxmış Validə və Gülşənlə öpü​şüb görüşəndən sonra Nazərə tərəf dönüb:

· Sən də salamat qal, Gürzə, -dedi, sonra mənalı bir təbəs​süm​lə əlavə etdi:

· Çalış bu yovşanlıqda itib-batmayasan.

Cəld arxa oturacağa əyləşib qapını çəkdi. Maşın yerindən tər​pə​nib torpaq yolla Kəhrizli kəndinə tərəf istiqamət götürdü.

“Yovşanlıqda itib-batmamağın” məxsusi bir eyham olduğunu Validədən başqa heç kim, hətta söz yiyəsi Nazər özü də başa düş​mədi.
 Nazərin heç başa düşəcək halı da yox idi. O, qızın qəflətən çıxıb getdiyindən, çatdırıb onunla bir kəlmə də kəsə bimə​di​yin​dən o qədər dilxor olmuşdu ki, günün istisindən yanıb qaralmış sifəti indi qırmızıya çalırdı və gözlərinin dərinliyində sanki çox​dan bəri çöküb qalmış kədər indi üzə çıxmışdı.

Deyəsən bu, ilk məhəbbətin əlamətləri idi...

7. Bazarda

Sentyabr ayının əvvəlində bostançıların əl-ayağı Ergidən de​mək olar ki, yığışmışdı. Tək-tük adamlar gözə dəyə bilərdi ki, on​lar da axırıncı ura məhsullarını yığışdırır, çardaqlarını söküb kənd​lərinə aparmaqla məşğul idilər.

Çingizlə Nazər avqustun 25-də bostanda axırıncı dəfə oldular və çardaqlarını söküb Hidayətin lafetinə yüklədilər.

Bu yay Çingiz üçün uğurlu olmuşdu. Həm yaxşı məhsul gö​tü​rülmüş, həm də rahatlıqla satılmışdı. Bundan əlavə, o, Bəşirdən aldığı malları da üç gün əvvəl Bərdə bazarında yaxşı qiymətə sata bilmişdi. İndi əlindəki pulla anasına və bacı-qardaşlarına əyin-baş, ən əsası Ağcabədi bazarından qapılarına sağmal inək al​maq olardı. Hesablamışdı ki, bütün bunlardan sonra gələn yaya qə​dər evdə pul da qalacaqdı.

Ölkədə vəziyyət get-gedə pisləşirdi. Həm Bakıdan, həm də Yuxarı Qarabağdan gələn xəbərlər ürəkaçan deyildi və vaxt öt​dükcə də ağırlaşırdı.

Ermənilər Dağlıq Qarabağda açıq-aşkar bir neçə kəndi yan​dır​mışdılar. Ölkədə hökumətsizlik baş alıb gedirdi. Xəbər gəlirdi ki, Bakıda xalq bütün günü mitinqlərə toplaşır, azğın erməniləri ci​lov​lamaq üçün hökumətdən iradə və hərəkət tələb edir. Respublika hökumətində nə qətiyyət vardı, nə də hərəkət. Moskva isə açıqdan-açığa Azərbaycanla düşmənçilik mövqeyində idi. Doğrudur, üz​də, adi rəsmi danışıqlarda ruslar bunu büruzə verməsələr də, qu​duzlaşmış erməni millətçilərinin və separatçılarının qarşısını al​ma​ğa hər cür mane olurdular.

Söz yayılmışdı ki, daha hökumətdən heç nə gözləmək olmaz, camaat özü könüllü batalyonlar yaradıb Qarabağda döyüşə get​mə​li olacaq. 

Gülbahar arvad axşam xörəyini stola gətirib mətbəx bıçağı ilə təndir çörəyini doğraya-doğraya soruşdu:

· Uşaqlar, bazar günü havaxtdı?

· Sabah yox, o biri gün, – Çingiz cavab verib dərhal maraq​landı:

· Neynirsən? Bazarlıq işin var?

· Deyirəm, ay bala, irəlidən qış gəlir, bu tərəfdən də dava ge​dir. Bahalaşma-zad ola bilər. Bəlkə qapımıza bir sağmal inək alaq, hə..ə? – Gülbahar yarı qərarlı, yarı məsləhət formasında da​nışırdı.

Çingiz tez dilləndi:

· Onsuz da almalıyıq. Üzümüzə gələn bazar Ağcabədidən alarıq. Ləngitməyə dəyməz. Çünki, məni də bilmək olmaz, bir də gördün getdim müharibəyə.

Çingiz axırıncı sözü deyəndə arvad mətbəxə keçdiyindən “müharibə” sözünü eşitmədi. Qayıdıb gələndə dedi:

· Gərək mən də gedim bazara. Nə qədər olmasa inək seç​mək​də sizdən çox bilərəm. 

Nazər anasının sözünə qüvvət verdi:

· Düz deyir. Gedər, sağıb baxar. Bəlkə əmcəyi kordu, yaxud bərkəmcəkdi, ya da südü yağsızdı. Bunu arvad xeylağı yaxşı bilər.

Çingiz başını buladı:

· Gedir, getsin də. İstiyirsiz hamınızı yığım lafetə, aparım tö​küm bazara, nə xeyri var? Mal bazarı çox qatmaqarış, axmaq bir yerdi. Ağız deyəni qulaq eşitmir. Arvad xeylağının orda nə işi var?

Çingizin etirazına baxmayaraq, bazar günü Gülbahar arvad səhər tezdən durub oğlanları ilə mal bazarına getdi.

Bazar doğrudan da çox qələbəlık idi. Saat on birə kimi axtar​dıqdan sonra, nəhayət, xoşlarına gələn bir körpəli inək tapdılar. İnəksatanla razılaşıb pulunu vermək məqamında məlum oldu ki, Çingizdə Amerika dollarıdı və inəksatan dollar götürmür. Onda Çingiz kişiyə beh verib getdi ki, bazarın o biri başında dolları mə​zənnə ilə manata dəyişib qayıtsın. Bu vaxt hündür boylu, qırmızı sifət bir kişi inəksatana yaxınlaşıb ona ovcunda pul uzadaraq:

· Əyə, al pulu, inəyi bəri ver – deyib, inəyin kəndirindən yapışdı.

İnəksatan:

· Yox, qardaş, satdım getdi – deyib, kəndiri kişinin əlindən çəkmək istəsə də qırmızısifət açıq-aşkar həyasızlığına salıb kən​di​ri buraxmaq istəmirdi.

· Əyə, niyə satmısan? Bayaqdan mənnən çənə döymürdün?

· Əşi, nə olsun döyürdüm. Qiymətini verib alaydın də..ə.

· Əyə, verrəm də! Al bu pulu! – deyib, alıcı miqdarı bilin​mə​yən bir dəstə pulu zorla inəksatanın əlinə dürtmək istədi.

Bütün bunlar Nazərlə Gülbaharın gözü qarşısında baş verirdi. Gülbahar arvad bu həyasız alıcının ləhcəsindən onun Avşar kən​din​dən olduğunu başa düşmüşdü. Ona görə də Nazər işə qarışmaq istəsə də, ətəyini çəkib gözağartması vermişdi ki, baş qoşmasın.

İnəksatan:

· Ə, qardaş, belə, inəyi budu ey, bax bu arvada satmışam, Be​hini verib, indi də pulunun hamısını gətirməyə gediblər.

Qəflətən alıcı:

· Əyə, arvad qələt eliyir, arvad kimdi? – deyib, inəyin ipin​dən dartdı. – Mənim pulum pul döyül?

Söz kişinin ağzından çıxar-çıxmaz Nazər yerindən qopub onun ağzının üstünə elə bir kəllə zərbəsi ilişdirdi ki, şaqqıltısı ba​zarın o biri başında eşidildi:

Kişi:

· Vay, məni vurdular.. Öldüm!-deyəndə artıq, almaq istədi​yi inəyin ayaqları altında idi və ağzından qan axırdı.

Bir anda bazarda böyük bir dava düşdü. 

Artıq Çingiz də özünü yetirmişdi. Bazarda Avşar kəndindən olan iyirmidən artıq kişi iki qardaşı dövrələmə aralığa salıb əllə​rindəki dəyənək və şallaqla vurmağa çalışır, üst-üstə zərbələr en​dirirdilər. Bu zaman bir neçə polis nəfəri də haya gəldi. Ancaq da​vanı yatırtmaq mümkün deyildi. Qardaşlar arxa-arxaya verib özlərini qoruyur, zərbələrdən yayınmağa çalışırdılar. Qəfildən Çingiz onun başına dəyənək endirənlərdən birinin ağacını alıb başı üzərindən geriyə- Nazərə atdı və qışqırdı:

· Ə, ehtiyatlı ol! Arxadan vurmasınlar! 

Nazər dəyənəyi havada tutan kimi üstünə şığıyanlardan biri​nin elə birinci zərbədə vurub başını yardı.

Qarışıqlıqda ikinci bir nəfərin də başı yarıldı.

Çingiz əlinə başqa bir dəyənək də keçirmişdi və o saat da qarşısındakılardan birinin boynuna zərbə endirib onu çökdürdü.

Qara-qışqırıq, hay-küy və dava dalbadal açılan iki güllə sə​sindən sonra səngidi. Polislər havaya tapançadan atəş açmışdılar.

Birinci dəfə dava salan alıcını və Nazəri tutub polis maşınına basaraq polis idarəsinə apardılar. Çingiz aradan çıxmışdı.

İdarənin həyəti bazar adamları ilə dolu idi.

Nazəri və inək almaq üstə dava salmış kişini idarənin dəhli​zində saxlamışdılar. Kişi ağzı-burnu qanamış halda kətilin üstünə oturub hıqqıldayır, Nazər isə iki polis nəfərinin arasında ayaq üstə dayanmışdı və polislərdən biri onun qolundan tutmuşdu.

Hündürboy, səliqəli geyimli bir kişi otaqların birindən çıxıb onlara yaxınlaşdı:

· Kimdi, ə, o qoçu? – deyə, soruşub onların hər ikisinə baş​dan ayağa nəzər saldı.

· Rəis, bu köpəy oğlu on gün də olsa yatmalıdı,- deyib, inək​alan ayağa qalxdı.

Nazər söyüşü eşidən kimi qolunu qəflətən polis nəfərinin əlindən çəkib kişiyə sifətindən qüvvətli bir yumruq ilişdirdi. Kişi səndələyib polis rəisinin düz ayağına yıxıldı.

Polislər Nazərin qollarını burub üzünü divara çevirərək sax​ladılar. Bir polis nəfəri də kişinin qolundan tutub qaldırdı və ye​nidən kətilin üstündə oturtdu.

Rəis dodaqaltı qımışıb döyülmuş kişiyə müraciətlə:

· Ə, yekə kişisən, uşaq-muşağa qoşulub niyə dava salır​san?- dedi. Sonra əlavə etdi:

· Nə vaxta qədər sizin kəndin dava-dalaşıynan məşğul ola​ca​yıq? Bu mal bazarı bəyəm sizindi ki, orada ağalıq etmək istə​yir​siniz?

· Rəis, görmürsən günah məndə deyil?

· Yaxşı görürəm! Yoxsa elə bilirsən səni tanımıram? – de​yib, rəis xeyli ciddiləşdi və növbətçi polis kapitanına göstəriş verdi:

· Bu həyətdəki adamları dağıdın getsin. Sonra bu oğlanı (Nazəri göstərdi) kabinetə gətirin.

Nazəri kabinetə gətirəndə rəis çay içirdi. Stəkanı yerə qoyub:

· Ə, qoçuluq eliyirsən? Bu avşar camaatını niyə döyüb qırır​san, oğul? Bəs bilmirsən səni tutub basarlar, əlli-ayaqlı gedərsən?

Nazər başını qaldırıb rəisin üzünə baxanda onun sifətindəki xoş ifadəni dərhal sezdi.

· Rəis, məcbur elədi. Mənim atam rəhmətə gedib. O da ağ​zı​nı söyüşnən açdı.

Polis rəisi dava barədə bir söz deməyib soruşdu:

· Neçə yaşın var?

· On altı.

· Ə, yalan demə. Bicliyinə bax ha bunun! – deyib, rəis kapi​tana baxdı. Növbətçi kapitan başı ilə təsdiq işarəsi verdi. 

Rəis olduqca mülayim bir tərzdə:

· Bilirəm, - dedi, - məlumat almışam ki, o kişi təhrikçi olub davada. Amma sən də təqsirkarsan. Kim sənə ixtiyar verib ki, qar​şına çıxana kəllə atasan?

· Rəis, əgər yanınızda ananızı təhqir etsələr neylərdiz?

· Tutub basaram dama.

· Düzdü. Allah sizə vəzifə, paqon verib, onunla da hayıfı​nı​zı çıxa bilərsiz. Mənə də zəhmət yazıb, qol verib. Məcburam qol​larımı işə salıb hayıfımı alım.

Rəis yerindən qalxıb Nazərə yaxınlaşdı və barmağı ilə onun çənəsindən qaldırıb üzünə baxaraq:

· Mərd uşaqsan, xoşum gəldi səndən, - dedi. Sonra üzünü kapitana tutub:

· Bunu arxa qapıdan çıxarıb mindirin bir maşına, yolluyun evlərinə. Lazım olsa, çağırarıq, gələr. Bizə belə ürəkli cavanlar çox lazım olacaq.

Kapitan Nazəri kabinetdən çıxararkən rəisin səsi eşidildi:

· Get, bir də dava eləmə. İkinci dəfə bura düşsən, söhbət baş​qa cür olacaq. 
Bir həftədən sonra Çingiz özü tək gedib Bərdə bazarından təzə doğmuş bir inək alıb gətirdi. İnək iki gün yaxşı süd verməsə də (deyirdilər ki, sağılan heyvan bir gün əziyyət çəkəndə, yaxud yerini dəyişəndə iki-üç gün südü az verir), üçüncü gündən öynədə 7-8 litr süd verməyə başladı.

                                     8. Çingiz

1991-ci ilin sonu və 92-ci ilin əvvəllərində respublikada si​yasi vəziyyət xeyli kəskinləşdi. Ölkədə hərc-mərclik, hakimiy​yət​sizlik baş alıb gedirdi. Köhnə sovet rejimi dağılıb gedir, əvə​zində isə yeni bir qüvvətli hakimiyyət yarana bilmirdi. Çoxlu say​da partiyalar, hakimiyyəti ələ keçirməyə can atan qüvvələr peyda olmuşdu ki, bunların hələ kimə və nəyə xidmət etdiyini təyin etmək çətin idi.

Belə bir şəraitdə Ermənistan silahlı qüvvələri Dağlıq Qarabağ​da dalbadal kəndlərə hücum edir, yandırır, yerli azərbaycanlı əhalini öz doğma yurdlarından qovurdular. Artıq Ermənistanda yaşayan bütün azərbaycanlılar tamamilə qovulmuşdular. Ölkədə çoxlu say​da qaçqınlar əmələ gəlmişdi.

Pul getdikcə qiymətdən düşür, bazarlarda şiddətli bahalıq hökm sürürdü. Yaşayış amansız dərəcədə çətinləşmişdi. 

Xalq erməni qəsbkarlarına qarşı mübarizəyə qalxmışdı. Rayonlarda könüllülərdən ibarət müdafiə batalyonları yaranırdı. Bu başıpozuq dəstələr birtəhər əllərinə silah keçirib düşmənlə müharibə aparırdılar. Könüllü batalyonlar Xalq Cəbhəsinin çağı​rışı və təşəbbüsü ilə yaransa da, onların vahid hərbi rəhbərliyi de​mək olar ki, yox dərəcəsində idi. Buna görə də Dağlıq Qarabağda müharibə partizan əməliyyatları səviyyəsində gedirdi.

Dekabr ayının ortalarında bir gün Çingiz çiynində avtomat döyüş silahı evə gəldi. Gülbahar:

· Bala, bu nədi? Avtomatı hardan almısan?- deyə, həyəcan​la soruşdu.

· Müharibəyə gedirik. Könüllü batalyona. - Çingiz silahı mə​həccərə söykədi.

Gülbaharın rəngi kağız kimi ağardı, arvad səndələyib məhəc​cərdən yapışdı:

· Nə müharibə? - səsi güclə çıxdı.

Nazər qaçıb anasının qolundan tutdu:

· Ə, arvadı niyə qorxuzursan? Demirsən xəstəlik tapar? - deyə, qardaşını məzəmmətlədi.

· Niyə qorxur? - Çingiz toxtaq və arxayın cavab verdi. – Ha​mı gedir də. Ağdamın müdafiəsinə gedirik, iki gündən sonra Ağdam Xalq Cəbhəsinin qərargahında olmalıyıq.

Ertəsi gün Çingiz özü üçün iri bir əsgər çantası da tapıb gə​tirdi. Məlum oldu ki, Ağdam şəhərinin yaxınlığında sovet ordusu​nun böyük bir cəbbəxanası ələ keçirilib və neçə gündür ki, ora​dakı silah-sursatı daşıyıb könüllü batalyonlara paylaşdırırlar.

Beləliklə, Çingiz müharibəyə getdi.

Evin bütün qarğaşası Nazərin boynunda qalmışdı. Səhər tez​dən məktəbə gedir, günorta gəlib bir az dincəldikdən sonra dərs​lərinə baxır, həyət-baca, odun-ocaqla məşğul olurdu. Nazər dərs​lərini əla oxumasa da, yaxşı oxuyurdu. İmkan dairəsində hər bir tapşırığı yerinə yetirməyə çalışırdı. Ədəbiyyat və Azərbaycan dili dərslərindən bir qədər axsamasına baxmayaraq qiymətləri dörd​dən aşağı düşmürdü. Riyaziyyatdan isə güclü sayılırdı. Kitabda az-az məsələ və ya misal ola bilərdi ki, Nazər onun həllində çə​tinlik çəksin.

9. Məktub

Böyük tənəffüsdə məktəbin süpürgəçisi Yetər xala Nazərə yaxınlaşıb ona bir məktub uzatdı:

· Al, oğlum, – dedi, – poçtalyon gətirmişdi, tənəffüsü göz​lə​yə bilmədi, məndən xahiş elədi.

Nazər elə başa düşdü ki, məktub qardaşı Azərdən gəlib. Öz​lü​yündə düşündü ki, buna bax ha, gəlməyinə 5-6 gün qalıb, ərinməz-ərinməz məktub da yazır. Ancaq məktubu əlinə alıb baxanda gör​dü ki, bu, əsgər məktubu deyil. Zərfin üstündə yalnız çatacaq ünvan yazılmışdı: “Bayat kənd orta məktəbi, X sinif, Nazər Məmmədova”. Cəld məktubun kənarını cırıb içindən vərəqi çı​xart​dı. Bu, adi dəftər vərəqinin yarısı idi və orada yazılmışdı: “Gürzə! Niyə itdin, ay etibarsız? İlan da olsan adamın yadına dü​şürsən. Bizim tərəflərə də sürün, sənə sözüm var. İmza: S. (10a)”

İmzadan aşağıda ağ qalmış yerə karandaşla iri bir qarpız və ona dolanmış ilan şəkli çəkilmişdi. Nazərin ürəyi elə sürətlə dö​yündü ki, bir an içində sifəti qıpqırmızı qızardı. 

Məktub Səbinədən idi.

Nazər məktubu tələsik cibinə soxdu ki, uşaqlar görməsin. Ancaq məktub onun bir tərəfini yandırırdı. O, bu vəziyyətdə dərs​də otura bilməzdi. Ona görə də zəng vurulanda içəri keçməyib müəllimi gözlədi və icazə alıb getdi. Məktəbin darvazasından çı​xandan sonra hansı səmtə üz tutacağını kəsdirə bilmədi. Ona elə bir sakit və xəlvət yer lazım idi ki, oturub məktubu dönə-dönə oxu​sun və fikrini cəmləyə bilsin. Xeyli götür-qoy etdikdən sonra qərara gəldi ki, elə birbaşa Kəhrizliyə getsin. Yarım saatlıq yoldu. Axırıncı dərsi gözləyib Səbinə ilə görüşmək olar. Ancaq kənar adamların sorğu-suallarına da cavab lazımdı. Soruşanlara deyə bilməzdi ki, bura qızla görüşə gəlib. 

Buna da çarə tapıldı.

Həmin məktəbin müəllimlərindən birinin qardaşı da Çingizlə bərabər cəbhədəydi. Bərk ayaqda deyərdi ki, o müəllimdən (adı... adı?.. hə, Məhiş müəllim!) cəbhədəkilər barədə hal-əhval tutmağa gəlmişəm.

Nazər məktəbə çatanda axırıncı dərs gedirdi. O, darvazanın yanında dayanıb içəri keçməyin lazım olub-olmadığını müəyyən​ləş​dirirdi. Çox keçmədi ki, içəridən bir kişi çıxdı. Deyəsən müəl​limlərdən idi. Nazərə ötəri baxıb getmək istərkən birdən nəyisə xatırlamış kimi qayıdıb soruşdu:

· Kim lazımdı?

· Məhiş müəllimi axtarıram. 

Söz qeyri-iradi ağızdan çıxdı. Kişi dayandı. Sifətində təəc​cüb və maraq ifadəsi əmələ gəldi:

· Neynirsən onu?

· Onun qardaşıyla mənim qardaşım könüllü cəbhəyə gedib​lər, birlikdə. Dedim bəlkə hal bilər. Bizim çoxdandı xəbərimiz yox​du.

· Mənəm Məhiş müəllim! – Kişinin üzündəki təəccüb xoş bir ifadə ilə əvəz olundu:

· Deməli, sən Çingizin kiçik qardaşısan. Hə, xoş gəlmisən, oğlum. Gedək evə - kişi əl verib görüşdü.

· Yox, çox sağ olun, müəllim. Qayıtmalıyam.

· Hə, oğlum, mənim qardaşım gəlmişdi, dünən getdi. Hələ​lik salamatçılıqdı. Partizanlıq eliyirlər də. Nə bilim vallah.

· Bəs demədi Çingiz nə vaxt gələr?

· Deyəsən dedi. Hə, dedi ki, gərək mən gedəm, sonra Çingiz də gəlib əyin-başını dəyişsin.

Nazər gördü ki, söhbət çox uzansa zəng vurulacaq və hər şey batacaq. Ona görə:

· Çox sağ olun, müəllim. Anam narahat idi. Mən tez qayı​dım evə. Sağ olun!-deyərək, üzünü çevirib getdi.

Məhiş müəllim:

· Sən də sağ ol, oğlum, - deyib, yoluna davam etdi.

Müəllim uzaqlaşan kimi Nazər qayıdıb darvazaya tərəf ad​dım​lamağa başladı. Zəng vuruldu. Məktəbin həyətini səs-küy bü​rüdü.

Nazər yolun kənarındakı telefon dirəyinə söykənib dəstə-dəstə gedən səs-küylü məktəb uşaqlarına baxırdı. Ona elə gəldi ki, öz məktəbi buradakından xeyli fərqlənir. Həm uşaqların əyin-başına, həm də tərbiyəsinə görə.

Ondan bir qədər aralı keçən dörd qızın ardınca baxırdı. On​lardan biri yerişi və boy-buxunu ilə Səbinəyə çox oxşayırdı. Nazər nə qədər gözləsə də, həmin qız üzünü geri çevirmədi.

· Salam, ay Gürzə!. Xoş gəlmisən bizim ellərə! Sən hara, bu​ra hara?

Qəfil səsdən Nazər diksindi. Səbinə və yanında da qaraşın bir qız onun qarşısında dayanmışdı.

· Salam, salam! Xoş gördük, – həyəcandan qızın adı yadın​dan çıxdı.

Qızlar hər ikisi ona əl verdilər.

· Xalam qızıdı, Şəhanə, həm də sinif yoldaşım,– Səbinə son​ra da üzünü xalası qızına çevirib:

· Budu “Gürzə” ləqəbli qəhraman! - dedi, və ardınca Nazərə tərəf dönüb:

· Pis təqdim eləmədim ki, səni? - deyə, soruşdu və ala göz​lərini parıldadıb bic-bic güldü.

Nazərin yadına düşdü ki, axı Gülşən də Səbinə ilə bir sinifdə oxuyur.

· Bəs Gülşən səninlə bir sinifdə oxumur?

· Oxuyur. Bu gün icazəlidi, dərsə gəlməyib, - Səbinə cavab verdi. Sonra hiyləgərcəsinə:

· Hə, onu görməyə gəlmişdin? Evdədi get görüş,- deyib, xalaqızına göz vurdu.

· Yox, yox! - Nazər tələsik cavab verdi.

· Bəs, belə xeyirdimi? Məktəbimizin darvazasında durub qız​ların axrasınca boylanmaq üçün o boyda yolu gəlmisən? – ye​nə Şahanəyə göz vurub çiyinlərini titrədərək güldü.

· Məhiş müəllimlə işim vardı.

· Zavuçnan? Xeyir ola?

· Qardaşı bizim Çingizlə könüllü batalyona yazılıb cəbhəyə gediblər. Hal-əhval tutmağa gəlmişdim.

· Hə, belə de! – Nazər hiss etdi ki, qız tutulan kimi oldu, rən​gi dəyişdi.

· Kəndinizdə poçta zad işləmir bəyəm? Niyə məktub yaz​mır? – Səbinə mənalı-mənalı soruşdu.

· Kəndimizdə poçt da, poçtalyon da lap yaxşı işləyir. Bizə ya​zılan məktubları da vaxtlı-vaxtında alırıq, – deyib, Nazər məna​lı bir tərzdə qızın gözlərinə baxıb gülümsədi.

Səbinənin rəngi açıldı.

· Yaxşı, kəndinizi az təriflə.

Aralığa ani sükut çökdü. Nazər ətrafa göz gəzdirib gördü ki, onlardan başqa yolda heç kəs yoxdu, bütün uşaqlar çıxıb gedib. Bunu qızlar da hiss etdilər. Birinci Şəhanə dilləndi:

· Səbiş, gedəkmi yavaş-yavaş?

· Hə, gedək, – deyib, Səbinə məktəb çantasını sağ çiynindən sola keçirsə də, yerindən tərpənmədi. Sonra Nazərə üz tutub:

· Yaxşı ki gəldin. Səndən söz soruşacaqdım. Deyirlər sizin məktəb bizimkindən qüvvəlidi. Orda uşaqlar instituta girmək üçün fərdi surətdə müəllim də tuturlar, elədi?

· Eləsi də var. Nədi, ordan bura müəllim tutmaq istəyirsən?

· Vallah heç özüm də bilmirəm. Hazırlaşmalıyam axı. Az-çox babat bildiyim riyaziyyatdı. Amma qorxuram öz gücümə başa çatdıra bilməyim.

· Çatdırarsan, niyə çatdırmırsan? Hələ iki il var, – danışan Şəhanə idi, – Riyaziyyata nə var ey, ardıcıl öyrənəndə yağ kimi gedir. Başa düşmədiyin yerləri hər halda buralarda da soruşmağa müəllimlər var. Çətin tarix fənnidi. Oxuyub axıra çatanda əvvəli yaddan çıxır, – sumkasını çiyninə atıb:

· Getdik! – dedi və yavaş-yavaş addımladı.

Nazər və Səbinə də onunla bahəm ayaqlarını sürüdülər.

· Bəs sən özün hazırlaşmayacaqsan? – Səbinə Nazərdən so​ruşdu.

· Mən gələn ildən hazırlaşacam Allah qoysa. Hələ vaxt var.

· Hara hazırlaşmaq fikrindəsən?

· Texniki institutlardan birinə.

Yenə aralığa sükut çökdü. Yol ayrıcına çatmışdılar. 

Nazər:

· Yaxşı, qızlar, məni bağışlayın, qayıtmalıyam. – deyib da​yandı.

· Sağ ol, Gürzə! Hə, yaxşı yadıma düşdü! Gələn həftə bizi si​zin kəndə toya çağırıblar. Bəlkə mən də gəldim. 

Bu, Səbinənin yadına qəfildən düşməmişdi. Elə məktub ya​zıb onu çağırmaqda bir məqsədi də toya gedəcəyini bildirmək idi. Müəllim tutmaq, hazırlaşmaq və s. söhbətlər elə-belə, yayındırıcı bəhanələr idi. Deyəsən Nazər də bunu başa düşdü:

· Çox yaxşı, gözümüz üstə yerin var. Gözləyəcəyik – deyib, sağollaşmaq üçün qızlara əl verdi.

O, öz kəndlərinə çatana qədər hələ də Səbinəyə uzatdığı əlin​də ovcunun isti olduğunu hiss edirdi. İstilik gah onun sinəsinə yayılır, gah da qızın əl verdiyi ovcuna tərəf axaraq qəlbində qəri​bə bir üşütmə əmələ gətirirdi. Bu xəyal-hissiyat qatışığında bir də başını qaldırdı ki, öz darvazalarına çatıb və həyət adamla doludu. Əvvəl qorxdu, sonra gülüş səsləri eşidib toxdadı. Cəld darvazanın kiçik qapısını açıb içəri keçdi.

10. Azər

Azər əsgərlikdən qayıtmışdı. Qardaşlar öpüşüb-görüşdülər. Azər tanınmaz dərəcədə dəyişmişdi. Əsgərliyə gedəndə arıq, qa​rayanız bir uşaq idi. İndi enlikürək, hündürboy, möhkəm bə​dən​li bir oğlan olmuşdu. Hətta rəngi də ağarmışdı. O, Moskva ətrafında əsgəri xidmət keçmişdi.

Kənddə Azərin gözaltısı vardı. Bu, lafetsürən Hidayətin ba​cısı Səadət idi. Orta məktəbi keçən il bitirmiş, lakin təhsilini da​vam etdirmək üçün heç yana getməmişdi. Kənddə söz yayıl​mışdı ki, Səadətlə Azər məktublaşırlar. Səadət məktubu Azərin özünə - hərbi hissəyə yazır, cavabı isə Azərin dostu Natiq adlı oğlana yazdığı məktubun arasında alırdı. Natiqin bacısı Sürəyya Səadətin sinif yoldaşı idi və o da məktubu çatdırırdı.

Bu məktublaşma nə qədər məxfi saxlansa da, dedi-qodu, söz-söhbət ordan –burdan sızıb çıxırdı. Məsələdən Çingiz də xəbərdar idi. Əvvəl-əvvəl o, bunu elə-belə uşaq söhbəti hesab edirdi. Son​radan öyrəndi ki, münasibət ciddidir. Söz Gülbahara çatanda ar​vad narazılığını gizlətməmişdi:

· Noolub ey, belə tez? Nə vacibdi? Üstəlik, o qızın bir anası var ki, dillilikdə ad çıxardıb. Çingiz:

· Ay ana, dilli olub bizə neyniyəcək? Özləri bilər. Azər on​la​rı səndən də yaxşı tanıyır.

Bu söhbət beləcə də bitmişdi. Nazər və Çingizə nisbətən Azər bir qədər fərqli xasiyyətdə idi. O, bir qədər qapalı, ev-eşik işin​də o qədər də əlli-ayaqlı tərpənməyən, imkan düşən kimi işi-gücü o biri qardaşlarının üstünə atıb aradan çıxan bir adam idi. Buna görə də nə çöl-bayır, nə də ev işlərini yerinə yetirəndə ona ümid bağlamırdılar və iş bölgüsündə də çox vaxt nəzərə almır​dılar. Azər ancaq öz xoşu ilə kömək etsəydi edərdi.

Gülbahar əvvəlcədən nəzərdə tutmuşdu ki, evlənən kimi onu ayıracaq. Qonşu arvadlarla bu barədə söhbət düşəndə deyərdi:

· Qoy mənə arxayın olub geri qalmasın. Vaxtında ev-eşik sa​hibi olsun. Həyatın tələbləri ilə ayaqlaşsın.

Əsgərlikdən sonra Azər xeyli dəyişmişdi. Hər bir işlə maraq​lanır, xüsusilə də çöl işlərində aktiv iştirak edirdi. İndi Gülbahar da oğlunun nəzərəgələn dərəcədə yaxşıya doğru dəyişildiyini, q​o​çaq və işdən qorxmayan bir cavan olduğunu görüb ürəyində se​vinirdi. “İndi də bu işləsin. Yazıq Nazər dərslərini oxusun. Uşaq lap əldən düşüb. Fağırı it yerinə də, qurd yerinə də hamı buyu​rur.” –deyə, fikrindən keçirən Gülbahar uşaqlardan heç olmasa, birinin də olsa, ali təhsil almasını çox arzulayırdı. 

Səbinə doğrudan da dediyi kimi toya gəldi. O, atası Fərhad, anası Güllü, əmisi Abbas, bibisi Validə və əmisi qızı Gülşənlə bir​likdə gəlmişdi. Nazərgildən toya Gülbahar və Azər getdilər. Nazər evdə qalmalı oldu. 

Nazər heç nə deməsə də, axşamüstü həyət-bacanı Yavərə tap​şı​rıb özü də toya getdi. Toy kəndin yuxarı məhəlləsində idi. Yaqub adlı bir kişinin oğlunun toyu idi. Nazər onları yaxından tanımırdı. Ancaq bilirdi ki, əsilləri Kəhrizlidəndi, sonradan Bayat kəndinə köçüblər. 

Nazər toy mağarına çatanda artıq Abbasgil getməyə hazırla​şırdılar. Kişilər həyətdə dayanıb arvadların çıxmasını gözləyir​di​lər. Çox keçmədən qadınlar da çıxdılar. Nazər Abbas, Validə, Gülşən və Səbinə ilə görüşdükdən sonra, Səbinənin ata və anasına da baş endirib salam verdi.

Abbas qardaşına:

· O oğru Bəşirin axırına çıxan bu oğlandı! – deyib, Nazəri göstərdi.

· Hə, ay maşallah, qəhramansan ki!

Fərhad kişi Nazəri başdan ayağa gözdən keçirtdi. Birdən ya​dına düşdü:

· Ə, Yoxsa o “Gürzə- Gürzə” dedikləri budu?

· Hə, özüdü ki, var.

Nazər utandığından qulaqlarına qədər qızardı. Fərhad kişi oğ​lanın utandığını görüb:

· Sağ ol, oğlum, – dedi, – bu camaatın canını yaman qurtar​mısan o quldurun əlindən. Halal olsun! – Sonra dönüb arvadlara göstəriş verdi:

· Oturun gedək! - və RAF-a tərəf addımladı.

Qonaqlar getdilər. 

Səbinə Nazərlə kəlmə kəsə bilməsə də, ata və anasının oğlanı görüb xoşladıqlarını hiss etdi. Bu, onunçün önəmli bir cəhət idi. Kim bilir, bəlkə gələcəkdə ortada ciddi bir fikir olsa, onu asan​lıq​la tanıyacaqdılar və kimliyinə, nəçiliyinə şübhə yeri qalmaya​caq​dı. Beynində bu cür fikirləri dolaşdıran Səbinə sanki birdən ayıl​dı: “Axmaqlığıma bax ha, neçə il bundan sonra ola biləcək bir şeyi (bəlkə də heç olmadı!) indidən beynimdə vuruşdururam”. Qəlbində öz-özünə dediyi bu sözlərlə də darvazada “RAF”-dan düşüb keçdi həyətə.

92-ci ilin yazı Nazərgilin ailəsi üçün çox böyük çətinliklərlə yadda qaldı. Çingiz qışda cəbhədən yaralanıb qayıtdı. İki aya ya​xın müalicə olunduqdan sonra yenidən cəbhəyə getdi. Onun müa​licəsinə pul lazım idi. Pul isə nəinki tapılmırdı, hətta qiymətdən elə düşürdü ki, həftənin əvvəlində inək ala bildiyin pula həftənin sonunda buzov da ala bilmirdin. Ona görə də heç kəs heç kəsə borc da vermirdi. İndi hesablaşma pulu kimi Amerika dolları gö​türülürdü.

Qardaşının müalicəsi üçün Nazər axırda inəyi satmalı oldu və satdı da.

Novruz bayramına bir həftə qalmış Azər Səadəti qaçırtdı və kənddə heç kəsə bildirmədən çıxıb Bakıya getdi. Gülbahar onun ünvanını soraqlayıb tapandan sonra Nazəri göndərdi ki, getsin on​ları kəndə gətirsin və el adəti üzrə toy eləsinlər.
 Nazər gəlib  Bakıda anasının sözünü çatdıranda Azər razı olmadı:

· Lazım deyil – dedi – İndi pul-pənə hardadı toya?

Nazər qayıdıb kəndə gedəndən iki gün sonra Gülbahar bir dəst kostyom, bir ədəd də nişan üzüyü alıb özü Bakıya gəldi. Gə​linini öpüb bağrına basdı. Qız ilk baxışdan arvadın xoşuna gəl​mişdi.

Azər işə girmişdi. Tikintidə işləyirdi və Yasamalda bir otaqlı ev kirayələyib ailəsilə orada qalırdı. Axşam oğlu işdən qayıdandan son​ra Gülbahar onu  toy eləməyə razı saldı. (Gəlin gündüzdən razı idi. Hansı qoşulub qaçan qız toydan imtina edərdi ki?)
· Oğlum, elimizin adəti var. Mən demirəm ki, sənə təmtə​raq​la toy eliyəcəm. Amma nə qədər olmasa da bir yığıncaq olma​lıdı ki, qonum-qonşu rəsmi evləndiyini bilsin. Xəlvət evlənmək olmaz axı. Adama min cür şunquruq qoşarlar.

· Ay ana, mən də istəyərəm ki, toyum olsun də. Kim istə​məz? Ancaq vəziyyəti nəzərə alıram. Pulu hardan tapacayıq? – deyə, etiraz etmək istəsə də, arvad onun cavabını verdi:

· Pul sənnik döyül, oğul. Toya hamı borc verir. Üç günlüyə alıb toydan yığılan nəmər puluynan da qaytarıb verəcəm. Sən iş​dən icazə al, bir həftəliyə. Sabah qayıdaq gedək.

Novruz bayramından bir həftə sonra Azərin toyu oldu. Gülbahar çox adam çağırmamışdı. Toyda iştirak eliyənlər əsasən yaxın qo​humlar və qonşular idi. Toydan dörd gün sonra Azərgil Bakıya qayıtdılar.

Aprelin əvvəllərində Çingiz cəbhədən iki günlüyə evə gəl​miş​di. Yarasını sağaldıb gedəndən sonra ilk dəfə idi ki, evə gəlir​di. Qayıdıb gedəndə cibindən bir az pul çıxarıb Nazərə verdi:

· Al pulu, qəndə, çaya, una verin. Bir də həyət-bacada göydən-göyərtidən əkin.

Nazər pulu əlinə alıb o üz- bu üzünə çevirib baxa-baxa (sanki həqiqi pul olub-olmadığını yoxlayırdı):

· Həyət-bacaynan iş aşmır. Bostan əkmək lazımdı.

· Harda? Kim əkəcək?

· Mən. Ergidə.

Çingiz səsini qaldırdı:

· Ə, boş-boş danışma. Sənnən bostan əkən olmaz. Otur dərs​lə​rini oxu. Cəbhədə vəziyyət xarabdı. Ölkədə başdı-başınalıq baş alıb gedir. Bir-iki aya özüm qayıdıb gələcəm. Qoyun bir görək nə olur?

Nazər cavabını verdi:

· Nə olacağını gözləmək üçün yaşamaq lazımdı. Yaşamaq üçün də çörək, çörəyə də pul. Gülbahar xəstədi, görmürsən necə öksürür? Dərman almağa pul yoxdu. Sən də başlamısan ki, qoyun görək nə olur.

Çingiz qardaşının dediklərinin həqiqət olduğunu bilirdi. An​caq onun tək-tənha bostan işinin öhdəsindən gələ biləcəyinə inan​mırdı. Yenə bir şəriki-zadı olsaydı köməkli nəsə eləmək olardı.

· Kimnən əkəjəksən, ə, bostanı?

· Tək.

· Başın xarab olub, nədi? – Çingiz əsgər papağını başına qo​yub, avtomatını da çiyninə keçirib həyətdən çıxdı.

11. Nazər

Nazər Ergiyə getmək üçün maşın axtarmaq məqsədi ilə ax​şam üstü kənd mağazasına tərəf getdi. Kəndin boş-bekar adamları da, işgüzar cavanları da axşamlar mağazanın qarşısına toplanar​dı​lar. Hər təzə xəbər buradan çıxıb bütün kəndə yayılardı. Mağa​za​nın baş tərəfində hündür çinar ağaclarının dibində taxtadan otu​racaqlar qoyulmuş, domino, nərd oynayanlar üçün qabaq stolu da yerləşdirilmişdi.

Əvvəlki vaxt olsaydı, lafetçi Hidayətə ağız açmaq olardı. İndi onun bacısını Azər qaçırtdığından ortada adət üsrə küsülülük vardı. Buna görə də Nazər nəinki ona söz deməzdi, hətta onunla qarşılaşsaydı yolunu dəyişməli idi.

Bu dəfə iş çox asanlıqla düzəldi. Nazər mağazaya çatar-çat​maz Elşadın QAZ 53-ü onun düz qarşısında dayandı. Elşad Nazərin xa​lası qızının əri idi. Ağdam rayon avtobazasında sürücü işləyirdi.

Elşad maşından düşüb Nazərlə görüşdü, hətta onu öpdü də. Hal-əhval tutandan sonra (elə bil çoxdandı kənddə yox imiş) so​ruşdu:

· Xeyirdimi? Sən hələm-hələm bu aralığa çıxan döyüldün? Nə lazımdı?

· Heç, sağlığınız.

· Birdən maşınlıq işin olar, deməzsən, sonra inciyərəm ha, qardaş canı! Əvvəla, biz qohumuq, bir-birimizin karına gəlməli​yik. İkincisi də, mən siz qardaşları çox istəyirəm. Soruş niyə?

· Soruşdum niyə? – Nazəri gülmək tutdu.

· Ona görə ki, mərd uşaqlarsız. Heç kəsə, heç bir namərdə bo​yun əyməmisiz. Elə mənim özüm. Hələ indiyənəcən bir QAİ işçisinə boyun əyməmişəm. Düzdü, pravam da alınıb, ştrafnoya da düşmüşəm, ancaq əyilib sınmamışam. Pulum olub, verib qur​tarmışam. Olmayıb açarı atmışam QAİ-nin üstünə, yəni bu maşın, bu da sən, qardaş canı.

Nazər ondan aralanıb getmək istəyirdi ki, Elşadın təklifini eşidib qulaqlarına inanmadı:

· Gəlsənə bazar günü gəzməyə çıxaq. Qarqara tərəf.

· Qarqara? Ergiyə? – Nazər təəccüblə soruşdu.

· Hə, Ergiyə.

· Xeyirdimi?

· Xeyir olmağına xeyirdi, lənət şərə! Orada yataqlardan 3 baş qoyun almalıyam, erkək. Dilimin bəlasına düşmüşəm, qardaş canı. Bizim qarajın dispetçeri var, Müslüm kişi. Oğluna toy eliyə​cək. Ağzım dinc durmadı, dedim ki, Müslüm kişi, heyvan-zad ala​sı olsan xəbər elə, ucuz taparam. Dünən kişi gətirib bir az pul verib dedi ki, day ət məsələsini sənə arxayınam. Mən də düşdüm dili​min bəlasına.

Nazər gülümsündü:

· Noolar, gedərəm sənnən, bazar günü boşam, imkan olsa, oradan çasta da dəyərik, Hüseynə.

· Dəyərik, niyə dəymirik? Səhər saat 7-də çıxarıq.

Söhbət burada bitdi və Nazər evə qayıtdı.

Bazar günü doğrudan da Elşad səhər tezdən Nazərgilin dar​va​zasında siqnalladı. Nazər tez geyinib əl-üzünü yudu və onlar yola düşdülər.

Elşad iki fermaya dəydi və sövdələşib üç erkək toğlu aldı. Toğluları maşına yığdıqdan sonra Nazərə dedi:

· Hə, indi, qohum, hara deyirsən gedək. Mən sənin ixtiya​rın​da. Ancaq elə et ki, günortadan sonra qayıdaq. Çünki, qoyun​la​rı axşam saat altıya Ağdama çatdırmalıyam, qardaş canı.

· Əvvəl sür bizim keçən ilki bostan yerinə baxaq. Oradan da hərbi hissəyə gedərik. Hüseynə sözüm var, – deyib, Nazər ka​binəyə oturub qapını örtdü.

Bostan yeri boş idi. Ancaq suvarma barədə bir məlumat yox idi. Yaxınlıqda bostançılar olsaydı soruşub öyrənmək olardı ki, suyu haradan alırlar. Keçən ilki artezian işləyir, yoxsa xarab olub? Maşını arteziyan quyusunun yanına sürdülər. Elektrik şkafı, transformator yerində olsa da, deyəsən, xarab idi. Nazər maşından düşüb işəsalma açarını qapadı. Ancaq cərəyan yox idi.

Mayor Hüseynov hərbi hissənin darvazasında gəzişirdi. Sü​rücünü gözləyirdi ki, rayon mərkəzinə getsin. Elşadın maşını gə​lib çatanda Hüseynovun UAZ-ı da darvazadan çıxıb dayandı. Hüseynov Nazəri yaxşı qarşıladı:

· Hə, qəhrəman, xoş gəlmisən. Səndən nə əcəb? Bəs Çingiz hanı?

· Çingiz dörd aydan artıqdı cəbhədədi. Könüllü batalyonda.

· Belə de. Yaxşı, mənə qulluq, tələsirəm, rayona getməli​yəm.

· Hüseyn dayı, mən gəlib bostan əkəsi olsam kömək üçün müraciət eliyə bilərəm? – Nazər utana-utana məqsədini anlatdı.

· Bu nə sözdü? Mənə də müraciət eləmiyib bəs kimə sözü​nü deyəcəkdin bu çölün ortasında? Nə problem var, qorxma, utan​​ma de. Nə lazımdı eliyərik.
· Suvarma artezyanı deyəsən xarabdı.

· Ə, boş söhbətdi. Sən gəl işə başla, saldat da, traktor da, silah da verəcəm. Arteziyanı da düzəltdirərəm. İstəsən səni lap evləndirərəm də! – mayor gülə-gülə UAZ-a oturdu.

· Bundan artıq day nə istəyirsən? – deyə, Elşad söhbətə qa​rışdı, – maşın da məndə, qardaş canı.

· Sağ ol, Hüseyn dayı. Onda gələn bazar gələrəm.

· Gəl, mütləq gəl. Özüm səni gözləyəcəm. Gecikmə, burda bostanı nə qədər faraş əksən bir o qədər yaxşıdı. Özün ki, bunu əla bilirsən, – mayor qapını çırpdı və UAZ torpaq yolla irəlilədi.

Gülbaharın böyük oğlu İsrafil də üç il əvvəl Ergidə bostan əkmişdi. Ancaq o vaxt yaxşı məhsul əldə edə bilmədi və bostan​çı​lığı atıb, arvadı Mənzurəni də götürüb Sumqayıta getdi. Qayın​larından biri orada təmir-tikinti idarəsində baş mühəndis işləyirdi. Elə onun köməkliyi ilə işə düzəlib ailə yataqxanasında birotaqlı ev də almışdı. Kəndə az-az gəlirdi. Axırıncı dəfə Azərin toyuna gə​lib səhəri günü də qayıdıb getdilər. Gülbahar onun vəziyyətini soruşanda o qədər də razı qalmamışdı. Şəhər yerində fəhləliknən nə qazanmaq olardı? Yenə sovet vaxtı olsaydı bilərdin ki, daimi işi var. İndi zəmanə elə dəyişmişdi ki, sabahkı günə ümid yox idi.

· Oğul, yoldaşın da hamilədi. Bəlkə qoyasan qalsın kənddə. Mənnən olsa, özün də qayıdıb gələrsən. Burada torpaqla, toyuq-cücə ilə dolanmaq olur, – deyə, Gülbahar İsrafilin ağzını aramışdı.
· Yox, ay arvad, kənddə əkin-biçinlə çox məşğul oldum. Axırda əlimə nə gəldi? Baxarıq, buralarda dolanışıq tapmasaq, çıxıb rusetə gedəjəm, – deməklə, İsrafil kənddən birdəfəlik çıx​dı​ğını açıqca bildirmişdi.

· Nə deyim, ay oğul, özün bilən yaxşıdı. Ancaq qorxuram kəndə o vaxt qayıdasan ki, artıq gec ola, – deyən Gülbahar arvad bir daha bu söhbətin üstünə qayıtmamışdı.

İndi Nazər fikirləşirdi ki, böyük qardaşlarından heç olmasa biri buralarda olsaydı, çox yaxşı olardı. İki nəfər üçün əkin ək​mək, təsərrüfat işi aparmaq asandı. Tək adam üçün bu iş nəinki çətindi, hətta ağlagəlməz əzab və əziyyətdi. Hələ heç kəs indiyə kimi Ergidə təkbaşına bostan əkməmişdi.

Nazər əkdi. 

Bir hektardan artıq soğan, üç hektara qədər də qarpız-yemiş əkdi. Doğrudur, Hüseyn də ona çox kömək eləmişdi. Arteziyan quyusunu təmir etdirmiş, traktor tapıb yeri şumlatmış, əl işlərinə kömək üçün hərdənbir iki-üç əsgər də göndərmişdi. Bununla belə, Nazər özü bütün günü qul kimi işləmişdi. Üstəlik, düz bir ay dərs​dən də qalmışdı. Özü dərsdən qalmasına baxmayaraq, qardaşı Yavəri dərsdən ayırmaq istəməmişdi. Yavər həftədə bir dəfə ya Elşadın maşınında, ya da rastına çıxan başqa nəqliyyat vasitələrində Nazərə yemək gətirir və axşama da qayıdıb gedirdi.

12. Dözüm imtahanı

İyun ayının ortalarında artıq soğan cücərib çıxmışdı. Nazər bütün günü soğan alağı ilə məşğul olurdu. Həftənin altıncı günü Nazər baxıb gördü ki, yeməyə cəmi bir çörək qalıb, onun da bir üzü kiflənib. O, kifli hissəni bıçaqla qaşıyıb tökdü və kartof qay​nadıb çörəklə yedi. Kartof da qurtarmaq üzrə idi. Torbada iki kiloya qədər qalmış olardı. Səhəri gün Yavər gəlməli idi.

Ancaq Yavər gəlmədi.
      O, nə səhəri gün, nə də ondan sonrakı gün, nə də ondan sonrakı həftə gəlib çıxmadı. On dörd gün idi ki, Nazərin yanına heç kim gəlmirdi. Onun bütün ərzaq ehtiyatı qur​tarmışdı. Nə qənd, nə quru çay, hətta duz da yox idi. İki gün idi ki, o, üç kiloluq şüşə balonda saxladığı pendirlə dolanırdı. Gün​düz​lər iki dəfə pendirdən kəsib soğanlığa gedir, orada təzə çıxmış göy soğanla pendir yeyir, üstündən də su içirdi.

Bütün günü ağır zəhmət tələb edən alaq otlarını təmizləməklə məşğul olduğundan xeyli zəifləmişdi. Yaxınlıqda nə bostançı, nə də tərkəmə ferması var idi. O, hərbi hissəyə gedib Hüseyndən çö​rək istəməyi özünə sığışdırmırdı, digər tərəfdən də bostanı kimsə​siz qoyub getmək olmazdı. Təsadüfən keçib gedən tərəkəmə köç​ləri bu qədər əziyyət çəkib becərdiyi dirriyi otarıb zay edə bilərdi. Hərbi hissəyə gedib qayıtmaq azı 4-5 saat çəkə bilərdi. Bir də ki, müharibənin qızışdığı bir vaxtda kim bilir Hüseyni tapmaq olardı, yoxsa yox. Hələ ki, pendir vardı, dayanıb dözürdü.

Pendir də qurtardı. Nazər öz aclığından artıq kənd barədə na​rahat idi. Kənddə sözsüz ki, nəsə baş vermişdi.

On səkkizinci gün idi ki, Nazər çörəksiz yaşayırdı. İndi isə heç nə yox idi. O, səhər tezdən çardaqdan düşüb soğanlığa tərəf getdi. Boy vermiş soğanlardan iki-üç zoğ qırıb ağzına qoydu, üs​tündən bir ovuc su içdi. Belini əyib alaqları yolmaq istəyəndə gör​dü ki, ürəyi bulanır. Tez başını dikəldib ayağa durdu. Başı gicəllənir, gözlərinə qaranlıq çökürdü...

O, bostan çardağına çıxıb ayaq üstə dayanaraq ətrafa göz işlədikcə nəzər saldı ki, bəlkə bir insan övladı görüb çağırsın.  

  Heç kim və heç nə yox idi.
 Ətraf bozarmış yovşan kollarına bürün​müşdü. Oturub nə edəcəyini götür-qoy etməyə başladı. Ancaq ba​şı daha artıq gicəllənirdi. Uzanıb bir qədər özünə gəlmək istədi. 

Onu yuxu tutdu...

Nazər məktəbdən evə qayıdanda bərk acmışdı. Darvazanı açıb həyətə daxil olanda gördü ki, anası Gülbahar təndirə od salır. Ürəyində arvada acığı tutdu. “Özü bilir ki, səhər gecikirdim, ona gö​rə də ac getmişdim dərsə. Bu isə hələ indi təndirə çırpı salır”. Arvad da onu başa düşmüşdü:

· Oğul, çantanı qoy artırmaya, qaç bir qucaq quru pambıq çöpü gətir. Darıxma, yarım saata çörək hazır olacaq.

Ayrı əlac yox idi. O, çantanı atıb çöp gətirdi. Təndiri alış​dır​dı. Ancaq nə iş idisə təndirdə alov göyə qalxıb onun üz-gözünü qarsalasa da, təndir ağarmırdı. Alov getdikcə artır, təndir isə sanki qızmırdı. Nazər yavaş-yavaş əsəbiləşirdi. Axırda yumruğunu dü​yüb təndirin gövdəsinə möhkəm bir zərbə ilişdirdi... və diksinib yuxudan ayılanda gördü ki, yumruğu çardağın dirəyinə dəyib.

Onun qızdırması vardı. 

Xəstələnmək onun halını aclıqdan betər pozdu, bərk dilxor oldu. “Bircə bu çatmırdı. Bu çölün düzündə xəstələnib ölsəm heç kəsin xəbəri olmayacaq”- düşündü.- “İşin tərsiyinə bax, əri döy​müş arvadı it də tutdu bir yandan- bax buna deyiblər”

Yadına saldı ki, anası onun cibinə hansısa bir dərman qoy​muş​du. Sumkadakı şalvarının ciblərini axtardı, heç nə tapmadı. Sonra yadına düşdü ki, keçən dəfə Elşad gələndə başı ağrıyırdı. Dərman soruşdu və o da cibində olan həbləri ona verdi.

Həmin gün Nazər çardaxdan düşmədi, daha doğrusu, düşə bil​mədi. Uzanıb üstünü köhnə cecimlə örtüb bütün günü və ge​cəni yatdı. Səhəri gün yuxudan ayılanda qızdırması düşmüşdü. Özü də qan-tərin içində idi. Köynəyini dəyişib bostana tərəf get​di. Bir neçə soğan qırıb yedi, üstündən su içən kimi ürəyi böyüdü. Xəstəlik və aclıq onu əldən salmışdı.

Nazər eşitmişdi ki, adam bir aya qədər, bəlkə də çox ac qala bilər. İndi bu sözü yayanları ürəyində lənətləyirdi. Heç üç gün deyil pendir qurtarıb, az qalır adamın canı üzülsün.

Yenidən çardağa çıxıb uzandı. Arxası üstə uzanıb fikrə dal​mışdı. Bir qədər götür-qoy etdikdən sonra qərara gəldi ki, düşüb yavaş-yavaş hərbi hissəyə tərəf getsin. “Bostan zad cəhənnəm olsun” – düşündü.- “Canımı da pula qurban verəsi deyiləm ha”.

Hazırlaşıb çardaqdan düşmək istəyirdi ki, bir hənirti eşitdi. Boylanıb dinşədi. Heç kim yox idi. Hənirti təkrar eşidildi, deyə​sən qoyun da mələdi. Səs gələn tərəfə üzünü döndərəndə gördü ki, otuz-qırx addım aralıda bir toğlu nədənsə hürküb çardağa tərəf bir neçə addım atdı. Nazər ətrafı nəzərdən keçirdi. Heç kəs yox idi. Nə qoyun otaran vardı, nə də köç. “Qəribədi, bu quzu hardan gəlib bura çıxıb?” düşündü.

Quzu ağzını bozarmış otlara uzadıb qırmaq istəyəndə o tə​rə​fində nədənsə yenidən hürküb çardağa tərəf bir az da yaxınlaşdı. Nazər düşənə qədər quzu gəlib düz çardağın altına, kölgəyə girdi.

Nazər quzunun belindən yapışıb tutdu və onun hürkdüyü tə​rə​fə baxanda gördü ki, böyük bir gürzə ilanı sürünüb çardaqdan uzaqlaşır.

O, quzunun ortasına ip salıb çardağın dirəyinə bağladı. Sonra tüfəngi götürüb gürzəyə tərəf tuşladı. Ancaq tətiyi çəkməyə əli gəlmədi. Bəlkə də bu elə Bəşiri çalan gürzəydi. Hər nə olursa- olsun aclığın bıçaq kimi kəsdiyi bir vaxtda, insanlardan kömək kəsildiyi bir zamanda Erginin qamışlığından buracan quzunu hürküdə-hürküdə gətirib ona vermişdi! Onu öldürmək böyük gü​nah olardı. Tüfəngi kənara qoyub quzunun yanına gəldi. “Bəlkə ilan onu çalıb” – beynindən keçdi: “onda onun ətini yemək olmaz ki”.

Sonra fikirləşdi ki, gürzə onu çalmış olsaydı quzu indi çox​dan ölmüşdü. Ya da xəstəlik əlamətləri bilinərdi. Quzu isə sap-sağlam görünürdü. Hər ehtimala qarşı qərara gəldi ki, quzunu ax​şam saat beşə-altıya qədər saxlasın. O vaxta qədər yiyəsi çıxmasa (onsuz da yiyəsi çıxsa da ya quzunu alacaqdı, ya da yiyəsindən çörək), yaxud quzu zəhərdən ölməsə kəsmək olar.

Vedrəni arxdan doldurub quzunun qabağına qoydu. Quzu xeyli su içdi. Sonra bir qucaq yaşıl ot yığıb onu da dirəyin dibində quzunun yanına qoydu. Quzu otu yeməyə başladı. Nazər çardağa çıxıb uzandı. Uzanmaqdan əvvəl ətrafı bir də nəzərdən keçirdi. Heç kəs görünmürdü. Fikrində bu toğlunun (bu, hardasa 4-5 aylıq erkək bir quzu idi) buralara necə gəlib çıxa biləcəyini vuruşdurdu.

Böyük ehtimal belə idi ki, gecə Ergi qobusu ilə tərəkəmə kö​çü gedib və quzu aralanıb qamışlıqda qalıb. Düz saat 5 tamamda Nazər çardaxdan düşüb quzunun yanına gəldi. Quzu qarnı tox, kefi saz idi. Dirəyin dibində yatıb kövşəyirdi.

Nazər bıçağını çıxarıb bir qədər itilədi və bircə anın içində quzunu kəsdi. Onu soyub dəridən çıxarmaq heç iyirmi dəqiqə çəkmədi.

Bir neçə dəqiqədən sonra tonqalın közünün üstündə kabab cızıldayırdı. Heyf ki, duz yox idi. Ancaq Nazər bunu doyana yaxın hiss etdi.

O, yeyib doyandan sonra ocağın ətrafını yır-yığış edib odu söndürmək istəyirdi (çardağa od düşə bilərdi) ki, maşın səsi eşit​di. Gələn Elşadla Yavər idi.

Onlar maşından düşənə qədər Nazər özünü çatdırıb soruşdu:

· Ə, kənddə noolub?

Elşad:

· Heç nə, nə olasıydı ki?

Nazər Yavərə qışqırdı:

· Ə, sənnənəm, kənddə nə hadisə baş verib? Karsan?

· Heç nə olmuyub, anam xəstələnmişdi.

· Necə xəstələnmişdi? İndi sağalıb?

· Köhnədən soyuqdəyməsi varmış, ciyərlərində. On gün xəs​təxanada yatdı. Dünən çıxıb.

· Yaxşı, bəs o boyda kənddə bir nəfər tapılmadı ki, mənim dalımca gəlsin? Bəs bilmirsiniz ki, bu çöl-biyabanda ac-susuz insan necə yaşıya bilər?

Elşad:

· Doğrudan, bu iyirmi gündə nə yeyib dolanmısan? Mən də yox idim ey, tutub cəbhə zonasına sursat daşıtdırırdılar.

Nazər Elşada ac qaldığı barədə heç nə demədi. Ancaq Yavər ora-bura baş çəkib gördü ki, yeməyə heç nə yoxdu. (Nazər ətin üstünü kənarda örtmüşdü)

Uşağın gözləri yaşla dolmuşdu. Qorxusundan ağzını açıb danışmırdı ki, ağlamaq tutmasın. Nazər onun vəziyyətini hiss et​mişdi.

· Ə, nə bilim, ətdən-zaddan yeyib başımı birtəhər saxlamı​şam də. Kənddən çox nigaran idim, – deyib, Nazər ətin üstündən ör​tüyü götürdü.

· Maşallah, lap kefdəsən ki, qardaş canı. – Elşad quzu əti​nə əlini vurub – Ə, özü də əmliy ətidi, lap körpə.

Nazər cavab vermədi. Ətdən kəsib bir az Elşadgilə, bir qədər də öz evlərinə yolladı.

Həmin yay Nazər çox əziyyət çəkdi, ağır zəhmətə qatlaşdı. İnsafən əməyi də öz bəhrəsini verdi. Yaxşı məhsul əldə etdi və yaxşı da sata bildi. Kəndə qayıdanda əlində xeyli pulu vardı. Hə​min pula istəsə işlənmiş minik maşını da ala bilərdi. Düzdü, tay-tuşları bu barədə ona çox deyirdilər. Ancaq Nazər cavab verirdi ki, oxuyub instituta girməlidi, maşından vacib işlər hələ çoxdu.

Avqustun axırıncı günləri Nazər bazardan bir yaxşı inək alıb gə​tirdi. On birinci sinifin kitablarını aldı, özünün və qardaş-bacısının əyin-başını təzələdi. Gülbahar arvad xəstələnəndə bir az borc al​mış​dı, onu verdi. Bu arada Çingiz bir həftəliyə evə gəlmişdi. Nazərin bostan uğuruna çox sevindi. İndi o kiçik qardaşına uşaq kimi yox, etibarlı bir arxa kimi baxırdı.

13. Tələbələr

Nazər test üsulu ilə qəbul imtahanlarını verib Politexnik İnstitutun mexanika fakültəsinin gündüz şöbəsinə qəbul olunmuş​du. Onun özündən çox Gülbahar arvad sevinirdi. Arzusu yerinə yet​​mişdi, oğlu ali təhsilli mühəndis olacaqdı. Qohum-qonşular dəstə-dəstə gəlib gözaydınlığı verirdilər. Həmin il kənddə instituta qəbul edilən çoxlu uşaq vardı. Ancaq heç kimin uğuru Nazərinki qədər hay-küyə, sevincə səbəb olmamışdı. 
Bunun iki əsas səbəbi vardı: birincisi, kənd camaatı Gülbaharın ailəsinin nə cür çətin​liklə yaşadığını bilirdi və bu əzab-əziyyətlərin qarşısında atasız oğlanın ali məktəbə girməsinə şad olurdular. İkincisi də, Nazər kənddə ən gənc yaşından ad-san, hörmət qazanmış oğlan idi. Uşaq​dan böyüyə hər kəs onun xətrini istəyirdi.

Səbinə də instituta qəbul edilmişdi. O, Pedaqoji İnstitutun riyaziyyat fakültəsinə daxil olmuşdu..

Nazər bu xəbəri eşidəndə ikiqat sevindi. Bu alagöz, nadinc qızın ali məktəbə qəbul olunması özündən asılı olmadan onun qəl​binə bir xoş duyğu yayırdı. Düzü, Nazər qızın qəbul oluna bi​ləcəyinə şübhə ilə baxırdı. Fikirləşirdi ki, bu cür aynaq, zarafatcıl və sataşqan qız ciddi dərs oxuya bilməz. O, bəhanə axtarırdı ki, Kəhrizliyə gedib Səbinəni təbrik etsin, üstəlik də özünün qəbul olunduğunu bildirsin. Bundan əlavə də, Nazər Səbinəni altı aydan çox idi ki, görməmişdi. Onlar qış tətilində rayon olimpiadasında görüşmüşdülər.

Ancaq bəhanə tapmadı və Nazər avqustun 26-da Bakıya get​di, qardaşı Azərgilə.

İndi Azərgil üç nəfər olmuşdular. Onların 3 aylıq qızları var​dı. Bir həftə əvvəl yaşadıqları məhəllənin yaxınlığında başqa bir mənzil kirayə edib ora köçmüşdülər. Bu mənzil iki otaqlı idi və həyəti də əvvəlki həyətə nisbətən geniş və sakit idi.

Nazər təzə ünvanı bilmirdi. O, köhnə ünvana gələndə öyrəndi ki, qardaşı ünvanı dəyişib. Ancaq ev sahibinin uşaqları Azərin təzə ünvanını bilirdilər və onlardan biri, on iki-on üç yaşlarında olan oğlan, Nazəri təzə ünvana aparıb darvazanı göstərdi.

Səhəri gün işdən qayıdıb şam yeməyini yeyəndən sonra Azər qardaşına dedi:

· Bakı nə təhərdi? Xoşuna gəlir?

· Nə bilim, şəhərdi də. Qarışıq yerdi.

· Hazırlaş, düşək dənizkənarı bulvara. Axşamlar Bakının ən gözəl yeri oradı. Düzdü, son vaxtlar baxımsızlıqdan bir qədər kor​lanıb, amma yenə də bulvar bulvardı.

Dənizkənarı bulvarda sinəsi, göbəyi açıq, yubkası dizdən yu​xarı qızların görünüşü ona qəribə gəlirdi. Utanıb çəkinmədən qol​boyun gedən oğlanlarla qızların hərəkətindən az qala özü xəcalət çəkirdi. “Ə, bu camaat nə gündəymiş? Bunların yiyəsi- zadı yox​dumu görəsən?” – deyə, ürəyindən keçirtdi.

Azər qardaşının təəccüblə qımışdığını hiss etsə də dinmir, onun nə təbə düşdüyünə bic-bic göz qoyurdu. Axırda Nazər dillənəsi oldu:

· Ə, bu camaatda utanan sifət yoxdumu? Şəhər nə axmaq yer imiş?

Azər bərkdən güldü:

· Nədi, noolub? Camaatdı də. Sənə neyniyirlər?

Nazər başını buladı:

· Vallah nə deyim? Bəlkə də mən avamam.

Bu zaman zeytun kolunun altında qoyulmuş skamyada bir oğ​lanla qızın ağız-ağıza öpüşdüyünü görüb, Azərin böyrünü düm​süklədi:

· Day belə də olmaz axı. Şəhərdə abır-həya adında şey yox​muş. Gör neynirlər? Utanmaz uşağı utanmaz!

Azər yenə gülüb onun qolundan tutaraq qabağa itələdi:

· Ə, işində ol. Şəhərdi də. Sovremenni. Hələ çox şey görə​cəksən.

Bütövlükdə dənizkənarı bulvar Nazərin çox xoşuna gəlmişdi. Bulvarın məhəccərinə söykənib suya şığıyan qağayıların qışqırtı​larına qulaq asmaq ona ləzzət verirdi. Haradansa ağlına əvvəllər rast gəldiyi bir deyim düşdü: “Torpaq, hava, od, dəniz”. Bunlar​dan üçü vardı. Torpaq – sahil, dəniz – Xəzər, hava – qağayıların cöv​lan etdiyi səma. Bəs od?... Od... “Od da var, qəflətən ayılan kimi oldu. Gör ha, heç ağlıma gəlir ki, bəs Bakı özü elə odlar yurdu döyülmü?” – qəlbində bu tapıntısına xeyli sevindi. “Heyif ki, şeir yaza bilmirəm – düşündü – deyirəm axı niyə bu şairlərin çoxu Bakıda olur”.

Birdən yadına Səbinə düşdü.  “Bu yarıçılpaq gəzən qızlar har​a, mənim Səbişim hara”- beynində vuruşdurdu. “Mən də o yazığın za​rafatlarına acıqlanırdım”. Ağlında başqa bir fikir dolandı: “Gö​rə​sən Səbinə də bu şəhər qızları kimi sinəsi-başı açıq geyinəcək?” – canından üşütmə keçdi. “Yox, təcili onu tapmalıyam. Kənd uşa​ğıdı, şəhər mühitində təsir altına düşə bilər. Qız uşağını başdan çıxartmağa nə var ki”.

Azərin səsi eşidildi:

· Ə, çorta getmə, bəri gəl. Gedək, odey, orda adama bir ma​roj​na yeyək, - barmağı ilə irəlini göstərdi – oradan da çıxaq gedək evə.

Nazər düşüncələrdən ayrılıb onun dalınca addımladı.

Nazər Səbinəni sentyabrın axırında tapdı. Həmin gün onların iki dərsi vardı. İkinci dərsin birinci saatından sonra müəllim on​ları evə buraxdı. Tələbə yoldaşlarından biri, Akif adlı oğlan, Nazərə dedi:

· Vaxtın varsa gəl şəhərə düşək yoldaşdı. APİ-də qohumu​muz var. Həm onu görməliyəm, həm də bir-iki saat gəzib qayıda​rıq.

· Harda?

· APİ-də.

Səbinəni görmək həvəsi üstün gəldi.

· Nə deyirəm, gedək deyirsən, gedək. Elə mən də, orada qo​humumuz oxuyur, görə bilsəm yaxşı olar.

· Qızdı, oğlan?

· Qız.

Akif güldü:

· Getmək sənə məndən də vacib imiş ki?

Nazər dinmədi. Akif soruşdu:

· Qrupunu bilirsən?

· Yox.

· Neçənci kursdu?

· Birinci.

· Fakultəsi hansıdı?

· Riyaziyyat.

· Gedək də. Ya qismət. Bəxtin varsa, taparsan. Uzaq başı de​kanlıqdan soruşub tapmaq olar. Barı adını, familiyasını doğru-düzgün bilirsənmi?

Nazər güldü:

· Deyirsən onu da bilmiyim?

Sonra özü sual verdi:

· Şəhəri tanıyırsan? Birdən gedib oralarda azarıq ha.

· Ə, gəl, gəl. Sən heç institutu qurtaranda da şəhəri mənim ki​mi tanımayacaqsan. Biz əvvəl burada yaşamışıq. Sumqayıta bir il bundan əvvəl köçmüşük, daha doğrusu evimizi dəyişmişik.

· Niyə?

· Atam Sumqayıtda işləyir. Bundan başqa əmilərimin də evləri ordadı. Qardaşlar istəyiblər ki, bir yerdə, yaxın olsunlar.

· Bakılısız?

· Əslimiz Göyçaydandı.

Danışa-danışa “Elmlər Akademiyası” metrosuna çatmışdılar. 
APİ-də birinci Nazərin məsələsi həll edildi. Dekanlıqdan öy​rəndilər ki, 1-ci kurs riyaziyyat fakültəsi bu binadadır. Nazər qı​zın qrupunu bilmədiyi üçün bayırda qapının qarşısında gözləməli oldu. Akif isə qohumunu axtarmaq üçün üçüncü mərtəbəyə yol​landı.

Saat birdən sonra tələbələr çıxmağa başladılar. Nazər qapı​dan bir qədər aralı dayanıb gözlərini demək olar ki, qırpmadan çı​xanlara baxırdı. “Burada nə çox qız oxuyur?”- düşündü. O, heç vaxt bu çox​luq​da qızı bir yerdə görməmişdi. Özlüyündə fikirləşdi ki, çətin ola​caq. Səbinəni bu qədər qızın içində tapmaq olarmı?

Ancaq tapdı, özü də çox tez. 

Səbinə bir dəstə qızın içində qapıdan çıxdı. Yanında başqa bir qız sola dönüb metroya tərəf getməyə başladı. Nazər cəld ad​dımlarla arxadan çatdı:

· Səbinə!

Qız diksinib bir addım kənara atıldı:

· Nazər!

Əl verib görüşdülər.
· Təbrik eliyirəm!

· Mən də səni! – Səbinə dayanıb onlara baxan tələbə yolda​şı​na tərəf döndü:

· Ülviyyə, Nazər qohumumuzdu.

Qız bir addım irəli gəldi:

· Çox yaxşı, mən nə deyirəm ki – zarafatla cavab verib gü​lümsündü.

· Nazər, Ülviyyə də bizim rayondandı, Hüsülüdən. Mə​nim​lə bir qrupda oxuyur – Səbinə tələbə yoldaşını təqdim etdi.

Nazər qızların əyin-başlarını gözaltı nəzərdən keçirtdi. Bul​varda gördüklərinə nisbətən toya getməli idi.

· Ay etibarsız, bu vaxtacan bəs harda itib-batmışdın? Adam qohumu belə axtarar? – Səbinə ala gözlərini nazla oynatdı.

· Vallah çox can atırdım. İmkan olmadı. İndi də elə nagü​ma​na gəlmişdim. Qrupunu bilmirdim, – Nazər üzrxahlıq elədi.

· 303-dü qrupum.

· Harda qalırsan?

· Poluxin küçəsində. Azdramın üstündə. Kəndimizdən bir qız var. AZİ-də oxuyur, 2-ci kursda. Onunla qalıram. Gedərik evi​mizi göstərərəm. Bəs sən harda olursan?

· Yasamalda. Qardaşımgildə.

· Bəxtəvərsən ki, mən kvartirant qalıram.

Səbinə çox gözəlləşmişdi. Nazərə elə gəldi ki, bu boyda institut​da ondan gözəl qız ola bilməz. Onun gözləri o qədər cəlb​edici və təsiredici idi ki, nə baxmamaq, nə də baxmaq mümkün idi.

· İndi evə gedirsiz?

· Hə, gedirsən? Gəl gedək evimizi də gör. Sonra bəhanə eləmə ki, yerini bilmirdim.

· Hə, gedərik. Ancaq bir yoldaşımnan gəlmişəm, gərək xə​bərdar eliyim, – çevrilib institutun qapısına tərəf baxdı.

· Hə, budu gəlir. Tələbə yoldaşımdı.

Akif gəlib yetişdi. Ortalığa salam verib dedi:

· Deyəsən tapışmısız.

· Hə, Akif. Gedək yolüstü qızları evə ötürək, oradan da çı​xıb gedərik.

Onlar dördü də marşrut avtobusuna minib Azdramanın qarşı​sında düşdülər.

Orada Ülviyyə onlarla xudahafizləşib ayrıldı.

Darvazaya çatanda Səbinə evlərini göstərib dedi:

· Bax, biz burda yaşayırıq. Evimiz geniş olmasa da sizə çay verə bilərəm.

· Yox, – Nazər cəld dilləndi, – Biz getməliyik. Yerini bildim, oldu yaxşı. Özüm gələrəm.

Səbinə başa düşdü ki, Nazər yanındakı yad oğlanın onlara get​məsini istəmir. Bunu elə Akif də hiss etməyə bilməzdi:

· Hə, bacı, biz getməliyik sağ olun, – deyib, aralandı.

· Sağ olun, – qız cavab verdi və gözlərini Nazərin gözünə tuş​ladı.

Nazər baxışlarını aşağı endirib:

· Di sağ ol. Gələcəm, – dedi və dönüb Akifə tərəf getdi. Yol​da çevrilib arxaya baxdı.

Qız darvazadan içəri keçmişdi.

Həmin gecə Nazər demək olar ki, yatmadı. Sevincindən bil​mirdi neyləsin. Ömründə bu günkü qədər sevinməmişdi, hətta instituta girəndə də.

14. Sədaqət

Bazar günü Nazər Səbinə qalan ünvana gələndə saat on ikiyə qalırdı. Darvazanı açıb içəri girdi. Həyətdə heç kim görünmürdü. Sağ tərəfdə bir-birinə yaxın iki qapı, sol tərəfdə isə bir qapı vardı. Nazər bir qədər duruxub sonra sağdakı qapıladan birini döymək üçün irəlilədi. Qapıya çata-çatda qapı açıldı və bir qız evdən çıxdı. Əlində xəkəndaz və süpürgə vardı. Qız təəccüblə Nazərə baxdı.

· Bağışlayın, Səbinə burda olur?

· Bəli, - qız cavab verib cəld əlindəkiləri qapının arxasına qoyulmuş vedrənin yanında divara söykədi. Sonra Nazərə iti nə​zər salıb dilləndi:

· İndi çağıraram, – və başını qapıdan içəri uzadaraq evin içərisinə tərəf səsləndi:

· Səbiş, səni bir oğlan axtarır.

Nazər başa düşdü ki, bu elə Səbinə ilə bir evdə kirayənişin qalan qızdı.

Qapı açıldı. Səbinə əynində qırmızı xalat çıxdı:

· Hə, sənsən, Nazər? Xoş gəlmisən. Gəl evə.

Nazər əvvəl qızları irəli buraxıb sonra özü də içəri keçdi. Bu, kiçik artırması olan haradasa 20 kv.metrlik bir otaq idi. Təmiri köhnə olsa da səliqə-səhmanı yaxşıydı.

· Hə, Sədaqət, bu Nazər qohumumuzdu. Bayat kəndində ya​şıyırlar. Bu il Politexnikə qəbul olunub. Yadındadı, sənə demiş​dim.

· Yoxsa o “Gürzə” dediyin oğlandı? - Sədaqət Nazəri başdan-ayağa süzüb gülümsədi və tez əlavə elədi:

· Bağışlayın, siz Allah, mən bir az zarafatcılam. İnciyib eliyərsiz ey birdən. Sonra Səbinə məni öldürər.

· Yox incimərəm.

Səbinə danışığın uzanmasına yol vermədi:

· Haqqında danışmışam. Qəhramanlığından az-maz xəbər​dardı,– stolun üstünə mürəbbə qoydu və üç stəkan çay süzüb gətirdi:

· Hə, danış görək neynirsən? Dərslərini çatdıra bilirsənmi?

· Çatdırıram. Bəs sən necə?

· Ala-babat, hələ necəliyi imtahan, zaçot gəlib yetişəndə bilinəcək.

Sədaqət özünün təcrübəli olduğunu bildirmək istədi:

· Birinci kurs bir az çətin olur. Sonra asanlaşacaq. Qorxmaq lazım deyil. Sadəcə hər mühazirəni heç olmasa evdə bircə dəfə oxumaq lazımdır.

Nazər hiss edirdi ki, Sədaqət onun bura gəlişinin əsas səbə​bi​nin heç də təkcə qohumluqdan ibarət olmadığını bilir. Çünki, qız onlar danışarkən hər ikisini mənalı nəzərlə süzür və hiyləgər​cə​sinə qımışdığı hiss olunurdu.

· Heç gələndən şəhərə çıxmısan? – Nazər Səbinədən soruşdu.

· Bir dəfə Sədaqətnən dənizkənarı parkı gəzmişik. Sonra vaxtım olmayıb. Hə, bir dəfə də dərsimiz boş idi, onda qrup uşaq​ları ilə bir saat fırlanmışıq. 

· Hazırlaşın, gedək, – Nazər qeyri-ixtiyari təklif verdi.

· Hara? – soruşan Səbinə idi.

· Dəniz qırağına. Mənim də vaxtım olmur, – deyə, Nazər özü​nü sığortaladı, – Amma bu gün bazardı. Bir-iki saat gəzib ha​vanı dəyişmək pis olmaz.

· Nə cəsarətli oğlanmış, aaz, bu Gürzə? Gəldiyi yarım saat deyil, iki qızı birdən gəzməyə aparmaq istəyir! – Sədaqət bərkdən güldü. Sonra əlavə etdi:

· Zarafatdı ha. Mənim cəsarətli oğlanlardan xoşum gəlir.

Səbinə hələlik danışmır, otaq yoldaşının vaxtından tez şitlik elədiyinə görə acığı tutsa da, səbrini basırdı. Aralığa çökmüş ani sükutu yenə Sədaqət pozdu:

· Siz gedin gəzin, mənim bir az yazım var.

· Yox, sənsiz getmərəm. – Səbinə incik halda Sədaqətə baxdı.

· Yazı bir-iki saat gözləyə bilməzmi? – Nazər də dilləndi.

· Yaxşı day sizsiz də. Birinci kurslara kömək eləmək borcu​muzdu.. – Sədaqət razılaşdı.

Nazər ayağa qalxıb:

· Mən darvazadan çöldə gözləyirəm – dedi və qapını açıb çıxdı.

Sədaqət paltarını geyinə-geyinə ilkin təəssüratını söylədi:

· Nə yaxşı oğlanmış, aaz, sənin bu Gürzən.

· Nədən bildin?

· Ay qız, adamın adamlığı elə ilk ünsiyyətdən bilinir. Mala​des sənə!

· Mənə niyə?

· Aaz, əvvəla, özünü bicliyə qoyma, ikincisi də, çalış əlində saxlayasan. İndi zamana çox pisdi, yaxşı adam ələ düşmür.

Yarım saatdan sonra onlar dənizkənarı parkda idilər.

Sədaqət Nazərdən də, Səbinədən də iki yaş böyük idi. Ona görə də özünü böyük kimi aparır, görüb-götürmüş qadınlar kimi söz-söhbətə düzəliş verirdi. Nazərin çoxbilmiş, yastı-yastı danı​şan qadınlardan xoşu gəlməsə də, Sədaqətin böyüklüyünü qəbul edirdi. Doğrudan da Səbinəyə nisbətən Sədaqət hərəkətlərinə və danışıq tərzinə görə nəinki iki, bəlkə də bir on yaş qədər böyük görünürdü.

Parkda Səbinə Sədaqətin, Sədaqət isə Nazərin qoluna girmiş​di. Əgər yaş fərqi olmasaydı, əlbəttə ki, bu, belə olmazdı. Çünki, Səbinə və Nazər bir ildən artıq müddətdə bir-birini istəsələr də hələ onların toxunuşu əl-ələ salamlaşmaq səviyyəsini keçməmiş​di. Qırx dəqiqəyə qədər gəzdikdən sonra Nazər qızları kinoya dəvət etdi:

· Bəlkə, gedib bir kinoya baxaq?

· Kino cansıxıcıdı,– Sədaqət etiraz etdi, – Yaxşısı budu ge​dib gəmiyə minək, yarım saat da dənizdə gəzək.

· Gəmidən qorxuram. Birdən batar, – Səbinə ala gözlərini Nazərə yönəltdi.

· Qorxma ay qız, bu boyda oğlanın yanında da adam qor​xarmı? – Sədaqət eyhamla Nazərin qolunu sıxdı.

· Yaxşı, onda gəlin sizi dondurmaya qonaq eliyim, – Nazər sağ tərəfdəki kafeni göstərdi.

· Olar. Gəmidə qorxa-qorxa gəzməkdənsə, burada rahat otur​maq daha yaxşıdı, – bu da Səbinənin fikri idi.

Bütün gəzinti üç saata qədər vaxt apardı. Nazər qızları dar​vazadan içəri ötürüb evə qayıtdı.

Sədaqət cəld paltarını dəyişib xalatını əyninə keçirtdi və çayniki qaz pilətəsinin üstünə qoyub altını yandırdı.

· Pis oğlana oxşamır. Doğrusu mənim xoşuma gəldi sənin bu Nazər qohumun – “qohumun” sözünü xüsusi vurğu ilə dedi.

Səbinə danışmadı. Düzünə qalsa, o, bu Nazər söhbətinin çıxıb yayılmasını istəmirdi. Qəlbində fikirləşirdi ki, gəlib Bakıya çatan kimi adı oğlanla çıxmaq böyük qəbahətdi. Digər tərəfdən də Sədaqətin ağzıbütövlüyünə o qədər də inanmırdı. Bu hiyləgər və çoxbilmiş qız al-dil ilə onunla Nazərin münasibətini hələ bir ay əvvəl öyrənmişdi. Özü haqqında isə demək olar ki, heç nə da​nış​mırdı. Bircə onu bildirmişdi ki, onu keçən il bir oğlan istəyirmiş. Hətta üç-dörd dəfə birlikdə gəzməyə də çıxıblar. Ancaq sonradan ayrılıb əlaqəni kəsiblər. Səbəbini belə izah edidi ki, guya oğlan onun xoşuna gəlməyib.

· Sizə maneçilik etmədim ki? – deyə, Sədaqət Səbinənin susduğunu görüb yenidən söhbəti davam etdirmək istədi.

· Yox, yox. Nə danışırsan? Burda mane olmalı nə var ki?

· Hələ ürəyinizi bir-birinizə açmamısız deyəsən? – Sədaqət zorla Səbinəni söhbətə çəkirdi.

· Bəsdi, Seda! Sən nə danışırsan?

· Amma düz eliyirsən, malades. Oğlana dil vermək olmaz.

· Biz həmişə qohum kimi bir-birimizin xətrini istəmişik. Bur​da nə var ki? – Səbinə mühazirə dəftərini açıb söhbəti qur​tar​maq istədi.

· Aaz, mənə də yox də! İkinizin də ürək çırpıntısı aralıqda az qala məni silkələyirdi. Qaldı da qohum məsələsi, əmin oğlu döyül, xalan oğlu döyül, uzaqdan-uzağa körpü məsələsi.

Səbinə nə qədər özünü sakit aparmaq istəsə də olmadı. Mü​ha​zirə dəftərini qatlayıb düz Sədaqətin gözünün içinə baxaraq əsə​bi bir səslə:

· Hə, indi deyirsən neyniyək? Təklifin nədi?

Gözlənilməz sualdan Sədaqət tutulan kimi olsa da, özünü o yerə qoymadı:

· Ay qız, day niyə cırnıyırsan? Zarafatdı də. Burda ikimiz​dən başqa kim var ki, dərdləşək?

Səbinə əsəbiləşdiyinə və verdiyi suala görə ürəyində özünü danladı:

· Yox, cırnamıram. Sadəcə dərsim çoxdu. Sabaha çatdırma​lı​yam. Ona görə də istəmirəm ki, havayı söhbət çox uzansın, – Səbinə dəftəri yenidən açıb qarşısına qoydu və söhbət də onunla kəsildi.

Səbinə gözünü dəftərə zilləsə də, oxumurdu. Ürəyində özünü söyüb yamanlayırdı. “Gör nə qədər axmağam ki, bu afyorun hər sualına cavab verib dadandırmışam. Axı o, niyə Nazərlə bu qədər maraqlanır, niyyəti nədi? Yox, bu qıza etibar eləmək olmaz, sonra gedib kənddə ağzına gələni danışıb adamı biabır eliyər. O vaxt mənə bir-iki nəfər demişdi axı. Demişdilər ki, Sədaqətlə sənin yol​daşlığın çətin tutar. Mən gic, o da bic”. Oxumadan vərəqin bi​rini çevirdi. “Yox, bununla ehtiyatlı davranmaq lazımdı. Bu qızdan heç gözüm su içmir. Nə yaxşı ki, gəzməyə gedəndə onu da apar​mışıq. Yoxsa adama yüz cür qara yaxarmış”.

Həftənin dördüncü günü Nazərgilin iki saat dərsi vardı. Dərs​dən sonra o, avtobusa minib Pedaqoji Universitetin (APİ indi universitet adlanırdı) qarşısına getdi. Saat ikiyə on dəqiqə işləmiş Səbinə dər​sdən çıxdı və onlar görüşüb dənizkənarı parka tərəf addım​ladılar.

· Sənin o otaq yoldaşın qız, doğrusu, heç mənim xoşuma gəl​mir. - Nazər ürəyindəkini dilinə gətirdi.

· Niyə?

· Çox açıq-saçıq, həm də çoxbilmiş qıza oxşayır.

· Çoxbilmişin nəyi pisdi? Mənim kimi avam yaxşıdı?

· Məsələ avamlıqda döyül. Mənə elə gəlir ki, o qız heç də olduğu kimi görünmür.

Səbinə ürəyində Nazərə “Əhsən!” dedi. Ancaq özünü bil​mə​məzliyə vurub soruşdu:

· Niyə axı? Onda nə görmüsən? Mən bir şey anlamıram.

· Nə isə, bir sözdü də, dedim. Gec-tez sən özünə başqa bir otaq yoldaşı tapmalı olacaqsan.

· Papadan icazəsiz olmaz, – Səbinə fürsətdən istifadə edib öz qəlbində vuruşdurduğu fikrini də söylədi:

· İndi ki Sədaqətdən xoşun gəlmir, onda heç bizə gəlib qanı​nı qaraltma. Nə vaxt məni görmək istəsən, elə burda, universitetin qabağında saat birdə, ikiyə beş-on dəqiqə işləmiş görə bilərsən.

· Mənim yalnız dördüncü günlər dərsim az olur.

· Olsun də. Həftədə bir dəfə azdı bəyəm? Hər gün görüşüb söhbətə baş qatsaq, yanvarda kəsilib qovularıq,– sonra bir qədər fikirləşib sözünü tamamladı:

· Doğrusu, mən də istəmirəm ki, nə Sədaqət, nə də başqa birisi bizi bir yerdə görsün. Dodağısözdü adamlardı, – qız qeyri-ixtiyari dediyi bu sözdən qıpqırmızı qızardı.

Nazər qolunu onun boynuna qoyub başını sinəsinə sıxdı və tez də buraxdı.

· Mənim ağıllı çiçəyim!

Səbinə bu qəfil hərəkətdən titrədi. Bir addım yana çəkilib in​cik halda:

· Yox, əliuzunluq eləmə ha, Gürzə! Küsərəm.

· Bağışla, qurban olum. Özümdən asılı olmadı.

· Yox, dedim də. Artıq-əskik hərəkətlərə yol versən səninki səndə, mənimki məndə.

Nazər söhbəti dəyişdi:

· Zaçotların hələ başlamır?

· Beş-on günə başlayacaq.

· Qorxduğun var?

· Niyə yoxdu? Elə hamısı qorxuludu də.

· Yenə də.

· Tarix. Azərbaycan tarixi ən ağrılı yerimdi. Bilmirəm riya​ziyyatçılara niyə bu qədər tarix keçilir?

· O da lazımdı. Ziyalı adam öz ölkəsinin, hətta bütün dün​ya​nın tarixini bilməlidir.

Birdən Səbinənin ayağı büdrədi. Əl atıb Nazərin qolundan yapışdı. Ayaqqabısının dabanı qopub əyilmişdi. Yeriyə bilmirdi. Nazər onun qolundan tutub aparmaq istədi.

· Yox, sən burax, özüm tutum, – deyə, qız qolunu onun də​mir kimi möhkəm barmaqlarından qoparıb özü oğlanın qoluna girdi.

· Gəl oturaq taksiyə, səni evə aparım.

Nazər yola tərəf irəlilədi. Yola çatanda gördü ki, yolun o biri tərəfində üstündə “Ayaqqabı təmiri” yazılan bir qapı var.

· Düzəldi! Odur ha, ora bax! Təmir! – barmağı ilə həmin yeri göstərdi.

· Yaxşısı budur, evə gedək. Pul götürməmişəm. Özüm təmir elətdirərəm.

Nazər güldü:

· Hə, onda biz batdıq ki.

Ayaqqabı təmiri on beş-iyirmi dəqiqə çəkdi. Nazər ustanın pulunu verib çıxdı və Səbinənin qoluna girib:

· İndi hara deyirsən gedək, – dedi.

Səbinə ehmalca qolunu çəkib:

· Fürsətdən istifadə eləmə, - deyərək, nədənsə güldü:

· Yaman fəndgirsən ha, Gürzə. Səni heç belə bilməzdim.

· Vallah məndə taxsır yoxdu. Fənd özü mənə ürcah olur,– hər ikisi ucadan güldü. Sonra Səbinə özü oğlanın qoluna girib dedi:

· İndi apar məni Azdramın yanından ötür. Özün də birbaş get evə. Dərslərini oxu! – Bu ərklə deyilmiş sözlər Nazəri göyün yeddinci qatına qaldırdı.

Nazər qəribə bir məktub almışdı. Məktub mexanika fakültə​sinin dekanlığına daxil olmuş, oradan da Nazərə göndərilmişdi. Zərfin içində yarım vərəq kağızda iki cümlə yazılmışdı. “Sevdiyin qızın nəfəsindən iy gəlir. Əminsən ki, o, vərəm deyil?”. Altda nə ad, nə də imza vardı.

İlk əvvəl Nazər elə başa düşdü ki, məktub səhv gəlib. Bəlkə də ondan başqa ayrı bir Məmmədov Nazər də var. Ancaq dekan​lıq​da dəqiqləşdirdikdən sonra onu fikir götürdü. Bu nə məktub​du? Kim və nə məqsədlə yazıb? O, özlüyündə əmin idi ki, Səbinə​nin nəfəsindən gül iyi gəlir və buna xüsusi diqqət yetirmişdi. Bəs onda bu məktub kimə və nəyə görə lazımdı?

Bu fikirlərlə o, bir həftə məktubu cibində gəzdirdi. Hətta bu barədə Səbinəyə də bir kəlmə söz demədi. Növbəti görüşdə məx​susi olaraq onun nəfəsini nəzərə çatdırmadan bir də yoxladı. Tər-təmiz çiçək kimi idi. Qrup qızları ilə, hətta otaq yoldaşı Sədaqətlə münasibətlərini soruşdu.

· Hər şey normaldı, nə olub ki? Niyə məni qoyub özgələri ilə daha çox maraqlanırsan? – deyə Səbinə sual da vermişdi.

· Heç, elə-belə. Yəni deyirəm ki, daha rəfiqələrinin hamı​sı​nı əməlli-başlı tanıyırsanmı? – deyə Nazər söhbəti özgə səmtə çe​virmişdi.

Ancaq Səbinə elə bil nəsə hiss etmişdi:

· Özünü şübhəli aparırsan ha, Gürzə!

Məsələnin üstü tez açıldı, özü də gözlənilmədən.

Təxminən on gün sonra həmin qayda ilə Nazərə ikinci mək​tub gəldi. İçərisində bircə cümlə vardı: “Altıncı gün axşam satt 7-də dəniz kənarında Kukla Teatrının qabağına gəl, sənə sözüm var. İmza: S.”

O, məktubu üçüncü gün almışdı. Həmin gün gecə yarıya qədər gözünə yuxu getmədi. Məktub Səbinədən deyildi. Xəttini tanıyırdı.

Göstərilən vaxtda Nazər Kukla Teatrının qabağında idi. An​caq orada onu heç kəs gözləmirdi. On beş-iyirmi dəqiqə gözlə​dikdən sonra birdən ağlına gəldi ki, bəlkə kimsə ona sataşıb? Çox ola bilərdi ki, qrup yoldaşları da bu cür zarafat etsinlər. Ancaq onu da fikirləşdi ki, qrupda onun heç kimlə bu cür zarafatı yoxdur.

Çıxıb getmək istəyərkən arxadan qız səsi eşidildi:

· Nazər!

Dönüb baxdı. Sədaqət idi.

· Salam ay Nazər, burda neyniyirsən? Kimi gözləyirsən?

· Salam, salam! – Nazər cavab verdi, – Heç, uşaqlarnan şə​hərə gəlmişdik. Dağılışıb getdilər. Elə mən də indi gedirdim. Bəs siz burda neynirsiz? Səbinə hardadı?

· Aptekə gəlmişdim, dərman almağa. Nəsə tənginəfəs ol​muşdum. Sənu uzaqdan görüb yolumu burdan saldım. Yaxşı ki, səni gördüm, gedək bir az dənizin kənarında oturaq. Özümə gə​lim. Sonra durub gedərik. Tək getməyə ehtiyatlanıram.

· Noolar, gedək, – deyib, Nazər Sədaqətlə bərabər sahilə tə​rəf irəlilədi. Qız onun qoluna girib bədəni ilə ona sıxılmışdı. Nazərin utandığını görüb üzrxahlıq elədi:

· Sən allah bağışla, halım nə isə yaxşı deyil.

Ağacın altında qoyulmuş bir skamyanın yanından keçərkən Sədaqət dedi:

· Gəl, beş dəqiqə oturaq, bura sakit yerdi.

· Nə deyirəm, – Nazər etiraz etmədi.

Qız oturmaq istərkən qəflətən:

· Oy, ooy..., – asta səs çıxarıb bayılan kimi oldu və özünü Nazərin qucağına atdı.

Nazər onu qucaqlayıb oturtdu. Özü də yanına oturdu. Lakin Sədaqət qollarını onun boynundan üzmürdü. Gözlərini yumub oğ​la​nın boynundan asılmış vəziyyətdə alnını onun çənəsinə söykə​mişdi. Nazər onun əlindən çıxmaq istəsə də, qız imkan vermədi. 

· Yox, yox! – deyib özünü ona daha da möhkəm sıxmağa baş​ladı. İndi qızın döşü onun sinəsinə, üzü də üzünə sıxılı və​ziyyətdə idi.

Nazəri tər basmışdı. Bilmirdi neyləsin. Arada istədi qızın əl​lərini üzüb aldığı dərmanlardan ona içirtsin:

· Dərman iç, qoy gedim su alım gətirim.

· Yox, yox! – deyib qız onu daha möhkəm sıxdı. Sonra al​çaq səslə əlavə etdi:

· Dərman olmadı aptekdə.

Birdən Nazərin ağlına gəldi ki, qız hiylə işlədir. Ürəyi xarab olmuş adam qır-saqqız kimi özgəsindən yapışa bilməz, əksinə əl-ayağı heydən düşər.

· Mən bu dəqiqə dərman alıb gətirrəm, – deyib, Nazər qızın qollarını güclü barmaqları ilə sıxıb boynundan araladı və cəld aya​ğa durdu.

· Getmə, Nazər!

Sədaqət də ayağa qalxdı. Sanki xəstəliyi bir anda keçib getdi.

· Getmə, yanımda qal! – deyib, qəflətən oğlanın boynunu qu​caqlayıb dodaqlarını onun ağzına yapışdırdı.

Nazəri elə bil ilan vurdu. Qızı ikiəlli geri itələyib kənara sıçradı. 

Sədaqətin həyasız gülüşü qulaqlarında cingildədi:

· Qorxdun? Ha...ha! Qorxma, ağzımdam iy-zad gəlmir, gül kimi qızam.

Məsələ aydın oldu. Nazərin qəzəbdən nəinki sifəti, hətta gö​zünün ağı da qıpqırmızı idi. Bir istədi ona var gücü ilə bir sillə ilişdirsin. Əlini qaldırdı da. Ancaq “lənət şeytana” deyib özünü saxladı.

· Ayıb olsun! – dedi, – Mən səni ağıllı-başdı adam bilirdim.

Sədaqət Nazərin əsəbiləşməsindən qorxsa da, büruzə vermək istəmədi:

· Mən səni istəyirəm, Nazər! Səni görən gündən özümdə deyiləm.

· Kəs səsini, həyasız! Əgər səndən Səbinəyə az-maz bir xə​tər toxunsa, səni tikə-tikə doğruyub quyuya tökəcəm. Sənin kimi​lər nə qədər az olsa, daha yaxşıdı.

· Yaxşı, qadan alım, hirslənmə! – Sədaqət indi doğrudan-doğruya bərk qorxdu. Onun son sözlərini eşidən olmadı, Nazər getmişdi.

Həftənin birinci günü Nazər sonuncu dərsdən icazə alıb özü​nü Səbinəyə çatdırdı. Səbinə onun belə tələsik gəlməyindən nəsə təzə bir xəbər olacağını hiss etmişdi. Nazər kənardan baxanda be​lə, sözlü adama oxşayırdı.

· Xeyirdimi? Nə əcəb səndən? – Səbinə narahatçılığını giz​lət​mədi.

· Heç. Darıxmışdım. Gəldim hal-əhval tutum. 

· Nə tez darıxmısan? Yox, sən sözlü adama oxşuyursan. Sən allah, məni qorxutma, kənddən nə xəbər var? Deyirlər ermənilər yaman hücum eliyirlər.

· Hələ ki, salamatçılıqdı. Gəldim sənə deyəm ki, özünə baş​qa bir yoldaş tap. İki-üç günə sənə başqa ev tutacam.

· Niyə? Deyəsən səndə söz var.

· Niyəsini soruşma.

· Təzə yoldaş tapmağına, onsuz da tapmalıyam. Sədaqət baş​qa evə köçür. Qalıram tək.

· Niyə köçür? Səbəbini demir?

· Deyir ki, öz qrup yoldaşı qızla qalmaq istəyir. Çertyoj​la​rını özü işləyə bilmir, dediyi qız isə əlaçıdı.

· Bəs sən kiminlə qalmaq istəyirsən?

· Bəlkə Ülviyyə ilə qaldım, – Səbinə Nazərin bərk narahat olduğunu, Sədaqətin qəflətən ondan ayrılıb getməyini nə qədər tutuşdurub saf-çürük eləmək istəsə də bir şey çıxmadı. Qəlbində şübhələrə son qoymaq üçün bir də soruşdu:

· Nə olub ey? Sən niyə belə narahatsan? Nəsə məndən giz​lə​dirsən. Bilmirsən ki, səbəbini öyrənməsəm ürəyim patlar?

· Sonra bilərsən.

· Yox, Gürzə! – qız qəti şəkildə ondan yapışdı – Deməsən, əl çəkən döyüləm.

· Sədaqət haqqında yaxşı söz gəzmir. İndi bildin?

· Ondan mənə nə?

· Nə? Sənə nə? Sən nə danışırsan? Eşitməmisən ki, deyiblər yoldaşını göstər, özünün kim olduğunu deyim?

· Bəsdi, sən allah. Sözgəzdirənlərin sözüynən evimizdən olaq deyirsən? Söz səninlə mənim barəmdə də çıxacaq, görərsən.

· Görməyəcəm.

· Niyə?

· Ona görə ki, söz çıxana qədər özüm vəziyyətdən çıxacam.

· Nə təhər?

· Səni nişanlıyacam. Rəsmi.

· Məni sənə verən var ki, belə arxayın danışırsan? – Səbinə nazla başını oynadıb sınayıcı nəzərlə Nazərin üzünə baxdı.

· Verərlər, verərlər. Məni öldürmək qəsdinə durmayacaqlar ki.

Səbinə bərkdən güldü:

· Məni güldürmə. Elə bir qızdan ötəri özünü öldürəcəksən? Kəndinizdə nə çox qəşəng qızlar, anan sənə məndən də gözəlini tapar.

Nazərin zarafat etməyə halı yox idi. O, hələ də baş vermiş ha​disənin iyrənc təəssüratından yaxa qurtara bilmirdi.

· Şəbiş, zarafat vaxtı deyil. Dördüncü günə kimi mənə ca​vabını de. Ev məsələsini həll eləmək lazımdı.

Səbinə Nazərin əhvalından başa düşdü ki, doğrudan da nəsə ciddi bir söz eşidib. Ona görə də nə qədər zarafat etsə də, eyni açıl​mır.

· Yaxşı, - dedi – dördüncü gün gələrsən, baxarıq.

· Di onda mən getdim, hələlik, daha sən də çatmısan, – onlar danışa-danışa H.Hacıyev küçəsinə qədər gəlmişdilər.

Nazər azca aralanmışdı ki, Səbinə onu geri çağırdı:

· Nazər, bir dəqiqə dayan, sözüm var.

Nazər yaxınlaşdı.

· Nədi, ay mənim ağ çiçəyim?

· Demək istəyirdim ki,... – qızı gülmək tutdu – istəyirdim deyəm ki...

· Hə, noldu? Desənə.

· Dediyim odu ki,... əgər məni sənə verməsələr...

· Hə, nədi? Sən də özünü öldürmək fikrindəsən? – Bu dəfə Nazər zarafata keçdi.

· Yox, demək istəyirdim ki, işdi, məni verməsələr... özünü öldürürsən öldür, etirazım yoxdu. Amma dəli olub çöllərə düşmə. Mən dəlidən yaman qorxuram. – qızın qəhqəhəsi bütün küçəyə yayıldı.

Nazər:

· Ay səni, şeytan! – deyib, əl atıb onu tutmaq istədi. Səbinə pi​şik cəldliyi ilə yana çəkilib gülə-gülə qaçıb getdi. Yolda bir də​fə dönüb əl elədi.

                                       15. Ana

Nazər yanvar ayının 24-də qış sessiyasını müvəffəq qiymət​lərlə başa vurub kəndə getdi. Gülbahar oğlunun boynunu qucaq​layıb sevincindən ağladı. Evdə hamı onun üçün bərk darıxmışdı.

· Azərgil, Səadət, mənim körpə Günay balam (Azərin qızı​nın adını Günay qoymuşdular) necədi? - Gülbahar bir-bir hamını soruşurdu.

· Hamı sağ-salamatdı. Sizə də salamları var. – Nazər cavab verdi.

· Sən allah, gəlin uşağı saxlaya bilirmi? Xəstələndirib-eləmiyib ki?

· Yox, yaxşı uşaqdı. Lap şeytandı. Dişləri də çıxır. Dörd dişi var.

Üç-dörd gündən sonra axşam Nazər yatağa uzanan vaxtı Gülbahar gəlib onun çarpayısının üstündə oturub başını sığallaya-sığallaya:

· Mənim Nazı balam, səndən bir söz soruşmaq istəyirəm. An​caq söz ver ki, mənə düz cavab deyəcəksən.

Nazər dikəlib oturdu:

· Ay ana, birdən-ikiyə sənə əyri söz dediyim olub? Allaha şükür, nə qəbahətim var ki, danım.

· Ağıllı balam, bilirəm ki, qəbahətin olmaz.

· Bəs nədi belə ehmal-ehmal soruşmaq istədiyin?

· Deyirlər orda bir qız istiyirsən, elədi?

Nazər tutuldu. Söz-söhbətin gəlib bu tezliklə buralara çıxdı​ğına mat qalmışdı. Tez də özünü ələ alıb güldü:

· Ay arvad, lap məni qorxuzdun. Dedim görəsən nə olub?

· Hə də bala, söz-söhbət gəzir. İstədim vəziyyəti öyrənib ağ düşüm.

· Düz eşitmisən, ana, – Nazər ötkəm cavab verdi – bircə səh​vi ordadı ki orda istəmirəm, elə burdan istəyirdim o qızı.

Gülbaharın rəngi xeyli açıldı.

· O Kəhrizli qızıdı, eləmi?

· Hə.

· Allah xeyir versin, oğlum. O qız eşitdiyimə görə, yaxşı qızdı. Özü də yaxşı bir ailənin qızıdı.

· Bəs niyə narahat idin ana?

· Oğlum, düzünü deyim ki, hələ keçən ildən mən sənin o qızı... adı... Səbinədi eləmi?

· Hə.

· İstədiyini bilirdim. Bizim kirvənin qardaşı qızıdı. Biz on​ları, onlar da bizi tanıyır, arada xətir-hörmət var. Amma söz belə çatmışdı ki, guya sən orada özgə bir qıza ilişmisən.

· Elə də şey olarmı, ana? – Nazər qəti cavabla anasını sakitləşdirdi. – Sən məni belə qırdı-qaçdı bilirsən?

· Yox balam, yox.

· İndi sən de görüm, keçən il sən hardan bilmişdin ki, mən qız istiyirəm?

Arvad güldü:

· Oğlum, ana balasının ürəyini oxumasa, ana ola bilməz.

Ani sükutdan sonra Gülbahar dilləndi:

· Nişanlıyacam sizi. Elə bu yay.

· Belə tez?

· Tez niyə olur? Bir də ki, kənd yeridi, qız uşağının adına niyə söz gəlsin? Kənd arvadlarının dilinə düşəni heç fələk də xi​las eliyə bilməz.
Mart ayının ortalarında Nazər işə girmişdi. Bu, tikintidə gö​zətçi işi idi. İki gecədən bir növbəyə gedirdi. İki nəfər idilər. O biri yoldaşı da tələbə idi. Bakı Dövlət Universitetində üçüncü kurs​da oxuyurdu. Aldığı məvacib onu qane edirdi. Üstəlik, hər​dən​bir qardaşı evinə də bazarlıq edirdi. Səadətin etirazına baxma​yaraq hər dəfə maaş alanda evə dolu zənbillə gəlirdi.

Artıq balaca Günay dil açmağa başlamışdı. “Ata, ana və... ma” sözlərini sındıra-sındıra deyirdi. Çarpayıdan tuta-tuta yeriyir​di. Nazər evə gələndə “Əmmə, əmmə” deyə-deyə özünü onun üs​tünə atıb əlini qapıya uzadırdı ki, məni gəzməyə apar.

Nazər ilk maaşından ona qırmızı rəngdə bir don almışdı. Şey​tan qız evə kim gəlsə həmin donu tapıb gətirir “Əmmə, əmmə” deyə-deyə hər kəsə göstərirdi.

                                    16. Ülviyyə

Səbinə və Ülviyyə birlikdə təzə evdə qalırdılar. Bu evi onlara Nazər tapmışdı. Ev sahibəsi mikrorayonda yaşayan bir qadın idi. Ev isə Mirzəağa Əliyev küçəsi ilə Hüsü Hacıyev küçəsinin kə​sişməsində iki kiçik otaqdan ibarət idi. Ev sahibəsi Nazərdən baş​qa digər oğlan uşaqlarının evə gəlib-getməsini qadağan elə​mişdi. Nazər özünü Səbinənin dayısı oğlu kimi təqdim etmişdi. Novruz bayramı günü Nazər bir dəstə gül və bir şokolad qutusu ilə qızları təbrik etməyə gəlmişdi. On-on beş dəqiqəlik söhbətdən sonra Ülviyyə onları tək buraxmaq qəsdi ilə hazırlaşıb getmək istədi:

· Gedim qızdan kitabı alım qayıdım. Yarım saata gələrəm.

Səbinə məsələni başa düşdü:

· Hansı qızdan? Yox, getmə. Hamımız birdən çıxarıq. Şə​hər​də bayram konserti var. Qala qapısına tərəf gedərik.

Ülviyyə:

· Mən kitabı götürüb ora gələrəm. Siz də gəlin.

· Yox, olmaz! – Səbinə onu çimdiklədi: - Məni tək qoyub ha​ra gedirsən?

· Aaz, tək niyə olursan? Nazər yanında döyülmü?

Səbinə ona gözağartması verib:

· Yox getmə, indi çıxırıq – dedi. 

Ülviyyə məcbur olub oturdu, sonra da qalxıb o biri otağa keç​di.

· Hə, Gürzə, necəsən? İndi sənin bu bayram günü otunu-suyunu verimmi, hə? – Səbinə Nazərə ərkyana hücuma keçdi.

· Nədi? Neyləmişəm ki?

· Məndən xəbərsiz ananı niyə bizə göndərmisən?

· Nə? – Nazər təəccübləndi – Anamı sizə?

· Hə, hə, bizə! Elçi! Guya xəbəri yoxdu.

· Bıy, səni xeyirxəbər olasan! Day otumu-suyumu niyə ve​rir​sən, bundan yaxşı iş?

· Yaxşı işi pis tutmusan də!

· Niyə ki? Vallah, sən deyirsən, indi mən də eşidirəm.

· Özünü bicliyə vurma. Arvad özbaşına getmiyib ki. Yəqin evdə söhbət olub ki, gedib də. Yoxsa məni hardan tanıyır?

· Söhbət qış sessiyasının tətilində olmuşdu. Məsələ qalmış​dı yaya.

· Qalıb eləmiyib. Arvad şappadanxeyir anamın yanına elçi gedib.

· Bəs sonra?

· Sonra da nə bilim? Anam deyib qoy bir öz qızımın ağzını arıyım. Götür-qoy edib bir cavab verərəm.

Söhbətin bu yerində Ülviyyə də onların yanına gəldi və gülə-gülə:

· Axır sizi təbrik eləmək olar də? Nə yaxşı oldu. Xoşbəxt olun!

Nazər:

· Sağ ol, Ülviyyə bacı, – deyə, birinci dilləndi.

· Qabaqdangəlmişlik eləmə, hələ sənnən sonra danışacam – Səbinə hələ də hücumda idi.

· Neyniyib ey yazıq oğlan? – Ülviyyə də dilləndi.

· Aaz, belə çox şey! Onu yazıq ilan vurmasın deyim. Keçən həftə xalam niyə gəlmişdi, bildin?

· Yox.

· Buna görə, bu canıyanmışa. Barı əvvəldən xəbərdar etsəy​di mən də hazırlaşardım. Arvad məni sorğu-suala tutub, mən də ha ağzını boza verrəm bir şey çıxmır. Axırda fağır arvad açıb dedi ki, bala ortada bir şey olmasa, o boyda ana kənd basa-basa evimi​zə elçiliyə gəlməz axı.

· Sonra? – sual verən Nazər idi.

· Canına azar, sonra! – Səbinənin bu sözünə hamı gülməli ol​du – Sonra da arvada bu Gürzə ilanı barədə qızara-qızara danış​malı oldum də.

Ülviyyə maraqlandı:

· Axır iş nə yerdə qalıb?

· Qalıb yaya, dərs bağlanana.

· Nədi? Səbrin çatmır? İki ay qalıb də? Day buna görə niyə qəzəblənirsən? – Nazərin zarafatı tutarlı idi.

· Ədə, çayını iç, çox danışma, deyəsən sırtılmısan ha? Əv​vəl​lər belə döyüldün. Hələ nə qədər işin mənnən keçir, barı dilinə yiyəlik elə.

Gülüşə-gülüşə evdən çıxdılar. İlk dəfə idi ki, Səbinə Ülviyyə​nin yanında Nazərin qoluna girib gedirdi. Bu anlarda onlardan han​sının özünü daha çox xoşbəxt hiss etdiyini təyin etmək çətin idi.

17. Fərhad

Fərhadın ermənilər tərəfindən girov götürülməsi ildırım sürə​tilə bütün qonşu kəndlərə yayılılaraq gəlib Nazərgilə də çatdı.

Bu, Nazərlə Səbinənin nişan günündən üç gün əvvəl baş ver​mişdi. Xəbər çatan kimi, Gülbahar Nazəri də yanına alıb Kəhriz​li​yə - gələcək qudası gilə getdi. Həyət adamla dolu idi. Qonşular, qo​hum​lar tökülüb gəlmişdilər. Arvadlardan ağlayanı da, Güllüyə tə​səlli verəni də vardı. Kişilər həyətdəki tut ağacının kölgəsində qo​yulmuş köhnə stolun ətrafında əyləşib tədbir fikirləşir, müxtəlif variantları götür-qoy edirdilər.

Gülbahar keçdi evə, Nazər isə kişilərin yanında qalmalı oldu.

Hərə bir fikir söyləyirdi:

· Yəqin Xankəndinə aparıblar.

· Əşi, bəlkə də qorxutmaq üçün ediblər. Beş-on gün saxla​yıb buraxarlar. İki ay bunnan qabaq əfətli Novruzu da tutmuş​du​lar, bir həftədən sonra buraxdılar.

· Əvvəla, Novruzu havayı buraxmadılar, on min manat pu​lunu alıb, sonra buraxdılar. İkincisi də, indi vaxt o vaxt deyil. İndi girovu girova dəyişirlər.

· Hə, gərək erməni tutub dəyişəsən.

· Elə bilirsən erməni tumaq asandı? Onlar həm hiyləgər, həm də hazırlıqlıdılar.

Nazər fürsət tapıb nisbətən cavan – 40-45 yaşlarında olan bir kişidən soruşdu:

· Bu hadisə hecə olub? Kişini harda girov götürüblər?

· Yazıq xeyir işə hazırlaşırdı. Qarqar Muğanlısının yuxarı tə​rəfində fermalar var. Ora qoyun almağa gedibmiş.

· Tək?

· Yox, tək deyilmiş. Yetim Allahverdiynən getmişdilər. Allahverdi fermada qalası olub, bu isə axşam aldığı 3 baş qoyunu qabağına qatıb geri qayıdarkən ermənilərin pusqusuna düşüb.

· Bəs Abbas dayı hardadı?

· Abbas yazıq neyləsin? Özünü oda-közə vurur. Əmisi uşaq​larıynan Ağdam tərəfə gedib, bəlkə oralardan bir məlumat öyrən​di. Heç olmasa sağ olduğunu və harada saxlandığını bilsəydi, nə​sə bir şey fikirləşmək olardı.

Nazər danışığa qoşulsa da, bir gözü evin qapısında idi. İndi bu vəziyyətdə o, Səbinəni görmək istəmirdi. Çünki, görsə nə edə​cə​yini kəsdirə bilmirdi.

Təxminən 15-20 dəqiqədən sonra həyətə bir “Jiquli” daxil oldu.

· Gəldilər! – deyib, hamı ayağa qalxdı.

Maşından Abbas və daha üç nəfər düşdü.

· Nooldu?

· Nə xəbərlə qayıtmısız?

· Neyləyə bildiniz?

Suallar dalbadal yağırdı. Nazər Abbasın qırımından hiss edi ki, yaxşı bir şey yoxdu. Nəhayət Abbas dilləndi:

· Hələlik heç nə. Ağdamda Allahverdini də, Yaqubu da gör​düm. Ad-familiyasını yazıb götürdülər. Dedilər iki gündən sonra gəl, görək ona qədər nə öyrənə bilirik.

· Heç olmasa, sağ olduğunu bilsəydik.- kimsə dilləndi.

· Hamı dedi ki, əgər onu doğrudan da ermənilər tutubsa, tez​liklə öldürməzlər. Ya pul tələb edəcəklər, ya da əsir düşmüş er​məniyə dəyişmək təklif edəcəklər.- deyə, Abbas cavab verdi.

· Əsir düşmüş erməni varmı?- nisbətən yaşlı bir kişi soruşdu.

· Var, niyə yoxdu?- Abbasla gələnlərdən biri sözə qarışdı - Müharibə deyil? Cəbhə xəttində hər gün ya girov dəyişirlər, ya da meyit.

 Abbas evə keçəndə gördü ki, içəri doludu. Hamı bir həfər kimi ayağa qalxıb cınqırını çıxarmadan gözünü zillədi ona.

· Hələlik nə yaxşıya , nə pisə bir məlumat yoxdu. Deyirlər bir-iki gün gözləmək lazımdı. Sağ olmağına sağdı.- Abbas son cüm​ləni necə dediyini özü də bilmədi.

· Allaha şükür! – arvadlardan kimsə dilləndi – Hələlik bu da pis döyül.

· A bajı, erməniyə pul lazımdi ey, ona görə də öldürməzlər. Meyiti neyniyəcəklər? – başqa birisi də öz versiyasını söylədi.

· Təki heylə olsun! Pul lazım olsa hamımız köməkləşib dü​zəldərik. El-oba döyülükmü?- bunu da deyən yəqin ki, qonşu idi.

Gülbahar lap axırda dilləndi:

· Abbas qardaş, imkan olsaydı, bir Ergiyə də dəyərdiniz, Hüseynə. Hər halda batalyon komandiridi. Belə işlərdə o daha yax​şı məsləhət verə bilər.

 Abbas sanki yuxudan ayıldı:

· Nə təhər başımızı itirmişiksə, heç gör bu boyda adam ya​dı​mıza düşübmü?- Sonra ağlamaqdan gözləri qıpqırmızı qızarmış Səbinəyə:

· Bala, bir qurtum su ver, - dedi, -ciyərim yanır. İçib elə in​di çıxıram Ergiyə.

· Nazər həyətdədi, onu da özünlə götür- deyən Gülbahar oğlunun da haya gəldiyini bəlkə də içəridəki arvadlara, xüsusən də Güllüyə və gələcək gəlininə eşitdirmək istədi. Və ani sükutdan sonra əlavə etdi:

· Nə qədər olmasa qohumdu, əlindən gələni əsirgəməz.

Abbas su dolçasını başına çəkib çıxdı.

Onlar (Abbas, onun iki əmisi oğlanları və Nazər) artıq yarım saatdan sonra batalyonun ərazisində idilər. Burada məlum oldu ki, mayor Hüseynovla görüşmək asan olmayacaq. Batalyonun bü​tün rotaları Ağdam ətrafından tutmuş Xocavənd rayonuna qədər səpələnmişdi və kombatı tezliklə tapıb üzbəsurət söhbət etmək müşgül məsələydi. Fərhadın əsir düşdüyü ərazi də bu batalyonun nəzarət zolağına daxil idi. Bunu da orada öyrəndilər. 

Yarım saatdan artıq qərargahda vurnuxan kiçik zabitlərlə çənə-boğaz etdikdən sonra Nazər dedi:

· Abbas dayı, sən qayıt get, mən qalıb Hüseyni gözləyəcəm. Gecə yatmağa da olsa axır gəlib çıxacaq.

· Yox, ay bala, səni tək buraxıb hara gedirəm? Gözləmək​disə, elə hamımız gözləyək.

Onlar danışa-danışa darvazadan bayıra çıxdılar. Hava qaral​maq üzrəydi. Bu zaman uzaqdan bir UAZ maşınının hərbi hissəyə tərəf gəldiyini gördülər.

Nazər:

· Deyəsən gəlir, - dedi,- bu, onun maşınına oxşayır.

Maşın gəlib hərbi hissənin darvazasının yanında saxladı və ma​yor rütbəli bir zabit düşərək onlara baxıb salam vermək istə​yəndə Nazərı tanıdı:

· Xeyir ola, geroy? Yenə dava eləmisən?

Bu, batalyon komandirinin müavini mayor Muxtar Həsənov idi.

· Yox, Muxtar dayı, bu dəfə davalıq deyil.

· Millət xarici düşmənlə vuruşur,- Muxtar Abbasa göz vur​du,- Hüseynovun qohumları da daxili ünsürlərlə.

Sonra darvazadan içəri addımlayaraq:

· Gəlin , görək nə məsələdi – dedi.

Mayor Həsənov məsələnin nə yerdə olduğunu öyrəndikdən sonra bir qədər fikirləşib soruşdu:

· Hardan bilirsiz ki, onu ermənilər tutub?

· Başqa cür ola bilməz!-Abbas cavab verdi.

· Olar, olar. Müharibədə hər şey ola bilər. - Həsənov bir az duruxub əlavə etdi:

· Hə, böyük ehtimalla onlardadı. Bu, onların partizan müha​ri​bəsinin tərkib hissələrindən biridi.

· Siz bilən öldürməzlər ki?- Abbas soruşdu.

· Məncə yox. Onlar bəzən girov tutub ehtiyatda saxlayırlar ki, özlərindən əsir düşən olsa dəyişsinlər, ya da pul lazım gəlsə satsınlar. Bu, ermənilərin köhnə taktikasıdı.

· Bəs Hüseyn dayını necə görə bilərik? – soruşan Nazər idi.

· Sənin Hüseyn dayın Bakıya gedib. Bəzi silah-sursat məsə​lə​lərini həll etməyə. Tez gəlsə sabah axşam gəlib çıxar. Qaldı da ki, Hüseyn, ya mən, nə fərqi?

· Nə məsləhət görürsünüz?- Abbas ümidini itirmiş bir for​mada dilləndi.

· Hələlik gözləmək. Mən indi bizim kəşfiyyat qrupuna da lazımi göstəriş verəcəm. İndi ilk növbədə gərək dəqiqləşdirək ki, o adam doğrudan da girovdadı. Bundan sonra qalır məsələnin həl​li tərəfi. Bir nəfər erməni tutub dəyişmək ən sərfəli yoldu. Pula qalsa, onlar ayaqlarını çox yuxarı qoyarlar.

Daha orada qalmağın mənası yox idi. Onlar qayıtdılar.

Maşın həyətə girəndə axşam saat 9 idi. Qonşular demək olar ki, dağılışıb getmişdilər. Gündüz kişilər ətrafında oturduqları sto​lun başına indi ev adamları və ən yaxın qohumlar toplaşmışdı. Abbasgil maşından düşən kimi, yenə hamı ayağa qalxıb sualedici nəzərlərlə onlara tərəf döndü.

· Abbas qardaş, tapa bildinizmi? – ilk soruşan Gülbahar idi.

· Hüseyn Bakıdadı, müavini ilə görüşə bildik. Söz verdi ki, əlindən gələni eliyəcək.

· Yəni neyniyəcək? – bunu da soruşan deyəsən Abbasın ba​cı​sı idi. Nazər bunu qadının Abbasa oxşarlığına görə təxmin etdi.

· Əşi, nə bilim vallah. Çox şey! Hərbi hissədi, kəşfiyyat​çı​la​rı var. Hava telefonuynan ermənilərnən əlaqəyə girə bilərlər. Dəqiqləşdirərlər ki, girovdadı, yoxsa yox. Fərhad elə onların qo​ru​duğu ərazidə tutulub.

· Bala, demədilərmi Hüseyn nə vaxt qayıdajax? – Gülbahar bu dəfə oğlundan soruşdu.

· Sabah axşama qayıtmalıdı.- Nazər cavab verdi.

· Sabah mən də siznən gedəjəm Hüseynin yanına. Genə ney​ləsə o eliyə bilər.

· Gülbahar bajı, müharibədi. İşi bilmək olmaz. Hüseyn lən​giyə də bilər. Nazərlə özümüz gedib dəyərik. Sağ olsun, müavin də yaxşı qarşıladı bizi. Nazəri də tanıdı. 

Söhbətin bu yerində Gülşənlə Səbinə də gəlib onların yanın​da dayanmışdılar. Daima başını aşağı dikib duran Nazər arada bir anlığa gözünü qaldırıb Səbinəyə baxdı və az qala qızı tanımadı. Əmisi qızının qolundan tutub az qala asılmış vəziyyətdə dayanan Səbinənin rəngi solmuş, sifətində aylarla əzab çəkmiş adamlar ki​mi məhzun bir görüntü vardı. Elektrik lampasının işığında bir an​lığa parıltısı gözə çarpan bir damla yaş qızın yanağından çənəsinə doğru ehmalca sürüşərək sanki ox kimi Nazərin ürəyinə sancıldı. Azdan-çoxdan bərkə-boşa düşmüş bu gənc oğlan özünü heç vaxt indiki qədər gücsüz və aciz hiss etməmişdi. Bəlkə də gizli bir yer olsaydı bərkdən hönkürüb ağlayar, içini didib yeyən hirsi, hikkəni bayıra atardı. Elə indinin indisində özünü güclə saxlayırdı. Yaxşı ki, Gülşən atasına sual verməklə diqqəti bir qədər yayındırdı:

· Ata, neyniyə bildiniz? Bir işıq ucu varmı?

· Çalışırıq, bala, Allaha pənah, görək nə olur.

· Ata, bayaq Səbinəyə də danışdım. Yuxusunu görmüşəm, darıxmıyın, yaxşı olar, inşallah!

· Necə görmüsən, bala?- Gülbahar soruşdu.

· Gördüm ki, harasa gedirdik. Birdən yol uçdu. Hamımız tö​küldük quyu kimi dərin bir yarğana. Əmim də lap dərinə düşdü. Nə qədər ora-bura əl atsaq da çıxa bilmədik. Birdən yarğanın ba​şında bir nəfər peyda oldu. Cavan adam idi, bir suyumu elə bizim bu Nazərə oxşayırdı. Bir göz qırpımında əlini uzadıb hamımızı çıxartdı.

· Allah çin eləsin yuxunu, qızım.- Gülbahar alqış elədi,- Yax​şı yuxudu. Allah ermənilərin cəzasını özü versin. Yazıq kişi heç kəsə bir yamanlığı keçməyən adam olub. İnşallah, bu dardan da qurtarar.

18. Yenə Nazər

Ertəsi gün Nazər səhər yeməyini yeyəndən sonra: 

· Ana, mən gedirəm, -dedi, - işdi, iki-üç gün gəlməsəm narahat olmayın.

· Hara, oğul?

· Gedim görüm o kişinin işini bir tərəfə çıxarda bilirəmmi. Məncə Hüseyndən başqa heç kim bu işə can yandırmayacaq.

· Bala, demədinizmi ora axşamtərəfi gedəcəksiniz?

· Onda gec ola bilər. Kişini ermənilər öldürə də bilərlər. 

· Bəs sən neyniyəcəksən, əlin hara çatır?

· Üz-üzdən utanır. Gedib oturacam batalyonun ratsiyasında, çalışacam ki, Hüseyn gələnə kimi boş oturmasınlar.

Gülbahar oğlunun tərsliyini yaxşı bildiyindən söhbəti çox uzat​madı:

· Nə deyirəm, gedirsən get, bala, ancaq orda camaatnan deyişib-eləmə. Müharibədi, hamı əsəbi vəziyyətdədi. Qaşın qayırdığın yer​də vurub gözün də çıxardarsan.

Nazər getdi.
Axsama yaxın Abbas əmisi oğlunun “Jiquli”siylə Nazərgilə gəldi. Gülbaharla salamlaşıb Nazəri soruşdu:

· Nazər evdədisə, gəlsin gedək Ergiyə, görək başımıza nə gəlir.

· Nazər səhərdən gedib ora. – Gülbahar cavab verdi.
· Hə..ə? - Abbas təəccübləndi. Və bir qədər fikirləşib əmisi oğluna dedi:
· Vaqif, onda gəl biz Ağdama dəyək. Görək onlardan nə xə​bər var. Day Nazər Ergidədisə, nə lazım olsa eliyəcək.
Vaqif maşını işə saldı və onlar oturub getdilər. 

19. Əsirlikdə

Fərhad aldığı qoyunları qabağına qatıb fermadan çıxanda ar​tıq gün batmaq üzrəydi. Arasbara qədər piyada iki saatlıq yol vardı. Düşündü ki, yol boyu qoyunları otara–otara arxayın gedib axşam saat 10-a qədər evə çata bilər. Ergi dərəsindən keçəndə hiss etdi ki, bura qobu qırağı xam otlaqdı. Qoyunlar da ac olduq​larından tez-tez yoldan çıxıb yaşıl ota cumurdular. Qərara gəldi ki, yarım saat qoyunları otarıb sonra yoluna davam eləsin.

Qoyunları yolun kənarına buraxıb bir köbənin üstundə otur​du. Artıq göydə tək-tək ulduzlar görünürdü. Əlini cibinə salıb si​qarət qutusunu çıxartdı. Kibriti çəkib siqaretini yandıranda arxa​dan səs gəldi:

· Əllər yuxarı, tərpənmə!

Çevrilib yerindən sıçradı. Qarşısında iki nəfər tüfəngin lülə​sini ona tuşlamışdı. Hava qaranlıq olsa da, Fərhad bunun avtomat silah olduğunu gördü. Daha tərpənmək gec idi. Kənardan daha bir nəfər yaxınlaşdı və erməni dilində onlara nəsə dedi. 

Fərhad başa düşdü ki, onu ermənilər tutub.

· A yoldaş, mənnən nə istiyirsiniz? Niyə öz yolunuznan çı​xıb getmirsiniz?- dedi.

· Uzun danışma! Əllərini qaldır, özün də sus, əgər salamat qalmaq istəyirsənsə.- Onlardan biri Azərbaycan dilində aksentsiz danışırdı.

Ermənilər onun əllərini və ağzını bağlayıb qoyunlarla birlik​də qatdılar qabaqlarına və qobu yuxarı getdilər. Onlar Xocavənd (Ermənilər bura Hadrut deyirdilər və o vaxt buranın adı rəsmi ya​zılarda ermənicə adlandıılırdı) postuna qədər piyada gəldikdən sonra Fərhadın gözlərini bağlayıb UAZ maşınına oturtdular və yarım saat harasa apardılar. 

Onu gecəyarı bir evin zirzəmisinə saldıqdan sonra gözlərini açdılar. Qarşısında iki nəfər saqqallı erməni dayanmışdı. Onlar​dan biri hündürboy, bir qədər də sarıbəniz , 28-30 yaşlarında olan cavan erməni dığası, digəri orta boylu, 44-45 yaşlı bir kişiydi. Fərhadı ilkin sorğu-suala tutub adını, soyadını və hansı kənddən olduğunu yazıb götürdükdən sonra, (Ciblərini hələ yolda ikən ax​tarıb pulunu, bıçağını götürmüşdülər) həmin o hündürboy erməni (onun bura ermənisi olmadığını Fərhad o saat müəyyən etmişdi) soruşdu:

· Karabax çey, svolıç turok?

Fərhad rus dilini bilməsə də, onun söyüşlə danışdığını anladı. Bir istədi cavab versin, sonra vəziyyətin çıxılmaz olduğunu nəzə​rə alıb danışmadı.

Digər erməni dilləndi:

· Ara, başa düşmürsən nə deyir? Soruşur ki, Qarabağ ki​min​di, cavab ver.

· Qarabağ qarabağlılarındı. Başqasının olsaydı adı Qarabağ ol​mazdı ki.

Kişi onun dediyini tərcümə edən kimi hər ikisi onun qarnına, belinə təpikləməyə başladılar. Fərhad əlləri arxasında bağlı, üzü üstə yıxılmışdı. Ermənilər nədənsə onun üzünə-başına vurmurdu​lar. Nəhayət onlar Fərhadı döyməkdən əl çəkib öz aralarında da​nış​dılar və çıxıb qapını arxadan bağladılar. 

                            20. Bir daha Nazər

İki gün də keçdi. 

Fərhaddan heç bir xəbər yox idi. Nazər də qayıtmamışdı. Gülbahar indi də oğlundan narahat olmağa başlamışdı. Pis vaxt idi, hər cür gözlənilməz hadisə baş verə bilərdi. Arvad səhər tez​dən durub inəyi sağdı, həyət-bacada görüləsi işlərini görüb qur​tar​dıq​dan sonra Nazərdən kiçik oğlu Yavəri də yanına alıb Kəhrizliyə getdi. Gedərkən evdə qalan uşaqlarına tapşırdı ki, Nazər bir-iki saa​ta gəlib çıxsa, onun dalınca gəlsin. 

Səbinəgildə əhval-ruhiyyə deyəsən bir qədər yüngülləşmişdi. Bunu Gülbahar həyətə daxil olan kimi Validə ilə Güllünun sifət​lərindən oxudu. Tələsik salamlaşıb, soruşdu:

· Bir xəbər varmı?

· Vallah, xəbər deyəndə, elə bir tutarlı xəbər yoxdu. Ancaq bilinib ki, ermənilərdədi, hələlik rəsmi surətdə boyunlarına almaq istəmirlər.- deyə, ilk olaraq Validə dilləndi.

· Allaha şükür, deməli sağ-salamatdı.- Gülbahar əlüstü se​vin​cini bildirdi. və dərhal maraqlandı:

· Xəbər hardan çatıb?

· Abbas bu gecə Ağdamda öyrənib. Orada deyəsən erməni​lər​nən əlaqəsi olan var. Tez-tez meyit dəyişdirirlər, nə bilim, gi​rov​ları dəyişirlər. Yəqin bunun da əvəzinə nəsə istəyəcəklər.- Bu dəfə danışan Güllü idi.

· Nazər də üç gündü Ergiyə gedib, batalyona. Uşaq özünə yer tapa bilmir. Bu gün qayıtmalıdı, görək nə xəbərnən gəlir.

· Elə Abbas da deyəsən səhər tezdən ora getdi,- Validə onu məlumatlandırdı – Hüseynlə məsləhətləşməyə.

Arvadlar bir saata qədər ordan-burdan, əsasən də ermənilərin nə istəyəcəklərindən danışdılar. Birdən Vaqifin “Jiquli”sı darva​za​da dayandı. Abbasla Vaqif maşından düşdülər. Arvadların nə​zər​ləri sorğulu baxışlarla onlara tərəf yönələndə birinci Vaqif dilləndi:
· Hə, ermənilərdədi, girov götürüblər.

Güllü:

· Bəs indi noolacaq?

· Qaytarmaq şərtlərini hələ 3-4 gündən sonra deyəcəklər.

Bu arada Gülbaharın yadına düşdü ki, bəs Nazər niyə bun​lar​la gəlməyib? Cəld soruşdu:

· Abbas qardaş, Nazər niyə siznən gəlmədi?

Abbas təəccübləndi:

· Nə? Nazəri biz görmədik ki. Mən elə bilirəm o dünənnən qayıdıb.

Gülbaharı vahimə basdı:

· Necə görmədiniz? O, üç gündü Ergidədi.

· Nə bilim vallah, bəlkə də ordaymış, baş qarışıq olub görü​şə bilməmişik.- Abbas gördü ki, Gülbaharın rəngi kağız kimi ağa​rıb, ona təsəlli vermək məqsədilə:

· Gələr,- dedi, - biz, doğrusu, tələsik qayıtdıq. Hüseyn özü də tələsiyirdi. Postlara gedirdi. 

Sonra qardaşı qızını çağırdı:

· Səbinə, ay Səbinə! Bala, hazır çay varsa, bizə çay ver. İşi​miz çoxdu.

Gülbahar isə sanki özündə deyildi. Arvadın ağlına yüz cür fi​kir gəlirdi.

Güllü də onun nə hala düşdüyünü deyəsən anlamışdı:

· Özünü darıxdırma, – dedi,- maşallah, fərasətli uşaqdı. Har​da olsa bir azdan gələr. Gec gəlsə dalınca gedərlər.

· Aaz, darıxmıram ey, ondan qorxuram ki, bu gədə də bir yannan başımıza iş aça. Gedər keçər ermənilərin əlinə, o saat da onu öldürərlər. Siz onu yaxşı tanımırsınız, çox pərto danışandı. Dilini saxlamaz, döyüb öldürərlər.

Bu yerdə çayları gətirib stolun üstünə qoyan Səbinə gözünü qaldırıb Gülbaharın üzünə elə bir yazıq nəzərlə baxdı ki, Arvad dediyinə peşman oldu. Məcbur düşüb özü-özünə təsəlli verdi:

· Allahın köməkliyiynən gələr, gözləyək. Elə hər şey bizim başımızda görünmüyüb ki. Hüseyn ordadısa, qoymaz əlindən xata çıxsın.

Bu vaxt darvazada bir maşın da dayandı. Nazər “Moskviç”​dən düşdü və sürüçüyə “sağ ol” deyib həyətə girdi. Maşın isə geri dönüb getdi.

Onun görkəmi elə bir şəkildə idi ki, sanki əsirlikdən qaçmış​dı. Üzü tüklü, üstü-başı toz-torpaq, gözləri şişmişdi.

Gülbahar hövlank soruşdu :

· Bala, hardan gəlirsən bu kökdə?

Nazər anasının sualını cavabsız buraxaraq yaxınlaşıb Abbas və Vaqiflə əl verib görüşdü:

· Abbas dayı, nə təhərsiz? Təzə bir şey öyrənə bildiniz?

· Təzə deyəndə, elə sən bildiklərindi. Təzə bir şey yoxdu.

· Mən nə bilirəm ki?

· Ergidən gəlmirsən?

· Yox.

Gülbahar harada olduğunu unudub bomba kimi partladı:

· Ədə, bəs hardan gəlirsən, ay evi yıxılmışın oğlu?

· Vacib iş dalınca getmişdim, ay ana.- Nazər gülümsər tə​bəssümlə cavab verdi.

· Bala, bu nə oyundu başıma açırsan? İndi bizim bunnan va​cib nə işimiz var? Mən də üç gündü oturub səni gözləyirəm.

· Elə bu işin dalınca idim də mən də, alverə getməmişdim ha.

Deyəsən Abbas məsələnin nə yerdə olduğunu başa düşmüşdü:

· Barı bir iş görə bildinmi?

· Görməyinə bir balaca iş görmüşəm. Siz deyin görüm indi vəziyyət nə haldadı?

· Vəziyyət belədi ki, ermənilərdə girovdadı. Qaytarmaq şərt​lərini bir həftəyəcən deyəcəklər.

· Həftə çoxdu. Bəlkə də sabah dedilər.

· Hardan bilirsən?- Demək olar ki, arvadlı-kişili hamı bir​dən dilləndi.

· Çünki, indi onlar bizdən asılıdı!

Gülbahar arı calmış yuxulu adam kimi səksənib yerindən qalx​dı:

· Ədə, yoxsa erməni tutmusan?

· İkisini birdən!

· Nə danışırsan? – Abbas qalxıb onu qucaqladı: - Havaxt? Har​da qoymusan?

· Arasbarda tövləyə salmışam.

Bu anda hər kəsin sevinci başa düşülən və təsəvvürə gələn idi. Yalnız bir nəfərin- Səbinənin sevincdən də əfzəl fəxarət hissi​nin dərəcəsini hələm-hələm adam təsəvvür edə bilməzdi. Bəlkə də kişilər burda olmasaydı oğlanın boynuna sarılıb yüz dəfə ya​naqlarından öpərdi. Və qışqırıb bütün kəndə hay salardı ki, baxın, görün mənim nişanlım necə cəsur oğlandı!

Hamının kefi durulmuşdu, sanki Fərhadı əsirlikdən qurtar​mış​dılar.

· Hə, indi danış görək bu hardan ağlına gəldi? Bu işi necə və kimnən görmüsən?- deyə soruşub, Abbas oturduğu stulu onun yanına çəkdi.

· Əşi, uzun söhbətdi, başağrısı olar. - Nazər təvözəkarlıq et​mək istədi.

Gülbahar özünü saxlaya bilmədi:

· Ədə, ürəyimizi qopartmısan, deyirsən ki, başağrısı olar?

Nazər baxdı ki, hamının gözü onun ağzına dikilib və başladı:

· O günü evdən çıxanda elə bu fikirnən də Ergiyə getmək istiyirdim. Fikirləşmişdim ki, gedib qoşularam batalyonun kəşfiy​yat​çılarına. Onlar tez-tez erməni kəndləri tərəfə gedirlər. Elə oldu ki, maşın tapa bilmədim. Yolda ləngidim. Arasbar kəndindən olan bir tanış oğlan var, Sabir, bizim Çingizin əsgərlik yoldaşı olub. Ona rast gəldim. Görüşüb əhvallaşanda qanımın qaralığını soruş​du, mən də məsələni ona bildirdim.

· Ədə, yoxsa səni gətirən o “Moskviç”i sürən oğlandı o?- anası soruşdu.

· Hə, odu. Tələsik işi vardı, ona görə düşmədi. Hə, əlqərəz, Sabir dedi ki, mənim maşınım xarabdı, Ergiyə getsək yolda qa​larıq. İndi elə usta yanına gedirəm, öz kəndimizə. Oradan batal​yona yaxındı, bir şey fikirləşərik. Getdik. Yolda ondan silah yeri bilib-bilmədiyini soruşdum. Dedi məndə avtomat Kalaşnikov da var, iki daraq patron da. Bir həftəliyə verə bilərəm. Xülasə, yaraqlanıb-yasaqlanıb, bir qumquma su, bir kəndir və bir az da pendir-çörək götürüb, axşam düşəndə üz qoydum Ergi dərəsiynən ağzı yuxarı.

· Tək!- Gülbahar əllərini dizinə çırpdı.

· Tək.

· Bəs niyə o gədə sənnən getmədi, səni tək yola saldı ermə​nilərin içinə?

· Gedirdi, mən özüm qoymadım, bədənində qəlpələr var. Cəbhədən yaralanıb qayıdıb. Yeriyəndə, qaçanda ağrı verir. Hə, nəysə, düz üç saata qədər yol getdim. Onu bilirəm ki, bir yerdə asfalt yolu keçdim və başa düşdüm ki, bu, Ağdam-Xocavənd yo​ludu. Burdan o yana erməni kəndləri başladığını bilirdim. Dağ ya​macında işıqları yanan bir kəndi istiqamət götürüb irəlilədim.

· Qarakəndi deyirsən?- Abbas sual verdi

· Hansı kənd olduğunu bilmirəm. Hə, ətraf kolluq idi. Ara-sıra hündür meşə ağacları da vardı. Səhərə yaxın bir kol seçib, altında özümə yuva kimi yer düzəldib uzandım. Kol bir qədər hün​dürdəydi, burdan ətrafı görmək olardı. Bir də onda ayıldım ki, gün çıxıb. Kolu tərpətmədən, ehmalca başımı o yan-bu yana dön​dərib harada olduğumu yəqinləşdirdim. Sakitlik idi. Yavaşca du​rub oturdum. Gizləndiyim yerdən yuxarı, təxminən iki kilometr​lik məsafədə kənd vardı. Mənnən 100-150 metr aralı, aşağıda kən​də tərəf torpaq yol keçirdi. Oturub gözləməyə başladım. Gü​nortaya kimi bir ins-cins görmədim. Günorta bir-iki tikə pendir-çörək yeyib uzanmaq istəyirdim ki, maşın səsi eşidib dikəldim. Aşağıdakı torpaq yolnan bir yük maşını kəndə tərəf gedirdi. Ma​şın yolda saxladı və sürücü düşüb maşının kapotunu qaldırdı. Ya​nında daha iki nəfər vardı. Erməni dilində danışdıqları aydın eşi​dilirdi. Sonra sürücü əlinə vedrə alıb dərəyə tərəf getdi və tez də su doldurulmuş vedrə ilə qayıtdı. Radiatora su töküb kapotu örtdü və sürüb getdilər. Başa düşdüm ki, yaxınlıqda bulaq var. Demək, bura başqaları da gələ bilər. Ancaq bulağın harda olduğunu dəqiq bilmək lazım idi. Həm də bu, mən olduğum yerdən aralıydı. Bur​dan çıxıb orda adam tutmaq çətin olardı. Axşama kimi gözləyib, şər qarışanda çıxıb getdim aşağı. Bulağı tapdım. Bulağa gedən cı​ğırın üstündə sıx böyürtkən kolları bitmişdi. Bulaqdan 15-20 metr aralı, böyük bir böyürtkən kolunun içində özümə yer düzəldib otur​dum. Səhər bütün günü bulağa həç kəs kəlmədi. Yalnız iki – üç dəfə torpaq yolnan gedən maşınları gördüm. Axşam tərəfi fikirləşdim ki, yerimi dəyişib başqa yerə gedim, kəndə daha yaxın olsun. Gün bata-batda idi, amma hələ qaranlıqlamamışdı . Birdən bir köhnə “Moskviç” gəlib saxladı. Baxdım ki, içində iki nəfər var. Biri- maşını sürən 40-45 yaşlarında bir erməni, o birisi isə 13-14 yaşlı bir dığaydı. Düşüb gəldilər bulağa tərəf. Mən nə edə​cə​yimi götür-qoy eliyənə qədər onlar mənim yaxınlığımdan ötüb keçdilər. Bulaqda novçanın üzü mən tərəfəydi. Su içən, ya əl-üzünü yuyan arxası mənə tərəf dayanmalıydı. Bundan da yaxşı fürsət ələ düşməzdi. Ehmalca yerimdən çıxıb arxadan yaxınlaş​dım. Danşa-danışa üzlərinə su vururdular. Yaşlı kişinin arxasın​dan “Bəref” deyəndə başını qaldırdı. Avtomatın qundağıynan pey​sə​rinə var gücümlə zərbə endirdim. Bircə dəfə “uh” eliyib yıxıldı. Av​tomatı dirədim dığanın sifətinə və barmağımı ağzıma qoyub işarə etdim ki, sussun. Dığanın bədənini əsməcə tutdu, ayaq üstə dayana bilməyib oturdu. Əvvəl onun əl-ayağını və ağzını sarıyıb çəkdim kənara, sonra da kişini sarıyıb sürüdüm onun yanına. Kişi hələ özünə gəlməmişdi. Təxminən 20 dəqiqədən sonra ayıldı. Ar​tıq qaranlıq düşmüşdü. Daha ləngimək qorxulu idi. Yolnan keçən maşınlar boş “Moskviç”in dayandığını görüb maraqlana bilərdi​lər. Ayaqlarını açdım və ikisini də bir birinə bağlayıb qoyun kimi qatdım qabağıma, üz tutduq dərə aşağı. 

· Bəs niyə öz maşınıynan gətirmirdin?

· Əvvəla, maşını yaxşı sürə bilmirəm, ikincisi də qabağıma maşını tanıyan erməni çıxardı. Digər tərəfdən də maşın yolunu heç düz-əməlli tanımıram. Hə, axır ki, səhərə yaxın çatdım Sabir gilə. Səhər tezdən gələcəkdim, nə təhər yatmışamsa bir də ayıl​dım ki, saat 12-di.

· Hə..ə, böyük risk eləmisən.- Abbas dərindən nəfəs alıb dil​ləndi.- Böyük də iş görmüsən, əhsən! Gürzəsən ki, Gürzə!- əli​ni Nazərin kürəyinə vurdu.

· İş görmüyüb ey, qəhrəmanlıq eliyib. – Validə də öz qiy​mə​tini verdi.

· Mənim bu nişan məsələsinə könlüm yoxuydu.- Abbas zarafata keçdi,- Ta gərək fikrimi dəyişəm. Belə oğlannan qız əsir​gə​mək olarmı?- və bərkdən güldü.

Hamı gülüşdü. 

Təkcə Gülbahar alız vəziyyətdə idi. Üzdən özünü gülümsər göstərsə də, içində oğluna bərk acıqlanmışdı. “Qoy bu camaatdan aralanıb evə gedək, gör sənin başına nə gətirəcəm, ağılsız köpə​yin oğlu! Xalxın heç öz yiyələri tərpənmiir. Sən bir buna bax, gəh​rəmən çıxıb mənim üçün. Yaxşı, sən sən ol, mən də mən!”- deyə, düşünən Gülbaharın halını deyəsən Validə də başa düşmüş​dü.
· Sən atasının goru, mənim bu qəhrəman balamı danlama, Gülbahar.- deyib, yaxınlaşaraq Nazərin boynunu qucaqlayıb hər iki üzündən öpdü və əlavə etdi:

· Qoy, Fərhad da sağ-salamat gəlib çıxsın, hər ikisinə qur​ban kəsəcəm.

Güllü də kişilər burda olmasaydı onu qucaqlayıb öpərdi. Validə evə gedib əlində bir dəstə üzərriklə qayıtdı.

· Balama nəzər dəyər,- deyib, üzərriyi yandırdı və tüstüsü​nü onun başına dolandırdı. 

Birdən yada düşdü ki, saat üçdü, hələ heç kəs nahar eləmə​yib. Qızlar həyətdə stolun üstünə süfrə salıb yemək gətirdilər.

Axşama yaxın Abbasla Nazər əvvəl Arasbara, oradan da Ergiyə, Hüseynin yanına getdilər.

Girov götürülmüş ermənilər Sabirin tövləsində, axurun için​də çiyin-çiyinə söykənib yatmışdılar. Qapı açılanda hər ikisi dik​sinib oyandı. Abbas gördü ki, Nazər bunları lap Bəşiri sarıdığı ki​mi sarıyıb və axura tökülmüş samanın üstündəki çörək qırıntı​la​rın​dan da başa düşdü ki, onları yedizdiriblər.

· A kişi, hardansan?- sual qeyri-ixtiyari ağzından çıxdı.

· Qarakənddənəm. – erməni yazıq-yazıq cavab verdi.

· Adın nədi?

· Marat Saakov.

· Oğlundu?- yanındakı dığanı soruşdu.

· Ha, bizim uşaqdı.

· Bilirsən sizi niyə tutub gətiriblər?

· Yox. Ara, mən kasıb kəndli adamam, hardan bilim? Allah bu qarışıqlığı salanların evini yıxsın.- erməni keçdi siyasətə.

· Ə, deyilənə görə maşının da var, belə kasıb olmur kənd​də.- Abbas səsini bir qədər qaldırdı.

Marat susub başını aşağı saldı. Deyəsən çox danışıb onları əsəbiləşdirmək istəmirdi.

· Bu kişinin qardaşını sizin o kasıb kəndli dediyin ermənilər tutub aparıb. – Nazər dilləndi – Harda saxlıyırlar onu?

· Ara, allaha and olsun, mənim xəbərim yoxdu- erməninin görkəmi bir az da fağırlaşdı. O adam tutanlar hamısı Yerevandan gəl​mədilər. Heç bizim özümüzü də adam yerinə qoymurlar.

· Yalan deyirsən!- Sabir yumuruğunu qaldırıb onu vurmaq istəyəndə Abbas onun əlini havada tutub aşağı saldı.

Nazər:

· Bax, - dedi, - Marat kişi, indi gedirik öyrənməyə. Allahına yalvar ki, bizim adamımız sağ-salamat olsun. Yoxsa, bilirsən dəə, özüm... – şəhadət barmağını boğazına çəkdi.

· Öyrən, başına pırlanım, öyrən. Hər halda sağ olar. Onları tu​tanı görüm zəlil olsun!- erməni ağlamsıyaraq başını aşağı saldı.

· Ə, Marat, bu Qarabağ nə vaxtdan sizin olub?- sual verən Sabir idi.

· Ara, hardan bizim oldu? Əslinə baxsan elə Yerevanın özün​də də həmişə türklər ermənilərdən artıq olub. Bu, daşnaklar bil​mi​rəm bu sözü hardan çıxarıblar? Qaldı da ki, kimin olur olsun, yaşıyırdıq də. Bu müharibənin kimə xeyri var? Mən niyə bu və​ziyyətə düşməliyəm?

· Sən bunu burda bizim üçün deyirsən, ay bic erməni, özü​nün​külərin yanında ayrı cür danışırsan.  - Abbas dilləndi.

· Neyliyim, a başınıza dönüm, ayrı cür danışanı salamat qoy​mur​lar. – Marat qeyri-ixtiyari deyəsən sözün düzünü deyirdi.

                                 21. Hüseyn

Onlar hərbi hissəyə çatanda Hüseyin darvazadan çıxıb harasa getmək istəyirdi. Nazərgili görüb dayandı. Salamlaşıb görüşəndən sonra:

· Ermənilər başımızı aparıblar. Bayaqdan dörd dəfə əlaqəyə giriblər. Biz onları çağıranda üç gün idi ki, zornan cavab alırdıq.- dedi.

· Nə istəyirlər? – Nazər soruşdu.

· Nə bilim, canlarına azar. Adamları itib. Dədə-bala, Qarakənd​dən.

· Adları nədi?

· Neynirsən, tanıyırsan? Uşaqlara tapşırmışam öyrənib gör​sünlər bizdədi, yoxsa yox. Bizimkilərdədisə Fərhadnan dəyişmə məsələsini qaldırarıq.

· Adı Marat Saakov döyül?- Nazər bic-bic soruşdu.

Mayor Hüseynov diksinən kimi oldu:

· Hə, Maratdı, Saakov. Sən hardan bilirsən?

· Məndədilər.

· Nə danışırsan? Səndə hardan?

Nazər əhvalatı danışdı. Hüseyn ona qulaq asandan sonra:

· Malades! – dedi,- Amma böyük risqə getmisən. Gərək gə​lib bizim uşaqlarnan gedəydin. Səninki sadəcə olaraq bu dəfə gə​tirib. Kəşfiyyat çətin şeydi. Bu, bir sənətdi. Adamınkı həmişə gə​tirmir. Bir də belə işlərə girişmə.

Hüseynov onlarla birlikdə ratsiya olan otağa girib tapşırıq verdi:

· Fərəcov, ermənilər əlaqəyə girsələr, denən ki, bir həftə bun​​nan əvvəl tutduqları Ağayev Fərhadı dəyişməyə hazırlasınlar, axtardıqları adamlar bizdədi. Daha doğrusu, bizdə yox, Fərhadın qohumlarında. Onu necə qaytarsalar, biz də bunları elə qaytraca​ğıq. Kişinin əlindən beş qoyununu da alıblar. Hamısını geri gətir​sinlər.

· Beş yox, üç, - Abbas düzəliş vermək istədi.

· Beş, beş! – mayor səsini qaldırdı. İki adamı bir adama dəyişirik, deyirsən qoyunlarımızı da onlara verək?

                          22. Yenə əsirlikdə

Fərhad bir saata qədər uzanıqlı qaldıqdan sonra birtəhər qal​xıb oturdu. Kürəyində, başında möhkəm ağrılar vardı. Təxminən iki saata qədər vaxt keçdikdən sonra zirzəminin tavanı bir qədər işıqlandı.

Səhər açılmışdı.

Fərhad alaqaranlıqda zirzəmiyə göz gəzdirib gördü ki, burada taxtadan düzəldilmiş köhnə bir taxt, onun da üstündə bir nimdaş yorğan və kirli olduğu aydın seçilən bir mütəkkə var. Gedib sol böyrü üstə taxtın üstündə uzandı.”Yəqin məndən əvvəl də burada kimisə saxlıyıblar”- düşündü. Az keçmədən onu yuxu apardı.

Günortadan sonra zirzəminin qapısı açıldı və içəri bir erməni girdi. Orta yaşlı, balacaboy bir adam olan həmin kişi qapının ağzında dayanıb dərhal soruşdu:

· Ara, tualet işin var?

Fərhad başa düşdü ki, bu, evin sahibidi və başı ilə təsdiqedici işarə etdi. Əslində, tualet heç onun yadına düşmürdü. Niyyəti ba​yıra çıxıb harada olduğunu müəyyənləşdirmək idi.

- Gəl, çıx!

Fərhad zirzəminin pilləkənləri ilə qalxıb həyətə çıxdı. Hə​yətdə əlində qoşalülə ov tüfəngi tutmuş daha bir erməni vardı. Hə​min erməni ev yiyəsinə nəsə dedi və ev yiyəsi yaxınlaşıb onun əllərini açdı. Sonra hündür hasara alınmış kiçik həyətin sol kün​cündə olan qapını göstərib:

· Get ora, - dedi, - tualetdi. Orda su da var, əlini yuya bi​lər​sən.

Hasar çox hündür olduğundan Fərhad heç nə görə bilmə​di. Onu yenə zirzəmiyə salıb qapını bağladılar. Ancaq nədənsə əl​lərini bağlamadılar. Bir azdan ev yiyəsi ona əl boyda çörək, bir dolça da su gətirdi.

· Ara, sənin qoyunlarını başqaları kəsib yeyir, çörəyini, su​yunu isə mən verməliyəm. – dedi.

· Sağ ol, istəmirəm.- Fərhad qeyri-ixtiyari dilləndi.

· Ara, siz  türklərdə nədi bu yekəxanalıq? Əvvəl hamısı be​lə deyir, sonra quru çörəyi gözlərinə təpirlər. – Erməni səsini bir qədər qaldırdı. – Onsuz da yeyəcəksən.

O, suyu və çörəyi taxtın üstünə qoyub çıxarkən Fərhad so​ruşdu:

- Mən hardayam? Bura hansı kənddi?

Erməni Fərhada kinayəli bir nəzər salıb:

· A kişi, hələ başa düşməmisən ki, sənin vəziyyətində sual ver​mirlər, ancaq suala cavab verirlər? – dedi, və bir qədər zarafat tərzində əlavə etdi:

· İndi mən heç özüm də bilmirəm bura haradı.

İki gündən sonra axşam Fərhadın gözlərini bağlayıb yenidən maşına oturtdular və başqa bir yerə apardılar. Maşın cəmi 15-20 də​qiqə yol getdi. Fərhad başa düşdü ki, bura əvvəlki kənddən çox da uzaq deyil.

Onu yenə də zirzəmiyə saldılar.

Bu zirzəminin əvvəlkindən fərqi onda idi ki, burada həm elekt​rik işığı yanırdı, həm də dəmir barmaqlığı olan iki kiçik nəfəsliyi vardı və gündüzlər o qədər də qaranlıq olmazdı. Divarın yanında dəmir çarpayı qoyulmuş, üstünə də köhnə bir adyal atılmışdı.

Təzə yerində Fərhadın vəziyyəti bir qədər də ağırlaşdı. İş bu​ra​sında idi ki, tualet də elə zirzəminin içində idi. Divarın bir kün​cündə kiçik taxta qapı tualetə açılırdı. Ona görə də bayıra çıxmaq, açıq hava görmək imkanından məhrum olmuşdu. Üstəlik, iki gün​dən sonra iki əsgər paltarı geymiş erməni gəlib onu uzun bir qa​ra​çı şallağı ilə o ki var kötəklədilər. Heç nədən, sorğusuz-sualsız.

Əsirliyin yeddinci günü bir nəfər erməni zabiti, yanında da iki nəfər saqqallı döyüşçü ilə qapını açıb zirzəmiyə daxil oldu.

· Ara, bu, burda kefdədi ki!- deyə, zabit (onun çiynində ka​pi​tan paqonu vardı) Fərhada yaxınlaşıb sual verdi:

· Necəsən, Aqayev? Səni incidib eliyən yoxdu ki?

Fərhad dillənmədi.

Kapitan onu başdan –ayağa süzüb bir qədər sükutdan sonra dilləndi:

· Müharibədi dəə, belə də olur.

· Yoldaş kapitan, mənim günahım nədi? – Fərhad da dilə gəldi.

Karitan yarı gülüş, yarı kinayə tərzində bir səslə:

· Hı –hı, sənin günahın deyirsən. Günahın odu ki, türksən. Bur​da hələ sənə başa salmayıblar bunu? İstəyirsən, tapşırım bu ge​cə əməlli-başlı başa salsınlar səni?

Fərhad susub başını aşağı saldı. Bunlarla söhbətə girişmək mə​nasız idi.

Kapitan zirzəmidə bir-iki addım gəzişəndən sonra üzünü Fərhada tutub dedi:

· Amma, yaxşı qohumların varmış. Səni yaman axtarırlar.

Fərhadın ürəyində ümid qığılcımı parladı. Lakin susub sözün gerisini gözlədi. Artıq bilirdi ki, ermənidən nə soruşsan düzünü deməz. Kapitan davam etdi:

· Hə, okazıvayetsa, sən lazımlı adammışsan. Səni yaxın vaxt​larda buraxacağıq evinə.

Fərhad onun sözlərinə o qədər də əhəmiyyət vermədi. Hətta fik​rinə gəldi ki, bəlkə də onu Yerevana göndərmək istəyirlər, ona görə də kapitan dolamaq üçün bu sözləri uydurur. Qəlbindəki ümid qığılcımı o anda da söndü. Lakin kapitan yanındakılara tərəf çev​ri​lib ermənicə danışdıqdan sonra Azərbaycan dilində:

· Bunu da abıra salın, yoxsa gedib danışar ki, bizdə əsirlərə pis baxırlar - deyəndən sonra ümid yenidən parladı.

Ermənilər zirzəmidən çıxandan sonra Fərhad çarpayının üs​tün​də oturub xeyli fikirləşdi. Bilirdi ki, ermənilər onu havayı bu​raxmazlar. Ya girov kimi dəyişər, ya da pulnan satarlar. “Əgər pul istəsələr, Güllü o qədər pulu hardan tapar? Yaman yerdə ax​şamladıq. Kənddən yığsa, ömür boyu hamıya borclu sayacağıq özümüzü.” Bu fikirlərlə də yuxuladı.

Ertəsi gün səhər ona yemək gətirən erməni üzqırxan da verib:

· Üzünü də qırx, – dedi, - bəlkə səni buraxdılar. 

· Yəni inanmaq olar?- Fərhad gözünü erməninin gözünün içinə zillədi.

· İnan, inan. Dəyişirlər səni.- deyib, erməni çıxdı.

Fərhad ilk olaraq üzünü qırxıb, özünün üst-başını qaydaya sal​mağa çalışdı. Bədəninin ağrılarını unutmuşdu. Ac olduğu da ey​ninə gəlmirdi. Bir qədərdən sonra yemək torbasını da açdı. Bu dəfə orada çörəkdən başqa pendir də vardı...

                                  23. Azadlıq

İki gündən sonra Fərhad artıq evində idi.

Kişi xeyli dəyişmişdi. Arıqlamış, rəngi qaralmış, gözləri çu​xura düşmüşdü. Həmin gün onların evi də, həyəti də adamla dolu idi. Nazər nə dəyişmə mərasiminə, nə də kişinin özüylə görüş​mə​yə gəlməmişdi. Nəzərdə tutmuşdu ki, ertəsi gün, adamlar seyrə​lən​dən sonra anası ilə bir yerdə gedib görüşər. Gülbahar isə hələ səhər tezdən, Fərhad gəlib evinə çatmamışdan Yavərlə onlarda idi.

Təbii ki, gələrkən, yolda Abbas Nazərin qəhrəmanlığını qar​daşına danışmışdı. Hamı ilə bir-bir görüşən Fərhad Gülbaharın sırası çatanda əl verib görüşdü və astadan soruşdu:

· Nazər hanı, gözümə dəymir?

· Fərhad qardaş, adam çoxdu, utandı gəlməyə. Dincəlin, sa​bah gəlib görüşər.

· Niyə utanır? O da mənim balamın biridi. Onsuz da şüca​ə​tinnən xəbərim var. Ermənilər ona qurbanlıq qoyun da göndə​rib​lər.

Fərhad son sözləri qəsdən bir qədər ucadan dedi ki, hamı eşit​sin. 

Onsuz da Nazərin gördüyü işin səsi kənddə bomba kimi part​lamışdı. İndi uşaqdan böyüyə hamı onun özünü tanımasa da, adını əzbər bilirdi. Ona görə də Fərhad onun adını çəkər-çəkməz 5-6 nəfər birdən dil-ağız elədi:

· Allah köməyi olsun!

· Sağ olsun, böyük iş gördü.

· Kaş belə igidlərdən çox olaydı! 

Mayor Hüseynov dəyişmə zamanı doğrudan da ermənilərdən 5 qoyun almışdı. Erməni tərəfi 3 qoyun gətirmək istəyirdi. Hüseynov bildirdi ki, qoyun-zad lazım deyil, bir adamımızı qaytarın biz də sizin bir adamınızı özünüzə verək, ikincisini saxlayaq. Hətta rat​siyada zarafat da etmişdi ki, sizcə bir erməni iki qoyuna dəymir?

Həmin qoyunların ikisini Abbas hərbi hissəyə vermək istə​yəndə Hüseynov razı olmamış, zarafatla:

 - Biri bizə, biri də Nazərə düşür.- demişdi.

Həmin qoyunu Vaqif kəsmək istəyəndə Abbas əlindən alıb bu​raxdı.

· Buna dəymə,- dedi, – qurbanımız var, gətir onu kəs.

Adamlar qurban ətini yeyib dağılışandan sonra Güllü kişini hamama salıb çimizdirərkən baxdı ki, belində, qıçlarında qara-qara ləkələr var.

· Evi yıxılmışdar səni döyüb bu kökə salıblar?

· Boş şeydi, fikir vermə.- Fərhad onu döydüklərini arvadına danışıb qanını qaraltmaq istəmədi.

· Sən allah düzünü de. Birdən içinə zəfər yetirərlər, bil​mə​rik. Sabah həkimə aparajam səni.

· Aaz, yox vallah, ciddi bir şey olsa deyərəm. Elə-belə mə​zə üçün 10-15 şallax çəkiblər.

· Onları görüm allahın bəlasına tuş gəlsinlər- deyib, Güllü ərinin belini sabunlaya-sabunlaya suallarını yağdırırdı:

· Çörək də vermirdilər?

· Harda saxlıyırdılar səni?

· Sənnən başqa da əsir vardı, yoxsa tək idin?

Fərhad gözünün sabununu yuya-yuya:

· Hamısını danışacam, səbr elə bir özümüzə gələk.- dedi, - Bir də məni döydüklərini yad adamların, heç qohumların da ya​nın​da danışma. Uşaqlar eşidib sınarlar. Bu 9 gündə onu başa düş​düm ki, biz erməniləri indiyəcən tanımamışıq.

· Onları Əzrayıl tanısın!

Fərhad evinə gəlb çıxandan iki həftə sonra Nazərlə Səbinəni nişanladılar. Nişan mərasimi çox təmtəraqlı keçdi. Kəndin dəvət olunan-olunmayan bütün ayağı yer tutan camaatı onları təbrik etməyə gəldi. Fərhad əlavə iki qoyun da kəsdi. Nişan günü Çingiz də gəlib çıxmışdı. Qardaşının ermənilərlə olan əhvalatını eşidib əvvəl hirsləndi, sonra ürəyində baş qaldıran qürur hissi onu tez də sakitləşdirdi.

· Gərək məni tapıb deyəydiniz, - dedi, - çox pis risk eliyib. O, hələ ermənilərin necə quduz olduğunu bilmir. Əllərinə keçsəy​di onu sağ-salamat buraxmazdılar. Yaşlı adamları dəyişdiklərinə baxmayın, onlar cavan əsirləri Ermənistana aparıb qul eliyirlər. 

                               24. Bu da toy

Bir il hiss olunmadan gəlib keçdi.

Əslində ilin necə keçdiyini Nazərlə Səbinə hiss etmədilər, bir də onda ayıldılar ki, yay semestri başa çatıb və onlar kəndə get​məlidilər. Daha doğrusu, Nazər işlədiyi üçün kəndə yalnız bir ne​çə günlüyə gedə bilərdi. Səbinə isə tətil müddətini nişanlısından ayrılıb kənddə keçirməyə məcbur idi. Kənddə isə Nazərsiz hər gün bir il kimi keçirdi.

Dağlıq Qarabağda müharibə daha da qızışmışdı. Demək olar ki, hər gün cəbhədən pis xəbərlər gəlirdi. Əhalinin güzəranı get​dikcə ağırlaşırdı. Kəndlər və rayon mərkəzləri bir birinin ardınca əldən verilir, qaçqın və məcburi köçkünlərin sayı günbəgün artırdı. 

Belə bir şəraitdə Nazər bir həftəliyə icazə alıb Səbinəni kən​də- Kəhrizliyə apardı. Fərhadla Güllü onları həddən artıq mehri​ban​lıq və sevinclə qarşıladılar. Hər ikisi öz qızları ilə bərabər onun da üzündən öpdülər. Nazər onlarda çox ləngimədi, bir stəkan çay içib öz kəndlərinə getdi. 

O, həyətlərinə girəndə Çingizin qapıda axsaya–axsaya yeri​di​yini gördü. Qardaşı ilə qucaqlaşıb görüşəndən sonra soruşdu:

- Yenə yaralanıb gəlmisən?

- Hə, bu dəfə deyəsən uzunmüddətli gəlmişəm.

- Niyə ki, noolub?

- Ə, Gülbahara demə, bilmir. Bir ay qospitalda yatannan son​ra, üç gün bunnan qabaq evə gəlmişəm. Sağ qıçımı qrad qəlpələri deşik-deşik eləmişdi. Həkimlər güc-bəla ilə yığıb sağaltdılar. Hə​lə də bir neçə qəlpə qalıb. Ayaq üstə gəzəcəyimə inanmırdım.

Bu vaxt Gülbahar evdən çıxıb:

· Bıy, sənə qurban olum, ay mənim gözəl balam! – deyərək, gə​lib oğlunu qucaqladı. Onun üz-gözündən bir neçə dəfə öpəndən sonra :

· Bəs mənim Səbiş balamı neynəmisən? – deyə, soruşdu.

· Evlərindədi.

· Nə vaxt gəlib ki, mənim xəbərim yoxdu?

· Mənnən gəldi. Onu evlərinə ötürüb gəlmişəm.

· Yaxşı eləmisən. Sabahda-zadda mənnən gedərik gəlinimi görərəm. 

Gülbahar Səbinəyə bir dəst kostyum alıb oğlu Nazər və qızı Sona ilə Güllügilə getdi. Görüşüb bir qədər söhbətləşdikdən sonra Güllü Gülbaharı kənara çəkib dedi:

· Yaman pis zamana gəlib çıxmışıq, Gülbahar. Qonşuların söz-söhbətinnən ta cana gəlmişik.

· Aa..z, nə söz? İndi nə olub ki?

· A bajı, heç nə! Ağzı var tutan soruşur ki, qızı havaxt kö​çü​rürsən? Deyirəm hələ oxuyurlar, Allah qoysa, institutu qurtaran kimi toylarını eliyərik. Biri elə öz dayım qızı, deyir dörd il nejə etibar eliyib nişanlı qız saxlıyırsan, özləri də gözdən-qulaqdan uzaq bir yerdə ola-ola? Mən də dedim ki, Nazərə öz qızımdan da artıq inanıram. Kimə deyirsən? Deyir, odnan pambığın bir yerdə salamat qalmasına çox da bel bağlama.

· Gülbahar eyhamı başa düşdü. Güllü toyu tezləşdirmək istə​yir​di və buna haqqı da vardı. Dedi:

· Ay Güllü, qohum–qonşunu qınama, elə mən də bunların əl-ayağını bir yerə yığmaq istiyirəm. Bir halal süd əmmiş tapıb Çingizə ad eliyən kimi bunların toyunu eliyəjəm.

· Aaz, qızdan çox qız var. Odu ey, biri elə eltimin qızı Gülşən. Gül parçası kimi təmiz, gözümüzün qabağında böyümüş uşaqdı.
· Ay Güllü, kişi böyük oğlumun kirvəsidi. Kirvənin qızı kirvəyə düşmür deyirlər axı. 

· Burax sən allah, avamların sözünü. İndi elə şeyə baxan kimdi?  Əmiqızını, xalaqızını alırlar, kirvə qızını yox?
· Nə bilim vallah, mənim uşaqlarım bir az tərsdilər. O qız mə​nim də ürəyimə yatır. Elə bilirəm ağız açsam, Validə də sözü​mü yerə salmaz.

· Aaz, yerə salmaq nədi? Validə də, Abbas da sənin uşaqla​rı​nın xətrini çox istiyirlər. Sən oğlunu yola gətir, bu tərəfi mən​nikdi.

Gülbahar Gülşən söhbətini Çingizə açanda oğlu bir az fikrə gedib sonra:

· Ana, - dedi, - demirəm pis qızdı, lap yaxşı qızdı, özü də tə​miz ailədəndi. Ancaq mən indi axsıya-axsıya evlənə bilmərəm. Qoy görək axırımız nə təhər olur.

· Bala, allahın köməkliyiynən yaxşı olar. Günü–gündən ye​rişin də düzəlir. On günə qədər tam sağalacaqsan, inşallah!

Doğrudan da Çingizin zədələri iki həftəyə sağaldı. Həkimlər budunda qalmış axırıncı iki qəlpəni də çıxartdılar.
Avqustun 5-də Çingizlə Gülşəni nişanladılar. 

Nazərin toyu isə avqustun 23-də oldu. Bundan iki həftə əvvəl Səbinəni qiyabiyə keçirmişdilər...

EPİLOQ

Nəşriyyatın müdiri Abuzər müəllim kabinetin qapısının dö​yül​düyünü eşidib başını oxuduğu yazının üstündən qaldırmadan:

· Gəl! – dedi.

Qapı açıldı və kabinetə 22-23 yaşlarında iki qız daxil oldu. Gö​zünü yazıdan ayırıb içəri girən qızlara baxan Abuzər çaşdı​ğın​dan əvvəl eynəyini gözündən aldı və sonra da cəld qaytarıb yerinə taxdı.

· Salam! – Qızlardan biri dilləndi.

· Salam! – Cavab Abuzər müəllimin dilindən özbaşına qopdu.

Kişini karıxdıran bu idi ki, qızlar həm gözəldilər, həm də bir-birinə o qədər oxşayırdılar ki, sanki biri o birinin ksero aparatında çıxarılmış surəti, ya da güzgüdəki əksi idi. Nəzərini bir yerə cəm​ləşdirmədən, qızların hər ikisinin sifətində gəzdirə-gəzdirə:

· Buyurun, eşidirəm.- deyib, eynəyini yenidən gözündən alıb stolun üstünə, daha doğrusu, bayaqdan oxuduğu yazının üstünə qoy​du.

· Sizə yazı gətirmişik. – deyərək, qızlardan biri, daha dəqiq de​məli olsaq, içəri girəndə salam verən qız sumkasından bir qov​luq çıxardıb Abuzər müəllimə uzatdı. Qeyri-ixtiyari əlini uzadıb qovluğu alan nəşriyyat müdiri hələ əli havada ikən soruşdu:

· Nə yazısıdı?

· Nə bilim vallah, yarı sənədli, yarı bədii bir xatirə yazısıdı. Povestdən bəlkə də bir qədər böyükdü. Hər halda siz də baxıb fi​ki​rinizi deyərsiz. – Danışan yenə həmin qız idi.

Abuzər qovluğu açıb üstdəki CD diskini bir kənara qoydu və A-4 formatlı kompüter kağızında yığılmış mətnin birinci səhifə​sinə baxdı. Bu səhifənin ortasında iri şriftlə 

                            YOVŞANLIQ ŞƏRQİLƏRİ
(roman – xatirə)

sözləri yazılmışdı.

Kişi yazını bir qədər vərəqləyib gözucu baxa-baxa soruşdu:

· Siz yazmısız? 

· Bacım yazıb.

· Bacınız kimdi?

· Budu, yanımda dayanan. Birlikdə gəlmişik.

Abuzər müəllimin indi yadına düşdü ki, qızlara oturmaq tək​lif etməyib.

· Əyləşin,- dedi, - niyə ayaq üstə dayanmısız?

Və üzrxahlıq etməyi də unutmadı:

· Hərdən başım yazı-pozuya o qədər qarışır ki, özümün də ha​rada olduğum yadımdan çıxır.

Qızlar dodaqaltı gülümsünüb əyləşdilər.

· Bağışlayin, bəlkə də yersiz sual verirəm, siz əkiz bacılarsız?

· Bəli! – Bu dəfə qızların ikisi də birdən səsləndi.

· Deyirəm axı, çox oxşayırsınız! – Abuzər müəllim yeni bə​dii ifadə tapmış şairlər kimi qürrələnib dərindən nəfəs aldı.

· Hə, indi danışın. Kim yazıb? Kim redaktə eliyib? Gəl​mək​də məqsədiniz yəqin bunu çap etdirməkdi, eləmi? – Abuzər bir neçə sualı birdən üyüdüb tökdü.

· Mən yazmışam – Aytac Bayatlı. Redaktoru da anamızdı – Səbinə Məmmədli. Titul vərəqində yazılıb, siz yaxşı baxmadınız. Atamın xatirəsinə ithaf etmişəm.

· Bağışlayın, atanız sağ deyilmi?

· Xeyr, sağ deyil. Birinci Qarabağ müharibəsində həlak olub. Biz demək olar ki, onun üzünü görməmişik. O, həlak olanda biz yaş yarımlıq olmuşuq. İndi o vaxtdan iyirmi ildən çox keçib. O za​man qəzetlər onun haqqında yazıblar. Anam həmin qəzetlərdən bir çoxunu saxlayıb. Kəşfiyyatçı Nazər Məmmədov. Ləqəbi də varmış - Gürzə.

· Allah rəhmət eləsin, qızım. Müharibə neçə-neçə mərd igid​lərimizi apardı. Neynəmək olar? Bu da bir tarixdi.- Abuzər müəl​lim köks ötürüb davam etdi:

· Tələbəsiniz?

· Mən filoloqam, – yazının müəllifi cavab verdi, - məktəbdə müəllim işləyirəm. Bacım Gültac isə Tibb Universitetinin sonun​su kursundadı.

· Çox yaxşı. Yazı qalsın, bir mən də nəzərdən keçirim, həm də çap xərcini hesablatdırım. Əlaqə saxlayaq, çap eliyərik, olar​mı, qızım?

· Necə məsləhət bilirsiniz. – Aytac cavab verdi və qızlar sa​ğol​laşıb çıxdılar.

Abuzər müəllim kreslodan qalxıb kabinetin pəncərəsini açdı. O, siqaret çəkməzdən əvvəl həmişə belə edirdi. Bu dəfə siqareti yandırmağa tələsmədi. Sanki, ilıq yaz havasının otağı doldurub qurtarmasını gözləyirdi.

Bəlkə də birdən-birə yadına düşmüş 20 il əvvəlki cavanlığı​nın hansısa bir şirin xatiratından qopa bilmirdi...

 Bakı, 2007-2008

Bədii-sənədli povest                               
                      Zirvəyə gedən yol
                                   Uşaqlıq tez keçdi

Rafiq müəllim həyat yoldaşı Hürü xalanı dəfələrlə məzəm​mətləmişdi ki, oğlan uşağını hər xırda şeydən ötrü danlayıb gözü qıpıq eləməsin. Amma altı yaşlı Natiqin işi elə gətirirdi ki, o, de​mək olar ki, hər həftə bir sərgüzəştə ürcah olurdu. Bu dəfə də qon​​​​şunun özündən altı ay böyük oğlu Xanlar ilə tutaşmuşdu. Dar​va​zadan həyətə keçəndə atası ilə üz-üzə gəldi.

Rafiq müəllim oğlunun qızarıb pörtmüş sifətini və dartılıb-tökülmüş əyin-başını görən kimi istər-istəməz səsini qaldırdı:

·  Ə, bura gəl, görüm bu nə sir-sifətdi? Yenə nə hoqqa çı​xart​mısan?

Natiq özünü eşitməməzliyə vurub içəri-evə girmək niyyəti ilə kişinin yanından sivişib keçmək istədi.

·  Eşitmirsən? Hardan gəlirsən, bu kökdə?

Səsə Hürü xala çıxdı və o saat da məsələnin nə yerdə oldu​ğunu duydu:

·  Yenə Xannarnan dalaşmısan? Bala niyə höcət düşmüsüz? Bıy, başıma xeyir. Gör uşağın üst-başı nə gündədi?

Natiq mıxlanıb dayanmışdı. Nə dillənib cavab verir, nə də bir hərəkət edirdi. Təkcə əlinin birini o birisinin üstünə qoyub, bir qə​dər başı aşağı, uzun kipriklərini çırpa-çırpa valideynlərinin ara​sında dayanmışdı.

Duruşundan hiss olunurdu ki, tutduğu işdən peşman deyil. Əlini əlinin üstünə qoymaqda isə məqsədi cızılmış barmağının qa​namış yerini gizlətmək idi.

Arvad üst-baş söhbəti salanda bir qədər acığı tutsa da yenə dinmədi. Kişi səsini təkrar qaldırdı:

·  Ə, bala, dilin tutulub? Niyə danışmırsan?

Daha dillənməmək olmazdı.

·  Öldürəjəm onu, - səsi titrəyirdi, - nə qədər ki, özünü insan balası kimi aparmır, nə qədər ki, raqatqasını bizim qapıda yox​la​yır... – ağlamaq tutdu... Qaçıb keçdi içəri evə.

Məsələ aydın idi. Xanların böyük qardaşı ona raqatqa dü​zəlt​miş​di. O, da xırda daşları qoyub qonşuların həyət qapısını nişan alıb atırdı. Nə qədər təpinmişdilərsə də, öhdə olmamışdı. Xanların sırtıq və ağılsız uşaq olması bütün məhəlləyə məlum idi.

Rafiq müəllim icrakomda iclasa tələsdiyindən məsələnin çox da dərininə getmədi. Həyətdən çıxa-çıxa arvadına tapşırdı:

·  Uşağın bayırda kimlərlə oturub-durmasını başlı-başına bu​rax​maq olmaz.

Hürü xala yarı cavab, yarı söylənmə tərzində:

·  Çöl-bayırın haqq-hesabını çəkmək, tay-tuşlarının başına ağıl qoymaq elə bil bu gədəyə qalıb. Özü bir qarışdı, özündən böyük​lə​rə qanacaq dərsi keçmək istəyir – deyərək, ərinin arxasınca dar​vaza qapısını örtüb geri qayıtdı.

Məktəbdən qayıdan evin böyük oğlu Namiq çantasını həyə​tin küncündəki köhnə stolun üstünə atıb pilləkənin qabağında ayaq​qabılarını çıxara-çıxara kiçik qardaşını çağırdı:

·  Hey, qoçu, hardasan? Sənə rəngli karandaş almışam!

Hürü xala içəridən cavab verdi:

·  Karandaş bunun nəyinə lazımdı. Bunuku odur ki, toyuq ki​mi eşələnib, xoruz kimi onnan-bunnan didişsin.

·  Dalaşıb? Kişinin başı qalda gərək, döyülməyibsə dözmək olar. – deyə, Namiq içəri adlayanda Natiqin qanamış barmağını gözü aldı.

·  Ə, bu nədi?

·  Səringülün vurulmuşuynan tutaşıb. Yüz dəfə demişəm bala, o, heç öz böyüklərinin sözünə qulaq asmır, ona tərbiyə vermək sənəmi qalıb? Görürsən küçədən keçir, sən adda o biri tərəfədən keç, heç üz-üzə də gəlmə o yurda qayıdan sərsəriynən. Mən deyi​rəm, mən eşidirəm...

Namiq anasının sözünü yarımçıq kəsdi:

·  Ə, o Xanlar nə küçükdü ki, uşaq ona görə yolunu dəyişsin. İndi ki, valideynləri öhdəsindən gəlmir, eybi yoxdu, mən ona əncam çəkərəm. Bircə dəfə qulağını çəkib eşşək qulağı boyda eliyən kimi hər şey düzələcək.

·  Sənin işinə qalmayıb! – Natiqin səsi idi. Sözünü tamamladı:

· Belə çıxır ki, o qoduq mənnən güclüdü? Bu arvad imkan versə onu burdan elə perikdirərəm ki, heç küçəyə çıxmağa da ürəy eləməz.

· Yaxşı, yaxşı, xoruzdanma, əl-üzünü yu, qardaşınla çörəyini ye! – deyərək  Hürü xala boşqabları stolun üstünə qoydu.
... Bu gün Natiq lap tezdən durmuşdu. O, əl-üzünü soyuq bu​laq suyu ilə yumuş, hətta üzünü də sabunlamışdı. Laçında üzünü sabunla yumaq kişi xislətinə aid edilməz bir şey hesab olunardı. Lap qədimlərdən belə sayılırdı ki, əsl kişi sir-sifətinin, üst-başı​nın qayğısı ilə yox, ad-sanının, tay-tuş və el-obasında hörmətinin mə​su​liyyəti ilə yaşamalıdır. Babayevlər ailəsində də bu ulu xüsusiy​yət yazılmamış bir qanun kimi özünə yer eləmişdi və təbliğatsız-filansız bir surətdə adi həyat qaydası şəklində yaşayırdı. Buna gö​rə də üzünü sabunla yuyan hər kəs ətrafındakıların diqqətini istər-istəməz cəlb edirdi.

Yeddi yaşlı Natiq də bu gün – 1979-cu ilin 1 sentyabrında sə​hər saat yeddinin yarısında hamının diqqət mərkəzində idi.

Bu gün o, ilk dəfə olaraq məktəbə gedəcəkdi!

Ailə üzvləri duranda Natiq artıq təzə paltarını geyinmiş, indi isə axşamdan hazırladığı məktəb çantasının içindəki Əlifba kita​bını, say çöplərini, qələm və iki ədəd dəftəri töküb yenidən yığır​dı. Hər necə olsa, axı üstündən gecə keçmişdi, səhər-səhər yoxla​maq ürəyi arxayın salırdı.

Darvazadan iki qardaş çıxdılar. Natiq böyük qardaşı Namiqi tələsdirdi:

·  Görəsən gecikmərik ki. Bir az yeyin gedək – və əlindəki gülləri ona uzatdı:

·  Al, sən götür, mən utanıram.

·  Ə, nədən utanırsan? Yaxşı, bəri ver.

Natiq bütün yayı əlifba və hesabla məşğul olmuşdu. Demək olar ki, əlifbanı əzbər bilirdi, üstəlik yüzə qədər sayırdı. Bütün hərf​ləri də yaza bilirdi. Bunula belə, indi məktəbə tərəf addımla​yanda o, böyük həyacan keçirirdi. Ona görə yox ki, qorxub çəki​nir​di, ona görə ki, vaxt çox yavaş gedirdi. O, bu maraqlı və onun çoxdan gözlədiyi məktəbin içərisinin necə olduğunu görməyə tələsirdi. Kaş dərs lap tez başlayaydı! Onda bilərdilər ki, kim necə oxuyur!

Böyük qardaşı Namiq əla oxuyurdu, bacısı Aygün isə rüblü​yü “5” qiymətlə başa vurmuşdu və indi evdə “şeflik” eliyirdi.

Natiq sübut eləməliydi ki, o heç kimdən geri qalan deyil. Hə​min gün Natiq məktəbdən evə qayıdanda bir qədər təəssüf hissi keçirirdi və bunun səbəbini heç özü də əməlli-başlı bilmirdi. Ola bilsin məktəb onun xəyalına gətirdiyi kimi yox, daha adi və sadə imiş, ya da 19 nəfər uşağın arasında öz biliyni göstərmək üçün fürsət düşmədiyindən bu qaranlıq təəssüf hissi ondan əl çəkmirdi.

Daha iki gün adi qaydada gəlib keçdi. Sentyabrın 4-də Natiq məktəbdən evə qayıdanda həyət qapısını açıb içəri girən kimi tə​ləsik çantadan dəftərini çıxarıb Hürü xalanın yanına yüyürdü:

·  Mama, bax!

Anası dəftərin bütöv bir səhifəsinin səliqə ilə yazılmış və muncuq kimi bir-birinin yanına düzülmüş böyük “A” hərfləri ilə dolduğunu və səhifənin altında qırmızı karandaşla böyük bir “5” yazıldığını gördü.

·  Çox mübarək, mənim balam! Gəl səni öpüm – deyə, onu körpə uşaq kimi bağrına basdı.

·  Mama, sinifdə birinci “5”-i mən aldım... Müəllimə soruşdu ki, səni kim öyrədib belə səliqəli yazmağa, dedim özüm öyrənmi​şəm.
· Sağ ol, mənim balam. Mən bilirəm ki, sən həmişə birinci olacaqsan.

* * *

Üç il bir göz qırpımında gəlib keçdi.
Natiq artıq dördüncü sinifdə oxuyurdu. O, məktəbdə həm əlaçı və həm də nümunəvi, intizamlı bir şagird kimi tanınmışdı. Yol​daşları arasında onu fərqləndirən bir xasiyyəti də vardı. O, da bundan ibarət idi ki, Natiq götürümsüz uşaq idi. Nə haqsız sözə, nə də ədalətsiz hərəkətə dözməzdi. Buna görə də tez-tez müba​hi​səyə düşürdü – ya tərəf müqabil kimi, ya da hakim kimi. Sinif uşaq​ları onun ədalətsevər olduğunu bildikləri üçün hər hansı mübahisədə onun məsləhətinə müraciət etməli olurdular. Natiq kimin haqlı olduğunu inandırıcı şəkildə sübuta yetirər və hamı da bununla razı​la​şardı.

Natıq qüvvətli uşaq idi. Onun qollarında yaşınauyuşmaz bir güc vardı. Dərsdən sonra hər gün vaxtının bir xeyli hissəsini id​ma​na sərf edərdi. Bəlkə də elə buna görə idi ki, sinifdə onun bir sözünü iki eləyən olmurdu.

Bir dəfə onun sinif növbətçisi olduğu vaxt kimsə yazı taxta​sına təbaşirlə karikatura çəkmişdi. Zəng vurulanda içəri girən riyaziyyat müəllimi taxtanın yazılı olduğunu görən kimi əsəbi tərzdə soruşdu:

·  Növbətçi kimdi? Dursun!

Natiq ayağa qalxdı və indi gördü ki, yazı taxtasına əcayib formada burnu olan dazbaş bir kişi şəkli çəkilib.

·  Kim çəkib bunu?

Natiq dillənmədi. Yanında oturmuş Süleyman onu dümsük​lə​yib “Hüseyn, Hüseyn” deyə pıçıldadı. “Ə, de dayna, qoy onu əziş​dirsin”.

Natiq gözucu Süleymana nəzər salıb hiss olunacaq dərəcədə başını buladı. Müəllim səsini ucaltdı:

·  Hə, bilmirsən kim çəkib? Bəs sən necə növbətçisən? Çıx, təmizlə, indi sənə çətin bir misal verəcəm, onu həll eliyə bilməsən qulaqların buracam, bu da olacaq sənə dərs.

Natiq cəld taxtanı sildi. Sonrası isə yaxşı qurtardı. Çünki, mi​sal həll etməyə qalanda burada problem ola bilməzdi.

Tənəffüsdə Süleyman yenidən Natiqin üstünə düşdü: 

- Niyə onun adını demədin? O, özü olsa idi...

Natiq Süleymanın sözünü ağzında saxladı:

·  Satqınlıq ən murdar xasiyyətdi. Müəllim məni küncdə sax​lasa da deməyəcəkdim.

Süleyman tutuldu:

·  Deməli, mən satqınam? Bəs sən özünü haqq tərəfdarı kimi göstərirsən. Hanı haqq?

·  Haqq-ədalət başqa, yoldaşı satmaq başqa – deyə, Natiq bö​yüklər kimi danışığa yekun vurdu.

* * *

Yuxarı Qarabağın gözəlliyini eşitmək və oxumaqla yox, yal​nız orada yaşamaqla tam mənası ilə duymaq olar. Laçın rayonu​nun rəngarəng təbiəti Qarabağın digər bölgələrindən öz xüsusi füsunkarlığı ilə fərqlənir. Ümumiyyətlə, Laçın haqqında o adam tam təsəvvür əldə edə bilər ki, orada nə az, nə çox düz bir il sə​ra​sər yaşamış olsun. Baharı, yayı, payızı və qışı özü qarşılayıb, özü də yola salsın. Bu müddət elə-belə, gözəlliyin vəsfi xatirinə yox, hə​qiqi şərait baxımından zəruri şərt kimi müəyyən olunur. Əv​və​la, ona görə ki, qışda Laçında yaşayan qonağın onun buz bulaqla​rı​na, ürək açan yaylaqlarına, bərəkət dolu meşələrinə əli çatmır. Yayda isə Laçının dağları o qədər gözəlləşir, o qədər cəzbedici olur ki, payız və qış təsəvvürünə yer qalmır. Kiçik Qafqazın bu böl​​gəsinə düşən hissəsində sanki bütün Qafqaz öz gözəlliyini nüma​yiş etdirir. Burada fəsillər yalnız yerini dəyişmir, onlar sanki ilahi bir təkmil gözəlin bütöv ömrünü əks etdirir.

Laçının yazı lalə, bənövşə, kəklikotu, yüzlərlə adı bilinən və bi​lin​məyən gül-çiçəyin ətrinə bülənd olmuş ərköyün, bəzən qu​laq​batırıcı şaqqıltı qoparan ildırımlarla öz şıltaqlığını büruzə verən, bununla bərabər, öz füsunkarlığı ilə ürəkləri fəth edən ba​ki​rə bir gözəl kimi gəlir.

Onun gəlişi ilə burada təbiəti məhəbbət aləminə çulğaşır və bu bakirə gözəli aşağı Laçın meşələrində ağuşuna alıb daşlı-qayalı cığırlarla yüksəkliklərə - Laçın dağlarına aparır. Bu ilahi iz​di​vacın keçdiyi yol boyu hər şey canlanır, cücərib torpaqdan baş qaldıran çiçəklər əlvan ləçəkləri ilə onları salamlayır, ayaqları altına ətir səpir. Elə bu alqış və xeyir-duanın bəhrəsidir ki, Bahar adı ilə Laçına gəlmiş bakirə gözəl çox keçmədən Yay adlı nazlı-qəmzəli, ev-eşiyini məhəbbət dolu nəfəsi ilə qızdıran bir gəlinə çevrilir! Onun ayağının sayasından hündür dağ kəndlərinin yolları açılır, gediş-gəliş artır, adamlar mehriban bir ailə kimi qaynayıb-qarışırlar. Bəlkə də elə buna görədir ki, Laçın rayonunda bir-birini tanımayan, yaxud bir-biri ilə qohum olmayan iki adama demək olar ki, rast gəlinmir. Ola bilsin ki, Laçın dünyanın yeganə hissə​si​dir ki, burada adamlar təbəqələrə və klanlara bölünmür və heç vaxt da bölünməyib. Bunun əsas səbəbi ondadır ki, əsrlər boyu bu​rada insanlığın başlıca meyarı mənəviyyat, ictimai münasibətin əsas göstəricisi isə sadəlik və düzlük olmuşdur. Laçında qəhrə​man​ları və mərd adamları seçib ayırmaq çətindir, çünki bu yerlərdə mərdlik adi həyat qayəsi kimi qəbul edilmiş və indiyə qədər bu mü​qəddəs, lakin yerli əhali üçün adi olduğuna görə o qədər də əhə​miyyət verilməyən həyat qanunu nəsildən-nəslə keçib yaşa​mış​dır.

Yay gəlini ilə Laçın təbiətinin ülvi izdivacından bolluq və bəhər törəyir. Bunlar dərə və yamacların sıx bitmiş meşə və kolluqlarını ağzına qədər cürbəcür meyvələrlə doldurur.

Bolluq səxavəti özbaşına yaradır. 

Üstü barla dolu meyvə ağacları yaxın gələn hər bir adama – istər yerli olsun, istərsə də qonaq -  pıçıltı ilə “Məndən pay üz! Pay üz... Pay üz!” dediyindən təbiət də sezilmədən Payız adlı ana​ya çevrilir. Laçının payızı bütün canlıları yedirir, doyuzdurur və qışa hazırlıq görür. Təbiət getdikcə ciddiləşir və ahıllaşır, san​ki get-gedə artıb-ağırlaşan ana qayğıları onu qocaldır, dağların ba​şını örtən dümağ qar örtüyü ağarmış ana saçını xatırladır. Ya​ratdıqlarını soyuq və sazaqdan qoruyub saxlamaq üçün ana təbiət torpağın üzərini ağ qar örpəyi ilə örtür. Bu örpək Laçının ecazkar gözəlliyini həm də bədnəzərdən gizlədir!..

Laçının coğrafi təbiəti eyni ilə adamlarının mənəvi təbiətində əksini tapır. Burada çılğınlıq, dəliqanlılıq, lirik mənəviyyat, saf mə​həbbət, təmənnasız dostluq, sədaqət, dözüm və mətanət qayna​yıb qarışaraq azad, əsrarəngiz həyat eşqinə çevrilir.

Qarabağın aran hissəsindən fərqli olaraq onun dağlıq hissə​sin​də, o cümlədən Laçında uşaqlıqdan gəncliyə keçid nisbətən er​kən baş verir. Bu yerlərdə gənclik həddi-büluğa çatmaqla deyil, bacarıq və fərasətlə qiymətləndirilir.

Qışın sazağında düyünlü oduncaqları baltalayıb yarmaq, qa​ran​lıq gecələrdə sıx və vahiməli meşələrdə qoyun və keçiləri qor​xu hissi keçirmədən otarıb qaytarmaq, sərt enişlərdə yəhərsiz atı yallama minib üzüaşağı dördəmə çapmaq, buz bulaq sularının bir​ləşib yaratdığı hikkəli Həkəri çayının soyuq suyuna baş vur​maq kimi hər adamın girişə bilmədiyi işlər burada 12-13 yaşlı uşaqlar üçün adi bir şeydir.

İyun-iyul ayları Laçında isti keçir. Bu vaxtlar oğlan uşaqları dəstə-dəstə yığışıb günortalar Həkəridə çimməyə gedirlər.

Laçın rayonunu şimaldan cənuba kəsib keçən Həkəri çayı öz mənbəyini yüksək yaylaqların buz kimi soyuq bulaq sularından alıb enişə axdıqca artıb böyüyür və Laçın şəhərinin yaxınlığında artıq səs-küylü və qıjıltılı dağ çayına çevrilir. 

Yazda Həkərinin ən qorxulu vaxtıdır. İsti günəş şüalarının təsirindən sürətlə əriyən qar çayın suyunu artırır, çay böyüyüb ya​tağını ağzına kimi doldurur və sürətlə axdığına görə keçilməz bir dərəcəyə çatır. Lakin bu hələ o qədər də qorxulu deyildir. Qorxu​lu odur ki, qəflətən yuxarılarda yağan qısamüddətli leysan yağış​la​rı zamanı Həkəri çay həddindən çıxıb selə çevrilir. Həkəri seli bu yerlərdə yaşayanların qulaqlarında böyük bir bəla kimi cin​gil​dəyir, çünki çox az hallarda sel qurbansız ötüşür. Ən yaxşı halda belə, Həkəri seli heç olmasa, 5-6 mal-qaranı məhv edir.

Məhəllə uşaqları bu gün də çimməyə gedəcəkdilər. Natiq dar​vaza qapısını açıb həyətə çıxdı ki, uşaqlara özünün bu dəfə gedə bilməyəcəyini bildirsin. Onlara qonaq gəlmişdi. Bu, dayısı Əyyub və onun köhnə tanışı dülgər Xaçik idi.

Erməni Xaçik Balayev Qaladərəsindən idi. Dayısı onu çağır​mış​dı ki, evin şüşəbəndini düzəltdirsin. Xaçik 10 yaşlı oğlu Robiki də özü ilə gətirmişdi. Bu gün Əyyub dayı öz qonaqları Xaçik və Robik ilə onların qonağı idi.

Darvaza qapısı yenidən açılıb örtüldü. Çıxan Hürü xala idi.

·  Natiq, oynamağa gedirsinizsə, bu uşağı da özünüzlə aparın, qəribdi, burada tək qalıb darıxar. Amma gözlə, uşaqlar sataşıb eləməsin, ayıbdı.

·  Nə olar, gedərsə apararıq, – deyə Natiq sevincini gizlət​mə​di.

İş öz-özünə düzəlmişdi. O, başını darvaza qapısından içəri salıb çağırdı:

·  Robik, gəzməyə getmək istəyirsənsə, gəl gedək. Uşaqlar çaya gedirlər.

Sarıbəniz, qarmaqburun və yastıbaş Robik:

·  Çayda nə var, ara? -  deyə tənbəl-tənbəl qapıya tərəf irəli​lə​di. Deyəsən, o, səhər-səhər çox yemişdi. İki saatdan artıq keçmə​si​nə baxmayaraq hələ də yüngülləşməmişdi.

·  Aşıq-aşıq, dirədöymə, çimmək, balıq tutmaq, futbol oyna​maq, baldırqan yemək, nə bilim, nə desən! – Natiq izah etdi.

· Nə deyirəm, gedək, - sonra bir qədər duruxub soruşdu:

·  Günorta yeməyini də götürürsüz? Bəlkə gec qayıtdıq.- Bu sual Natiq üçün bir qədər gözlənilməz oldu. İndiyə kimi onlar heç vaxt özləri ilə çörək götürməmişdilər.

Söhbəti qulağı çalan Hürü xala:

·  Natiq, bala, uşaq düz deyir. İki yuxa götür, arasına da pen​dir qoy, özünüzə ağlın getməsin, uşaq acsa yeyər, – deyərək içəri evə keçdi ki, dediklərini hazırlayıb gətirsin.

Natiq bu əyriburun uşağın qarnını güdməyindən o qədər də xoşu gəlməsə də:

·  Götürək də, nə deyirəm, - dedi və həyətin küncündəki to​punu, ondan bir qədər o tərəfə atılmış balıqtutan qarmağını da gö​türdü. Sonra Robikə tərəf döndü:

·  Futbolu çox xoşlayırsan, yoxsa balıq tutmağı?

Robikin özünü eşitməməzliyə vurduğu sezilirdi. Onun əvə​zinə atası dilləndi:

·  Ara, belə şeylərdən onun xoşu gəlsə, onda ondan plotnik çıx​maz. O, balıq qızartmasını, özü də farel ola, daha çox xoşlayır. – dedi və xırıltılı bi səslə gülüb əlavə etdi: - Hı... hı.., həm də o hələ ba​la​ca​dır, 4-cü sinifdə oxuyur.

·  Mən də 4-cü sinifdə oxuyuram. – deyə Natiq əlüstü cavab verdi. Hiss olunurdu ki, özü boyda oğlana “uşaq” deyə-deyə əziz​ləmələrindən xoşlanmır.

·  Yox, ara, doğrudan! Mən elə bilirəm sən 6-da, 7-də oxu​yur​san.

Laçın uşaqları eniş aşağı düşüb çaya çatar-çatmaz üst pal​tar​larını soyunmağa başladılar. Hüseyn və Xanlar birinci olaraq suya atıldılar. Natiq yavaş-yavaş soyunub öz qonağını gözləyirdi. Robik yalnız pencəyini çıxartmışdı. Suya çatanda ayaqqabılarını – palıdı rəngə çalan üstü bağlı çəkmələrini və corablarını da çıxartdı. Həkərinin suyuna yaxınlaşıb sağ əlinin dörd barmağını suya saldı və tez də geri çəkdi. Artıq suya atılmağa hazır olan Natiq so​ruşdu:

·  Soyuqdur?

·  Ara, bu lap buz kimidir. Adam soyuqlaya bilər.– deyə Robik 2-3 addım çaydan geri çəkilib, bir-birinə su çiləyən uşaqlara bax​mağa başladı.

·  Eybi yoxdur, indi onu isidərik. – deyə Natiq dumduru çay suyuna baş vurdu.

Təxminən 6-8 dəqiqə çiməndən sonra uşaqlar suyun içində güləşib-süpürləşməyə, bir-birini suyun altına salmağa başladılar.

·  Balıq, balıq ! – deyə kimsə qışqırdı.

Uşaqlar suyun bulanıq hissəsində nəyi isə qapmağa başla​dı​lar. Səs-küy eşidən Robik, oturduğu yerdən qalxıb yenidən Həkəriyə yaxınlaşdı və diqqətlə suyun içərisinə baxmağa başladı. Birdən o, doğrudan da 3-4 iri balığın (bunlar təxminən iki kilo ağırlığında olardı) çay yuxarı şütüdüyünü gördü.

O, ömründə birinci dəfə iri çay balığının dirisini öz gözü ilə gör​ürdü. Lakin səsini çıxarmadı. İki-üç dəqiqə də çaya tamaşa et​dik​dən sonra qayıdıb vələs ağacının kölgəsində, göy otun üzərin​də uzandı.

Uşaqlar artıq çimib çıxmışdılar. Onlardan iki nəfəri Natiq və Arif qarmaq gətirmişdilər. Burada çaya qarmaq atmaq üçün gərək suyun dərin və kölgə düşən yerini, həm də axarın sürətinin az ol​duğu hissələri tapasan. Ona görə də onlar çay aşağı düşüb təx​mi​nən 150-200 metr uzaqlaşdılar. Nəhayət, qarmaqları rahatlayıb ye​ni​dən o biri uşaqların yanına qayıtdılar.

Hüseyn və Xanlar Natiqin topunu götürüb bir-birinə ötürür​dü​lər.

·  Gəlin bölünüb futbol oynayaq, - deyə, Hüseyn Natiqgilə müraciət etdi.

·  Hə,gəlin oynayaq. –  Arif birinci dilləndi.

Onlar Robiklə birlikdə altı nəfər idilər.

·  Arif, mən, Robik bir, siz də bir. – deyə, Natiq uşaqları böldü.

·  Mən oynamıram. - Robikin səsi idi.

·  Niyə?

·  Ayaqyalın oynamaq olmaz, ayağıma tikan batar.

Uşaqlar təəccüblə bir-birinə baxdılar. Bu çəmənlikdə ayağa batan tikan nə gəzirdi. Ayağı əzə bilən girdə çay daşları barədə söh​bət getsəydi, yenə bir yeri vardı.

Natiq qonağın oynamaq istəmədiyini görüb, tikanın bəhanə olduğunu başa düşsə də, üzə vurmadı.

·  Eybi yoxdur,– dedi, - onda Ariflə mən bir, siz üçünüz də bir. Kiçik, birmetrlik qapı qoyub oynayarıq.

Oyun başlandı. Uşaqların səs-küyü və Həkərinin qıjıltısı bir-birinə qarışıb qarşı tərəfdəki qayada əks-səda verirdi.

Artıq qarmaqlar unudulmuşdu. Arifgil 2:3 hesabı ilə uduzur​dular və ona görə də ciddi-cəhdlə hesabı bərabərləşdirməyə ça​lı​şırdılar.

Birdən çay yuxarı bir qədər aralıda bitmiş tut ağaclarının arasından bir atlı çıxdı. O, atını bir baş uşaqların üstünə çapırdı. Çatar-çatmaz bağırdı:

·  Köpəy uşağı, qaçın, sel gəlir. Tez qaçın, sel haxlıyır!

Uşaqlar bir anlığa mıxlanıb dayandılar. O saat da çayın yu​xa​rı hissəsindən gələn boğuq uğultunu eşitdilər.

Hərə öz paltarını qapıb şəhərə tərəf qaçmağa başladı.

Natiq bircə dəfə zil səslə qışqırdı:

·  Robik! Qaçdıq, tez ol!

Çayın yatağından 60-70- metr uzaqlaşıb başını geriyə dön​də​rən Natiq selin qabaq hissəsinin futbol meydançasına çatdığını gördü. Robik onlardan 10-15 addım geridə qaçırdı.

·  Robik, tez qaç, - deyən Natiq ağzı yoxuşa dırmanmaqda da​vam edirdi.

Daha 100-150 addım yoxuş çıxdıqdan sonra uşaqlar dayanıb geri baxdılar. Robik onlardan 25-30 metr aşağıda ağlaya-ağlaya yoxuşa dır​maşırdı. Arif:

·  Ə, bunu sel aparacaq, niyə belə tənbəldi? – dedi.

Sel doğrudan da artıq Robikdən 2-3 metr aşağıdan axırdı.

Natiq irəliyə atıldı:

·  Əlini ver mənə, Robik!

Robik əlini uzatdı, onun gözləri yaşlı, bənizi qorxudan ağap​paq idi. Natiq bir göz qırpımında onun əlindən tutub uşaqların yanına çıxartdı.

Uşaqlar dayandığı yer də təhlükəli idi. Sel hər an buranı haqlaya bilərdi. Bunu birinci Hüseyn yada saldı.

·  Uşaqlar, birdən selin dalı daha güclü gələr. Gəlin, bir az da yuxarı çıxaq.

Onlar 40-50 metr də yuxarı dırmaşdılar. Orada böyük bir palıd ağacının altında dayanıb aşağıya, Həkəri selinə tamaşa etməyə başladılar.

Bu, çox dəhşətli mənzərə idi. Həkərinin həmişəki göz yaşı kimi dumduru suyundan əsər-əlamət qalmamışdı. Boz–bulanıq, içi zir-zibillə dolu sel suyu köpüklənə–köpüklənə, əcaib bir uğultu-gurultu ilə qarşısına çıxan nə varsa hamısını – ağacları, kolları, hətta bəzi qayaları da yumalayıb üzü aşağı apa​rırdı.

Birdən aşağıdan bir heyvan böyürtüsü eşidildi. Sonra bir buzov mələrtisi də gəldi.

·  Malları sel aparır, - deyə Arif qışqırdı.

Uşaqlar üç-dörd inək-buzovun gah baş, gah da ayaqlarının su​dan yuxarı qalxdığını gördülər. Qəflətən:

·  Natiq! – deyə kiminsə hövlnak qışqırtısı eşidildi. Uşaqlar səs gələn tərəfə çevrildilər. Əyyub dayı idi. Kişi tövşüyürdü, de​yəsən, evdən bura qədər piyada qaçmışdı.

·  Ə, salamatsınızmı? Bağrım yarıldı. Dedim indi sel sizi apardı. Tez geyinin gedək, evdəkilərin ürəyi partlayır.

Uşaqlar indi gördülər ki, onlar yalnız alt tumanlarındadılar. Tələsik geyinməyə başladılar. Məlum oldu ki, hərənin bir şeyi çatmır.

Natiqin topu və qarmağı, Arifin pencəyi, Robikin ayaq​qabı​ları yox idi.

Əyyub kişi heyfsilənən uşaqlara təskinlik verdi:

·  Yaxşı qurtarmısınız, sel böyük bəladı. Hələ axşam qurban​ların səsi çıxacaq. Kaş insan tələfatı olmasın. – Sonra əlavə etdi:

·  Son beş-altı ildə belə güclü sel olmayıb.

Evə qayıdanda Hürü xala, qonşular, Robikin atası usta Xaçik küçədə həyəcanla gözləyirdilər. Salamatçılığı gördükdən sonra, kiminin nəzir qoyması, kiminin qurban deməsi və kiminin də uşa​ğını pirə niyyətli eləməsi aydınlaşdı.

Təkcə Xaçik deyinməkdə davam edirdi:

·  Ara, çəkmələrini itirib gəlib. Mən onu Yerevandan gətir​miş​dim.

Arif özünü saxlaya bilmədi:

·  Əşi, heç özü də gəlib çıxa bilmirdi. Natiq dartıb onu selin ağzından çıxarıb.

Xaçik əvvəl Arifə, sonra da ötəri Natiqə baxıb başını bulaya-bulaya həyətə keçdi.

İnsan tələfatı olmuşdu. 

Səhər tezdən Laçına söz yayıldı ki, iki çobanı və bir oğlan uşağını sel aparıb. Çobanlar Ağcabədi fermalarından imiş. Sonra neçə-neçə mal-qaranın, atın, qoyun-keçinin seldə məhv olması b​a​rədə müxtəlif xəbərlər gəlirdi. İnsan tələfatı olduğundan hey​van itkisi xəbərləri adi hadisə kimi qarşılanıb tez də unuduldu. Lakin seldən bir həftə sonra daha bir məlumat çatdı ki, aşağı Həkəridə çayın kənarında bitmiş ardıc koluna ilişib qalmış bir qadın meyiti tapılıb.

Gecəni Natiqgildə qalan qonaqlar səhər tezdən durmuşdular. Onlar getməyə hazırlaşırdılar. Hürü xala stolun üstünə motal pen​diri, bal, nehrə yağı və iri bir boşqabda qaymaq qoymuşdu. Ağap​paq yuxa lavaşı o qədər nazik və yumşaq idi ki, onun birini bür​mələyib bir tikədə yemək olardı.

Rafiq müəllim əl-üzünü sildiyi məhrabanı mıxdan asıb qay​nı​na müraciətlə:

·  Bir-iki gün Xaçik bizdə qalardı. Nə tələsik işi var?

·  Nə bilim, Xaçikdi də, bic erməninin nə kələyi varsa tələsir. Yəqin mənim kimi bir hərif düşüb əlinə, beş-altı taxta rəndələyib qulağını kəsəcək. – deyə, Əyyub kişi zarafatla əlini Xaçikin kürə​yinə vurdu.

·  Yox kirvə, düzü budu ki, bu gün bizim bu oğlanın ad gü​nü​dü. Evdə arvad gözləyir. – Xaçik bir qaşıq qaymağı yuxanın ara​sına töküb bürmələyə-bürmələyə sözünə davam etdi:

·  Musurmana ağlın getməsin, ermənilər arvaddan qorxan olur​lar. Hələ çəkmələrini itirdiyinə görə gərək bir şey pikirləşək.

Buğlanan çay stəkanını stolun üstünə qoyan Hürü xala üzünü stolun küncündə büzüşüb oturmuş Robikə tərəf çevirib dedi:

·  Kim deyir onun çəkmələri itib? Çəkmələr budu ha, burda ye​rindədi, özü də lap təp-təzə! -  və başı ilə qapıya tərəf işarə etdi.

Ev qapısının içəri tərəfində doğrudan da bir cüt par-par parıl​da​yan qırmızı rəngli uşaq çəkməsi qoyulmuşdu.

·  Heç xalası qoyarmı ki, onun balaca qonağı evdən ayaqqa​bı​sız çıxsın. Çayını iç, bax gör, ayağına necə olur? Məncə elə raz​me​​ridi. Dünənkilər ayağını bir balaca sıxırdı, hiss eləmişdim.

·  Ay bacı, nə zəhmət çəkirsiz, lazım deyil, indi çıxanda özü​müz alarıq.

Atasının dil-ağız eləməsinin sonunu gözləməyən Robik artıq çəkmələrin yanında idi.

Ayaqqabılar elə bil doğrudan da onun ayağına alınmışdı. Həm də əvvəlkilərdən daha gözəl və keyfiyyətli xarici ayaqqabı idi. Rafiq müəllim onu Bakıdan alıb gətirmişdi ki, dərs açılanda Natiq geyinib beşinci sinifə getsin.

Natiq təzə ayaqqabılarının erməni uşağına verilməsinə bir qə​dər təəssüflənsə də, qonağın evdən razı halda çıxmasına daha çox fərəhlənirdi. Ürəyində öz-özünə fikirləşirdi ki, qoy Robikgilin kənd​lərində hamı bilsin ki, laçınlılar necə əliaçıq adamlardı. O ki qal​dı ayaqqabıya, şübhəsi yox idi ki, atası ona daha qəşəng və baha​lı​sını alacaqdı.

Qonaqları darvaza qapısına qədər ötürmək üçün hamı evdən çıxdı. Hamıdan sonra qapıdan çıxan Natiq əlində tutduğu suatan ta​pançasını Robikə uzatdı.

·  Al, - dedi, - Qoy on yaşın olmasına görə məndən sənə yadi​gar qalsın.

Robik:

·  Sağ ol, lazım deyil, – dedisə də, əlini uzadıb tapançanı aldı.

Qonaqlar avtovağzala tərəf yola düşdülər. Bu, 1982-ci ilin iyun ayının 22-si idi.

Qarabağda qara buludlar
1987-ci ilin ortalarında ara-sıra şayiələr gəzirdi ki, Dağlıq Qarabağın paytaxtı Stepanakertdə ermənilər nə isə yeni bir fitnə hazırlayırlar. Sovet hökumətinin və onun qayda-qanunlarının hələ kifayət qədər güclü olduğu bir vaxtda bu şayiələrə əhəmiyyət ve​rən az idi.

Lakin ermənilər barədə söz-söhbət get-gedə güclənirdi.

Natiq məktəbdən çox əsəbi və qanı qaralmış vəziyyətdə qa​yıt​​mışdı. Anası Hürü xala oğlunun kiminləsə savaşdığını güman edib soruşdu:

·  Bala niyə qanıqarasan? Dalaşıb-eləmisiniz?

Natiq cavab vermədi. Arvad çay gətirə-gətirə təkrar soruşdu:

·  Niyə cavab vermirsən. Yekə oğlansan, sənə heç dalaşmaq yaraşarmı?

·  Dalaşanda evə qanıqara gəldiyimi görmüsən? – deyə, Natiq axır ki, kinayə ilə cavab verdi.

·  Bəs nə olub?

·  Olub də.. ə. Elə şey olub ki, adam heç bilmir neyləsin.

Arvadın qorxudan rəngi qaçdı.

·  Ay bala, sən allah, əməlli-başlı danış, ürəyim qopdu. Genə nə qara xəbər gətirmisən? Qohumdan-zaddan avariyaya düşən yox​dur ki? Ədə, kim ölüb, dillənsənə!

·  Əşi, heç kim ölməyib. Ermənilər aranı qarışdırıblar.

Arvad xeyli toxdadı.

·  Ay bala, cəhənnəmə qarışdırsınlar, xeyirləri öz başlarına tö​külsün. Mən də dedim görəsən nə olub. Yeməyini soyutma. Hö​kumət var, haqq-hesabını özü çəkər.

·  Məsələ elə bundadır ki, hökumət heç nə eləmir. Ermənilər yolları bağlayıblar, azərbaycanlıları nə dağa, nə də arana burax​mırlar. Maşınları daşa basırlar. Yollarda silahlı adamlar qoyub post düzəldiblər. Məktəbdə müəllimlər danışırlar ki, bunun qabağı tə​cili alınmasa, axırı müharibədi. Deyirlər, 1918-ci ildə də ermənilər bu cür fitnəkarlıq törədib, axırda Zəngəzuru qırıb çatıblar. Bir də danışırlar ki, bizim Soltan bəy olmasaydı, Laçını da darmadağın edəcəkmişlər.

Natiq sözünü kəsib çay stəkanını könülsüz-könülsüz qaba​ğı​na çəkdi...

Ertəsi gün Natiqgilin tarix dərsi demək olar ki, boş keçdi. Boş deyəndə, yəni müəllim də, şagirdlər də öz yerlərində olma​sı​na baxmayaraq, sadəcə olaraq proqram üzrə dərs keçilmədi. Bü​tün dərs boyu erməni söhbəti getdi. Müəllim nə qədər dərsi proq​ram üzrə istiqamətləndirmək istəsə də, alınmadı. Uşaqlar dalbadal suallar yağdırırdılar:

·  Ermənilər bizdən nə istəyirlər?

·  Niyə onlar Qarabağı özlərinə çıxırlar?

·  Hökumət nə üçün susur?

·  Moskva niyə qarşısını almır ermənilərin qanunsuz hərə​kətlərinin?

·  İrəvan vaxtı ilə Azərbaycan şəhəri olub, biz niyə onu geri tələb etmirik?

Müəllim uşaqları sakitləşdirmək üçün proqramdam kənar olsa da Qarabağ məsələsindən danışmağa məcbur oldu:

·  Uşaqlar bu məsələ ermənilərin çoxdan bəri davam edən “Böyük Ermənistan” adlı xroniki xəstəliyinin yeni bir təzahü​rü​dür. Uzun illərdən bəri ermənilər bu xülyalarını həyata keçirmək üçün tarixi məqamlardan istifadə etməyə çalışmışlar. 1904-1905-ci illərdə, eləcə də 1915, 1918, 1948-ci illərdə hər dəfə qonşu dövlətlərdə kiçicik bir daxili problem, yaxud tarixin xırda bir ke​çi​di meydana çıxdıqda ermənilər Türkiyənin, Gürcüstanın, xüsu​sən, Azərbaycanın torpaqlarını mənimsəməyə cəhd göstərmişlər. Onlar əvvəlcə qonşu dövlətlərin torpaqlarında şirin dillərini işə sa​​lıb ev-eşik tikir, yerləşib məskunlaşır, fürsət düşən kimi yerli əhalini sıxışdırıb çıxarır və nəhayət, onların torpaqlarını özlərinə çıxırlar. Bizim bu Qarabağda yaşayan ermənilər 1828-ci ildə Rusiya ilə İran arasında bağlanmış Türkmənçay müqaviləsindən sonra Azərbaycana İrandan köçürülüb gətirilənlərdir. 1978-ci ildə onlar köçməklərinin 150 illiyini bayram etdilər.

Göründüyü kimi, ermənilər öz xain xislətlərindən əl çəkmir, SSRİ hökumətinin rəhbərliyindən Heydər Əliyevin uzaqlaşdırıl​ma​sından heç iki ay keçməmiş, onlar Qorbaçov hökumətinin “ye​ni​dənqurma”, “aşkarlıq”, “demokratiya” kimi boğazdan yuxarı şüarlarından istifadə edərək Dağlıq Qarabağı Azərbaycandan qo​parmağa cəhd edirlər. Lakin siz narahat olmayın, xalqımız öz ata-baba torpaqlarını heç kimə bağışlamaz.

Zəng vuruldu. Lakin heç kəs yerindən tərpənmirdi. Müəllim sinifin qapısını açıb çıxdıqdan sonra da bir müddət əsəbi sakitlik davam etdi...

Bakıdan və Dağlıq Qarabağdan həyəcanlı və cansıxıcı xə​bər​lər gəlirdi. Danışırdılar ki, ermənilər Dağlıq Qarabağ Vilayətində özbaşınalıq edir, get-gedə azərbaycanlıları sıxışdırıb qovmaq istə​yirlər, ayrı-ayrı kəndlərdə kiçik erməni-azərbaycanlı toqquşmaları baş verir.

Bakıda isə Respublikanın rəhbərləri bacarıqsız uşaq kimi bü​tün problemləri  Moskvanın əli ilə həll etməyə ümid bağlamaqda davam edirdilər. Azərbaycan KP MK-nın birinci katibi K.Bağırov vəzifəsindən azad edilib onun yerinə Ə.Vəzirov təyin olunmuşdu.

Yeni rəhbər də məsələnin siyasi cəhətinə diqqət yetirmək əvə​zinə ermənilərin başını sığallamaqla işləri yoluna qoymağa cəhd edirdisə də, vəziyyət düzəlmir, əksinə, get-gedə ağır​laşırdı.

Dağlıq Qarabağ ermənilərinin Azərbaycan hökumətinə qarşı siyasi separatizminin və Azərbaycan xalqına qarşı milli xəyanə​ti​nin qonşu Ermənistan respublikasından qidalandığının o qədər də fərqinə varmayan başçılar Qarabağın Ermənistanla əlaqəsini kəs​mək əvəzinə moskvalı “dayılarının” tövsiyəsi ilə onu daha da genişləndirmək yolunu tutmaqla bu xərçəng yarasının inkişafına rəvac verirdilər. Qarabağın satqın və separatçı erməniləri Yerevan​la dilbir olub vahid bir ssenari əsasında ardıcıl düzülüb-qoşulmuş si​yasi xətt yeridirdilər. Onlar özlərinə məxsus bir surətdə cilddən-cildə girərək ardıcıl uydurulan süni problemləri ortaya atır, onlardan birinə tutarlı cavab aldıqda ikincisinə, üçüncüsünə və sair keçid et​məklə uçurumu dərinləşdirirdilər. Məsələn, onların ilk “narazılığı” sosial problemlərdən başlamışdı. Sonra sübut olundu ki, Dağlıq Qarabağda yaşayan ermənilərin sosial-iqtisadi vəziyyəti nəinki Ermənistanın özündə yaşayanlardan, hətta Azərbaycanın digər böl​​gələrində yaşayan əhalidən də xeyli üstündür. Onda onlar baş​la​dılar dil məsələsini ortaya atmağa. Yenə məlum olduqda iki, SSRİ-də azsaylı xalqlar arasında bu məsələ Azərbaycanda ən yüksək sə​viy​yədə həll olunub, keçdilər milli-dini problemlərə, sonra digər​lərinə və elə-belə bu qondarma cığallıq zəncirinin halqaları süni surətdə artırılırdı.

Azərbaycan tərəfinin yaranmış münaqişəni nizama salmaq ba​rədəki ciddi-cəhdləri Moskva-Yeravan-Stepanakert üçbucağında it-bata düşür, vəziyyət getdikcə ağırlaşırdı. Açıqdan-açığa hiss olu​nurdu ki, Moskva məsələni ədalətli həll etməkdə o qədər də ma​raqlı deyil. Xalqın səbri tükənir, adamların bu aşkar ədalətsiz​li​yə və mərkəzi hökumətin qərəzli siyasətinə qarşı hiddəti get-ge​də güclənirdi.

Artıq Bakıda mitinqlər keçirilməyə başlamışdı. Həmin mi​tinq​lərdə mərkəzi hökumətin ədalətsizliyi və yerli rəhbərliyin acizliyi tənqid edilir, respublikanın ərazi bütövlüyünü qorumaq üçün Xalq Cəbhəsinin yaradılması barədə çağırışlar səslənirdi. Eyni zaman​da qeyd olunurdu ki, Qarabağda ermənilər sürətlə silahlanırlar...

Natiq günorta məktəbdən çıxıb evə qayıdarkən poçtalyon Yusiflə qarşılaşdı. Yusif çantasından çıxardığı zərfi ona uzadıb dedi:

·  Deyəsən qardaşınızdandır, Namiqdən.

Natiq zərfin üstünü oxumadan əsgər məktubunu tanıdı. Böyük qardaşı Namiq iki ay idi ki, Rusiyada əsgərlikdə idi. Bu, onun 3-cü məktubu idi.

Açıb oxudu. Təzə bir şey yox idi. Sağlıq-salamatçılıqdan son​ra Namiq soruşurdu ki, buralara cürbəcür pis xəbərlər çatır, ətraflı yaz görüm erməni məsələsi nə yerdədi. Sonra qeyd edirdi ki, bu​rada xidmət edən azərbaycanlı uşaqların bircə narahatçılığı varsa da, o da Qarabağ məsələsindəndir.

O, məktubu oxuyub yenicə axıra çatmışdı ki, irəlidən gələn səs-küy diqqətini cəlb etdi. Tini burulub raykomun qarşısındakı meydançaya çıxanda gördü ki, bura adamla doludur. Ağız deyəni qulaq eşitmirdi. Kimsə onun qolundan tutdu. Sinif yoldaşı Arif idi:

·  Görəsən nə olub? – deyə, Natiq soruşdu.

·  Eşitməmisən? Ermənilər dünən Əsgəranda iki azərbaycan​lı​nı öldürüblər, Qara dəyirmanda.

·  Qarşılarını alan yoxdu də..ə, qudurublar. Camaat ona görə yığışıb?

·  Hə də... Deyirlər bu gün bütün Ağdam camaatı Stepanakertə - indi onun əsl adını deyirlər – Xankəndi – hücum etmək istəyir. Bi​zim laçınlılar da bu tərəfdən hücum edib ermənilərin ağzını ovuş​​durmaq istəyirlər.

·  Qanı batırmaq olmaz! – deyib, Natiq əlində saxladığı mək​tu​bu çantasının ağzını açmadan küncdən onun içərisinə soxdu.

Bu zaman raykomdan kimsə rəhbər işçilərdən biri çıxıb əlini yuxarı qaldıraraq adamları sakitləşməyə çağırdı. Sonra əlini aşağı salıb nəsə izah etməyə başladı. Natiq onun bircə kəlməsini eşitdi.

·  Əliyalın erməninin üstünə getmək olmaz... Hökumət hər kə​si cəzalandıracaq... Dağılın gedin evinizə. Lazım olsa özümüz çağırarıq.

Natiq hirslənmişdi. Necə yəni lazım olsa? Niyə indiyə kimi yatmısınız, indi isə əliyalın getməyə qorxursunuz? O, raykom iş​çi​sinin qarasına öz ürəyində söylənə-söylənə evə getdi. Həm ac​mışdı, həm məktubu anasına çatdırmaq və həm də bu izdihamı ev​dəkilərə bildirmək istəyirdi.

Evə çatandan sonra aydın oldu ki, evdəkilərin məlumatı daha çoxdur. Ermənilər Laçın-Şuşa yolunda iki maşını daşa basıb şü​şə​lərini sındırmış, Laçının Ermənistanla həmsərhəd olan Cağazur kəndinin fermasına hücum edib bir neçə baş mal-qara və xeyli qo​yun aparmışdılar. Bundan əlavə, xəbər çatmışdı ki, Ermənistanda yaşayan azərbaycanlıları öz yurd-yuvalarından qovurlar. On min​dən artıq Ermənistan qaçqını Azərbaycana gəlmişdi. Onlara ol​ma​zın əzab-əziyyətini vermişdilər. Bir çoxu ayaqyalın, üst-başı cı​​rılıb tökülmüş vəziyyətdə imiş. Hətta deyirlərmiş ki, Bakıya va​qonla gələn qaçqınların bir qisminin qulağı, burnu, barmağı kəsi​lib​miş, hökumət işçiləri bunu ciddi surətdə məxfi saxlayırlarmış ki, çaxnaşma düşməsin.

Natiq bütün bunları eşidəndən sonra daha bərk əsəbiləşdi. Ac olmasına baxmayaraq yemək də yadından çıxdı. Bir-iki qurtum çay içib, keçib içəri otaqda çarpayıya uzandı...

* * *

Şəhərə xəbər yayılmışdı ki, evlərdəki ov tüfənglərini yığırlar. Polis işçilərinə əhalidə olan şəxsi silahları hesaba alıb, sonra isə müsadirə etmək tapşırığı verilmişdi. Bu tədbir əlbəttə ki, erməni​lərin qurğusu idi, onlar Moskvadakı havadarlarını inandırmışdılar ki, azərbaycanlılardan silahlar yığılıb götürülsə münaqişəni yolu​na qoymaq olar. Yəqin ki, “yoluna qoymaq” deyəndə onlar öz mən​fur niyyətlərini asanlıqla həyata keçirməyi nəzərdə tutur​du​lar. Azərbaycanın o vaxtkı avam və qətiyyətsiz dövlət və höku​mət başçıları isə “yoluna qoymağı” elə doğrudan da məsələnin həl​li kimi başa düşərək yuxarıdan gələn hər bir göstərişi ağına-bozuna baxmadan icra etməyə girişirdilər. Xüsusilə də bu, xalqın zə​rərinə olduqda. Çünki o zaman totalitar kommunist rejimində rəhbərlik üçün xalqın rəğbəti heç nəyə bərabər idi, əsas məsələ moskvalı ağa​la​rın yanında “hörmət” qazanmaq idi. Özününkünü satıb özgəni tu​tanda belə “hörmət” daha tez qazanılırdı. 

Bu cəhətdən Bakı xüsusilə fərqlənirdi.

Vəziyyət elə bir hala çatmışdı ki, rusca oxumaq mədəniy​yə​tin əsası hesab olunurdu. Bakıda Azərbaycan dilində danışanlar “kəndçi-kündçü” adlandırılırdı. Nazir və nazir müavini səviyyə​sin​də işləyənlərin demək olar ki, 80%-dən artığının arvadı ya rus, ya erməni, ya da yəhudi idi.

Natiq atasının qoşalülə tüfəngini köhnə əskiyə büküb ​həyət​də​​ki böyük tut ağacının koğuşunda gizlətmişdi. Tüfəng Rafiq müəl​limin adına idi. O isə artıq 3-4 ay idi ki, Bakıda işləyirdi.

Tüfənglərin bir qismini doğrudan da yığdılar. Vəziyyətin ağır​lığını başa düşən yerli polis işçiləri bu məsələyə bir qədər üzdən​get​di yanaşırdılar. Silahların təhvil verilməsini elan etsələr də, ev​ləri gəzib yığmadılar.

İki həftədən sonra “tüfəng yığmaq” məsələsi tamamilə sovuş​du. Və Natiq gizlətdiyi qoşalüləni gətirib tozunu təmizlədi, divar​da öz yerindən asdı.

O vaxt qoşalülə güclü silah hesab olunurdu...

1988-ci ilin axırlarında Qarabağdan hər gün müxtəlif bəd xə​bərlər eşidilirdi. Dağlıq Qarabağın azərbaycanlılar yaşayan kənd​lə​rində tez-tez toqquşmalar olur, adam oğurlamaq, fermalara bas​qın​lar etmək, maşın yandırmaq xəbərləri demək olar ki, adi mə​lu​mata çevrilmişdi.

1989-cu ildə artıq Laçının Ermənistanla həmsərhəd olan yer​lərində nəzarət-müdafiə postları qoyulmuşdu. Cicimli, Sadınlar, Cağazur, Malıbəy, Güləbird kəndlərinin yaxınlığında bir neçə be​lə post qoyulmuşdu. Həmin postlarda polis nəfərləri və yerli ca​maatdan olan cavanlar növbə çəkirdilər.

Onuncu sinif uşaqlarından bir neçəsi öz aralarında sözləş​miş​dilər ki, gedib gecə postlarında növbə çəksinlər. Məsələnin təşəb​büs​karı Natiq Babayev idi. Bir gün böyük tənəffüsdə o, sinif yol​daşları Hüseynov Məsudu və Həsənov Natiqi kənara çəkib dedi:

·  Uşaqlar mənim bir fikrim var. Əgər qorxmursunuzsa, sizə də deyə bilərəm.

·  Yenə nə icad eləmisən? – deyə Məsud zarafatla soruşdu.

·  Heç nə icad eləməmişəm. Bazar günü posta növbəyə get​mək istəyirəm. Döşünüzə yatırsa bir yerdə, yoldaşlı gedək.

·  Ə, səni kimdi ora buraxan? – Həsənov Natiq söhbətə qarışdı:

·  Bir də ki, dəyənək götürüb gedəcəksən? Kim sənə silah verər.
·  Silahdan narahat olma, – deyə, Natiq böyüklərə məxsus bir tərzdə özündən razı halda cavab verdi:

·  Evdə qoşalüləmiz var, kara gələr.

·  Bizdə də bir köhnə 12 nömrə təklülə var, ancaq nə olsun, atam verməz.

·  Əgər evdə desəniz, əlbəttə heç kim razı olmaz və gedə bil​məzsiniz. – Natiq izahat verdi.

·  Şəxsən mən tüfəngi anamdan xəlvət götürüb gedəcəm. Qa​yıdanda deyərəm.

·  Onda bütün gecəni bizi axtaracaqlar, bütün rayon ayağa qalxar. – deyə, Həsənov Natiq başını buladı.

·  Yox ey, evdə deyib getmək lazımdı. Özü də gündüz səhər saat 8-də gedib axşam 6-7-də qayıdarıq. Hələlik gedib postu tapıb tanıyaq.

 Məsudun fikri ağıllı idi. Uşağın əlinə tüfəng verib birdən-birə gecə postuna heç kəs göndərməzdi.

·  Oldu! – deyə, Natiq Babayev söhbəti yekunlaşdırdı:

·  Altıncı gün axşam saat 5-ə kimi görüşüb danışarıq. Ona qədər hərə öz evində icazə məsələsini həll etsin.

Uşaqlar bazar günü səhər saat 9-da avtovağzalda görüşdülər. Onlar Malıbəy kəndinə gedən avtobusa oturub yola düşdülər. Natiq Babayev qoşalülə tüfəngini və bir qatar patron götürmüşdü. O, tüfəngi əlində aparsa da, qatarı belinə bağlamamışdı. Onu mək​təb çantasına qoyub yanına da pendir və bir təndir çörəyi büküb qoy​muşdu. O biri uşaqların tüfəngi yox idi, amma sumkalarında yemək və bir də birinci günün dərsinə aid kitablar götürmüşdülər.

Malıbəydə düşüb postun yerini soruşdular. Bir nəfər, 45-50 yaşlarında bir kişi uşaqları süzüb dedi:

·  Sizi kim göndərib? Post eksursiya yeri deyil, bala.

·  Əmi, biz gəlmişik ki, növbə çəkək. Bu gün bazardı, orda növ​bə çəkənlər gedib axşama kimi dincəlsinlər, – deyə, Natiq Babayev cavab verdi.

·  Postun biri odur ey, o yalın başındadı. – kişi şəhadət bar​ma​ğını cənuba tərəf tuşladı və sonra əlavə etdi:

·  Piyada yarım saatlıq yoldu.

·  Sağ olun, əmi, – Natiq kişiyə minnətdarlığını bildirib yol​daş​larına tərəf döndü:

·  Gedək, uşaqlar.

Artıq 25 dəqiqədən sonra onlar postda idilər. Hündür boylu, qarabığ bir polis nəfəri uşaqların qabağına çıxdı:

·  Malıbəydənsiniz? Maşallah tüfənginiz də var ki, – deyə, Natiq Babayevin qoşalüləsinə işarə etdi.

·  Laçından gəlmişik, – deyə, Natiq  cavab verdi, – Növbə çək​mək istəyirik.

·  Nə...ə? Kim sizi Laçından bura göndərib? – polis serjantı təəccübləndi.

·  Özümüz gəlmişik.

İrəlidən kimsə çağırdı:

·  Hümbətov, nə var orda? Bura gəlin görüm.

·  Gəlirik, yoldaş rəis, – polis nəfəri cavab verdi və uşaqlara müraciətlə:

·  Gedək, rəis müavini çağırır.

Rəis müavinini uzaqdan Natiq dərhal tanıdı. Bu, onların qon​şu​su Telman Tanrıverdiyev idi. Deyəsən, Telman da onu tanımış​dı. Çatar-çatmaz dedi:

·  Ə, sən hardan gəlib bura çıxmısan?

Natiq irəli yeriyib Telmanla əl tutub görüşdü və gözucu post deyilən yerə nəzər salıb dedi:

·  Telman müəllim, özümüz – sinif yoldaşlarımız təşəbbüs gös​tərib gəlmişik ki, bəlkə boş vaxtlarda bizim də bir köməyimiz dəydi.

·  Təşəbbüsə görə təşəkkür, ancaq sizin köməyiniz o vaxt də​yə bilər ki, dərslərinizi yaxşı oxuyub başa vurasınız, instituta gi​rib sənət sahibi olasınız, – deyə, Telman ciddi tərzdə uşaqları göz​dən keçirdi. Sonra siqaretini yandırıb əlavə etdi:

·  Qayıdın, gəzə-gəzə gedin evinizə, yoxsa erməni oradan dur​binlə baxıb sizi burada görsə, daha da ürəklənər. Elə bilər ki, post​larda südəmər uşaqlar durur.

Söz uşaqları tutdu. Lakin heç biri dillənmədi. Kapitan Tanrıverdiyev siqaretindən bir neçə qullab çəkib polis nəfərini çağırdı:

·  Hümbətov, uşaqları yola sal getsinlər, həm də... – birdən fikrini dəyişdi:

·  Yaxşı, - dedi, qoy bir-iki saat sənin yanında olsunlar. Özüm o biri postlara baş çəkib qayıdandan sonra apararam.

Telman UAZ-a oturdu və indi yadına düşürmüş kimi soruş​du:

·  Natiq, papa, mama necədi? Namiqdən kağız gəlirmi?

·  Yaxşıdılar, sağ olun, - deyə, Natiq cavab verdi:

·  Namiqdən bu yaxınlarda kağız gəlib.

·  Yazın çıxsın gəlsin, daha nə var orada? – deyərək, Telman maşınının qapısını örtüb tərpəndi.

Serjant Hümbətov uşaqları postun içinə apardı. Bu, yarısı ye​rə basdırılmış köhnə bir vaqon idi. İçərisində iki köhnə taxt qo​yul​muşdu və üstündə 2-3 yastıq və iki nimdaş yorğan görü​nür​dü. Sol tərəfdə divara bərkidilmiş bir stol və onun da yanında üç ədəd kürsü vardı. Stolun üstündə 3-4 qəzet və bir də sinif jurna​lına bən​zəyən bir jurnal qoyulmuşdu. Yəqin ki, növbətçilik jurna​lı idi.

Vaqonda cəmi 4 nəfər polis işçisi vardı. Hümbətov və üç nə​fər də əlavə. Onlardan ikisi vaqonun küncündə peçə oxşar bir şeyi qurdalayır, biri isə taxtın üstündə dirsəklənib mürgü vururdu,de​yə​sən, gecəni yatmamışdı. Uşaqlar içəri keçəndə qalxıb oturdu və:

·  Hümbətov, deyəsən təzə dəstə gətirmisən. – dedi.

·  Dəstədi, özü də lap sazından. – deyə, Hümbətov cavab verdi.

·  Amma bunlar hələ göydülər, gərək bərkə-boşa düşüb ye​ti​şələr.

·  Ə, nə bərk-boş, bu oğlanın qoşalüləsi sənin avtomatından saz​dı, özü də, maşallah, lap Qaçaq Nəbiyə oxşayır.- deyən Hümbətov bo​ğazını arıtlayıb əlavə etdi:

·  Yatma, dur qonaqlara çay süz, uzaqdan gəliblər. Sonra da buraların işini başa sal, durbini ver, qonşularımızın murdar sifət​lərinə də baxsınlar. Yoxsa heç nə görməyib qayıtsalar, məktəbdə lağ yeri olarlar.

Telmanın qayıtması heç bir saat da çəkmədi. Cəld və iri ad​dım​larla vaqona girib uşaqlara müraciətlə:

·  Yığışın gedək, - dedi - vaxt yoxdu, tələsiyirəm. 

Sonra Hümbətova tərəf çevrildi:

·  Kəndin ispolkomuynan danışmışam, axşama dörd nəfər gön​​dərəcək, onları vaqona soxma, qoy 70-80 metr aralı sağ-sol ci​nahlarda iki-iki növbə çəksinlər. Özüm də iki polis nəfəri, tap​sam iki də avtomat göndərəcəm. – deyə, tapşırıq verdi. Qapıdan çıxa-çıxa əlavə etdi:

·  Sayıq olun, Bakıda vəziyyət pisdi, ermənilər bundan istifa​də eliyə bilərlər, onlar belə fürsətdən yaxşı istifadə edirlər.

Artıq beş dəqiqədən sonra uşaqlar UAZ maşınının arxasında oturub Laçına qayıdırdılar. Yolun qayalıq bir yerində qəflətən Telman sürücüyə:

·  Saxla, burda! – dedi.

Maşın dayandı. Telman maşından düşüb Natiqə:

·  Tüfəngi bəri ver, burda çoxlu kəklik olur, qaqqıltısını eşit​dim – dedi. Natiq tüfəngi verdi.

·  Doludu?

·  Hə...

·  Özün də düş, bax o kolluğu görürsən? – təxminən əlli metr aralıda, qayaların altında kolları göstərdi. – İki daş götür, çıx qa​​ya​nın üstünə, mən fit verəndə o kolluğa iki daş atarsan.

Telman yavaş-yavaş aşağı tərəfdən qayalığa yaxınlaşıb kolun dibində oturdu. Natiq artıq qayanın üstündə idi. Fit səsi eşidən kimi əlindəki daşları dalbadal kolluğa atdı. Qayanın döşündən 4-5 kəklik qaqqıldaşıb uçdu və atəş səsi qayalıqda əks-səda verdi. Kəkliyin birinin bir neçə lələyi dağıldı və özü tappıltı ilə yerə düşdü.

·  Düş gətir. – deyə Telman Natiqə işarə etdi.

Natiq özünü eniş aşağı uçurlayıb iki dəqiqə çəkmədən vurul​muş ovu sallaya-sallaya gətirdi.

·  Apar Hürü xala bişirsin, - deyərək Telman qoşalüləni Natiqə uzatdı:

·  Evdən silahlı çıxan adan evə əliboş qayıtmaz! – gülümsə​yib o biri uşaqlara göz vurdu və maşına oturub:

·  Sür! – dedi, – Gecikirik.

Maşın irəli atıldı.

Müharibə

1990-cı ilin yanvar ayının 20-də dəhşətli bir xəbər bütün Laçını lərzəyə gətirdi.

Rus ordusu Bakını işğal etmişdi. Yüzlərlə günahsız adam qı​rıl​mış, itkin düşmüş, yaxud yaralanmışdı. Azərbaycanın ürəyi, öl​kənin paytaxtı Bakı şəhəri tamamilə xarici aləmdən təcrid olun​muşdu.

SSRİ dövlətinin başçısı M.Qorbaçovun erməni millətindən olan köməkçilərinin də az rol oynamadığı mənfur bir tarixi cina​yət törədilmişdi. Rus hərbi qüvvələri qurudan, dənizdən və hava​dan qəflətən dinc əhalinin üzərinə hücuma keçib böyük qırğın tö​rətmiş, bu qədim və gözəl şəhərin küçələrini bərbad hala sal​mış​dı. Şəhərdə hərbi vəziyyət elan edilmişdi.

Həmin gün bu qara xəbəri Natiqgilə xalası oğlu Mübariz gə​tirmişdi. Xəbəri eşidən Natiqin elə bil başına bir qaynar qazan su tökmüşdülər. O, hirsindən, hiddətindən özünə yer tapa bilmirdi. Ürəyini didib-dağıdan onlarla suala cavab tapa bilmir, ona görə də əsəbiləşirdi. Rəngi qapqara qaralmışdı.

Natiq artıq neçə ay idi ki, Laçının sərhəd kəndlərinin müda​fiə​sinə qalxan cavanların sırasında idi. Daha kapitan Tanrıverdiyev onu və onun kimi uşaqları “südəmər” adlandırmırdı.

Necə oldusa, o, ilk dəfə döyüşə getdiyini xatırladı. O zaman da Mübariz qara xəbərlə tənginəfəs qaçıb onu küçədə tutmuşdu...

Bu, 1989-cu ilin yazı idi.

· Xəbərin var? – deyə tövşüyünü güclə saxlayan Mübariz hə​yə​canla soruşdu.

· Ermənilər? – deyə Natiq dərhal suala sualla cavab verdi.

· Hə, Hacılar kəndinə hücuma keçiblər. Bütün rayon gedib ora.

· Getdik! – deyə Natiq onun çiyninə vurub evə cumdu.

· Yavaş görək, necə gedək?

· Tez gəl! - deyə, Natiq cavab vermədən onu ardınca çağırdı.

Beş dəqiqə çəkmədən o, evdən ov tüfəngini və patron qata​rı​nı götürüb çıxdı. Onlar birlikdə Hacılara üz tutdular. Yolda 4-5 nəfər də onlara qoşuldu.

Kəndə çatmağa 6-7 km. qalmış atəş səslərini açıq-aydın eşi​dir​dilər. Yaxşı ki, onlara kənddən daha üç nəfər qoşuldu, yoxsa onlar hansı səmtdə nə baş verdiyini bilmirdilər və vəziyyətin ne​cəliyini bilmədən döyüşə girmək çətin idi. Hacılardan olan orta boylu 38-39 yaşlarında bir kişi (deyəsən idarə işçisi idi) onları da​yandırıb izahat verdi:

·  Səhərdən kəndə tərəf avtomat silahlardan atəş açırdılar. Biz də ov tüfənglərilə hərdən cavab verirdik. Günortaüstü iki tərəfdən kəndə hücuma keçiblər. Hər tərəfdə 50-dən yuxarı erməni var. Sol tərəfdən atəş daha güclüdü. Sağda polis dəstəsi vuruşur. Ona görə də oradan bir qədər geri çəkilib, bütün gücü sol cinaha ve​riblər.

·  Tərpəndik ora! – deyə, kimsə dilləndi.

·  Gedək, amma ayrılmayın. Hamı bir yerdə getsin. Silahı olan​lar (cəmi 6 nəfərdə ov tüfəngi vardı) mənimlə irəlidə, qalan 3 nəfər arxada gəlsin.– deyib, həmin kişi irəli yeridi.

Onlar atəş səsinin güclü olduğu yerə yaxınlaşanda göründü ki, burada da 7-8 nəfər polis işçisi qayaya söykənib atışır. Onlar​dan biri uşaqları gətirən kişiyə:

·  Həsən, siz burda olun, mən təpənin üstünə tərəf gedim gö​rüm vəziyyət nə hallıdı. – deyib, avtomatını da götürüb yoxuşa dır​maşmağa başladı.

Tüfəngi olanlar hərəsi bir daşın dalına yatıb, düşmən tərəfə bir-iki atəş açdılar. Qarşı tərəfdən atəş səsi elə bil bir qədər azaldı.

Natiq qoşalüləni ikinci dəfə doldurub atəşə hazırlaşırdı ki, birdən yuxarıdan bir polis nəfəri qışqırdı:

·  Tez olun, çəkilin aşağı! – sağ əlini dərəyə tərəf uzatdı. 

- Köpəy uşağı bizi mühasirəyə almaq istəyirlər.

Həsən tez qalxıb:

·  Uşaqlar, silahı olmayanlar tez geri çəkilib dərəyə düşsün, ordan qobu yuxarı çəkilmək lazımdır. – dedi.

Mübarizin tüfəngi olmasa da Natiqin yanına qaçdı.

·  Gəl bir yerdə gedək, məndən aralanma – dedi, - bir-birimizi itirərik.

Artıq gün batmağa yarım saatdan bir az çox qalırdı. Onlar qalxıb Həsən deyən səmtə getmək istəyirdilər ki, daha 3-4 polis nəfəri onlara çatdı:

·  Tez düşün, mühasirəyə düşürük, - deyə, onlardan biri qış​qırdı.

Uşaqlar kolluq yamacdan özlərini aşağı uçurladılar. Yıxılıb dura-dura dərəyə endilər. Hər ikisinin üst-başı cırıq-cırıq olmuş​du. Onlarla daha 3 polis nəfəri düşdü. Polis işçilərindən biri:

·  Haydı, dərə yuxarı gedib, o biri təpənin dalından, onların ar​xa​sına keçmək lazımdır. – dedi.

Təpəni aşmaq bir saata qədər vaxt apardı. İrəlidə iki polis iş​çisi, onun ardınca yerli kənddən 3–4 nəfər, sonra Natiqlə Mübariz gedirdilər. Göstərilən yerə çatanda polis işçilərindən biri o birisinə:

·  Musa, sən 4-5 nəfərlə burda dur, mən üç nəfərlə təpənin üstünə çıxım, hava qaralır. Atəş açsam, siz də gələrsiz.– dedi və ilk nəzərinə çarpan iki nəfər işarə etdi:

·  Getdik!

Bu iki nəfərin biri Natiq idi. Onlar 4-5 dəqiqədən sonra artıq təpənin üstündə idilər. Polis işçisi diqqətlə hər tərəfi gözdən ke​çirib:

·  Əclaflar aşağıdadırlar. – dedi və avtomatından həmin tərəfə üç-dörd atəş açdı.

Artıq arxadakılar da gəlib çıxmışdılar. Altı-yeddi atəş birdən açıldı.

Ala-toranlıqda aşağıda kolların tərpəndiyi görünürdü.

·  Qaçırlar quldurlar, – deyərək, həmin polis nəfəri daha 5-6 avtomat atəşi açdı və ov tüfəngləri də ona qoşulub şaqqıldadı.

Onlar atəş aça-aça irəli yeridilər. Qarşıdan atəş səsi kəsil​miş​di. Təxminən 600-700 metr irəlilədikdən sonra sağa buruldular. Daha yarım saatdan sonra sağ cinahda vuruşan polis dəstəsinin ya​nına çıxdılar.

·  Vəziyyət necədi? – qaranlıqda kimsə, gələnlərdən soruşdu.

·  Qovduq, yoldaş rəis. - polis nəfəri cavab verdi.

Natiq indi tanıdı ki, vəziyyəti soruşan Telmandı...

O zaman Natiq evə gecə saat 2-də gəlib çıxdı. Anası və bacı​sı özlərinə yer tapa bilmirdilər. Onların danlağını, tənqidini, hədə​si​ni Natiq elə bil eşitmirdi. Üst-başının cırılması isə təəssüf his​sin​dən artıq qürur hissi doğururdu.

O, evə qələbə ilə qayıtmışdı!..

İndi yanvarın 20-də gələn qara xəbər isə onda acı təəssüf, heyrət və təhqiramiz acizlik hissi doğururdu.

İlk dəfə idi ki, Natiq özünü gücsüz və kimsəsiz hiss edirdi.

Natiq və Mübariz evdən çıxıb raykomun binasının qarşısın​da​kı meydançaya yollandılar. Hər bir fövqəladə hadisə baş verən​də camaat bura toplaşırdı.

Meydança indi də dolu idi. Orada mitinq gedirdi. Tribunaya yaxınlaşmaq çətin idi. Meydan kişi, qadın və uşaqlarla dolu idi.

Tribunada rayon Xalq Cəbhəsinin üzvlərindən bir nəfər çıxış edirdi. Mikrofon olmadığından onun səsi meydançanın kənarında güclə eşidilirdi. Lakin ümumi məzmun qırıq-qırıq çatan cümlə​lər​dən aydın olurdu.

Bu, laçınlıların 20 yanvar işğalına etiraz nümayişi idi.

Daha iki cansıxıcı həftə də gəlib keçdi. 

Bakıdan isə yalnız və yalnız ürək ağrıdan xəbərlər gəlməkdə davam edirdi. Şəhərdə komendant saatı tətbiq edildiyindən Bakı​ya gediş-gəliş çətinləşmişdi. Xalq Cəbhəsinin üzvlərinin bir ne​çə​si həbs edilmiş, bəziləri də gizli fəaliyyətə keçmişdilər. Respublika rəhbərliyi yenidən dəyişmişdi. Ə.Vəzirovun yerinə A.Mütəllimov partiyanın mərkəzi komitəsinin birinci katibi təyin olunmuşdu.

Qarabağda isə ermənilərin “işi” yaxşı gedirdi. Dağlıq Qarabağın mərkəzi Xankəndində yerləşən rus polku və Rusiyadan göndəril​miş əlavə qüvvələr onları müdafiə etmək bəhanəsi ilə azərbaycan​lı​ların sıxışdırılıb Dağlıq Qarabağdan çıxarılması işinə hər cür şə​rait yaradırdılar. Ermənilər get-gedə azğınlaşır, gecələr kəndlərə hücum edir, gündüzlər yollarda quldurluqla məşğul olurdular. Respublikanın yeni rəhbərliyi də əsaslı bir iş görmürdü, ya​xud da görə bilmirdi.

Mart ayının 28-də Natiqin böyük qardaşı Namiq Bakıdan Laçına gəldi. O, əsgərlikdən 1990-cı ilin dekabrında qayıtmışdı. İki həftə Laçında qalıb Bakıya getmişdi. 20 Yanvar qırğınında o da Bakıda idi. Xoşbəxtlikdən xəsarət almamışdı.

Namiq anası və bacısı ilə görüşüb hal-əhval tutduqdan sonra Natiqi soruşdu:

·  Natiq dərsdədi?

·  Yox, deyəsən, bu gün posta gedib. – deyə, Hürü xala cavab verdi, sonra böyük oğluna öz narazılığını bildirdi:

·  Dəfələrnən demişəm, özünə yığışmır. Özbaşına tüfəngi gö​türüb gedir, gecənin yarısı qayıdıb gəlir. Bir dəfə lap səhər işıq​la​şanda qayıtmışdı. Neyniyim, kişi Bakıda, mənim də sözümə qu​laq vermir.

·  Kimnən gedir posta? – Namiq soruşdu.

·  Nə bilim, ay bala, özlərinin qrafiki var. Heç evdə söz da​nı​şır ki, biləsən hara gedir, kimnən gedir? Vallah bu gədə bizim ba​şımıza iş açacaq. Onun tayları qəbul imtahanına hazırlaşır, bu isə... nə deyim vallah.

·  Eybi yoxdur, yəqin mənim əvəzimə gedirmiş – deyə, Namiq bacısına göz vurdu, – Daha getməz, özüm öz yerimə çıxaram.

Hürü xala üzünü qızına tərəf çevirib:

·  Düzəltdi!... Biz dedik böyük gələr, kiçiyin başına ağıl qo​yar. Ay oğul, hökumət gərək müharibə aparsın. Hərə - hərəliknən erməni qabağına durmaqmı olar? Vallah, belə getsə, ermənilər bu​raları viranə qoyacaq! – dedi və başını narazı-narazı silkələyib mətbəxə keçdi.

·  Hökumət yoxdur, ay ana. Elə nə iş görsək, gərək özümüz gö​rək. Biz indi iki cəbhədə mübarizə aparmalıyıq. Həm öz qey​rətsiz başçılarımıza qarşı, həm də erməni quldurlarına qarşı. Hələ rus imperialistlərini demirəm. Gördünüz də...ə, Bakıya nə toy tut​du əclaflar. Ona görə ki, qulaqlarına azadlıq sözü dəymişdi. Am​ma bizim xalqı belə şeylər qorxuda bilməz. Namiq evin ortasında ayaq üstə dayanıb sanki çıxış edirdi. Süfrəyə yemək gəldiyindən sözünü yekunlaşdırdı:

·  Gec-tez ruslarnan da qurtaracağıq. O kəslər ki, bizə dost deyil, deməli düşməndi...

O axşam Natiq evə tez qayıtdı.

Darvaza qapısını açıb həyətə girəndə Namiqlə üz-üzə gəldi.

·  Ə, hardasan, gəl çıx də..ə! – deyib, Namiq onunla əl tutub görüşdü. Cavab gözləmədən dərhal soruşdu:

·  Posta gedirsiniz? Kimlərnən gedirsiniz?

·  5-6 nəfərik. Mən Mübariznən bir çıxıram, xalaoğluynan. – Natiq cavab verdi.

·  Silahınız var?

·  Var deyəndə,... belə də.. – Natiq hələ də əlində saxladığı qoşalüləyə işarə ilə:

·  Kimin nəyə gümanı gəlir. – dedi.

·  Ə, bunnan silah olar? Ermənilərin pulemyota qədər hər şeyi var.

Natiq tüfəngi və içində qatar olan çantanı stolun üstünə qo​yub, ayaqqabılarını çıxara-çıxara soruşdu:

·  Bakıda vəziyyət nə təhərdi?

·  Pis. Komendant saatı qoyulub, Xalq Cəbhəsi dağıdılıb, şəhər bərbad gündədi.

Hürü xala uşaqlarını evə çağırdı:

·  Bala, gəlin çay için, niyə ayaq üstə qalmısınız?

·  Gəlirik, - deyə Natiq böyük qardaşını irəli buraxıb onun ardınca evə keçdi.

·  Yollar necədi? Qubadlı yolu gəlmisən? – Natiq soruşdu.

·  Başqa yol var ki? Heç Qubadlı yolu da qorxusuz deyil. Ermə​ni​lər hər cür təxribat törədə bilərlər. Gərək həmişə sayıq olasan.

Səhərisi gün Natiq məktəbə gedəndən sonra, Namiq də evdən çıxdı ki, şəhərdə bir az hərlənib vəziyyətdən hal-əhval tutsun.

* * *

Natiq qəbul imtahanlarına demək olar ki, hazırlaşmadı. Daha doğrusu, hazırlaşmağa nə vaxt var idi, nə də həvəs. Həftədə 2-3 dəfə posta gedib növbə çəkirdi. Qalan günlərdə isə ev işlərini və gündəlik dərsini yola verirdi. Ancaq o, dərslərindən axsamırdı, riyaziyyat və fizikadan isə sinifdə hamıdan birinci idi.

İmtahanlara 12 gün qalmış Natiq Namiqlə birlikdə Bakıya yola düşdü.

Laçın-Qubadlı yolu boyunca bir neçə yerdə nəzarət-yoxlama postları var idi və yolda tez-tez keçən polis maşınlarına rast gəli​nirdi. Bu yol indiki vəziyyətdə doğrudan da təhlükəli idi. Dərə​lərdən və meşələrdən keçən yola hər vaxt erməni quldurları gəlib çıxa bilərdilər. Qubadlı və Laçın rayonlarının Ermənistanla həm​sərhəd olan hissələrində bir neçə nəzarət postu qoyulmuş olsa da, istənilən vaxt erməni yolkəsənləri meşənin içi ilə xəlvət yollarla buralara qədər irəliləyə bilərdilər. Xoşbəxtlikdən hər şey salamat​lıq​la qurtardı və onlar 7 saatlıq yoldan sonra gəlib Bakıya yetiş​di​lər.
Qəbul imtahanları gözlənilmədən çox asanlıqla keçdi və Natiq Azərbaycan İnşaat Mühəndisləri İnstitunun Yol-inşaat fa​kül​təsinə qəbul olundu...

1991-ci ilin ortalarından etibarən Laçın demək olar ki, blo​ka​da vəziyyətində idi. Ermənilər Laçın-Şuşa, Laçın-Kəlbəcər yolla​rı​na tam nəzarət edir, Laçın-Qubadlı yolu isə Qayğı qəsəbəsi ərazisində müntəzəm atəşə tutulurdu. Bu təhlükəyə baxmayaraq Laçının yeganə çıxış yolu olan Qubadlı yolu ilə laçınlılar respublika ilə əlaqəni üzmürdülər.

Milli Ordunun yaradılması barədə qərar verilməsinə baxma​ya​raq hələ ortada bir şey yox idi. Laçının əli silah tutan adamları ov tüfəngləri ilə gecə-gündüz quduz və hiyləgər düşmənin qa​ba​ğın​da dayanırdılar. Xalq könüllülərindən yaradılmış Laçın batal​yonu və polis işçilərindən təşkil olunmuş kiçik bir dəstə yeganə ümid yeri idi.

Laçın döyüşür, müharibə aparırdı, özü də təkbaşina, arxasiz, köməksiz, silahsiz. Buna bəlkə də buna müharibə yox, öz torpağı, od-ocağı, ev-eşiyi, doğma yurdu uğrunda ölüm-dirim mübarizəsi demək daha doğru olardı. Artıq uşaqdan-böyüyə hamıya bəlli idi ki, respublika rəhbərliyindən heç bir hay-haray olmayacaq. Buna görə də əsli Laçından olan, lakin respublikanın, eləcə də SSRİ-nin başqa şəhərlərində yaşayan cavanlar da axışıb gəlirdilər ki, öz ata-baba yurdlarını müdafiə etsinlər. Laçın batalyonu yavaş-yavaş böyüyüb möhkəmlənir, döyüş təliminə və təcrübəsinə yiyələnirdi.

Natiq institutun gündüz şöbəsində oxumasına baxmayaraq dəfələrlə Laçına gəlmiş və hər dəfə də rayonda qaldığı 10-15 gün müddətində müntəzəm olaraq döyüş bölgələrinə getmişdi. Qardaşı Namiq Laçın batalyonunda döyüşürdü.

Əslində Natiq Bakıya - instituta arabir gedirdi. Onun əsas vaxtı cəbhədə keçirdi. Dekanlığa Laçın batalyonunda vuruşması barədə arayış təqdim olunmuşdu.

Könüllülər dəstəsində o, kəşfiyyat qrupunun döyüşçüsü kimi tanınırdı. Hər dəfə cəbhəyə gedəndə Natiq xalası oğlu Mübarizin yanına gedir və onun rəhbərlik etdiyi 10 nəfərlik kəşfiyyat dəstə​si​nə qoşulub əməliyyatlarda iştirak edirdi. Laçının cənubunda Səfiyan, Suarası, Türklər, Cicimli kəndləri, eləcə də Susuz dağ, Qızartı yüksəklikləri uğrundakı döyüşlərdə Natiq yaxından iştirak etmiş, dəfələrlə çətin sınaqlardan çıxmışdı. Xalaoğlu Mübariz bu bölgədə böyük ad-san qazanmışdı. Onun rəhbərlik etdiyi kiçik kəşfiyyat dəstəsi neçə yol ermənilərin arxasına keçib qəfil zərbə​lər​lə düşməni pərən-pərən salmış, çoxlu sayda əsir götürmüşdü. Mübarizin kəşfiyyat dəstəsində Natiq döyüşün adi bir iş olduğuna artıq alışmışdı. Burada qorxunun nə olduğunu heç kəs xəyalına gətirmir, əməliyyatlardan azad vaxtlarda demək olar ki, hamı da​rıxırdı.

...Qızartı yüksəkliyini tutmaq üçün Suarası kəndinin ermənilərdən təmizlənməsi lazım idi. Bunun üçün həmin kənddə kəşfiyyat işi görülməli, düşmənin qüvvəsi və mövqeləri barədə dəqiq məlumat toplanmalı idi.

Ümumi məlumat belə idi ki, düşmən Suarasında bir rotadan çox qüvvə saxlayır, Qızartı yüksəkliyində isə güclü atəş nöqtələ​ri​nə malikdir.

Mübariz, Natiq və 8 nəfər də başqa döyüşçülər kəşfiyyata ax​şam saat 10 radələrində yollandılar.

Suarası kəndinin müdafiəsində Laçın batalyonunun bir vzvodu dayanmışdı. Ermənilər bir qədər əvvəl qəflətən həmlə edib həmin vzvodu demək olar ki, tamamilə məhv etmişdilər. Salamat qalmış bir nəfər – İsa adlı sıravi əsgər mühasirədən tək çıxıb qərargaha vzvodun məhvi barədə xəbər gətirmişdi. İndi bu hadisədən 10 gün sonra Laçın könüllüləri bu məğlubiyyətin əvəzini çıxmağa çalışırdılar. Kəndin yaxınlığında Qızartı yüksəkliyinin alınması üçün iki rotanın qüvvəsi cəmlənmişdi. Əlavə olaraq burada 2 “Qrad” qurğusu və 3 tank var idi. Təqribən 30-35 evdən ibarət ki​çik bir kəndin alınması üçün bu qüvvə nəzəri cəhətdən kifayət etsə də, mövqe durumuna görə zəif idi. Buna görə də kəşfiyyat işinin əhəmiyyəti çox böyük idi.

Qərargahın tərtib etdiyi plana görə, Mübarizin kəşfiyyat qru​pu düşmən mövqelərini aydınlaşdırdıqdan sonra hücum barədə yaşıl raketlə işarə verməli idi. Hücumun istiqaməti də raketin uçu​şu istiqamətində olmalıydı. Kəşfiyyat qrupu əsas qüvvələrin hücuma keçmə işarəsini alan kimi özü arxadan yayındırıcı zərbə endirməli idi.

Gecə saat 2 radələrində kəşfiyyat dəstəsi artıq Suarası kəndi​nin arxasında idi. Onlar sağ tərəfdən kəndi dolanıb keçmişdilər. Buralarda nə post, nə də atəş nöqtəsi aşkar edilməmişdi. Lakin özlüyündə bu da yaxşı deyildi. Çünki, əldə heç bir məlumat yox idi. Məlumat toplamaq üçün kəndə girməli, həm də onun ətrafı axtarılmalıydı.

Bunun üçün onlar iki yerə bölünməli oldular. Mübariz, Natiq və daha 2 nəfər kəndin içərisini, qalan 6 nəfər isə kəndin sol cina​hını və Qızartı yüksəkliyini 2,5 saat müddətində öyrənib şərtlə​ni​lən yerdə – Boz qayanın altında görüşməli idilər. Hər bir halda bütün dəstə səhər saat 4:30-da burada cəmləşib raket işarəsi ver​məli idi. 

Natiqgilin dəstəsi yavaş-yavaş kəndə yaxınlaşıb birinci işıq gələn bir evin arxasına çıxdılar. Mübariz göz gəzdirib gördü ki, başqa heç bir evdə işıq yoxdur. Bilinirdi ki, bura ya qərargahdı, yaxud da vacib bir məntəqədir. Çünki evin qarşısında silahlı növ​bətçi gəzişirdi. Evə yaxınlaşmaq, hətta burada çox dayanmaq belə çox təhlükəli idi. Ona görə də Mübariz öz dəstəsini bir qədər də ge​ri çəkib qalın bir kolun altında cəmlədi. Buradan kəndin əksər evlərinin qaraltısı görünürdü.

·  Burada oturmaqla heç nə əldə edə bilmərik. – deyə Natiq Mübarizin qulağına pıçıldadı.

·  Hə, gərək bir təhər kəndin içindən keçib o biri başa çıxaq – Mübariz cavab verdi.

·  Minaya düşmərik?

·  Düşsək, indiyə kimi düşərdik. Elə minaya düşməmək üçün kəndin içinə girmək lazımdı. Ətrafı dolansaq, sən deyən ola bilər.

Daha 10-15 dəqiqə darıxdırıcı bir sükutla keçdi.

Nəhayət, Mübariz dilləndi:

·  Durub getməliyik. Deməli belə edirik: iki nəfər Üzeyir və Niyazi arxadan – bizdən 50 metr aralı gəlir, Natiqlə mən qabaqda düz yerişlə kəndin içi ilə addımlayıb keçirik. Bizi görən olsa da gecə vaxtı ağlına gətirməz ki, özgədir. Hər halda hərə bir qum​ba​ra hazırlasın və avtomatını ayaqda saxlasın. Qorxusu yoxdur. Çə​ti​ni bura kimi idi. Dığalar yatır.

Natiq və Mübariz qalxıb irəli yeridilər. İki evin arxasından ke​çib üçüncü evin çəpərinin yanına çıxdıqda üstü torla örtülmüş iki təzə tankın həyətdə dayandığını gördülər. Ən kənardakı evin qarşısında da bir piyada döyüş maşını dayanmışdı. Onlar kənddən çıxıb 30 metrlik məsafədə olan bir ağacın altında dayanaraq arxa​dakı iki nəfəri gözlədilər. Onlar təqribən 30–40 metr aralı sakit addımlarla gəlirdilər. Kənardan baxan onları gecə gəzintisinə çıx​mış avaralara oxşadardı.

Üzeyirlə Niyazi çatdıqdan sonra Mübariz dedi:

·  İndi təhlükəlidi. Buralar minalı ola bilər.

·  Gəlin geri qayıdıb kəndin içindən arxasına çıxaq. - deyə Natiq dilləndi.

·  Yəni deyirsən risq həmişə gətirir? – Üzeyir gülümsədi.

·  Ağıllı təklifdi, xalaoğlunun başı işləyir. – deyə, Mübariz bu təklifə razı oldu. Sonra:

·  Uşaqlar, həmin qaydada getdik! – dedi və Natiqin əlindən tutub irəli yeridi.

Artıq 12-13 dəqiqədən sonra onlar kəndin o biri tərəfində idilər.

Mübarizin dəstəsi Boz qayaya çatanda saat 4 idi. O biri dəstə hələ qayıtmamışdı.

İkinci dəstənin ilk üç nəfəri 5-6 dəqiqədən sonra qayıtdı. On​lar Suarası kəndinin sağ ətrafını gəzib gəlmişdilər. Məlum oldu ki, orada meşənin arasında açıq talada xəndək qazılıb və müdafiə mövqeyi yaradılıb.

Qızartıya gedən uşaqlar ləngiyirdilər. Yəqin yoxuş yuxarı çı​xıb sonra səssiz eniş enmək çətin idi.

Kəşfiyyatçılar bunu yaxşı bilirdilər. Yoxuşa dırmaşmaq çətin olsa da, kəşfiyyatçı üçün təhlükəsiz idi. Çünki, yuxarıdan onu gör​mək çətin idi, həm də ayağın altında çınqıl sürüşməsi ehtimalı az idi. Eniş aşağı qayıdanda isə çınqılın sürüşüb kəşfiyyatçını ələ ver​məsi ən qorxulu cəhət idi.

Nəhayət, axırıncı üç nəfər də gəlib çıxdı. Artıq saat 5-ə iyirmi dəqiqə işləyirdi. İşarə vaxtına 10 dəqiqə qalırdı.

Məlum olmuşdu ki, Qızartı yüksəkliyinin ön və sol tərəflə​rin​də müdafiə istehkamları yerləşdirilib. Oraya tank çıxa bilməz​di. Yəqin ki, qranatamyot və pulemyot da yerləşdirilmişdi.

Mübariz bütün məlumatları kəşfiyyatçılarla götür-qoy edən​dən sonra qərara gəldilər ki, kəşfiyyat qrupunun gəldiyi tərəfdən hücum daha əlverişlidir. 

Artıq 5 dəqiqədən sonra 2 ədəd dalbadal yaşıl fişəng Suarası kəndini işıqlandırdı. Bundan 2-3 dəqiqə sonra aşağıdan qırmızı fi​şəng atıldı. Bu, hücumun başlanmasına işarı idi.

* * *

Hürü xala neçə dəfə Natiqə yalvarmışdı ki, müharibəyə bir evdən biriniz gedirsiniz bəsdi. Lakin Natiqi evdə saxlamaq müm​kün deyildi.

Bir dəfə anası yenə də onu yasalamaq istəyəndə Natiq qəti ca​vab vermişdi:

·  Ay arvad, məni biabır etmək istəyirsən? Gör mənim tay-tuşlarımdan evdə, aralıqda veyillənəni var? Namiqin öz yeri, mənim də öz yerim. Müharibədə elə qayda yoxdur ki, hər evdən bir nəfər döyüşsün. 10 qardaş olsaq onumuz da getməliyik.

Hürü xala oğlunun tərsliyini bilsə də yenə dayana bilməyib:

·  Oğul, demirəm ki, qaçıb gizlənəsən, qoy hökumət əsgər yığ​sın, təlim keçsin, silah versin, biz də bilək ki, uşağımız hara gedir, kimnən gedir. Belə olmaz axı. – deyəndə Natiq:

·  Hökumətdən gözünüzü yığın – demişdi – hökumət komis​si​yon dükanları açmaqdan, rüşvət pulu saymaqdan vaxt tapa bil​mir ki, müharibə ilə məşğul olsun. Bakıda “yıxdı-yıxdı”, nə bilim “yordu-yordu” oyunu gedir. Rəhmətliyin qızı, sən də hökumət, hö​kumət deyə yapışmısan. Sənin dediyin hökumətin Ali Baş Komandanı bircə dəfə də cəbhə bölgəsinə ayaq basmayıb, heç basmaq fikri də yoxdur. Bizim işimiz göydə bir Allaha, yerdə isə ancaq öz qüvvəmizə qalıb, nə qoyub, nə axtarırsan ?– deyə, və​ziy​yəti izah etmişdi.

Onun cavabından heyrətlənən anası əlini üzünə qoyub mat-məətəl qalmışdı.

Vəziyyət getdikcə ağırlaşmaqda davam edirdi. Daha nə dö​züm üçün səbr, nə də nicat üçün ümid yeri vardı.

Natiq institutu buraxıb cəbhəyə getməyi qəti qərarlaşdır​mış​dı. Özünə münasib bir–iki yoldaş axtarırdı ki, tək yola düşməsin.

1992-ci ilin may ayının 6-da Natiq Yeni Günəşlidə uşaqlıq dostu Asəf Heydərovla rastlaşdı və fikrini ilk dəfə ona açıqladı:

- Rayonda vəziyyət ağırdı, belə getsə, Laçını ermənilər ala​caq. Gəl 5-6 uşaq yığıb biz də gedək.

- Nə deyirəm, gedək. Doğrusu, mənim də beynimi getmək ye​yir. Üç-dörd günlük işim var, onları yerbəyer eliyim, həm də bir-iki uşaqlara da deyim, yola düşək. – deyə, Asəf onunla razılaşdı.

Natiq sanki xeyli yüngülləşdi. Doğrusu, onun özünün də ni​za​ma salınmalı işləri vardı. Artıq onların ailələri Bakıda idi. Laçın demək olar ki, tamam köçmüşdü. Rayonda yalnız əli silah tutan, vuruşmağa imkanı olanlar qalmışdı.

Mayın 18-də Laçının süqutu barədə qara xəbər ildırım kimi beyinlərə işlədi. Natiq dərsdən qayıdanda yolda eşitmişdi ki, Laçında vəziyyət xarablaşıb, qoşunlar da geri çəkilirlər. Ancaq o, inana bilmirdi ki, silahı, sursatı ola-ola qoşun geri çəkilər.

Axşam dəqiq məlum oldu ki, artıq Laçın ermənilərin əlində​di.

Həmin gecə bəlkə də heç bir laçınlı yatmadı.

Evi-eşiyi, dədə-baba yurdu dağılan da yatardımı? 

Natiq gecədən xeyli keçmiş yatağına uzansa da, səhər saat 5-ə kimi yuxuya gedə bilmədi. O, nə fikrini cəmləşdirib düşünə bilir, nə də rahatlaşıb yuxuya keçə bilirdi. Qovrula-qovrula o tərəf-bu tərəfə çevrilirdi. Gözünün qabağına ancaq bir şey gəlirdi. Evləri od tutub yanır, yekəpər bir erməni odpüskürəni taxtapuşa tuşlayıb onların evini alışdırırdı. Başqa birisi tankı sürüb darvazanı uçu​ra​raq həyətə girir, həyətdə nə varsa əzişdirirdi. Bunun yuxu, yaxud ayıq halda təsəvvür olduğunun onun üçün indi heç bir fərqi yox idi.

Natiq yuxudan saat 10-da ayıldı. Başı ağrıyırdı. Həmin gün instituta getmədi. Daha doğrusu, öz-özlüyündə evdən bayıra çıxıb camaatın gözünə görünmək ona ağır gəlirdi. Fikirləşirdi ki, indi hamı ona baxacaq, kimisinin yazığı gələcək, kimisinin də acığı tutacaq. Bunun hər ikisi dözülməz idi. Yeri-yurdu düşmən tap​da​ğında olan cavan oğlan da belə məqamda kənarda qala bilərmi? Bu sual ona bir an belə rahatlıq vermirdi.

Hürü xala oğlu üçün çay töküb stolun üstünə qoydu. Sonra yaylığının ucu ilə gözünü silib o biri otağa keçdi. Məlum idi ki, ağlayırdı. Həmişə anasının kövrəlməsinə acığı tutan Natiq indi stolun arxasında lal kimi oturub gözünü bir nöqtəyə zilləmişdi.

O da ağlayırdı. İçində. Bəlkə də səsnən ağlasaydı onun üçün bir yüngüllük olar, ürəyi toxtayardı. Ola bilsin ki, ağlamaq onun ağlına gəlməmişdi. Yoxsa çarpayısına uzanıb ürəyi soyuyana ki​mi ağlayardı. İndi o keyləşmişdi. Nə qədər fikrə getdiyini bil​mə​di, onda fikirdən ayıldı ki, çayı tamam soyuyub, buza dönüb. İki qurtum soyuq çaydan udub gedib üzü üstə çarpayısına uzandı...

Onlar Asəflə iyun ayının 7-də səhər saat onun yarısında Yeni Günəşlidə görüşdülər.

·  Nə vaxt yola düşək? – deyə, Asəf kefsiz halda soruşdu.

·  İndi.

·  Necə yəni indi?

·  Çox sadə. Çıx evdən pal-paltarını götür gedirik avtovağ​za​la. Asəf bir qədər duruxdu.

·  Bəlkə səhər tezdən...

·  Yox, indi! – deyə, Natiq israr etdi. Uşaqlıq dostunun inad​karlığından xəbərdar olan Asəf:

·  Gəl çıxaq,  götürək. – deyib, yaşadıqları evin blokuna tərəf irəlilədi.

Natiq deyəsən hazır gəlmişdi. Əlində yol sumkası var idi. Ba​yaqdan sumkaya fikir verməyən Asəf indi gördü ki, Natiqə yol​daşlıq etməsə, bu inadkar təkbaşına yola düşəcək. Birdən Asəf sanki yuxudan ayıldı:

·  Avtovağzala niyə gedirik? Müdafiə Nazirliyinə getmək la​zımdı.

·  Mən avtovağzal dedim? Yox, əlbəttə Müdafiə Nazirliyinə gedirik.

Onlar saat 12:30-da artıq Müdafiə Nazirliyinin səfərbərlik şöbəsində idilər.

Hündürboylu, Azərbaycan dilində çətin danışdığı hiss olunan kapitan onların hər ikisinə cəbhəyə könüllü getmələri barədə ərizə yazdırıb qurtardıqdan sonra dedi:

·  Bu gün saat 3-də Murovdağ bölgəsinə maşın gedəcək, bəl​kə sizi ora yerləşdirdik. Nahar fasiləsindən sonra burada olun.

Natiq və Asəf nazirlikdən çıxıb həm nahar etmək üçün, həm də yola bəzi ehtiyatları almaq üçün şəhərə yollandılar...

Onlar qayıdıb gələndə şöbənin qarşısında 10–15 nəfər vardı. Natiq onlardan ikisini tanıdı – laçınlı uşaqlar idilər. Saat 14:40-da avtobus 21 nəfər könüllülər dəstəsi və bir nəfər cavan leytenantla Müdafiə Nazirliyinin qarşısından yola düşdü...

Kəşfiyyatçılar

Kəlbəcərdən Tərtərə Murovdağ aşırımından yol çəkiləndə bir çoxları ağız büzürdülər. Məsələn, deyirdilər ki, hazır yol ola–ola bu çətin aşırımdan ikinci yol çəkməyin nə mənası var, digər tərəf​dən qışda bu yol buz bağlayacaq və gediş-gəliş üçün təhlükəli ola​caq. Bundan əlavə, Kiçik Qafqazın ən hündür zirvəsi olan Murov dağını aşıb yol çəkmək çox böyük xərcə başa gəlirdi. Hər halda ağıllı və uzaqgörən müdriklərin inadı üstün gəlmişdi və yol çəkil​mişdi. İndi Qarabağın bu çətin günlərində Murovdağ yolu, ne​cə deyərlər, yeganə nicat yoluna çevrilmişdi. Cəbhə xəttinə, dö​yüş​çülərə, Laçının kəndlərinə bu yol vasitəsi ilə yetişmək müm​kün idi. Doğrudur, meşəli, dərəli, təpəli ərazidən keçən Murovdağ yo​lu da təhlükəsiz deyildi. Ancaq hər halda bu yol idi və hazırki şə​rait​də misilsiz əhəmiyyəti vardı.

Könüllülər dəstəsini Laçın cəbhəsinə aparan maşın Murovdağ aşırımını səhər tezdən keçib Laçının şimal bölgəsinə doğru irəli​lə​yir​di. Bu, üstü çadırlı “Ural” maşını idi. Avtobus uşaqları Gəncəyə qədər gətirmiş, oradan onları “Ural” maşınına mindirib avto​bu​su geri qaytarmışdılar.

İki saatdan artıq idi ki, dağ yolunun sükutunu yalnız maşının nəriltisi pozurdu. Yuxarıda maşının kuzovunda isə tam bir sakit​lik hökm sürürdü. Uşaqlardan kimisi bir-birinə söykənib mürgü​lə​​yir, kimisi arxa çadırın yuxarı atılmış yerindən gözlərini dağlara zil​ləyib fikrə getmiş, bir neçəsi isə siqareti siqaretin oduna yandıra-yandıra tüstülətməkdə idilər.

Birdən maşın dayandı. Uşaqlarda bir canlanma əmələ gəldi.

·  Çatdıq? – kimsə soruşdu.

·  Hələ tezdir. – deyə, Asəf dilləndi.

Aşağıdan leytenantın səsi eşidildi:

·  Düşün, cəld!

Hamı maşından yerə düşdü.

·  Yola daş uçub tökülüb. Təcili təmizləmək lazımdı. Ola bi​lər ki, hiylə olsun. – deyə, leytenant izah etdi. Sonra göstəriş verdi:

·  Siz, iki nəfər, – əlini arıq, uzun bir oğlana və onun yanında dayanmış başqa birisinə tərəf uzatdı. Sağ tərəfə 50 metr yoldan aralı keçib ətrafa nəzarət edin. Bir şey hiss etsəniz, tez qaçıb xəbər verərsiniz. Ehtiyatlı olun. Haydı tərpənin! On dəqiqədən sonra burda olun!

O, Asəf və Natiqə tərəf çevrilib:

- Keçin yolun irəlisinə həmin qaydada. -  daha iki nəfəri yolun sol tərəfinə göndərdikdən sonra yerdə qalanlara:

- Cəld daşları təmizləyin. 10 dəqiqə vaxt verirəm, başlayın!

Uşaqlar yola uçub tökülmüş çınqılları yumalayıb yoldan kə​na​ra çıxarmağa başladılar.

Natiq və Asəf daş tökülmüş yeri keçib 30-40 metr irəli get​di​lər. Natiq yolun üst tərəfi ilə Asəf isə sol-aşağı tərəfi ilə irəliləyib ətrafı nəzərdən keçirtdilər. Sakitlik idi. Birdən Natiq səsləndi:

·  Asəf ora bax!

Asəf diksindi, tez onun yanına qaçdı:

·  Nə var?

Natiq şəhadət barmağını irəlidə sağ tərəfdə dağın döşündə görünən bir kəndə tuşladı:

·  Bax o kəndi görürsən? Ora mənim anamın doğulduğu kənd​​di. Sultan bəyin yurdu. Orada Ağca Yazı qoruğu adlanan yer​də - onun yaylaq evi var. Dayılarım da indi bu kənddə yaşa​yır​lar. Gö​rəsən leytenant icazə verər gedib baş çəkək?

·  Yol ora yaxın gedir. Xahiş edərik – deyə, Asəf cavab verdi.

Maşının səsi eşidildi. Yəqin yol təmizlənib qurtarmışdı. On​lar qayıtdılar.

... Saat 12-yə 20 dəqiqə qalmış maşın Vağazin kəndinə ye​tişdi. Laçın polkunun qərargahı bu kənddə yerləşirdi. Təxminən bir saatlıq istirahətdən sonra onları rotalara böldülər. Asəf, Natiq və Babək Sabir Xıdırovun rotasına düşdülər. Natiq buna xeyli se​vindi. Çünki, Sabiri o hələ iki il bundan əvvəl tanıyırdı. O zaman sərhəd bölgələrinə hücumlar olanda iki-üç dəfə bir yerdə döyüş​müş​dülər.

Sabir Natiqi görəndə:

·  Ə, balaca döyüşcü, sən də gəlib çıxmısan? – deyə onunla əl verib görüşdü, sonra:

·  Yoox, bağışla, səhv etdim. Daha sən yetkin döyüşçüsən. Barmaqlarımı sındırmışdın ki, - deyə, zarafatla əlavə etdi.

Ertəsi gün komandir onları sıraya düzüb silah-sursat payladı və tapşırıq verdi:

·  Siz üç nəfəri -  Natiq, Babək və Asəfi – kəşfiyyat qruppa​sı​na salmışıq. Qrup 12 nəfər cəngavər və mərd oğlanlardan ibarət​di. İndi silah-sursatınızı yoxlayın, açıb yağlayın, axşamüstü kon​kret tapşırığa gedəcəksiniz.
* * *

1992-ci ilin iyun ayının ortalarında Laçın polku rayonun şi​mal hissəsində kəndləri ermənilərdən təmizləyir və cənuba doğru uğurlu yürüşü davam etdirirdi. Qozlu, Ərdişavan, Qorçu, Vağazin, Piçənis və bu istiqamətdə olan digər yaşayış məntəqələri polkun nəzarəti altında idi. Polk döyüşə-döyüşə Laçın koridoruna çıxmalı və şəhəri şərq və qərb tərəfdən ikiistiqamətli hücumla azad etməli idi. Doğrudur, buna kifayət qədər güc olmasa da, hər halda Laçın könüllüləri və polis işçilərindən ibarət bu kiçik dəstə ağır dö​yüş​lərlə addım-addım irəliləyirdi.

Saat 16 radələri idi. Natiq ardıc kolunun dibində oturub avto​matını silirdi. Birdən tanış bir səs onu diksindirdi:

·  Ə, burda neynirsən?

Geri qanrılıb baxan Natiq xalası oğlu Mübarizin düz onun ba​şı üzərində dayandığını gördü.

Qucaqlaşıb öpüşəndən sonra Mübariz:

·  İndicə uşaqlardan eşitdim. Bəs institutu niyə buraxıb gəlmi​sən? – heyfsiləndiyini gizlətmədi.

·  İnstitut gözləyər, - Natiq qəti cavab verdi, – Yaxşısı budur de görüm sən hansı rotadasan?

·  Elə sənin yanında, kəşfiyyatda.

Natiq ona görə soruşurdu ki, Laçın polku yenidən komplekt​ləşdirilib, Laçının süqutundan sonra şimal bölgəsinə göndərilmiş​di.
İlk rəsmi tapşırıq Pircahan kəndində kəşfiyyat işi aparmaq​dan ibarət oldu. Orada erməni qüvvələrinin sayı, silah-sursat növ​ləri və atəş nöqtələri dəqiqləşdirilməli idi.

On iki nəfərdən ibarət kəşfiyyat qrupu axşam saat 9-da yola düşdü. Pircahana qədər piyada təxminən iki saatlıq yol idi.

Aydınlıq gecə yolu ala-toran işıqlandırırdı. Kəşfiyyatçılar iki yerə bölünmüşdülər. İrəlidə gedən 4 nəfər əsas dəstədən təxminən 100 metr qabaqda olmalı, kəndə yetişəndə hamı birləşməli idi. Tə​zə gələn döyüşçülərin üçü də əsas dəstədə idi.

Kəşfiyyatçılar Pircahan kəndinə gecə saat 11:30-da çatdılar. Kənd evlərinin bir neçəsindən zəif lampa işığı görünürdü. Deməli, burada düşmən qüvvələri yerləşmişdi.

Dəstəyə rəhbərlik edən Mübariz öz planını izah etdi:

·  İki dəstəyə bölünüb, sağ və sol tərəfdən kəndə girməliyik. Gördüklərimizi qeydə alıb 3 saatdan sonra burada görüşürük. 

·  Kəndə bir nəfər tək girsə, daha yaxşıdı. - deyə Natiq etiraz etdi.

·  Niyə?

·  Ona görə ki, tək adam asanlıqla sərbəst keçib kəndi ayaq-baş gəzə bilər. Dəstənin ifşa olunma ehtimalı daha çoxdu.

·  Bəs bir hadisə baş versə necə olacaq? – deyə Mübariz razı​laş​maq istəmədi.

·  Heç nə olmaz. Mən tək özüm gedib hər məlumatı gətirə​cəm. Мənə iki qumbara, iki fişəng verin. Bir şey olsa fişəng atıb sola çəkiləcəm. Siz sağ tərəfdən həmlə edib başlarını qatarsınız.

Mübariz xalası oğlunun onsuz da dediyindən dönməz oldu​ğu​nu bildiyi üçün əlacsız qalıb yarıkönül razılaşmalı oldu.

Natiq yola düşdü.

O, koldan-kola keçə-keçə gəlib ən kənardakı evin pəncərəsinə yaxınlaşdı. Evin yanında iki PDM dayanmışdı, içəridən danışıq səsi gəlirdi. Natiq orada çox dayanmayıb, uçuq çəpərdən keçib kən​din ortasına çıxdı. Birdən irəlidən hənirti səsi gəldi. Natiq cəld çə​pərin dibinə uzanıb avtomatını hazır saxladı. İki nəfər erməni ya​raq​lısı danışa-danışa düz onun üç addımlığına yaxınlaşmışdı. On​lardan biri siqaret yandırdı. Natiq qorxdu ki, indi bu it oğlu kibrit işığında onu görəcək. Xoşbəxtlikdən ikinci yaraqlı onu dartıb apar​dı. Onlar işıq gələn bir evə tərəf irəlilədilər. Natiqin birdən ağlına gəldi ki, onların dalınca getsin. O, təqribən 30–40 metr ara məsa​fə​si saxlayaraq ermənilərin getdiyi tərəfə addımladı. İndicə yadı​na bir şey düşdü və bunu əvvəlcədən nəzərə almadığına görə özü​nə acığı tutdu. O da bundan ibarət idi ki, kənddə ona it hürə bi​lər​di. Onda hər şey alt-üst olacaqdı. Lakin bir qədərdən sonra fikir​ləş​di ki, əgər it olsa idi, birinci ermənilərə hürərdi. Yəqin itlər də kəndi tərk ediblər və bir az arxayınlaşdı.

Ermənilər iki mərtəbəli evə çatıb, bir qədər qapıda dayandıq​dan sonra birinci mərtəbəyə girdilər. Natiq evin arxasından dola​nıb pəncərənin yanına gəldi. Pəncərə yarıaçıq vəziyyətdə idi. Evin içərisini görmək mümkün deyildi. Həm pəncərə hündür idi, həm də bu təhlükəli idi. Onun özünü görə bilərdilər. İçəridən rus dilin​də kiminsə danışığı eşidilirdi. Ləhcəsindən erməni olduğu bilinirdi.
Natiq yavaş-yavaş yaxınlaşıb düz pəncərənin altına gəldi. Son​ra bir qədər sola çəkilib pəncərənin künc tərəfindən divara söykənə​rək dinləməyə başladı.

Səs yaxşı gəlmədiyindən danışığı adda-budda başa düşürdü. Aydın oldu ki, burada ermənilərin yüzə qədər canlı qüvvəsi və ən azı 5-6 tankı vardır və onlar hücuma hazırlaşırlar. 3 gündən sonra onlara daha 2 tank və 2 PDM əlavə gətiriləcəkdir.

Daha burada qalmaq olmazdı. Natiq evdən aralaşdı. Arxa tə​rəf​dəki iki kolunmu, yaxud meyvə ağacınınmı – gecə vaxtı bunu təyin etmək çətin idi – arasında oturub 2-3 dəqiqə nəfəsini dərdi və eyni zamanda daha nə etmək lazım olduğunu öz-özünə götür-qoy etməyə çalışdı. Elə bir iş qalmamışdı. İndi geri qayıtmaq la​zım idi. Elə bu fikirlə də ayağa durdu və ... yenidən aşağı oturdu. Yadına vacib bir şey düşmüşdü.

Ermənilərin burada olan tankları haradadır? Beş-altı dəqi​qə​lik fikir bir nəticə vermədi. Təkcə bir güman yeri vardı. Kəndin o biri başından çıxıb geri qayıtmaq. Getdiyi tərəfdə PDM-lər vardı. Əks tərəfdə tank ola bilərdi. O, qalxıb nəzərdə tutduğu tərəfə irə​li​lədi. İki evi keçib getdikdən sonra kənd qurtarırdı. İşıq gəlmə​yən axırıncı evin qarşı tərəfindəki çaladan keçib meşəyə girmək istəyirdi ki, düz tankın yanına çıxdı. Burada çökəklikdə 3 tank dayanmışdı. Natiq bir qədər geri çəkilib evin arxasından keçərək kənddən çıxdı.

O, kəşfiyyat dəstəsinin yanına çatanda səhərin açılmasına təx​minən bir saat qalmışdı. Uşaqlar Natiqi qucaqlayıb öpdülər. Son​ra onun ətrafında dövrə qurub sorğu-suala tutdular.

Natiq tam və dolğun məlumat gətirmişdi. Sanki kəşfiyyata bi​rinci dəfə deyil, yüzüncü dəfə getmişdi.

Səhər saat 9-da Mübariz və Natiq batalyon komandirinin ya​nı​na çağrıldılar. Komandir onları qəbul edib üzünü Natiqə çevi​rə​rək dedi:

·  Hə, qoçaq, deyirlər dünən gəlib, bu gün böyük ad-san qa​zan​mısan? Bax buna varam!  İndi özün danış görüm nə görüb, nə eşitmisən?

Natiq bildiklərini təfsilatı ilə danışdı.

Komandir diqqətlə qulaq asdıqdan sonra:

·  Çox yaxşı, azadsınız. – dedi. Sonra birdən təkrar sual verdi

·  Səncə kəndi sabah ala bilərik?

·  Alarıq, ancaq məncə gecə hücum etsək, daha yaxşı olar. Çünki, gecələr onlar çox arxayın istirahət edirlər. – Natiq cavab verdi.

·  Oldu, cənab kəşfiyyatçı! – kombat yarızarafat, yarı kinayə ilə dedi və əli ilə qapını göstərdi.

Natiq və Mübariz qapıdan çıxdılar.

Axşam saat 8-də xəbər gəldi ki, gecə saat 1-də hamı hücuma hazır olsun.

Natiq cəmi 2 saat yuxulayıb gözünün acısını almışdı. Lakin bu xəbəri eşidəndə özündə elə bir yüngüllük hiss etdi ki, sanki bir həftə idi yatıb dincəlirdi. Deyilən vaxtda, daha doğrusu gecə saat 2-yə 10 dəqiqə işləmiş kombat hücum planını izah etdi. Kəndə iki rotanın qüvvəsi ilə hücum planı hazırlanmışdı. 1-ci rota sol tə​rəf​dən Pircahanı dolanıb arxaya keçməli və səhərə bir saat qalana kimi gözləməli idi. İkinci rota iki yerə bölünüb sağ və sol cinah zərbələri vurmalı idi. İlk hücuma başlayan ikinci rotanın birinci vzvodu olmalı, sonra qarşıdan ikinci və üçüncü vzvodlar hücuma qoşulmalı idilər. Hücum gecə saat 3:30-da başlanmalı idi. Səhər saat 5-də pusquda dayanan birinci rota bütün əsas qüvvəsi ilə hü​cuma qoşulmalıydı.

Natiq və Mübariz 1-ci rota ilə yola düşdülər. Rota kəndin əks tərəfinə çatanda artıq saat 3 idi. Hücumun başlanmasına yarım saat qalırdı. Natiq Mübarizi kənara çəkib qulağına pıçıldadı:

·  Ə, onnar o tərəfdən hücum başlasa itkimiz çox olacaq, həm də bəlkə fürsətdi, bir-iki texnika ələ keçirək?

·  Necə yəni?

·  Deyirəm bəlkə bir vzvod götürüb onnarı yatılı tutaq.

·  Nə bilirsən yatıblar? – deyə Mübariz soruşdu.

·  Təxmini bilirəm hansı evlərdə yatıblar.

·  Qoy komandirə deyim, görüm. – deyə, Mübariz geri çəkildi.

On-on beş dəqiqədən sonra Mübariz və Natiq rota komandiri Sabir Xıdırovun yanında 25 nəfərlik bir vzvodla kəndə doğru irə​liləməyə başladılar. Ən yaxın evə qədər 10 dəqiqəlik yol idi. De​mə​​li, bunlar kəndə yetişəndən 5-10 dəqiqə sonra hücum başlan​ma​lı idi. Bu, vaxt etibarı ilə çox əlverişli düşürdü.

Vzvod birinci evə yetişəndə Natiq dedi:

·  Uşaqlar, indi iki yerə bölünməliyik. Bax o qarşıdakı çalada texnika var. Onların qarşısındakı üç evdə isə onlar yatırlar. 10 nə​fər sağdan, qalanlarımız soldan beş dəqiqədən sonra qumbara ilə evləri dağıtmalıyıq. 3 nəfər də qumbaralarla texnikanın üstünə hü​cuma keçsin.

Təxminən 4-5 dəqiqədən sonra qumbara partlayışları kəndi lərzəyə gətirdi.

Evlərdən biri o saat alova büründü. Digərinin üstü və artır​ma​sı uçub töküldü. Ümumi bağırtı, qışqırıq və atəş səsləri bir-birinə qarışıb vahiməli bir səhnəyə çevrilmişdi. Kəndin o biri başından da partlayış və atəş səsləri eşidilirdi. Bu o demək idi ki, ikinci rota da hücu​ma başlamışdı. Qaranlıqda qəflətən yaxalanmış erməni yaraqlıları dəstə-dəstə hara gəldi qaçırdılar.

Natiq bir göz qırpımında özünü dünən gördüyü tankların ol​du​ğu çalaya atdı. Tankın biri yanırdı. O birisinə tərəf 6-7 erməni av​tomat atəşi aça-aça irəliləyir, özlərini tankın içinə salmağa cəhd edirdilər. Natiqin bir qumbarası qalmışdı. Əvvəl istədi onu tanka atsın, birdən ağlına gəldi ki, tankda adam olsa idi, dayanmazdı. O, qumbaranı hazırlayıb, bir anda irəlidəki daşın yanına tullandı və oradan da qumbaranı atəş açan ermənilərin üstünə atdı. Qumbara partlamaqla Natiq özünü tankların arasına verdi. İndi gördü ki, 3 tankdan biri tamamən alışmış, ikincisinin tırtılı od almışdı. Üçün​cü tank heç nə olmayan kimi dayanırdı. Natiq tankın içinə girib lyuku bağladı.

İndicə yadına düşdü ki, o, tank sürməyi bacarmır. Yenidən lyu​kun qapağını qaldırıb başını çıxardanda  artıq rotanın uşaqla​rından bir neçəsi gəlib çıxdı. Bu zaman atışma kəndin kənarla​rın​da gedirdi. Deməli, ermənilər qaçırdılar.

Pircahan döyüşündə ümumi itki 6 nəfər yüngül, 1 nəfər isə ağır yaralı olmuşdu. Erməni tərəfinin canlı itkisi 8 nəfər ölən və 3 nəfər də əsir düşən idi.

Natiq erməni əsirlərini görməyə can atırdı. Onların qollarını arxadan bağlayıb bir evə salmışdılar. İkisi yaşı 30-35 olan, biri isə 20-21 yaşlarında cavan əsgər idi. 

Səhər saat 10 radələrində Natiqlə Mübarizi və bir də Asəfi ça​ğırıb tapşırdılar ki, əsirləri qərargaha aparsınlar.

Mübariz əsirlərin sənədlərini götürüb, onları sıraya düzdü və komanda verdi:

·  Asəf, sən irəlidə get, ermənilər ortada, Natiqlə mən arxada gedəcəyik.

Onlar piyada yola düşdülər. Ştaba qədər məsafə ayaqla 2 saatlıq yol idi.

Kənddən çıxanda Natiq Mübarizdən soruşdu:

·  Görəsən bu bədbəxtlər kimdi, nəçidi? İçərilərində zabit var?

·  Bilmirəm, indi baxarıq, - deyə o, cibindən sənədləri çıxarıb baxmağa başladı.

·  Artur Ayriyan- Eçmiədzindən, Aşot Saakyan- Yerevan, Balayev Robert – Şuşa rayonu, Qaladərəsi kəndi.
·  Necə, necə? Qaladərəsi?

·  Hə, nədi bəyəm, tanışdı?

·  O axırıncısını bir də oxu? Məni qınama, tanış gəlir. -  deyə Natiq maraqla boynunu pasporta tərəf uzatdı.

·  Balayev Robert Xaçaturoviç.

“Robik, Robik”, “Xaçik” – deyə Natiq beynində təkrarlayıb yadına salmağa çalışdı və birdən:

·  Ə, yoxsa  dayımın bir usta Xaçik dostu vardı. Onun oğlu​du? Uşaqlıqda onu seldən qurtarmışam.

·  Bu saat bilərik. – deyib, Mübariz irəlidə gedən ermənini çağırdı.

·  Balayev, dayan!

Əsir dayanıb üzünü geri çevirdi.

“Özüdü ki, var!” -  Natiq beynində köhnə illəri yadına saldı. Yastı baş, qarmaqburun Robik onun qarşısında dayanmışdı.

·  Ə, usta Xaçikin oğlusan?

Əsir gözlərini bərəltdi:

·  Hə, qadan alım, tanıyırsan?

Birdən o qışqırdı:

·  Natiqcan sənsən? Ara indi tanıdım. Sənə qurban olum! Görürsən mərdimazarlar bizi nə kökə salıblar?

·  Özünü tülkülüyə qoyma, it oğlu, it.! Mərdimazarın yekəsi elə sənsən. Xalxın çörəyini yeyib, yurd-yuvasına od vuran kimdi? – deyən Mübariz avtomatın qundağı ilə onu irəli itələdi:

·  Düş qabağıma, əclaf! Səsin çıxsa, güllələyəcəm!

Robert yazıq görkəmlə Natiqin üzünə baxıb arxaya çevrildi. O, axsayırdı.

·  Tülkü köpək oğlu, tanış tapdı deyə özünü axsaqlığa vurdu. Yəqin vaxt qazanır. Ona erməni demərəm, əgər 5-10 dəqiqədən sonra özünü bicliyə qoyub oturmasa. – deyə, Mübariz sənədləri qatlayıb cibinə qoydu və komanda verdi:

·  Haydı, vperyod cvolıçı!

Onlar yola düşdülər.

Yarım saatdan sonra erməni Robert doğrudan da yerə oturdu. Mübariz Natiqə tərəf çevrilib:

·  Gördün? Demişdim axı! – dedi. Natiq Robertə yaxınlaşdı:

·  Yeriyə bilmirəm, ayağım ağrıyır. – deyə, Robert Natiqə sol ayağını göstərdi. Natiq onun əsgər geyimini yuxarı çəkib ayaq​qa​bısını çıxartdı. Sol ayağı topuqdan şişmişdi. Burxulma əlamətinə oxşayırdı.

·  Natiqcan, məni burax, ya da öldür. – Robert dodaqaltı da​nışıb yalvarırdı.

Natiq onun sözlərinə əhəmiyyət vermədən bir anlıq fikirləşdi ki, indi bunu necə aparacaqlar.

·  Ə, nə qulaq asırsan ona, yoxsa dalına almaq istəyirsən bu dığanı? – Mübariz səsini qaldırdı.

·  Bəs bunu indi neyniyək? – Natiq suallı nəzərlə Mübarizin üzünə baxdı.

·  Neyniyək? Neyniyək? – Mübariz istehza ilə söyləndi – Sən onun dərdini çəkmə. Olmasın bir patron, onun da canı.

·  Ə, əsiri güllələyəkmi?

Mübariz Natiqə baxıb başını buladı:

·  Deyəsən, bu vurhavur sənə dərs olmayıb. Xocalı körpələrini kim güllələyib yan-yana yığmışdı, hə?

O, cibindən bir siqaret çıxarıb yandırdı və dərhal uca səslə Robertə qışqırdı:

- Qalx! Yapış o biri dostlarının çiynindən və irəli! Qorxma, gedib çatarsan, bizi ləngitsən özün bilirsən də... ə - deyib, əlindəki avtomata işarə etdi.

Robert yavaş-yavaş ayağa durub erməni dilində o biri əsgər​lə​rə nəsə dedi və onlar Robertə yaxınlaşdılar. Robertin əllərinin ar​xa​dan bağlı olduğunun indi fərqinə varan Mübariz  Natiqə:

·  Aç onun qollarını. – dedi.

Natiq açmağa başlayandan qurtarana kimi Robert yalvarışları ilə onun baş-qulağını apardı.

·  Ara, heç olmasa məni dəyişmək üçün kömək elə. Mənim əvə​zimə kimi desən verərlər.

·  Bax indi ağıllı söz dedin. – deyə, Natiq ona cavab verdi. Sonra əlavə etdi:

·  Sənin kimisinin yüzünü, özümüzünkünün bircə nəfərinə dəyişərəm.

Robertin yazıq görkəmi birdən-birə sanki yox oldu. Onun rən​gi açıldı:

·  Hə, qadan alım, əlbəttə düz deyirsən – dedi.
* * *

Natiqin kəşfiyyat qrupuna gəldiyindən artıq 4 ay keçmişdi. Bu müddət ərzində onlar əllidən artıq kəşfiyyat əməliyyatını yeri​nə yetirmişdilər. Kəşfiyyatçılar artıq bir-birilərini yaxından tanı​yır, bərkdə-boşda kimin nəyə qadir olduğunu əzbər bilirdilər. Hət​ta hərənin öz ləqəbi də yaranmışdı. Kimisini Qartal, kimisini Qarabala, Çalağan və sair adlandırırdılar. Natiqin yaşca demək olar ki, ha​mıdan kiçik olmasına baxmayaraq onu ləqəblə çağırmırdılar.

Bunun bir səbəbi o idi ki, Natiq həddən artıq ciddi idi və za​ra​fata çox az yer verirdi. Digər tərəfdən də, yaşca kiçik olmasına baxmayaraq onun yoldaşlar arasında ağsaqqal qədər hörməti var​dı. Təkcə xalası oğlu Mübariz onu hərdən “Pəhləvan” deyə çağı​rır​dı. Bu elə–belə ləqəb deyildi. Natiq uşaqlıqdan kulturizmlə məş​ğul olmuşdu. Onun çox möhkəm əzələləri və qollarında qeyri-adi güc vardı.

Natiq demək olar ki, bütün ağır əməliyyat tapşırıqlarının dai​mi iştirakçısı kimi tanınmışdı. Dörd-beş ay ərzində o, daha da yet​kin​ləşmiş, ciddiləşmiş, bərkdən-boşdan çıxmış bir cəngavərə çev​rilmişdi. Onun aktivində ona qədər məhv edilmiş düşmən, 2 tank, 2 PDM və onlarla qiymətli kəşfiyyat materialı var idi. Bunların sırasında Tğık–1 və Tğik–2 kəndləri arasındakı körpünün partla​dıl​masını qeyd etməmək olmaz. Həmin əməliyyatda Natiq Babayev xüsusi fəallıq göstərmiş, şəraitin çətinliyinə baxmayaraq döyüş tapşırığını yüksək peşəkarlıqla və vaxtında yerinə yetirmişdi.

Laçın dağlarına payız nəfəsi yayılmışdı. Havalar yavaş-yavaş soyuyur, yağışlar ara vermirdi. Döyüşlər isə getdikcə çətinləşirdi. Laçın dəhlizinə yaxınlaşdıqca düşmənin müqaviməti də güclənir​di. Ermənistan Respublikasından Dağlıq Qarabağ separatçılarına ardı-arası kəsilmədən döyüş sursatı və canlı qüvvə köməyi göndə​rilir​di. Bundan əlavə, Ermənistanın nizami qoşun hissələri də Stepanakert pərdəsi arxasında gizlənərək Qarabağda işğalçılıq müharibəsi apa​rırdı.

Xeyli itki verib zəifləmiş Laçın polku arxadan alınan çox cüzi köməklə əvvəlki döyüş qabiliyyətini bərpa edə bilməsə də, Laçın dəhlizinin yaxınlığında, Laçın-Şuşa yolunun 8-10 kilometrli​yin​də ağır və qanlı döyüşlər aparırdı. Əslində son 3-4 ay ərzində polk​dan yalnız bir batalyon səviyyəsində canlı qüvvə və döyüş sursatı qalmışdı. Onları irəliyə aparan yeganə qüvvə Vətən azadlığı duy​ğu​su, cəsarət və fədakarlıq idi. Qalan şeylər azaldıqca bunlar daim artır və işğalçı düşmən üçün getdikcə qorxunc və dəhşətli bir qüv​vəyə çevrilirdi...

                                Zirvəyə gedən yol

1992-ci ilin oktyabr ayının 18-i səhərdən yağan yağış axşama kimi ara verməmişdi. Günortaya yaxın yağış bir qədər səngisə də axşam üstü yenidən gücləndi. Bu, batalyonun işinə xeyli əngəl törədirdi. İki-üç gündən sonra Tğik–1 kəndini azad etmək tapşırığı alan batalyon döyüş sursatını əlverişli məntəqələrə çəkib gətir​mək​də çətinlik çəkirdi. Digər tərəfdən də, Tğik 1-də düşmənin qüv​vəsi barədə o qədər də dəqiq məlumat yox idi. Çünki, bu kənd Laçının cəmi 7 km-liyində yerləşirdi və Laçın dəhlizi ilə ora gün ərzində istənilən qədər düşmən ehtiyatı cəmləşə bilərdi.

Axşam saat 17-də kəşfiyyat dəstəsi yeni tapşırıq aldı. Ayın 19-da saat 15:00-a kimi batalyona Tğik–1 kəndinin özü və ətrafı barədə kəşfiyyat məlumatı lazım idi. Batalyon komandiri özü kəş​fiyyatçıları qəbul edib tapşırığı izah etdi və axırda işin ciddiliyi barədə xəbərdarlıq etdi:

·  Bizdə olan məlumata görə düşmən tərəfi bizim hücum ba​rə​də qərarımızdan xəbərdardır. Ona görə də təcili surətdə ehtiyat tədbirləri görə bilər. Biz də öz növbəmizdə hücumu mümkün qədər tez​ləş​dirməliyik, geciksək, düşmən müdafiə hazırlığını başa çatdıra bi​lər. Bunu deməkdə məqsədim bundan ibarətdir ki, cəld və tam eh​tiyatla işləyəsiniz. Ermənilər mümkün giriş yollarında pus​qu qoya bilərlər.

·  Arxayın olun, cənab kombat, üzüqara qayıtmarıq. – deyə, Mübariz cavab verib ayağa qalxdı.

Kəşfiyyatçılar kombatın otağından çıxıb hazırlaşmağa getdi​lər. Hava qaralanda yola düşmək lazım idi.

Adətən, kəşfiyyat qrupunun əsgərləri növbəti əməliyyata get​məz​dən əvvəl 10-15 dəqiqəlik yığışıb məsləhətləşir, işin, yerin və əməliyyatın xüsusiyyətindən asılı olaraq öz aralarında, necə de​yərlər, öz planlarını qururdular.

Bu dəfəki müşavirədə 9 nəfər iştirak edirdi. 12 nəfərdən iba​rət kəşfiyyat qrupunun 2 nəfəri yaralı və bir nəfəri isə xəstə idi. Natiq də iki gün idi ki, qızdırmalı idi. O, soyuqlamışdı. Bu gün gü​nortaya yaxın qızdırması düşmüşdü və özünü nisbətən yüngül hiss edirdi. Ona görə də kəşfiyyat qrupununun əməliyyatqabağı mü​şavirəsində iştirak edirdi.

Mübariz xalaoğlunun da hazırlaşdığını görüb:

·  Ə, sən hara yığışırsan? Sən ki xəstəsən? Səni kim çağırıb? – deyə, təəccüblə soruşdu.

·  Kim çağırmalıydı ki? – suala sualla cavab verən Natiq yol çantasının ağzını çəkib əlavə etdi:

·  Xəstə-zad deyiləm, getmək lazımdı, deməli gedilməlidi.

·  Sən bu inadkarlığından əl çəkmədin də...ə. Bu çiskində, soyuqda xəstənin kəşfiyyatda nə işi var?

·  Heç nə olmaz.

·  Zarafatı burax, hava pisdi. Gedərsən ağırlaşarsan. – deyə, Mübariz Natiqi dilə tutmağa cəhd etdisə də, bir şey çıxmadı.

·  Yox, gedəcəm. Qorxulu bir şey yoxdu.

Qərara gəldilər ki, yenə də iki dəstəyə bölünsünlər və axşam saat 19-da yola düşən dəstənin biri sağdan, o birisi isə sol tərəf​dən Tğik–1 kəndini dolanmaqla kəndin arxasında, meşədə görüş​sün​lər. Görüş yeri dəqiqləşdirildi. Hər iki dəstənin kəşfiyyatçıları müəyyənləşdirildi. Həmişə olduğu kimi, bu dəfə də Mübariz xala​oğlunu özündən ayırmadı. Natiq də Mübariz olan dəstənin tərki​bin​də axşam saat 19:15 dəqiqədə Tğik–1 kəndinə yola düşdü.
* * *

Hürü xala yuxudan hövlank qalxdı. Onu tər basmışdı. Gör​dü​yü yuxunun təsirindən özünə gələ bilmirdi. Əslində, yuxu o qədər də qorxunc olmasa da, ana ürəyi özündən asılı omadan gizli bir hə​yacan siqnalı verməkdə idi. Yuxuda görmüşdü ki, çox hündür bir dağın ətəyində dayanıb, qucağında körpə oğlu Natiq həmin dağı aşıb getməlidi. Nə qədər yoxuşa doğru irəliləyirsə də, dağa çıxa bilmir. Birdən körpə uşaq qucağından sıyrılıb düşdü və dağın zirvəsinə doğru irəliləməyə başladı. Nə qədər cəhd etsə də, uşağı tuta bilmədi. Natiq dümağ geyimdə zirvəyə doğru qaçmağa başla​dı və yuxarı qalxdıqca özü də böyüyüb yekə bir oğlan oldu. O, da​ğın lap zirvəsinə qalxaraq qollarını yuxarı qaldırdı. Birdən onun qolları uzun qanadlara çevrildi və Natiq zirvədən yuxarı quş kimi uçmağa başladı. Arvad nə qədər çalışdı ki, qışqırıb oğlunu geri çağırsın, səsi çıxmadı. Bircə onu gördü ki, Natiq dağın üstündəki bu​lud topasına girəndə tək deyildi. Yanında iki-üç nəfər quş qa​nadlı oğlan uşaqları da vardı...

* * *

Tğik–1 kəndinin ətrafı Natiqgilə yaxşı tanışdı. O vaxt körpü​nü partlatma əməliyyatı zamanı kəşfiyyatçılar buraları ələk-vələk etmiş, demək olar ki, hər kolu, hər qayanı ovuc içi kiimi əzbər bilirdilər. Buna görə də indiki əməliyyata hamı böyük həvəs və arxayınçılıq hissi ilə gedirdi.

Gecənin tən yarısında hər iki kəşfiyyat dəstəsi kəndin arxa​sında görüşdü. Mübarizlə Natiq kəndin sol tərəfində iki atəş nöq​təsi aşkara çıxara bilmişdilər. O biri dəstə isə 5-6 döyüş texnika​sı​nın üstünə çıxmış, az qala düşmənlə üz-üzə gəlmişdi. Xoşbəxtlik​dən yayına bilmişdilər. Kəndin qarşısında iki post da üzə çıxarıl​mış​dı. Məsləhət oldu ki, hər iki dəstə bir yerdə sol tərəfdən geri qayıtsın. Mübariz ayağa qalxıb pıçıltı ilə:

· Getdik. – dedi və yola düzəlmişdi ki, düz qarşıdan avtomat atə​şi onların üstünə yağdı. Kəşfiyyatçılar yerə yatıb daşların ara​sın​da gizləndilər. Bu zaman sağ tərəfdən də onlara tərəf təxminən 200–300 metrlikdən atəş açıldı.

·  Mühasirədəyik, – deyə, kimsə dilləndi – dayanmaq olmaz!

Natiq Mübarizi tapıb yanına uzandı və dedi:

·  Köpəy uşağı bizi qeydə alıblar, nəsə eləməliyik.

·  Gərək bilək ki, neyliyirik də.

·  Neyniyəcəyik? Onları yayındırmaq lazımdı ki, uşaqlar mü​ha​sirədən çıxsın. Səhər açılsa çıxa bilmərik.

·  Necə yayındıraq?

·  Mən sağ tərəfə sürüşüb oradakıları atəşə tutacam. Siz elə get​diyiniz yolla çıxa bilərsiniz. Yanmış palıdın yanında görüşərik.
Mübariz xalaoğlunun qoluna toxunub:

·  Ə, xəstə-xəstə gəldiyin bəs deyil, indi də hoqqa çıxarmaq istəyirsən. Tutaq ki, biz qaçdıq, bəs sən özün necə çıxacaqsan?

·  Mənnən narahat olma, çıxaram. Bir də ki, başqa çıxış yolu varmı?

Başqa çıxış yolu doğrudan da yox idi. Mübariz 2-3 dəqiqə dinməz durub birdən Natiqə dedi:

·  Uşaqları yığ bura, - qayanın daldasına.

Üç dəqiqədən sonra hamı toplaşmışdı. Vəziyyətin müzaki​rə​sinə atəş imkan vermirdi. Mübariz sözü çox uzatmadan dedi:

·  Uşaqlar, mühasirədə olduğumuz aydındır. Dığalar duyuq düşüblər, təcili çıxmalıyıq. Biz Natiqnən sağ tərəfə çəkilib çarpaz atəşlərlə düşməni yayındırmağa çalışacağıq. On-on beş dəqiqədən sonra elə dediyim istiqamətdə ehtiyatla mühasirədən çıxarsınız. Yanmış palıdın yanında bizi gözləyin.

Onlar hər ikisi sağa doğru süründülər.

 Bu tərəf eniş idi. Ona görə də aşağıdan onları görə bilərdilər. Ayağa qalxmaq olmazdı. Təxminən 100 mert süründükdən sonra hərəsi bir daşın dibinə yatdı. Natiq avtomatını ayağa verib:

·  Əvvəl hər ikimiz sağ tərəfə, sonra da hərəmiz bir tərəfə atəş açmalıyıq ki, elə bilsinlər çoxuq. Hər atəşdən sonra cəld yeri dəyişmək lazımdı. 

Döyüş başlandı. İlk avtomat atəşindən sonra bir sakitlik çök​dü. Düşmən tərəf atəş açmırdı. Aradan heç üç dəqiqə keçməmişdi ki, güllə yağış kimi yağdı. Lakin onların yeri etibarlı idi. Burada çınqılların arasında daldalanmaq mümkün idi.

İkinci atışmadan sonra düşmən tərəfdəki atəş nöqtələrinin bir-birinə yaxınlaşdığı hiss olunurdu. Demək, iki dəstə varmış və on​lar bir yerə cəm olurdular. Bu yaxşı idi. Deməli, əsas dəstənin çı​xacağı istiqamət boşalırdı. Artıq yarım saatdan artıq idi ki, döyüş gedirdi. Bu müddət ərzində kəşfiyyatçılar palıd ağacına çata bi​lər​dilər.

Natiq belindəki iki qumbaradan birini açıb əlinə aldı:

·  Bəsdi, gəl adama bir qumbara atıb çəkilək.

Hər ikisi qumbaralarını hazırlayıb cəld daşın arxasından çıx​dı​lar və on-on iki addım qaçıb qolları gəldikcə düşmən tərəfə qo​lazladılar. Partlayışın alovu meşəni işıqlandırdı. Ermənilərin ba​ğır​tısı bir-birinə qarışdı.

Mübariz və Natiq cəld geri çəkilməyə başladılar. Artıq 20 də​qi​qədən sonra onlar mühasirədən çıxmışdılar. Mübariz indi hiss etdi ki, çiyni yaşdı. O, yaralanmışdı. Sol çiyninin üstünü güllə azca sıyırmış və qan axıb qolunu islatmışdı. Natiq xalası oğlunu yarasına yod sürtüb sarıdı:

·  Boş şeydi – dedi, – dəri cızılıb, bəlkə də kola ilişmisən.

Səhərin açılmağına az qalırdı. Yanmış palıdın ətrafına top​lan​mış kəşfiyyatçılar Natiq və Mübarizin sağ-salamat gəlib çıxdığına çox sevinirdilər. İndi batalyona qayıtmaq lazım idi. Dəstə yola dü​şüb 30–40 dəqiqə irəliləmişdi ki, qəflətən irəlidə danışıq səsi eşi​dildi. Asəf bir qədər irəli sürünüb qulaq asmağa başladı. O, təx​mi​nən 10-15 dəqiqədən sonra əsas dəstənin yanına qayıdıb məlu​mat verdi:

·  Ermənilərdi. Ya post var, ya da bizi yenə mühasirəyə alıblar.

Ortaya bir sükut çökdü.

Nəhayət Natiq dilləndi:

·  Özgə çarə yoxdu, post da olsa, mühasirə də yarıb keçmə​li​yik.

·  Düşmənin qüvvəsini bilmirik, necə hücum edək? – deyə, kimsə etirazını bildirdi.

·  Burada post yoxdu, çünki biz gələndə bu yolla gəlmişik. 5-6 saata post qurmadılar ha. Olsa-olsa, 6-7 dığa olar, onları özümüz mühasirəyə salarıq.

Yenə bir sakitlik əmələ gəldi.

Bu dəfə Mübariz sözə qoşuldu:

·  Natiq düz deyir. – dedi, – Bu daşlıqda tank-mank olmaz. Yə​qin ermənilərin kəşfiyyat dəstəsidir. İki qrupa bölünüb sağdan və soldan hücuma keçməliyik. Vaxt itirmək olmaz. Səhər açılır.

Dəstə yenidən iki yerə bölündü. Sol cinahdan hücuma keçə​cək qrupa həmişəki kimi Mübariz, sağ tərəfdəki qrupa isə Babək başçılıq edirdi.

Sözləşməyə görə, hücumu birinci olaraq Babəkin dəstəsi baş​lamalı idi. Əgər düşmənin qüvvəsi çox olarsa, onlar dərə yuxarı atışa-atışa çəkilməli, az olarsa, Mübarizin dəstəsi qəflətən arxa​dan zərbə ilə onları məhv etməli, mümkün olarsa əsir götürməliydi.

Mübariz öz dəstəsi ilə sol tərəf mövqeyə irəlilədi. Burada sıx tikanlı kollarla bütün cığır keçidləri örtüldüyündən və ayağın al​tın​da sürüşkən çınqıl qırıntıları olduğundan irəliləmək çox çətin idi. Azacıq ehtiyatsızlıq onları nəzərə çarpdıra bilərdi. Uşaqlar yarım saata yaxın yol getmişdilər ki, avtomat atəşi meşəni bürüdü.

Bəbəkgil hücuma keçmişdilər.

Natiq ermənilərin cavab atəşini diqqətlə izləmək üçün bir ağa​cın gövdəsinə dırmaşdı. Cavab atəşi lap yaxından açılırdı. Təqri​bən 200 addımlıqda 5–6 nöqtədən qarşı tərəfə (Babəkin dəstəsinə tərəf) avtomat atəşi açılırdı. Aydın idi ki, düşmənin dəstəsi çox da böyük deyil.

Natiq ağacdan düşüb Mübarizə məlumat verdi.

Mübariz dəstəsində olan kəşfiyyatçıları toplayıb dedi:

·  İki nəfər qumbara hazırlasın. Yüz addım irəli sürünüb qum​baraları atarsınız. Sonra avtomatları işə salarıq.

Plan yaxşı qurulmuşdu. Qumbaralar atılan kimi ermənilər pərən-pərən düşdülər. İlk avtomat atəşindən sonra düşmən tərəfdən heç bir cavab eşidilmədi. Yalnız meşənin içində sürüşən çınqılların sə​si və kolların xışıltısı əvvəl yaxından, sonra isə get-gedə uzaq​dan eşidilirdi. Düşmən qaçıb yayınırdı. 

Artıq səhər açılmışdı.

Yenidən bir yerə cəm olmuş 9 kəşfiyyatçı meşənin sıx yerləri ilə öz hissəsinə qayıdırdı.

Yağış kəsmişdisə də, hava hələ də buludlu idi. Kəşfiyyatçılar çox yorulmuşdular. Təxminən 6 saata qədər davam etmiş düşmən arxasındakı döyüş bu gənc cəsurların qələbəsi ilə başa çatdı​ğın​dan heç kim yorğunluq hiss etmirdi.

Batalyona qədər bir saatlıq yol qalırdı...
* * *

Hürü xala özünə bir stəkan çay tökmək istədi. Heç özü də bil​mədi ki, stəkan-nəlbəki əlindən necə düşüb çilik-çilik oldu. Ona bir​cə qurtum çay lazım idi. Həyəcandan qurumuş boğazı açıl​say​dı, Rafiq müəllimin iş yerinə zəng vurub tapşırardı ki, Natiqdən bir xəbər öyrənsin.

Fikirli-fikirli nömrəni yığıb ərini telefona çağırdı.

·  Yuxumu qarışdırmışam. Ürəyim partlayır. Uşaqdan bir xə​bər öyrən.

Rafiq müəllim arvadını sakitləşdirdi:

·  Qorxma, bu gün gələn olub, hələlik elə bir şey yoxdu. Çalı​şaram axşama kimi hal-əhval tutum.

Lakin həm Rafiq müəllim, həm də Hürü xala yaxşı bilirdilər ki, cəbhə xəttində vuruşan əsgərdən nəinki bir gün, hətta 3 gün ərzində dəqiq məlumat almaq çox müşkül bir şeydi. Bakıda olan laçınlılar bir-biri ilə sıx əlaqə saxladığından ən yaxşı halda cəbhə zonasından yaralanıb qayıdanlardan hal bilmək olardı.

Hava tamam işıqlananda məlum oldu ki, kəşfiyyatçılardan 3 nəfəri yaralıdır. Mübarizdən əlavə, o biri qrupdan da bir nəfərin bu​dunu güllə üzdən yaralamış, Babəkin isə ayağı çınqıla düşüb bur​xulmuşdu. Onların hər ikisi ayağını çəkirdi. Bundan başqa demək olar ki, hamının üst paltarı didilmiş, əlləri sıyrılmış, əyinlərində nə vardısa təpədən dırnağa yaş idi.

Mübariz uşaqların çox əziyyət çəkib yorğun düşdüklərini in​di hiss etdi. O, kolluğun sıx yerləri ilə dağdöşü ağır-ağır irəliləyən dəstənin önünə çatıb 5-10 dəqiqəlik dincəlmək təklifi vermək üçün bir qədər addımlarını yeyinlətdi. Ən irəlidə gedən Asəf 30-40 addım qabaqda idi. Onu çağırmaq olmazdı. Düşmənlər onları eşidə bi​lər​​dilər. Sol tərəfdə 45-50 metrlik məsafədə partlayan top mərmi​si kəşfiyyatçıları diksindirdi. Mübariz:

·  Yerə yatın! – deyə qışqırıb stol boyda bir daşın böyrünə yı​xıldı.

İkinci mərmi bir qədər irəlidə iri gövdəli bir ağaca dəyib alov çıxarmaqla bərabər, bütün ətrafı silkələdi:

·  Bizi görüblər, əclaflar! – deyə kimsə dilləndi – Artilleriyanı işə salıblar.

·  Dayanmaq olmaz! Cəld irəli! - Mübariz qışqırıb irəli cumdu.

Dəstə bir göz qırpımında 50-60 metr irəliyə atıldı.

Dalbadal partlayan iki mərmidən biri düz kəşfiyyatçıların on-on beş metrliyinə düşdü.

Kəşfiyyatçıların demək olar ki, hamısını sanki əllə qaldırıb ye​rə çırpdılar. Təqribən 5-6 dəqiqə heç bir səs çıxmadı.

Başına tökülən torpaq və çınqıl tozunu silkələyib tökən Mübariz əvvəlcə əllərini, sonra ayaqlarını yoxladı. Sonra ağır-ağır dizi üstə qalxıb ətrafa göz gəzdirdi. Hərə bir tərəfdə yıxılıb qalmışdı. İlk dəfə dilinə gələn sözü bağırdı:

·  Natiq!

Səs çıxmadı.

·  Naaatiiiq!!! – onun dəhşətli bağırtısı dərənin ö üzündəki qayada əks-səda verdi.

·  Naatii...iq!

Mübariz ayağa durdu.

Babək üzü üstə uzanmış vəziyyətdə əllərini gözünün üstünə qoyub sızıldayırdı. Mübariz onun yanına addımladı. Babəkin üz-gözündən axan qan barmaqlarının arasından süzülürdü.

Uşaqlardan daha 2–3 nəfəri ayağa qalxmışdı. İndi Mübarizi heç nə maraqlandırmırdı. Ayaq üstə duranlardan birinə Babəki gös​tərib:

·  Onu sarı. – dedi və Natiqi axtarmağa başladı.

Birdən iki çınqılın arasında yıxılıb qalmış xalası oğlunu gördü.

Mübariz özünü yetirib onu qucaqlayaraq arxası üstə çevirdi.

·  Natiq! Natiq! Qurban olum, sənə nə oldu!

Cavab yox idi...
Natiqin göz qapaqları açıq idi. Mübariz indi gördü ki, onun bəbəkləri tərpənmir. Bircə bunu qışqıra bildi:

·  Vay evin yıxılsın fələk! Evimiz yıxıldı!

Mübariz ağlamadı. Lakin o ağlamaq, qışqırıb bağırmaq, səsi-nərəsi ilə bütün meşəni lərzəyə salmaq istəyirdi. Boğazı tıxanmışdı.
Daha atəş də kəsilmişdi.

Məlum oldu ki, dəstədə olanlardan daha ikisi Mətləb və Namiq Abdullayev də həlak olublar, Babəkin isə gözünün birini qəlpə aparmışdı.

Daha ağlayıb–sızlamağa yer qalmamışdı. Həlak olanları və yaralıları çəkib aparmaq lazım idi.

Yağış yenidən başlanmışdı. Sanki anası, bacısı yanında ol​ma​yan bu mərd şəhidləri təbiət özü ağlamaq qərarına gəlmişdi...

                         Epiloq əvəzinə
Hörmətli oxucu, o dəhşətli oktyabr günündən sonra bu heka​yəti ürəyəyatan yekunlaşdırıcı bir sonluqla bitirmək üçün xeyli düşünməli oldum. Sözün doğrusu, öz cavan ömrünün ən şirin ça​ğında həyatını zərrə qədər düşünmədən Vətən yolunda qurban ver​miş Babayev Natiq Rafiq oğlu kimi qəhramanların ölümündən yazmaq olduqca ağırdır. Bəzən adama elə gəlir ki, Natiq haq​qın​da bir söz vardısa, onu da dəhşətli ölüm dedi. Bundan sonra ağzı​nı açıb nə deyəsən, yaxud qələmi götürüb bu ürək yanğısını necə ifadə edə biləsən ki, ürəyincə olsun.

Bu çıxılmaz vəziyyətdən məni Natiqin böyük qardaşı Namiq Babayev çıxartdı. O, mənə bir dəstə qəzet gətirdi. Həmin qəzet​lər​də Natiqin ölümündən sonra çoxsaylı yazılar dərc edilmişdi. 

Biz öz qəhramanımızı oxucularla daha yaxından tanış etmək məqsədi ilə həmin yazılardan bir neçəsini burada ixtisarla ver​mə​yi lazım bildik.

Bu məlumatları yazmaqdan əvvəl oxucumuza bildiririk ki, Natiq Babayev Bakı şəhərində, Şəhidlər Xiyabanında əbədiyyət dün​yasına qovuşmuşdur.

“İnşaatçı kadrlar uğrunda” qəzetinin 28 oktyabr 1992-ci il 8-ci sayında:

“Tələbə yoldaşımızın xatirəsi” adlı yazı şəkillə verilmişdir.

“... Kolektivimizə ağır itki üz vermişdir. Mehriban və çalış​qan tələbəmiz Natiq Rafiq oğlu Babayev ömrünün 20-ci ilində Vətən yolunda mərdliklə həlak olmuşdur... Ana torpağa qəlbən bağlı idi. Bax elə buna görə də onu darda qoymadı. Vətənə sonsuz məhəb​bət hissi ilə könüllü cəbhəyə getdi. O, nəcib əməlləri ilə ölməz​li​yə qo​vuşdu... Onun qısa, lakin mənalı ömrü gənclərimizə nümunədir.”

Yol-inşaat fakültəsinin 

dekanlığı və tələbə kollektivi.

“Müxalifət”, 28 noyabr 1992, N 128:
“Şəhidi ağlamazlar” başlığı altında verilən yazıda müəllif ürək yanğısı ilə Natiq Babayevin döyüş yolundan söhbət açır, bu cür oğulların ölümə yox, əbədiyyətə qovuşduğunu qeyd edir.

“... Laçında anadan olmuşdu, Laçın rayonunda da qəhrə​man​casına həlak oldu.”

...”Mən heç vaxt ölmərəm” sözünü düz demisən, qardaş! Sən ölməmisən. Sənin ruhun bu saat yanıb külə dönmüş, qarət edilmiş evlərinin, otu yanmış biçənəklərinin, qız-gəlinsiz qalmış bulaqla​rı​nın... dağında-daşında dolaşır.”
“Musavat” 19 noyabr 1992, N 35:

“İyirminci payız”

... Natiq ömrünün iyirminci payızını tamamlaya bilmədi. 19 oktyabr 1992-ci il onun son döyüşü oldu; ...Laçın ermənilərə veriləndən son​ra Natiq öz döyüş dostları ilə birlikdə Murov dağını aşıb Laçın ərazisinə gəldi və azğın ermənilərə qarşı ölüm-dirim savaşına gir​di. O, Qorçu, Qarabəyli, Pircahan, Kürdhacı, Tğik–1 kəndləri və Sarıbaba yüksəkliyi uğrundakı vuruşmalarda düşmənə qarşı gər​gin döyüşlərin iştirakçısı oldu...

“Aydınlıq”, 27 noyabr 1992, N 52:

“Həmişə 20 yaşında”

“...Laçın polkunda döyüşürdü. Laçının süqutundan sonra 35-ə qədər kəndin erməni yağılarından təmizlənməsində iştirak etmiş​di...”

“Vəhdət”, 4 dekabr 1992, N 7:

“Laçında bir oğul vardı”

“...Azyaşlı igid Laçının şimalındakı Qorçu, Ərdəşavan, Pircahan, ... Vağazin kəndlərinin erməni naqislərindən təmizlənməsi əmə​liy​yatlarında bir neçə düşmən maşınını məhv etdi...”

“Yeni Azərbaycan”, 9 sentyabr 1995, N 18:

“Qəhrəman kəşfiyyatçı” sərlövhəli yazıda qeyd edilir ki, Natiq Babayev Laçının bütün kəndləri uğrunda gedən döyüşlərdə fəal iş​tirak edib. Hələ 9-cu sinifdə oxuyarkən əlinə ov tüfəngi götürüb könüllülər dəstəsinə qoşulmuşdu... O, oktyabr ayının 19-da 9 nəfər kəşfiyyat qrupu ilə birlikdə mühasirəyə düşdü. Natiqin döyüş yo​daşları ilə birlikdə on bir saata yaxın ölüm-dirim mübarizəsi mü​hasirənin yarılması ilə nəticələndi. Amma erməni quldurları güclü artilleriya atəşi ilə əks hücuma keçdilər. 6 nəfər kəşfiyyatçı ağır bədən xəsarəti aldı. Natiq Babayev, Namiq Abdullayev və Mətləb qəhrəmancasına həlak oldular.

“Laçın”, 24 avqust 1993, N 8:

“Bu qan yerdə qalmaz” başlığı ilə verilən məqalədə qeyd olu​nur ki, Natiq Babayev hələ orta məktəbin 9-cu sinifində oxuyar​kən Laçının sərhəd bölgələrinin müdafiəsində fəal iştirak edirdi.

...Bu yaxınlarda Natiqə Milli Qəhrəman adı verilməsi barədə təklifi eşidəndə bizim də ürəyimizdən oldu. Çünki, Natiq bu ada layiqdir.

* * *

Lakin Natiq Babayevə bu adın verilməsi indiyə kimi bürok​ra​tiya körpülərində ilişib qalmışdır.

Dünyada qəribə təzadlar var. Biri öz cavan canını vətən yo​lunda qurban vermək məqamı gələndə göz qırpmadan verir, baş​qa birisi isə quru adı qanuni sahibinə vermək üçün aylar və illərlə fikirləşir!

Bu yerdə bir həqiqəti də yada salmaq yerinə düşərdi. Deyirlər müharibə maddi ziyan vurur. Bəli, müharibənin iqtisadi zərəri hə​mişə göz qabağındadır. Lakin onun vurduğu mənəvi-ictimai zər​bə​nin ölçüsü daha böyükdür. Adətən müharibədə mərdlər, qorx​maz cəsurlar, qəlbi və əqidəsi təmizlər öndə olduğundan həlak olub gedir, namərdlər, qorxaqlar, xainlər, xəbislər və hiyləgərlər isə kolda-kosda gizlənib sonradan üzə çıxırlar.

Natiq, Mübariz və yüzlərlə belə-belə qəhrəman övladını itir​miş Qarabağın yarasının sağalmasını bir ömürdən də artıq gözlə​məli olursan. Belə qəhrəmanlar özlərini ölümə verəndə gələcəkdə “ad” almaq yox, Vətən qeyrəti, kişi namusu hissiyatı ilə güllə qa​ba​ğına atılırdılar.

Müharibə haqqında yalnız onun-bunun ağzından nəsə bir şey eşidib öyrənənlər, yaxud ölüm-dirim vuruşması gedəndə “katibə” stolundan bərk-bərk yapışanlar, cəbhəyə düşməmək üçün yüz cür arayış tapıb gətirənlər və sair və bu kimi neçə-neçə naqislər isti ka​binetlərdə oturub qəhrəmanlığa “norma” qoyurlar. Belələrindən so​ruşsan ki, öz canını neçə belə normaya dəyişər, cavab tapa bilərmi?

Natiq öz adını özü qazanıb. O, elə bir zirvəyə yüksəlib ki, hər kəs ona həsəd apara bilər!..

Bakı, 1997.

    Hekayələr

Bir gecənin dərsi
O, daha ağlamırdı. Artıq başa düşmüşdü ki, ağlayıb-sızlamağın heç bir faydası yoxdu, çalışıb bir tərəfə çıxmaq lazımdı. Ancaq necə və haraya çıxmalı? İndi əsas məsələ bu sualın ikinci tərə​fi​nin cavabını tapmaqda idi.

Yarım saatdan artıq idi ki:
- Dayı, ay Heydər dayı, heee...y!–deyə, ağlaya-ağlaya çağır​maq​dan boğazı qurumuş, səsi kallaşmışdı. Səsinə səs verən bir ins-cins yox idi. İşin tərsliyindən günün batması ilə bərabər ətrafa çök​müş qatı duman da get-gedə sıxlaşırdı. Hələlik ayağının altını gö​rə bilirdi, on-on beş dəqiqədən sonra göz gözü görməyəcəkdi.

Bir qədər dayanıb nə edəcəyini götür-qoy etmək istədi. Və in​di fərqinə vardı ki, köhnə çoban plaşına büküb götürdüyü körpə quzu hələ də qucağındadı. Quzu o qədər sakit və arxayın dayan​mışdı ki, sanki anasının qucağında idi. Ancaq onun anası yox idi, yetim quzu elə bil anasızlığını bilirdi. Bu qədər hay-harayda bircə dəfə də olsun mələməmişdi. Mirzənin indi ağlına gəldi ki, bu qu​zu​nun anası olsaydı, başlarına belə iş gəlməzdi. Çünki axşam sü​rü arxaca tərəf yığılanda anası mələyərdi və onlar da sürü ilə bə​rabər çıxıb gedər, bu qatı dumanda azıb çöldə qalmazdılar. Onu da fikirləşdi ki, öz anası da sağ olsaydı yəqin ki, onu fermaya bu​rax​mazdı.

Əlindəki uzun nar çubuğunu yerə atıb oturdu və plaşın ara​sın​dan quzunu çıxarıb yerə qoydu. Bir istədi quzunu burada buraxıb getsin və o saat da fikrindən daşındı. Bayaqdan cınqırını çıxarma​yan quzu yalnız indi mələdi, sanki onun ürəyindən keçəni duy​muş​du və gecə çöldə qalıb qurda-quşa yem olmaq istəmirdi.

Bu anda Mirzə öz vəziyyətini unudub quzuya acıdı. Dünən ax​şam doğulmuş quzunun anası gecə ölmüşdü. Günorta  Heydər onu başqa bir qoyunun altına salıb əmizdirmişdi.İndi isə axşam düşmüşdü və yəqin ki, yazığın acından ürəyi gedirdi.

Quzunu yenidən plaşa büküb qucağına aldı və ayağa durdu. Sözün həqiqi mənasında göz-gözü görmürdü. Addımını hara at​dı​ğını bilmirdin. Mirzə əlini yerə sürtüb nar çubuğunu tapdı. Yaxşı ki, çubuğu uzağa tullamamışdı, indi kor kimi bunsuz hərəkət et​mək mümkün deyildi.

Azdığı vaxtdan artıq bir saata qədər keçmişdi. Bu müddət ər​zində qışqırıb haraylamış, ağlayıb kirimiş, xeyli düşünüb-daşın​mışdı. Nəticə isə yox idi.

Əli hər yerdən üzüldükdən sonra sanki bir qədər toxtamışdı. İndi onun beyni daha sürətlə və səmərəli işləyirdi. Mirzəyə elə gəl​di ki, bu bir saatda azı beş-altı yaş böyüyüb. Bir qədər əvvəlki qorxu hissi nədənsə birdən-birə ondan tamamilə uzaqlaşdı. Qəra​ra aldı ki, elə bir tərəfə çıxsın ki, Cırtdanın nağılında olduğu kimi,  uzaqdan da olsa, bir işıq görə bilsin. Həmin işığı tutub getmək nə qədər uzaq olursa-olsun çıxış yolu idi. Ancaq duman elə çökmüş​dü ki, işıq hətta on metrlikdə olsa belə, görünməzdi.

Heydər onu fermaya axşamtərəfi gətirmişdi. 

Dünəndən üyütmək üçün dəyirmana apardığı taxılı gətirməyə gedən Heydər dəyirmançı Çərkəzlə kəndin girəcəyində rastlaşdı. Ağzını açıb unu soruşmaq istəyirdi ki, Çərkəz onu qabaqladı:

- Heydər, sənin buğdan dəyirmanın boğazında qalıb.

- Niyə, dəyirman xarab olub?

- Yox, yarım saatdı ki, işıqlar sönüb.

- Ə, sən mənim işimi həmişə dolaşığa salırsan-Heydər yarıza​ra​fat dəyirmançını yamanladı:

- İki tay taxıl nədi ki, indiyə saxlamısan? Bunu dünəndən üyü​dəydin dəə.

Çərkəz:

- Darıxma,–dedi, –bir saatdan sonra gəl, hazır olar. Mantyoru görmüşəm. Dedi 10–15 dəqiqəyə işıqlar yanacaq.

Heydər dəyirmançının “10–15 dəqiqə”sinin nə qədər çəkəcə​yini yaxşı bildiyindən atın başını çevirdi bacısı Bəyim gilin evinə tərəf.

Bacısı evində nahar edib, təxminən iki saata qədər dincəl​dik​dən sonra ayağa duranda:

· Bəyim, qoy Mirzəni də aparım,- dedi,- həm bir az sizə süd​dən, pendirdən göndərrəm, həm də təkəm, döl vaxtıdı, sabah mən bazardan qayıdanacan bizim uşaqlara  kömək eliyər. 

· Ədə, onun sənə nə köməyi dəyəcək? Uşağı it tutar.- bacısı etiraz etdi.

Söhbəti eşidən Mirzə:

· Xala, noolar, qoy Heydər dayıyla gedim.- deyə, yalvarmağa başladı. Fermada təzə doğulmuş quzuları görmək onun üçün ma​raqlı idi.

Bəyim onun doğma anası deyildi. Mirzənin öz anası Gülbahar iki il bundan əvvəl, onun dörd yaşı olanda qəflətən ürək xəstəli​yindən ölmüşdü. Atası İmran arvadının ili çıxdıqdan sonra anası​nın uzaq qohumu olan Bəyimlə evlənmişdi.

Artıq atın üstündə olan Heydər:

· Gəl, gedək- deyib,onun əlindən yapışdı və atın tərkinə qal​dır​dı.

* * *

Ferma kənddən 6-7 km. aralıda, “solaxay dəyirman” adlanan köhnə, uçulub dağılmış xaraba dəyirmanın yaxınlığında, dərə-təpəli bir ərazidə yerləşirdi. Ferma ilə kəndin arasından dərin bir qobu keçirdi. İrəlidə, fermadan şərqdə qobunun qabağına bənd atılmış və burada uzunluğu iki kilometr, eni bəndin yaxınlığında üç yüz metrə çatan böyük su anbarı yaradılmışdı. Dərinliyi bəzi yerlərdə 16-18 metrə çatan bu su anbarını dəryaça, ya da rus de​yi​mi ilə vodayom adlandırırdılar.

Heydərin çoban işlədiyi qoyun fermasının otlaq sahələri şərq​də dəryaçanın sağ və sol sahilləri ilə uzanıb gedir, cənubda qobu​nun yuxarı boğazı ilə qədim Bayat qalasının xarabalıqlarını, şimali-şərqdə “uçuq kəhrizlər” deyilən təpəli düzənlik də daxil olmaqla geniş bir ərazini əhatə edirdi. 

Mirzə uşaq olmasına baxmayaraq, bu yerlərə yaxşı bələd idi. Son bir ildə bu ətrafda bir neçə dəfə olmuşdu. İki dəfə Heydər gə​tirib özüylə qoyun-quzu otarmağa aparmış, iki-üç dəfə də bö​yük qardaşı Əhlimanla dəryaçadan balıq tutmağa gəlmişdi. Ancaq bü​tün bunlar gündüz olmuşdu.

İndi isə...elə bir gecə idi ki, hətta bütün ömrünü çöllərdə ke​çirmiş ən təcrübəli çobanı da vahimə basardı.  

Heydər dəyirmana çatanda gördü ki, un üyüdülüb və dəyir​mançı onun kisələrini bir kənarda divara söykəyib. O, Çərkəzə üyütmə haqqını verdikdən sonra üç manat da artıq verib dedi:

· Çərkəz, sən canın, Məhəmmədin lafetiynən unu axşama çat​dır bizə. Mən tələsirəm,işim çoxdu.

Çərkəz pulu alıb:

· Yaxşı,- dedi,- arxayın ol, çatdıraram.

Lafetçi Məhəmməd Çərkəzin oğlu idi və hərdənbir dədəsinin üyütdüyü taxılları sahiblərinə çatdırmaqla xaltura eliyirdi.

Onlar gəlib fermaya çatanda günün batmasına az qalırdı. Alaçığın qapısında Heydər Mirzəni tərkindən düşürüb dedi:

·  Sən keç evə. Bibin evdədi. Mən qaçım sürünün dalınca, axşamdı.

Sonra başını qaldırıb havaya baxdı və əlavə etdi:

· Yenə havanın qaş-qabağı yernən gedir, deyəsən duman ola​caq. Mən tez gedim. Sürünü uşağa tapşırmışam, üç-dörd qoyun doğasıydı.

Mirzə qoyun doğmaq məsələsini eşidəndə həvəsə düşdü: 

· Dayı, məni də apar, balaca quzulara baxım.

· Quzunun nəyinə baxacaqsan , gələndə görəcəksən dəə.

· Yoox, qoy gedim. Bəlkə elə yanımda doğuldu.

· Yaxşı, tez ol, – deyib, Heydər yenidən onu atın tərkinə qal​dırdı.

Sürü uçuq kəhrizlər tərəfdə idi. Onlar örüşə çatanda artıq şər qarışmaq üzrəydi və get-gedə ətrafı duman bürüyürdü. Adətən, bu yerlərdə duman çox az hallarda olurdu. Yazın əvvəllərindən,bir də payızın ortalarından savayı demək olar ki, heç vaxt duman ol​murdu. İndi sentyabr ayının axırıydı və bir-iki dəfə seyrək duman olmuşdu. 

Onlar örüşə çatan kimi Heydər qoyunu otaran kiçik oğlu Nəbini hayladı:

· Nəbi, ay Nəbi! Ə, hardasan? Tez gəl görüm neynəmisən?

Sonra Mirzəni tərkindən düşürüb dedi:

· Düş, kömək elə sürünü toplayıb qaytaraq yatağa, – və özü də atdan düşüb əlindəki şallağı havada fırladıb sürünü hayqırdı:

· Ehe, ehe! 

Bu səsi eşidən bütün sürü bir göz qırpımında qaçıb bir yerə cəmləşdi. Bu vaxt Nəbi də hər əlində bir təzə doğulmuş körpə qu​zu və arxasınca da onların anaları dərədən çıxdı. O, quzuları yerə qoyub Mirzə ilə öpüşüb görüşdü. Nəbi Mirzədən dörd yaş böyük idi və üçüncü sinifdə oxuyurdu.

Quzular lap indicə doğulmuşdular, ayağa dura bilmirdilər. Ana​ları hələ də balalarını yalayırdılar. Heydər əynindəki nimdaş plaşı soyunub Mirzəyə verdi:

· Sən bunu götür,- dedi, - məni tərlədir. Mən də o biri körpə​ləri götürüm gedək.

· Bəs mən hansı quzunu götürüm? – Mirzə soruşdu.

· Sən də quzu götürmək istəyirsən? Onda o yetim körpəni al qucağına. –Sonra üzünü oğluna tutub:

· Ə, o yetimi əmizdirmisən, yoxsa acdı? – soruşdu.

· Yox, vaxtım olmayıb, günorta sən əmizdirdiyinin üstündə​di. Bu gün dörd qoyun doğub. Başım onlara qarışmışdı.- Nəbi ca​vab verdi.

· Yaxşı, eybi yoxdu. Əlindəki  çubuğu ver Mirzəyə, yetimi gös​tər plaşa bürüyüb götürsün, özün də təzə körpələri götür gedə​yin, sis duman olacaq.

Yetim quzu ağ rəngli, gözlərinin çevrəsi qara haşiyəli, olduq​ca gözəl, məsum baxışlı bir körpə idi. Mirzənin onu plaşa büküb qucağına almağı xeyli vaxt apardı. Əvvəl-əvvəl o, quzunu quca​ğı​na alıb bir qədər tumarladı. Fikirləşdi ki, bu gözəllikdə quzu görə​sən niyə yetim qalıb? Ola bilməzdimi Nəbi bayaq gətirdiyi o qara quzunun axsaq, şaqqıldaqlı anası öləydi, amma bununku yox? Son​ra onu plaşa yaxşı bükə bilmədi,quzu plaşın arasından sürü​şüb düş​dü. Nəhayət körpəni sahmanlayıb qucağına götürəndə baxdı ki, ətrafda heç kim yoxdu... 

* * *

Sürünü arxaca yığıb təzə doğulmuş quzuları küzə salanda Heydər oğlundan soruşdu:

· Mirzə hanı? Denən yetimi gətirsin, küzün qapağını bağlıyıram.

Nəbi:

· Yəqin evə keçib,- dedi və alaçığa tərəf getmək istərkən anası Afilə alaçıqdan çıxdı.

· Ay ana, Mirzəyə denən quzunu gətirsin. 

· Ədə, nə Mirzə? Hansı Mirzə? – arvad təəccüblə soruşdu.

· Bibioğlunu deyirəm dəə. Evdə döyül?

· Ədə, o, nə vaxt gəlib ki, mən görməmişəm? – arvadın təəc​cübü bir qədər də artdı.

· Axşamtərəfi atam gətirmişdi. Biznən örüşdə idi – Nəbi ca​vab verib Mirzəni hayladı:

· Mirzə! Ay Mirzə! Mirzə hee..y!

Cavab gəlmədi. Xasiyyətcə qıyçı olan Afilə arvad birdən əl​lə​rini atdı üzünə:

· Eviniz yıxılsın, uşaq azıb qalıb çöldə! Vodayoma düşüb öləcək, qana düşəcəyik! Bu nə işdi başıma gətirdiniz? Vay evin yı​xılsın,canım!

Arvadının qara-qışqırığını eşidən Heydər tələsik küzün qapı​sını bağlayıb atın belinə sıçradı və Afiləyə:

· Qaraçılıq eliyib camaatı bura yığma! – deyib, çapdı örüşə tərəf.

Afilə sakitləşə bilmirdi. Böyük oğlu Rizvanı çağırıb dedi:

· Tez get İsgəndəri də çağır, gedin kor quyuları axtarın. Yeti​min bu zülmət qaranlıqda qorxudan bağrı çatlayacaq. Evin yıxıl​sın fələk, bu nə işiydi başımıza gətirdin!

İsgəndər Heydərin kiçik qardaşı idi və o da fermada çoban iş​lə​yirdi.

Bir saata qədər vaxt ərzində üç nəfər bütün örüşü ələk-vələk elədi. Mirzədən səs –soraq çıxmadı. Nə qədər çağırdılar, fışqala​dı​lar, harayladılar, bir-bir köhnə kəhriz quyularını tapıb qışqır​dı​larsa da uşaq tapılmadı.Axırda Heydər dedi:

· İsgəndər,sən atı min get kəndə, Bəyimgilə, əl altdan öyrən gör ora getməyib ki. Uşaqdı, bəlkə çıxıb gedib evlərinə.

· Getməyinə, gedərəm, – deyib İsgəndər yəhərə qalxdı, – an​caq ağlım kəsmir ki, bu sis dumanda gecə vaxtı yaxını qoyub, o boy​da uzağa getsin. Və atın başını döndərdi kəndə sarı.

Təxminən saat yarımdan sonra hamı yığışmışdı Heydərin ala​çığına. İsgəndər də kənddən qayıtmışdı.

Uşaq itmişdi.

İndi daha danışmağa söz də yox idi. Hamı peşmançılıq əhva​lında oturub susurdu. Arada Heydər sükutu pozdu:

· Ürəyimə damıb ki, uşaq sağ-salamatdı,özü də tapılacaq.

· Hardan bildin,ay Allahın arxayın, bəxtəvər bəndəsi? – Afilə ərinin ağzından vurdu.

· Bayaq eynimdən keçirtdim ki, yəqin gədə vodayoma düşüb öldü. O saat tək səbir gətirdim. Tək səbir mənə düşür.

· Burax, sən Allah, bekara söhbəti. – Afilə yenə kişini mə​zəm​​mətlədi.

· Bir iş də var ki, –İsgəndər dilləndi: –qatı dumanda səs də uza​ğa getmir, nə qədər hündürdən çağırsan da iki yüz metrdən o yana eşidilmir.

Heydər onun fikrini təsdiqlədi:

· Hə, o da var. Ola bilsin ki, sürüşüb düşüb kor kəhriz quyu​la​rından birinə.Orada da yuxu tutub yatıb, səsi eşitmir.

· Hər halda qucağındakı quzu hənirtini duyub mələyərdi.- Bu​nu da İsgəndər dedi və sonra əlavə etdi:

· Uşaq azıb , özü də buralardan uzaqlaşıb.

Nəbi də fikir söylədi:

· Ağlı olsa atamın plaşına bürünüb səhərə kimi yatar, səhər də durub gələrdi.

· Sənin gözünə yuxu gedərdi belə vəziyyətdə? Onnan da neçə yaş böyüksən. – Rizvan Nəbini “oturtdu” yerində. 
* * *

Mirzə bu zülmət gecənin bütün qorxulu və təhlükəli cəhətlə​ri​ni bir-bir fikrindən keçirə-keçirə irəliləyirdi. Bilirdi ki, bu yer​lər​də çaqqal, canavar olmur. Tülküdən də qorxmurdu. Əlindəki nar çubuğu indi ona güclü bir silah təsəllisi verirdi. Qorxurdu ki, birdən ayağı sürüşüb dəryaçaya (vodayoma) düşər və suda boğu​lar. Sonra düşündü ki, dəryaçanın kənarlarında sıldırım yer yox​du, uzaq başı bir ayağı islanan kimi geri çəkilib sudan çıxar. Bu ara​da ağlına çox qorxulu bir şey düşdü və o, yerişini xeyli yava​şıtdı. Bir qədər əvvəl fikrindən keçirtmişdi ki, uçuq kəhriz quyu​su​na düşə bilər. Amma bundan o qədər də qorxmamışdı, çünki, yaxşı bilirdi ki, səhərisi gün onu axtarıb tapacaqlar. Quyuda plaşa bürünüb, qu​zu​nu da qucağına alıb səhərə kimi yata bilərdi. İndi bu körpə yetim quzu ona yeganə hayan idi və tənhalıq xofunu xeyli azal​dırdı. Birdən ağlına gəldi ki, kor quyuya düşəndə quyuda ilan olar və onu sancıb öldürər!

Bu dəhşətli fikir onu bir qədər dayanıb düşünməyə vadar et​di. Qərara aldı ki, əlindəki çubuğu yerə vura-vura addımını hara at​dığını yoxlayıb sonra yerisin.

Bu minvalla daha bir saat da gəzib dolaşdı. Qaranlıqda yeri​mək adi yeriş deyildi. Dəfələrlə ayağı ilişib yıxılmış, quzunu əlin​dən salmış, sonra güc-bəla ilə tapıb plaşa bürüyüb yenidən quca​ğına almışdı.

Birdən gördü ki, qarşısında bir tikili var, amma işığı yoxdu. Tikili birmərtəbəli uzunsov bina idi və yan-yana dörd qapısı var​dı. Bir neçə addımlıqda olan tikilinin birinci qapısına çatan Mirzə çubuğu qaldırıb qapıya vurdu... Kol  xışıldadı və bir quş pırıltı ilə uçub getdi. Mirzə diksinib bir addım geri çəkildi. Qaranlıqda gö​zünə bina kimi görünən cərgə ilə bitmiş dörd qarağan koluymuş...

Artıq üç saatdan artıq idi ki, Mirzə qucağında quzu, qatı du​ma​na bürünmüş zülmət gecədə dərəli-təpəli çölü gəzib dolaşırdı. On kilometrdən artıq yol getməsinə baxmayaraq, nə aclıq, nə də yorğunluq yadına düşmürdü. Əgər o, bu məsafəni hər hansı bir is​tiqamətdə düz getsəydi, bəlkə də çoxdan ətrafdakı kəndlərdən birinə yetişərdi. Çünki, qonşu kəndlərin arasındakı məsafə beş- al​tı kilometrdən artıq deyildi. O, fermadan, daha doğrusu otlaq ye​​rindən bir qədər uzaqlaşdıqdan sonra radiusu təxminən bir kilo​metr olan ərazidə dolana-dolana qalmışdı.

O, dayanmadan inadla hara gəldi gedirdi. Nədənsə onda möh​kəm inam vardı ki, əvvəl-axır bir tərəfə çıxacaq, lap səhərə qədər getməli olsa da.

Təqribən yarım saat da getdikdən sonra kiçik bir təpəciyin üstünə çıxdı. Fikirləşdi ki, bu zəhrimar duman olmasaydı buradan hər tərəfi görə bilərdi. Ancaq duman elə çökmüşdü ki, səhərə ki​mi dağılmasına ümid yox idi. Qəflətən sağ tərəfdən bir səs eşitdi. Sakit dayanıb qulaq asmağa başladı. Bir-iki dəqiqədən sonra səs yenidən eşidildi: vaq, vaaq... Bu adam səsi deyildi. Təpənin üs​tün​də oturub səsi dinşəməyə və hansı heyvan səsi olduğunu kəsdirməyə çalışdı. Bu, canavar səsi də deyildi. Eşitmişdi ki, canavar ulayır. Səs bir də gəldi. Bu dəfə daha aydın eşidilirdi:  vaqq-vaqq, vaqq-vaqq. Yadına düşdü: vaqqıldayan tülkü idi. Bunu da eşitmişdi. An​caq fikrindən keçirtdi ki, bu, çaqqal da ola bilər. Hər bir halda onunla rastlaşmamaq daha yaxşı idi. Birdən ağlına gəldi ki, tülkü və ya çaqqal itlərin qorxusundan kəndin səmtində səs çıxarmaz. Deməli, əks tərəfə getmək lazımdı! Və təpəcikdən enib sol tərəfə irəlilədi.

Bu tərəfdə kol-kos yox idi. Hiss etdi ki, şumda yeriyir və ürə​yində bir qədər sevindi. Hər halda şum kənd yaxınlığında olur və deməli, insanlardan o qədər də uzaq düşməyib. Burada beyninə bir fikir də gəldi: adətən şumun axarı kəndə paralel olur ki, su​varma suyu həyətlərə dolmasın. Bunu da böyüklərdən eşitmişdi. Buna görə də şumu eninə keçmək lazımdı. Kənd bəri tərəfdə de​yilsə, demək şumun o biri tərəfində olacaq. Bu fikirlə də getmə​yə başladı. Şumda yerimək çətin olduğundan heç iyirmi dəqiqə keç​məmiş yorğunluq hiss etdi. Oturub bir qədər dincini almaq istədi. Və oturan kimi də anladı ki, bərk yuxusu gəlir. Üstəlik üşüyürdü də. Plaşa bürünüb quzunu qucağına aldı...

Yuxuda gördü ki, anası Gülbahar təndirdə çörək bişirir. O isə futbol oynamaqdan qayıtdığı üçün bərk yorulub və ac olmasına baxmayaraq çörək yeməyə taqəti yoxdu. Anası isti təndir çörə​yin​dən bir parça kəsib ona verdi:

- Ye, oğlum, - dedi, - bütün günü ac qalmısan.

Amma o, nə qədər çalışsa da, çörəyi ağzına apara bilmədi. Elə yorulmuşdu ki, çörəyi ağzına qaldırmağa gücü çatmırdı. Birdən bir qara pişik hardansa peyda oldu və  çörəyin qırağından tutub onun əlindən dartıb almağa başladı. Pişik çörəyi o tərəfə, o isə özünə tərəf dartırdı. Axırda dözə bilməyib qışqırdı: 

· Ay pişik!  

Öz səsinə diksinib yuxudan ayıldı. Yekə pişikdən də böyük bir şey dişləri ilə quzunun belindən yapışıb dartır, onun qucağın​dan çıxartmaq istəyirdi.

· Aaa...y! – Qeyri-iradi çığırıb quzunu özünə tərəf çəkdi.

Tülkü quzunu buraxıb kənara siçradı. Mirzə necə bir cəldlik​lə çubuğu götürüb havaya qaldırdığını özü də bilmədi. Tülkü qa​çıb uzaqlaşdı.

O, bərk qorxmuşdu. Hiss edirdi ki, bədəni uçalanır. Bir dəqi​qə​yə qədər sakit dayanıb, bir az özünə gəldi və quzunu plaşa bü​küb qucağına alaraq yeriməyə başladı. Birdən ona elə gəldi ki, duman bir qədər seyrəlib, çünki bayaqdan ayağının altını görə bil​mədiyi halda, indi şumun iki –üç cızını görürdü. Başını qaldırıb boy​landı. Və gördü! İşıq vardı!

Haradasa uzaqda, şumun o biri tərəfində zəif bir işartı közə​rir​di. Addımlarını yeyin ata-ata üz qoydu işığa tərəf.

Nə qədər cəld yerisə də, işığa çata bilmirdi. İşıq gah artır, gah da zəifləyib gözdən itirdi. Ancaq bu bircə gecədə on illik həyat təc​rü​bəsi qazanmış Mirzə başa düşürdü ki, işığın zəifləyib-güclənməsi dumana görədi. Onsuz da başqa çıxış yolu yox idi. İşıq lap nə qə​dər uzaqda olur-olsun ona tərəf getməliydi.

Axır ki, gəlib çatdı!!

Bu, ona tanış olmayan bir  kənddə şum tərəfdən tikilmiş bi​rin​ci evin eyvanından asılmış elektrik lampasının işığı idi.

Mirzə həyətə girib darvazanın yanında tikilmiş tualetin qapı​sı​na yaxınlaşdı. Evin qarşısında böyük bir it yatmışdı. Fikirləşdi ki, it ona cumsa qaçıb tualetə girə bilər. Evin qapısı açıldı və orta yaş​lı bir arvad eşiyə çıxdı. 

Mirzə:

- Ay ev yiyəsi! –deyə çağırdı.

Qadın səsi eşidib döyüksə də, onu görmədi və qayıdıb evə girmək istədi.

Bu dəfə bərkdən çağırdı:

- Ay xala!

Qadın onu gördü:

· Boy! Bissmillah! Bu uşaq hardan çıxdı? –deyib ona tərəf gəldi.

· Kimsən,ay bala, hardan gəlirsən gecənin bu vaxtı?

Mirzəni ağlamaq tutdu...

                                 Bozdar

(Olmuş əhvalat, hekayə kimi də oxumaq olar)

1964-cü ilin mart ayı idi. Ölkədə çörək qıtlığı yaranmışdı. Buna aclıq demək olmasa da, hər halda çörək və un almaq çətin​ləşmişdi. Bəzən elə olurdu ki Ağdam kimi şəhərdə dükandan iki ədəd çörək almaq üçün üç-dörd saat növbədə dayanmaq lazım gə​lirdi.. Yaxud birdən səs yayılırdı ki, filan dükana un gələcək, on​da yüzə qədər adam axşamdan səhərə qədər həmin dükanın qar​şı​sında növbə tutub gözləyirdi ki, bir tay un ala bilsin.

O zaman biz Ağcabədi rayonunun Bayat kəndində yaşayır​dıq. Ailəmiz səkkiz nəfər idi. Atam, anam və altı uşaq. Kənddəki birmərtəbəli, kürsülü daş evimiz iki otaqdan və artırmadan (bizdə eyvana artırma deyirdilər) ibarət idi (həmin ev indi də durur).

Mən 9-cu sinifdə oxuyurdum. Məndən sonra gələn qardaş və bacılarım bir-birindən iki sinif fərqi ilə məktəbə gedirdilər. Mən və məndən kiçik qardaşım Əhliman səhər növbəsində, qardaşım Mirzə və bacım Xanım isə günorta növbəsində oxuyurduq. Kiçik qardaşlarım Muğan və Elman hələ balaca idilər, məktəbə get​mir​dilər.

Hər səhər tezdən mən saat 7-də durub artırmada elektrik çay​ni​kini şəbəkəyə taxıb çayı qaynadırdım,anam durub çayı dəmlə​yən​də Əhlimanı da durğuzurdum ki, dərsə gecikməyək. Yaşayışın çətinliyinə, kənd həyatının təsərrüfat işlərinə tez-tez cəlb edildi​yi​mi​zə baxmayaraq ailəmizdə bütün uşaqlar əla qiymətlərlə oxu​yurdu. Bunun da yeganə səbəbi atamın tələbkarlığı idi. Kişi özü müharibədən əvvəl cəmi-cümlətanı dördüncü sinifi bitirməyinə bax​mayaraq olduqca maarifpərvər, hesab əməllərini, xalq dastan​larını, dini hədisləri gözəl bilən bir adam idi. Həyət-bacada nə qə​dər çox iş olursa-olsun, əlində kitab olan uşağı heç vaxt buyur​maz​dı. Bunun müqabilində məktəbdən “4” qiymət alıb evə qayıt​maq həm qiymət alanın özü, həm də atam və anam üçün bədbəxt hadisə kimi qiymətləndirilirdi. Belə hallarda, Allah eləməsin, kişi​nin acıqlı vaxtına düşənin vay halına idi. Kişinin qəzəbdən gözləri lampa kimi parıldamaqla şallağı götürüb günahkarın üstünə şığı​ma​ğı saniyə çəkmirdi:

· Ə, küçük, niyə oxumursan?

Onda anam əli xəmirdə də olsa, qeyri-adi cəldliklə özünü atır​dı döyənlə döyülənin arasına. Şallağın biri döyülənə, ikisi də arvada dəyəndən sonra kişinin səbbi alınar, bir addım dala çəki​lərdi:

· Mənim günümə bax, dirriyimə bax, züryətimə bax! Səhər​dən axşamacan fəhləçilik eliyirəm ki, bunlar oxuyub adam olsun, bunlar da belə!..

Anam biləklərinə yapışmış xəmiri sıyırıb ovcuna yığa-yığa kişini danlayırdı:

· Əşi, Allah səni də kəssin, sənin verdiyin tərbiyəni də! Day bu nəyə dəydi? Körpəni qanbağır elədin. Olan-qalan biliyi də ba​şından çıxdı. – Sonra artırmada məhəccərin küncünə sıxılıb hıçqı​ran uşağa tərəf dönüb deyərdi:

· Keç içəri evə, ağlama, ay allahın bədbəxti.

Ley təpinmiş sərçə topası kimi evin künc-bucağına səpələn​miş uşaqlar çantasını götürüb içəri otağa keçəni nəzərləri ilə yo​la saldıqdan sonra ehtiyatla gözlərini kişiyə tərəf yönəldirdilər. Bu zaman atamın üzündə peşmançılıq və təəssüf hissi aydın görü​nür​dü. Çünki, kişi heç bir uşağın üzünə baxmırdı (bəlkə də baxa bil​mir​di) və əlindəki şallağı məhəccərin üstündən yerə atıb deyi​nirdi:

· Bəs mən neyniyim? Başıma haranın daşını salım?

Anam xəmir teştinin üstünü köhnə süfrə ilə örtə-örtə kişini yasalıyırdı:

· Əşi (biz heç baxt anamın atama onun öz adı ilə müraciət etdiyini eşitməmişdik və eşitmədik də), day başına niyə daş salır​san? Olacaqdı də, uşaq nə təhər olubsa , işi düz gətirmiyib dörd alıb. Odu ey, qonşu Qarakişinin oğlu Güloğlanın qiymətinin yarı​dan çoxu dörddü. Srağagün soruşuram ki, bala, nə təhər oxuyur​san, dərslərin yaxşı gedirmi? Deyir: Yaxşıdı, Bəyim xala, qiymət​lərim hamısı 4–5-di. O günü ölü yerində Nərminə müəllimə anası Zeynəbə də tərifləyirdi ki, maşallah, Güloğlan yaxşı oxuyur, dörd​dən aşağı qiyməti yoxdu. Bizim uşaqların rüblükdə heç bir dənə dördü olmuya-olmuya onlara göz verib işıq vermirsən.

Kişi arvadın üstünə bozarırdı:

· Ay tərəkəmə, mən uşağımı Qarakişiynən Zeynəbin bəhsi​nə oxutmuram, bunu başa düşürsən, ya yox?

· Yox, mən başa düşmürəm. Bu kənddə hər şeyi bilən elə bir​cə sənsən! – deyib, arvad əlinə vedrəni götürüb düşürdü həyətə.

Biz bilirdik ki, boş vedrəni götürüb yerə düşmək bəhanədi, sadəcə olaraq, arvad bununla söz-söhbəti bitirmək istəyir. Çünki hər dəfə ara-sıra da olsa, belə hadisələr olandan sonra arvad əli ved​rəli artırmadan aşağı düşən kimi kişi də dəhrəni götürüb özü​nü verirdi bağa.

Bəzən bu bədbəxt hadisənin mülayim ötüşdüyü vaxtlar da olurdu. Məktəbdən qayıdan uşaq darvazanın kiçik keçid qapısını açıb evə tərəf iki-üç addım atan kimi gözü darvazada olan anam əlinə bir qab götürüb anbara getmək bəhanəsilə (anbar darvazanın yanında idi) onun qabağına çıxar, kişi duyuq düşməsin deyə heç nə soruşmadan, yalnız onun eşidəcəyi tərzdə:

· Dinməzcə get, keç içəri evə, ay allahın bədbəxti, kişi evin dalındadı, - deyərdi və əlüstü başını anbara soxub, qayıdardı evə.

Mən o vaxt təəccüb edərdim ki, ay dadi-bidad, bu zəhrimar “dörd”ü axırıncı dərsdə almışam. Bunu kim qaçaraq evə çatdırıb?

Təbii ki, bundan iki-üç gün sonra həmin dərsdən “beş” alıb qiymətimi düzəldirdim. Həftədə, on gündə bir dəfə gündəliyi və​rəqləyən atam ortada “dörd”ü görəndə ya dinməz başını bulayır​dı, ya da:

· Boynun sınmasın, “4” alıb, özün də nəmi pişiyi kimi giz​lən​misən, heyləmi? – deyər və söhbət bununla bitərdi.

Düzü, kişi məni oxumaq üstündə bir dəfə də olsun döymə​miş​di. Mən həm bütün fənlərdən əla oxuyurdum, həm də ara-sıra şeir də yazırdım, hətta rayon qəzetində “Baxışlar” adlı şeirimdən bir parça dərc edib tərifləmişdilər də. Riyaziyyat və ədəbiyyat olim​piadalarının daimi iştrakçısı idim. Onbirinci sinfi qurtaranda bütün buraxılış imtahanlarını rayon maarif şöbəsinin təşkil etdiyi komissiyanın qarşısında verib “5” aldım və məktəbi “əla” attes​tatla başa vurdum.

Amma atam bir dəfə, 10-cu sinifdə oxuyanda əlindəki çəpər qarğısını iki dəfə başıma vurmuşdu. Mən günorta dərsdən evə qa​yıdanda kişi çəpər hörürdü. Dönüb mənə baxdı və dedi:

· Burdan gəl görüm.

Getdim. Kişi qəflətən əlindəki uzun qarğını iki dəfə başıma vurub qışqırdı:

-  Ə, indi də avara-uvaralara qoşulmusan?

- Əşi, nə avara? Avara kimdi? – deyib, qarğını tutdum (qarğı onsuz da sınmışdı).

- Bu səhər Fəqan müəllimdən soruşuram ki, Əlidən ağlın nə kəsir? Deyir ki, yaxşıdı, avara-uvara uşaqlara qoşulmasa lap yaxşı olajax. Kimə qoşulmusan, ə! İndi də belə evimi yıxmaq istiyirsiniz, hə ..ə?

Əlimi başımın dombalmış yerinə qoyub: 

· Əşi, müəllim sözgəlişi deyib. Avara nədi, zad nədi? – dil​ləndim.

· Yaxşı , get. Müəllim sözgəlişi deməz. Demək nəsə var ki, deyir də. Eybi yoxdu, özüm məktəbə gedib ayırd eliyərəm.
Doğrudan da iki gündən sonra kişi gəldi məktəbə. Uşaqlar xəbər verdilər ki:

· Əli, dədən gəlmişdi, getdi müəllimlər otağına.

İstədim sinifdən çıxıb öyrənim, dedilər:

· Getmə, getdi. Sən nədən qorxursan? Əlaçı şagirdsən. Vay bizim halımıza. Yaxşı ki, dədəmiz məktəbə gəlmir.

…Bir dəfə dərsdən təzə qayıtmışdım. Anam evdə yox idi. Dedilər ki, dayım xəstələnib, ona dəyməyə gedib. Məndən 7-8 də​qiqə sonra Əhliman da gəldi. Onun darvaza qapısını aşıb içəri gir​məyindən bilindi ki, nəsə yerində deyil. Çünki, o, qapını adəti xilafına açıq qoydu. Və başını aşağı salıb fikirli-fikirli, ağır-ağır evə tərəf addımlayanda evin qabaq sağ küncü tərəfdə qoz kötü​yünün üstündə dəryaz ovxarlayan atam səsləndi:

- Ə, darvazanı bağla! Suluğ udmusan? Gijəllənə-gijəllənə yeriyirsən. Özün də burdan gəl görüm.

“Özün də burdan gəl görüm” deyəndə dalağım sancdı ki, kişi gədəni vuracaq. Xanım dedi:

- Tez düş aşağı, kişi Əhlimanı döyəjək.

Xanımı anam icazə alıb həmin gün dərsdən saxlamışdı ki, evi yola versin. Evi deyəndə, əslində kişini nəzərdə tuturdu. Bilirdi ki, kişi kür adamdı, arvad bir yana, ələlxüsus da öz qohumları tərəfə gedib gec qayıdanda evdə danışıq düşür.

Mən sürütmələrimi tapıb ayağıma alınca Bozdar özünü yetir​di Əhlimana. Əvvəl ayaqlarını, sonra da çantasını iyləyərək onun böyrünə düşüb gəldi düz kişi ustündə oturduğu kötüyün yanına.

Mən də gəlib çatdım. Əhliman mənə çəpəki baxıb başını aşa​ğı salanda dəqiq bildim ki, iş yaxşı deyil.

Kişi əlindəki dəryazı yaxındakı tut ağacına söykəyib döndü:

· Ə, bala, səni döyüblər?

- Yox…

- Azarlamısan?

- Yox…

- Bəs niyə dəlicə yemiş qoyun kimi səyəllənə-səyəllənə gə​lir​sən? 

- …

Birdən Bozdar üzünü evin arxa tərəfinə tutub iki ağız hürdü:

· Ham, ham!

Kişi Bozdar hürən tərəfə döndü, Bozdar hürə-hürə evin ar​xasına tərəf irəlilədi. Atam da qeyri-ixtiyari dəryazı alıb onun da​lınca getdi. Deyəsən, həyətə özgə heyvan girmişdi. Vəziyyətdən is​tifadə eliyib Əhlimanı apardım içəri, özünə qalsaydı, kişi qayı​dana qədər duracaqdı kötüyün yanında.

Evdə soruşdum ki:

· Noolub?

· Fizika gündəliyə “4” yazdı.
· Niyə? Öyrənməmişdin?
· O biri uşaqlardan bugünkü dərsi soruşdu. Məni isə qal​dı​rıb keçən həftə keçdiyimiz dərsdən sual verdi.
· Bilmədin?
· Bilirdim. Qoydu ki, fikirləşib cavab verim? Ağzımı açma​mış dördü yazdı.
Dedim:

- Ə, onun eybi yoxdu, düzələr.
Xanım gəlib girdi Əhlimanın çənəsinin altına:

· Əhliman, Bozdar qanıyın arasına girdi ha. Yoxsa kişi o gü​nü məni ağlatdığının hayfını sənnən çıxajeydı.

Əhliman Xanıma tərəf hikkəli baxsa da dillənmədi. Mən qıza təpindim:

· A..az, dilini saxla, get çörək gətir. Zarafat vaxtıdı?- Sonra da soruşdum:

· O biri uşaqlar hanı?

· Elmanı arvad aparıb, Muğan da içəridə yatıb, üstünü də ört​müşəm.- Xanım son kəlməni elə fəxrlə dedi ki, guya çox bö​yük bir iş görmüşdü.

Bu zaman aşağıdan kişinin səsi gəldi:

· Xanım, ay Xanım! Dolçanı doldur mənə ver, ciyərim yanır.

Xanım Əhlimana yemək qoymaqla məşğul olduğundan mən cəld dolçanı sərin su ilə doldurub düşdüm aşağı. Atam suyu bir​nəfəsə başına çəkib dolçanı mənə qaytardı. Sonra daş hasarın dibində yatmış Bozdara işarə ilə dedi:

· Deyəsən, bu itin zayı çıxıb. Əvvəllər yalana hürməzdi.

Ürəyimdə fikirləşdim ki, əşi, bu günkü yalanına mükafat dü​şür, bizi qalmaqaldan qurtardı.

Bozdar qancıq it idi. Altı il öncə, Qızıl it öləndən sonra qa​pımız üç aya qədər itsiz qalmışdı. Kişi də yaxşı it soraqlaya-soraqlaya bütün üç kəndi vurmuşdu bir-birinə.

Bir gün axşam üstü, daha doğrusu, günbatan çağı kimsə hə​yətdən çağırdı:

· Asdan, ay Asdan!

Kişi işdəydi. Anamla mən qapıya çıxdıq. Çağıran naxırçı Salam kişiydi. Əlində köhnə dermantin zənbil vardı.

Salam:

· Bəyim bajı, kişi mənə küçük demişdi, onu gətirmişəm.- deyib, zənbili qoydu yerə.

Gözləri təzə açılmış körpə it küçüyü güclə, zığıldaya–zığıldaya zənbildən çıxdı. Uşaqlı-böyüklü hamımız yığıldıq küçüyün başı​na. Salam kişi çox dayanmadı:

· Mən gedirəm –dedi,- işim var. Süddən-zaddan verin öl​mə​sin. Gecə də yerini isti eliyin.- və getdi.

Əhliman qaçıb mis kasada süd gətirib qoydu küçüyün qaba​ğı​na. Küçük südə məhəl qoymadı, üstəlik yıxıldı südün içinə və kasanı aşırıb tökdü.

Anam dedi:

· O, süd içməyi nə qanır? Qoy görək əmzik tapıb içirdə bilirikmi?

Bir həftə küçüyə əmziklə süd əmizdirdikdən sonra, o, südü kasadan içməyi də öyrəndi. Küçüyün rəngi boz olduğundan onu “Bozdar” çağırırdıq.

1964-cü ilin o qıtlıqla yadda qalmış yazında Bozdarın artıq altı yaşı vardı və o, əməli-başlı bir it olmuşdu. Bozdarın özgə it​lər​dən fərqli bəzi cəhətləri vardı ki, bunu qonşular da bilirdilər və söz düşəndə deyirdilər ki, sizin bu Bozdar çox tərbiyəli və ağıllı itdi, hələ indiyəcən məhəllədə nə bir uşağı, nə də zənən xeylağını qorxutmayıb. 

Qonşuların bildikləri elə bu idi. Biz isə daha çox bilirdik. Məsələn, bilirdik ki, Bozdar tamahkar deyil və itə uyuşmaz bir tərzdə gözütox heyvandı. Qapıda-bacada ağzı açıq qalmış qab-qacağa, əldən yerə qoyulmuş çörəyə heç vaxt yaxınlaşıb toxun​maz​dı.

Bir dəfə anam təndirdən küt getmiş çörək parçalarını Bozdarın qabağına atanda gördüm ki, it nəinki yaxın gəlmədi, hətta başını silkələyib döndü və uzaqlaşdı. Anamdan soruşdum ki:

· İt xəstələnib, nədi? Yemir.

Çörəkləri yığışdıran arvad itə ötəri nəzər salıb:

· Cəhənnəmə yeməsin. Onun da dərdini çəkmiyəjəm ki. – dedi.

· Toxdu?

· Tox hardan oldu, ajınnan ölür. Mənnən küsü saxlıyır ba​şına daş düşmüş.

Məni gülmək tutdu:

· Ay arvad, küsü nədi? İt də küsü saxlıyar?

· Saxlıyır də. Küsü nə təhər olar? Üç gündü nə versəm üzü​nə də baxmır.

Heyrətləndim:

· Axı nə səbəbə? Sən, vallah, görəcək danışırsan!

· Bizim elə hər işimiz görəcəkdi, itimiz də dəymədüşər çı​xıb.

Heyrətim bir qədər də artdı:

· Sən Allah, əməlli-başdı de görüm bu nə söhbətdi?

· Heç nə. Srağagün südü sağıb qoymuşdum bu stolun üstü​nə, - evin qabağındakı köhnə stolu göstərdi, - buzovu  açıb bura​xandan sonra qayıdıb gördüm süd aşıb tökülüb yerə, it də durub yanında, baxır.

· İti vurdun?

· Vurub-eləmədim, eləcə təpindim ki, tfu sənin üzünə, ay qudurub getmiş, bunu niyə qərq elədin? Onnan bəri mənnən kü​süb, çağırıram da gəlmir.

Bilmədim arvadın sözünə inanım, ya yox. Getdim evdən bir parça çörək kəsdim və gizlincə özümü verdim evin arxasına.

Oradan:

· Bozdar, Bozdar! – çağıran kimi it gəldi. Qoltuğumdan çö​rəyi çıxardıb uzatdım ona. İt çörəyi bir göz qırpımında uddu. Öz–özümə fikirləşdim ki, deyəsən anam düz deyir, it küsüb.

Axşam bunu atama da danışdım. Kişi güldü, dedi:

· Heylə şey olmaz! Onda bu it kənddə bəzi adamlardan abır​rıdı ki.

Aradan üç gün də ötdü. Axşam tərəfi anam məni çağırdı ki, “gəl buzovu saxla, güjüm çatmır, mən inəyi sağım”.

Mən gedib buzovu buruntağlayıb kənara çəkərək saxladım, anam da inəyi sağıb südü ağzına cunadan süzgəc qoyulmuş bidona tökdü və qoydu həmin o köhnə stolun üstünə. Mən buzo​vun buruntağını açıb buraxmışdım ki, gördüm bizim ala pişik dal ayaqları üstə qalxıb və qabaq pəncələrini də bidonun ağzına uza​dıb onun üstünə çıxmaq istəyir. Qışqırdım:

· A pişik!

Anam da artırmadan təpindi:

· Ay pişik, rədd ol!

Pişik pəncələrini aralayıb qaçmaq istərkən caynağı cunaya ilişdi və bidonu aşırıb südü tökdü. Pişik qaçdı və Bozdar da cum​du onun dalınca.

Anam gəlib yıxılıb boşalmış bidonu düzəltdi və indi başa düşdü ki, Bozdar niyə küsü saxlıyırmış:

· Deməli, o dəfə də südü bu diliyanmış tökübmüş, yazıq itin günahı yoxmuş!

Bununla da Bozdar barışdı. Hər şey sübuta yetəndən sonra küsü saxlamağın mənası yox idi!

Bozdarın bir xasiyyəti də vardı ki, onu az-az adam bilirdi. Məsələn, qonşu arvadlardan biri darvazadan:

· Bəyim, Bəyim! – çağıranda arvad artırmadan deyirdi:

· Gəl, burdayam, qorxma, it dəyməz.

Qonşu bir gözü itdə bir-iki addım atıb dayananda Bozdar qo​naq tərəfə baxmadan sakitcə durub gedirdi evin arxa tərəfinə. Qo​naq gəlib evə girəndən sonra qayıdardı qapıya. Qonaq düşüb ge​dəndə də it kənara çəkilər və ümumiyyətlə, qonaq tərəfə baxmazdı ki, qorxub eləyər.

Ev adamının yanında gəlmiş qonağa Bozdar heç vaxt hür​məz​di, hətta aradan il də keçsəydi, bir dəfə həyətə gəlmiş adamı tanıyardı. Amma qonşuluqda bir nəfər vardı ki, Bozdar onunla yola getmirdi.( Mən o adamın adını yazmıram, çünki hamını öz adıyla yazmışam). O adam da hər dəfə deyirdi:

· Pah atonnan, bu it məni tanımadı ki, tanımadı də..ə. Bu​nun gözündə pərdə var, nədi?

Əslində isə Bozdar onu hamıdan yaxşı tanıyırdı. Biz də itin onu niyə xoşlamadığının səbəbini bilirdik. O adam oğru idi, heç kəsin həyətinə xoş məramla gəlmirdi. İki-üç dəfə toyuq-cücə, hin​duşka oğurluğuna görə milisə düşmüşdü. Bəlkə də Bozdar onu ge​cə bizim həyətə soxulan vaxtı görmüşdü, bunu bilmirdik, ancaq onu bilirdik ki, Bozdar adamların ürəyini oxuyur. Bəzən öz hə​yətimizdə futbol üstündə, ya başqa bir oyunda mübahisə düşəndə, iki qardaş deyişib bir-birinə qıcanda  Bozdar gəlib girirdi aralığa və qabaq ayaqlarını qaldırıb qoyurdu böyüyün sinəsinə.

Bir il əvvəl, 63-cü ilin yazında Salam kişi bir gün bizə gəlib dedi:

· İtim ölüb, Bozdarı verin aparım dağa, fermaya.

Atam soruşdu: 

· Ferma çoxdan dağdadı, iti nə təhər aparajaxsan?

· Sabah Zakirin QAZ-53-üynən gedirik. Bardona salıb ma​şında aparajam.

Kişi istədi verməsin. Anam him elədi ki, “iki aylıqdı, ver get​sin. Sonra yüz il danışacaq ki, öz verdiyim küçüyü mənə qıyma​dılar.”

Atam dedi:

· Apar, amma gözü açıq getsə qaçıb gələjək.

Salam kişi güldü:

· Ay rəhmətliyin oğlu, 170 kilometr yolu heç mən gəlib çı​xa bilmirəm. Yüzbulaxdan bura it gələr?

Salam iti aparandan 18, ya 19 gün keçmişdi. Axşamtərəfi hə​yə​tə arıq, sısqa, tükləri acından saralmış bir it girdi. Anam dər​hal tanıdı: 

· Bıy, Bozdar gəlib!

Hamı çıxdı həyətə. Bu, doğrudan da Bozdar idi. Arıqlığından gözləri çuxura düşmüş, ortası ortasından keçirdi. Tez qabağına çö​rək, süd, su gətirdik. İt yeyib qarnını doyurduqdan sonra bir qə​dər özünə gəldi, durub burnunu bir –bir hamının ayağına sürtdü.

Aradan bir ay yarım ötmüşdü. Günorta Salam kişi bizə gəldi. O, un və duz aparmaq üçün yaylaqdan üç günlüyə qayıtmışdı.

Anam onun qabağına bir stəkan say qoyub, hal-əhval tutduq​dan sonra soruşdu: 

· Bizim Bozdar nejədi?

Salam kişi bir qədər duruxub, sonra təəssüf hissi ilə:

· Bozdar tələf oldu, Bəyim bajı, - dedi.

· Niyə?

· Vallah bilmirəm. Onu maşınnan aparıb yaylağa çıxar​dan​nan sonra xəstələndi, ya nəydisə nə yemək verdiksə dilinə vur​madı. Gördüm ölür, üç gündən sonra açıb buraxdım. Axşama ki​mi obadan bir az aralıda, qayanın dibində yatıb qaldı. Ertəsi gün gördük yoxdu. Yəqin gedib hardasa ölüb.

Bu vaxt Bozdar qapıdan evə tərəf bir ağız hürdü. Bəlkə də elə bilirdi ki, Salam onu təzədən aparmağa gəlib.

Salam:

· Təzə itiniz var? – deyə, soruşub artırmadan aşağı baxanda Bozdarı gördü.Kişi yerindən dik qalxdı:

· Boy, bu nə işdi? İt burdadı ki!

Atam dilləndi:

· Sənə dedimmi gözü açıq getsə qayıdıb gələjək?

· Əşi, nə gözü açıx? Mən onu pambıq xaralına salıb, ma​şının kuzovuna qoyub, yaylaxda açıb çıxartmışam.Özü də burdan gejə çıxmışıq. Məəttəl qalmalı işdi. Bu yaşa gəlmişəm, belə şey görməmişəm.

Bozdar belə Bozdar idi.

Bütün bunlar hadasa başa düşülən idi. Lakin 1964-cü ilin o sərt mart ayında elə bir hadisə baş verdi ki, Bozdarın adı bu he​kayəyə düşməli oldu...
Günorta anam kişiyə dedi:

· Axırıncı bişirimlik unu yoğurub bişirdim, cəmi altı çörək çıxdı. Sabaha nə un var, nə çörək.

Atam bir az fikrə gedib:

· Onda mənim paltarımı ver, – dedi, – gedim Ağdama. Ya çö​rək alım, ya un tapım.

Arvad dedi:

· Ağdamda var, deyirsən?

· Day özgə hara gedəjəm?

Kişi geyinib pul götürdü və getdi Ağdama. 

Axşam saat 10-a kimi gözlədik, kişi gəlib çıxmadı. Anam dedi:

· Yəqin tapa bilmiyib, gecəni oçirə durub yazıq kişi. Çörək səhər-səhər satılıb qurtarır.

Səhər tezdən durub dərsə hazırlaşanda gördüm ki, artırmada alüminium qazanın üstündə üst-üstə qoyulmuş iki təndir çörəyi var. Tez anamı çağırıb durquzdum:

· Kişi çörəyi bu soyuqda niyə çöldə qoyub yatıb?

Arvad cəld yerindən qalxdı:

· Nə kişi? Nə çörək? Kişi nə vaxt gəlib? Gəlsəydi, indi məni çoxdan durquzmuşdu. Səs-küyü buraları götürmüşdü başına.

Anam geyinib çıxdı artırmaya. Çörəkləri görüb mat qaldı:

· Bıy, bu nədi? – Çörəkləri yavaşca kənara çəkib qazana baxdı:

· Heç bu tava da bizimki döyül. İçində də yarıdan çox lob​yalı aş var.

İstədim deyəm ki, bəlkə qonşu gətirib, qəflətən anam bir şey tapmış kimi sevincək dilləndi:

· Sən ölmüyəsən bunu Bozdar gətirib!

Üçümüz də (artıq Əhliman da durub gəlmişdi) gözümüzü zil​lədik çörəklərə və qazana.

· Yavaş, qoy görüm, - deyib, anam diqqətlə çörəklərə baxdı:

· Hə, budu ey, itin dişdərinin yeri. Özü də ikisini birdən üst-üstə tutub dişində gətirib, diş yeri eyni tərəfdədi.

Dönüb Bozdara baxdıq. O, artırmadan aşağıda üzü evə tərəf uzanıb baxırdı.

Anam it dişinin izləri qaldığı yerləri kəsib atdı Bozdara. İt çörəyə tərəf baxıb başını təzədən qoydu qabaq ayaqlarının üstünə. Anam Bozdarın dilini hamıdan yaxşı bilirdi. Tez dilləndi:

· Görürsən? Yemir. Demək istiyir ki, özüm üçün yox, uşaq​lara gətirmişəm.

Gülüb dedim:

· Ay ana, sən də lap nağıl danışırsan.

·  Yox bala, nağıl-zad döyül. O, bilir ki, biz ondan iyrənirik, ona görə də inciyir. İndi bax, gör nə olajax, - deyib,- arvad çö​rə​yin birini götürüb qırağından kəsdi və itin gözünün qabağında ağ​zına qoyub yedi. Həmin dəqiqə Bozdar da yerindən qalxıb bayaq atılan tikələri götürüb yedi.

Təəccüb bizi bürümüşdü. İnanılası şey deyildi. Anam bizi tə​ləsitdi:

· Gecikirsiz, tez olun, çörəyinizi yeyin, gedin.

Əhliman sualedici nəzərlə anama baxdı ki, “hansı çörəyi yeyək?”

· Bala, bunu yox, evdə çörəyimiz var. Bu, qoy dursun. Nə aşı, nə də çörəyi itin gözü qabağında çölə tökmək olmaz. Yazıq buna zəhmət çəkib, inciyib küsər.

Dərsdən qayıdıb gələndə gördüm ki, artırmanın küncündə bir tay un var. Deməli, atam gəlib çıxmışdı. Anam artırmaya çıxıb de​di:

· Dinməz, söyləməz çörəyinizi yeyin. Səs salmıyın, kişi ya​tıb.

Axşamtərəfi kişi yuxudan ayılıb məni çağırdı:

· Al bu pulu, - bir dəmir manatlıq uzatdı, - get pavilyonnan üç siqaret al gətir.

Pulu alıb getdim. Pavilyon evimizdən xeyli aralıda, kəndin yuxarı başından axan kəhrizin üstündə idi.

Siqaretləri alıb çıxanda eşitdim ki, pavilyonun bufetçisi Sovet kiməsə deyir:

· Əşi, lap mat-məəttəl qaldım. O, bəlkə də it döyüldü, ca​navarıydı.

Ayaq saxlayıb qulaq asdım:

· Düzü, qarannığıydı, çox da yaxşı görə bilmədim. Gözü​mün qabağındaca aş qazanını adam kimi götürüb qaçdı.

O biri adam kim idisə, səsindən yaxşı tanımadım, içəridən da​nışırdı:

- Ə, bəs çörəkləri kim aparıb ey? Əlimnən qoyduğum üç çörəyin indi biri qalıb.

Sovet dedi:

· Ə, bəlkə də çörəyi qarovulçu Allahverdi aparıb. Olsun evi ajıymış. Heç onu soruşmaq yaxşı döyül, ayıbdı.

Qayıdanda təəccüb və heyrət məni elə götürmüşdü ki, gözüm ayağımın altını görmürdü. Yaqub müəllimgilin evinin yanından ke​çəndə bir ayağım dolu su arxına düşdü, büdrüyüb yıxıldım ar​xın tirəsinə. Yaxşı ki, siqaretlər islanmadı...
                     Təsadüfün hökmü
İsfəndiyarin neçə vaxt idi ki bir məsələ  ürəyini üzürdü. Kişi içəridən qəlbini didib dağıdan bir vacib suala cavab almaq üçün ağıllı-başlı bir nəfər tapa bilmirdi. Çox adamlardan çox şeylər so​ruşmuşdu və çox cavablar da almışdı. Bunlardan inanılası olanı da vardı, olmayanı da.İsfəndiyarın beynində gəzdirdiyi bu sual isə elə bir sual idi ki,onu yalnız bircə dəfə bircə nəfərə demək olardı və həmin o bircə dəfədə də gərək dürüst cavab alına idi. Əks təq​dirdə....nə isə... bunu açıqlamayaq. Çünki, sirr yiyəsi açıqlamadı​ğı məsələni heç kimin açmağa haqqı yoxdur.

İsfəndiyarın son zamanlar fikirli gəzdiyini çoxları sezmişdi. Həm qohum-qonşular, həm də iş yoldaşları arasında söz-söhbət gəzirdi ki, İsfəndiyar nə isə gizli bir xəstəlik tapıb və bunu ciddi-cəhdlə ətrafdakılardan gizlədir. İş o yerə çatmışdı ki,onunla qarşı​laşan tanışlar da İsfəndiyarı  mənalı-mənalı başdan-ayağa, ayaqdan-başa süzür, yalnız bundan sonra salamlaşırdılar. Bəziləri  öz ma​raq​larını gizlətməyib açıq-aşkar sual da verirdilər:

- İsfəndiyar, azar olmasın, birtəhər görünürsən. Bir hadisə-zad baş verməyib ki?

- Hələki salamatçılıqdı.– deyə, cavab verən İsfəndiyar tez də söh​bətdən uzaqlaşardı.

Üç aydan artıq idi ki, İsfəndiyar adamlardan kənarkəsmə do​lanır, heç kəslə yaxın ünsiyyətdə bulunmur, bir sözlə müəmmalı həyat sürürdü.

İsfəndiyar 45–46 yaşlarında subay kişi idi. Əslində, deyilənə görə, onun həqiqi yaşı bundan xeyli azdı. Kişini vəziyyət qocalt​mış​dı. Təxminən on beş il əvvəl ailə həyatı quran İsfəndiyar cəmi cümlətanı üç ildən sonra tək qalmışdı. Arvadı Nazpəri gözlənil​mə​dən Yusif adlı bir oğlana qoşulub evdən getmişdi. Camaat ara​sında gəzən söz-söhbətə görə, Yusif əzəldən Nazpərini istəyirmiş, hətta aralarında klassiklər demişkən, əhd-peyman da varmış. Yusif əskərlikdən qayıdandan sonra beş-altı ay işsiz qalır və axır​da da üz tutur şimala-Rusiyaya. Bundan inciyən Nazpəri fərqinə varmadan, kimə olursa-olsun təcili ərə getmək qərarına gəlir və nə​ticədə qismət olur İsfəndiyara. Ancaq onların ailə həyatı heç nə ilə əlamətdar olmur. Nə xasiyyətləri düz gəlir, nə də övladları olur. Bu ərəfədə Yusif də Rusiyanın Perm şəhərində bir rus qızı ilə evlənib il yarım yaşadıqdan sonra ayrılır. Qonum-qonşuların söylədiklərinə inansaq, onu da əlavə edə bilərik ki, sonsuzluq gu​ya İsfəndiyarın özündən imiş, çünki Nazpərinin təzə ərindən iki uşağı-bir qızı, bir oğlu var və indi böyuk uşağı dördüncü sinifdə oxuyur. Camaatın söylədiyinə görə, Yusif dəfələrlə Azərbaycana-öz kəndlərinə qayıtmaq istəyib, ancaq Nazpəri razı olmayıb və on​lar hələ də Rusiyada yaşayırlar.

İsfəndiyar Yusifi tanımırdı, onun ancaq adını eşitmişdi. Çün​ki, Yusif ucqar kənddən, o isə rayon mərkəzindən idi. 

Arvadının özgəsinə qoşulub qaçmasından bərk sarsıntı və əsəb gərginliyi keçirən İsfəndiyar möhkəm xəstələndi, hətta üç aya kimi xəstəxanada da yatdı. Ancaq zaman hər şeyi yoluna qoyur. İsfəndiyar da yoluna düşdü. Amma bu yol daha əvvəlki yol de​yil​di. O, qaraqabaq və qapalı bir adama çevrilmişdi. Heç kimə və heç nəyə qəlbində inamı qalmamış İsfəndiyar adamlar arasında özü​nü tənha və qərib hiss edirdi. Hərdən ona elə gəlirdi ki, bədə​ninin cismani materialı da ətrafdakı adamlarınkından fərqlidir və buna görə yanından ötənlər ona istehza ilə baxır, hətta onu bar​maq​la göstərirlər. Bu cür düşüncələrin təsiri altında İsfəndiyar ifrat dərəcədə ehtiyatlı,hər şeydən çəkinəcəkli,özündən müştəbeh bir tipə çevrilmişdi.

Bəlkə də İsfəndiyarın ürək ağrısına çevrilmiş, içindən onu di​dib dağıdan bu gizli-müəmmalı sual da başqaları üçün heç bir ma​raq və əhəmiyyət kəsb etməyən, boş, mənasız bir şey idi. An​caq İsfəndiyar bunu özü üçün elə bir formada quraşdırmışdı ki, guya birdən, Allah eləməsin, yersiz yerdə ağzından qaçırsa qiya​mət qopar, dünya dağılar.

Bir iş də vardı ki, bu boyda dərdi aylarla, illərlə içində də da​şıya bilməzdi, əvvəl-axır kiməsə açmaq lazım idi. Ancaq kimə? Dərdin ən böyüyü də elə bu idi. İndi bu qarmaqarışıq dünyada ağzımöhkəm, etibar ediləsi adam tapmaq mümkün idimi? Lap tu​taq ki, sirr saxlamağına etibar ediləsi bir nəfər tapdın, həmin o bir nəfər yazıq İsfəndiyarın sualına doğru-düzgün cavab verə bilə​cək​dimi? İşin bu başını fikirləşəndə heç İsfəndiyarı qınamaq da olmazdı.

İsfəndiyarın bir çətinliyi də onda idi ki, o, ürəyindəkini bo​şalt​maq üçün kimi gəldi axtarmırdı, ona elə bir adam lazım idi ki, verəcəyi sualı cavablandırmaq iqtidarında olsun. Yəni həmin ada​mın ixtisası, ya da heç olmasa ümumi bilik səviyyəsi və dünya​gö​rüşü məsələyə aydınlıq gətirə biləcək dərəcədə münasib olsun.

Hekayənin bu yerində bizim də çətinliyimiz yarandı. İndi biz İsfəndiyarın sirri barədə müəyyən qədər açıqlama vermək məcbu​riyyətindəyik, əks təqdirdə yazdığımızın heç bir mənası olmaz. Oxuculardan xahiş edirik ki, bu barədə heç yerdə heç kəsə heç nə deməsinlər. Əvvəla, biz sözgəzdirən, ağzıyırtıq adamlardan deyi​lik, ikincisi də, İsfəndiyarla həmkəndliyik və istəmərik ki, bu söh​bət biz tərəfdən yayılsın.

Təxminən dörd ay bundan əvvəl İsfəndiyar nə üçünsə Bakıya getmişdi. Dodağı sözlü qonşuların bəziləri söz çıxartmışdı ki, İsfəndiyar evlənmək fikrinə düşüb, Bakıya da ona görə gedib ki, özünü həkimdə yoxlatdırıb görsün evlənsə züryəti ola bilər,yoxsa yox. Bəzi ağzıgöyçəklər isə (əsasən arvadlar) orda-burda pıçhapıç danışırdılar ki, İsfəndiyarın kişiliyi zəifdi, Bakıya da müalicə üçün gedib. Bütün bu söz-söhbətin, dedi-qoduların nə dərəcədə əsa​sı olub-olmadığını deyə bilmərik. Bizim öyrənib bildiyimiz bu​dur ki, Bakıda İsfəndiyarın başına elə bir iş gəldi ki, yazıq kişi az qala dünyanın harasında olduğunu da unutdu.

Şəhərə gəldiyinin ikinci günü axşam saat 8 radələrində dəniz​kə​narı bulvara gəzməyə çıxan İsfəndiyar bir saata qədər gəzib do​laşdıqdan sonra ayaqlarının yorulduğunu hiss edərək bir qədər otu​rub dincəlmək istədi. Əvvəlcə göz gəzdirib boş skamya tapdı və sonra yaxınlıqdakı kafedən dondurma almaq məqsədilə bufetə yaxınlaşdı. Burada növbə vardı, İsfəndiyardan qabaqda bir neçə qadın, iki cavan oğlan dayanmışdı. Bizim qəhrəmanımız növbədə öz yerini tutub dondurma satışını seyr etməyə başladı. Və birdən dondurma alan qadınlardan birinin sifəti ona çox tanış gəldi. An​caq nə qədər fikirləşdisə də, onun kim olduğunu və nədən bu qə​dər tanış gəldiyini kəsdirə bilmədi. Hiss etdi ki, qadın da gözaltı onu süzür və utanıb üzünü bir qədər yana çevirdi. Dondurma alan 35–36 yaşında olan bu qadının yanında 10–11 yaşlarında bir oğ​lan uşağı da vardı. Qadın iki ədəd dondurma götürüb kənara çə​kilsə də, uzaqlaşıb getmədi və İsfəndiyar indi açıq-aşkar duydu ki, qadın ona xüsusi diqqət yetirir. Doğrudan da İsfəndiyar dondur​ma​nı alıb bufetdən aralanan kimi qadın üzündə olduqca xoş bir təbəssümlə ona yaxınlaşıb soruşdu:
- İsfəndiyar deyilsənmi? 
İsfəndiyar səsdən diksinən kimi oldusa da, özünü o yerə qoy​​madı, qadının gözlərinə baxan kimi onu tanıdı:

- Pakizə! Xoş gördük! Mən də bayaqdan fikirləşirəm ki, gö​rə​sən bu qadın hardan tanış gəlir.

- Ancaq mən səni görən kimi tanıdım, baxmayaraq ki, çox də​yişmisən.

İsfəndiyar Pakizənin yanında dayanıb ona baxan oğlan uşa​ğına işarə ilə:

- Oğlundu? – deyə soruşub cavab gözləmədən uşağın üzün​dən öpdü.

- Hə, böyük oğlumdu, – Pakizə cavab verdi və sonra əlavə etdi:

- Bu dəfə bunu gətirmişəm, balaca qalıb Rusiyada.

- Rusiyada? – İsfəndiyar təəccübləndi – Rusiyanın harasında​sı​nız?

- Permdəyik on ildən çoxdu.

- Demək o vaxtdan bəri oradasınız.

Pakizə:

- Neyniyək, buralarda iş-güc məsələsi çətindi, – deyib yaxın​dakı skamyanı göstərdi:

- Gəl beş dəqiqə burda oturub danışaq, bu gədə məni yaman yorub.

Onlar İsfəndiyarın əvvəlcədən nəzərdə tutduğu skamyada əy​ləşdilər.

Pakizə ilə İsfəndiyar əminəvəsi idilər. Orta məktəbdə Pakizə İsfəndiyardan iki sinif aşağı oxuyurdu. İsfəndiyar Gəncə Kənd Təsərrüfatı Akademiyasının aqronomluq fakültəsini bitirmiş, Pakizə isə orta məktəbi qurtardıqdan iki ay sonra ərə getmişdi. Pakizənin əri ali təhsilli mühəndis idi. Onlar bir müddət Bakıda yaşamış, sonra Rusiyaya getmişdilər. Bakıda yaşadıqları vaxt bir dəfə İsfəndiyar təsadüfən onların evində olmuşdu və o müddətdən bəri Pakizəni görməmişdi.

Onlar bir qədər ordan-burdan danışıb hal-əhval tutduqdan son​ra Pakizə ayağa qalxıb:

- İsfəndiyar, məni bağışla, gedəcək yerim var. – dedi və sa​ğol​laşıb getmək istərkən qəflətən yadına nəsə düşdü:

- Hə, lap yadımdan çıxmışdı. Bilirsən qızın nə qız olub? Qız döyül ey, allah saxlamış ay parçasıdı.

İsfəndiyarı təəccüb götürdü:

- Nə qız, hansı qızım? 

- Ədə, Gülyanı deyirəm də, Gülçöhrəni, Nazpəridən olan qızını. İndi deyəcək xəbərim yoxdu.

İsfəndiyar tutulub qalmışdı. Pakizə isə qız vaxtlarında olduğu kimi, dil boğaza qoymurdu:

- Ədə, yoxsa atkaz eləmisən? O cürə gül parçasından imtina eləməkmi olar?

Handan-hana İsfəndiyarın səsi çıxdı:

- Yəni deyirsən o mənim... qı..z... – sözünü tamamlaya bil​mədi, boğazı qıfıllandı.

- Guya bilmirdin? Uşağın siri-sifəti, qaşlarının arasındakı xır​da qara xalına qədər elə bil səninkidi, aparıb yapışdırmısan ona. Lap hind gözəllərinə oxşayır.

İsfəndiyar qeyri-ixtiyari əlini alnına apardı. İndi onun nə dü​şünməyə halı, nə söz deməyə dili vardı. Artıq Pakizənin dediklə​ri​nin birini də eşitmirdi. Birtəhər özünü toplayıb dillənə bildi:

- Axı bizim... uşağ...ımız olmurdu, olmadı. – Onu tər basmışdı.

- Eee...y, İsfəndiyar, sən lap Meksika kinolarındakı kimisən. Arvadın gedəndə uşağı qarnında aparıbmış. Bəs necə oldu ki, sək​kiz aydan sonra doğdu? Nə isə...burası mənnik döyül. Bəlkə də bu söhbəti salmaqda səhv elədim. Hər halda mən olanı dedim.

- Bəs sənin onlarla nə əlaqən? – İsfəndiyar deyəsən şokdan ayılırdı.

- Nə əlaqən deyəndə, elə bir yaxınlığım yoxdu. Ancaq bir şə​hərdə yaşadığımızdan hərdənbir görüşürük. Yaxşı, mən tələsirəm, sağ ol. Kənddəkilərə salam deyərsən.

Pakizə getdi, İsfəndiyar isə hələ də donub qalmışdı. Qayıdıb skamyada oturdu və əllərini çənəsinə diriyib fikrə getdi. Beləcə yarım saatdan artıq qaldı, ancaq fikrini heç cür cəmləyə bilmədi. İndi onun ayıq və ya yuxulu olduğunu təyin etmək çətin idi, çünki bunu özü də anlaya bilmirdi.

Bəli, üç aydan artıq idi ki, İsfəndiyar bu dərdlə yaşayırdı. Nə özü fikirləşib bir çarə tapa bilir, nə açıb özgəsinə deyə bilirdi. On​suz da arvadı özgəsinə qoşulub qaçandan sonra İsfəndiyar özünü amansızcasına alçaldılmış və təhqir edilmiş bir insan hesab edir​di. Bu hisslər onda yalnız son bir ildə-il yarımda azalmağa, əriyib sönməyə başlamışdı. Əvvəllər İsfəndiyara elə gəlirdi ki, yaşadığı rayon mərkəzinin onun ailə həyatından xəbərdar olanlarının müəy​yən hissəsi bəlkə də müasir həyat, mənəvi azadlıq, qarşılıqlı mə​həbbət və s. anlamlara istinadən bu məsələdə o qədər də qeyri–adilik görmür. Üç illik ailə həyatında övladlarının olmadığını da nəzərə almaqla o, haradasa qəlbinin dərinliklərində sabiq arvadını o qədər də qınamırdı və bu humanizmi ictimai fikrə də calaşdır​maqla daxilən özünə təsəlli qazanırdı.

İndi isə vəziyyət bam-başqa idi. İndi onun əlində nə özünə,nə də Nazpəriyə azacıq da olsa, haqq qazandırmağa, el töhmətini, camaat təhnizini dəf etməyə, eləcə də özgəsini özünə doğma ata hesab edən qızın (Bunu fikirləşəndə az qalırdı ki, ürəyi partlasın) babalını yumağa heç bir mənəvi əsas yox idi. Bir sözlə, İsfəndiyar çıxılmaz vəziyyətdə qalmışdı. Kişi gündən-günə əriyib gedirdi, iş​tahadan kəsilmiş, yuxusu pozulmuş, gözləri çuxura düşmüşdü. Adamların gözünə görünmək belə istəmirdi. Əlində əlacı olsaydı, bir gün də ayağını işə basmazdı.

Çox götür-qoydan sonra İsfəndiyarın ağlına bir fikir gəldi: bü​​tün bu məsələni tamamilə yad bir adama özgəsinin adıyla danı​şıb məsləhət almaq. Ancaq belə bir yad adamı haradan tapmaq olar​dı və hətta tapılsa belə, nədən bilmək olardı ki, bu adam ağıllı-başlı məsləhət vermək iqtidarındadı? Hər halda İsfəndiyarın başqa çıxış yolu qalmamışdı.

* * *

İsfəndiyar işlədiyi idarənin kadrlar şöbəsində məzuniyyət üçün ərizə yazırdı. Şöbə müdiri Nərgiz xanım:

- İsfəndiyar, istirahətini necə planlaşdırırsan? – deyə, soruşan​da yadına düşdü ki, heç bu barədə fikirləşməyib. Fikirləşməyə ha​lı vardımı?

- Nə bilim vallah,elə bir planım yoxdu.

- Gəl, putyovka verək, get Yessentukidə dincəl, həm də müa​licə olun. Son vaxtlar yaman zəifləmisən.

- Sağ olun. Ancaq mənim sanatoriyaya getməli halım yoxdu-deyib, İsfəndiyar ərizəyə qol çəkib ayağa qalxdı.

- Mən sənin üçün deyirəm, ay İsfəndiyar. Havayı putyovkadı, mestkomun hesabına. Müalicəsi öz yerində, həm də havanı dəyi​şər​din, təzə yerlər, təzə adamlar  görərdin.

Nərgiz xanımın “təzə adamlar” kəlməsi sanki İsfəndiyarı yu​xu​dan oyatdı:

- Yaxşı, – dedi, – etirazım yoxdu, gedərəm. 

* * *

Dörd gündən sonra İsfəndiyar artıq Yessentukidə idi. Sana​to​ri​ya​da onun otaq yoldaşı da təxminən özü yaşda Yura adlı bir kişiy​di. Yura özünün dediyinə görə, əslən azərbaycanlı idi, ancaq çoxdan Rusiyada yaşayırdı və oranın vətəndaşlığını da almışdı. Yura cox az-az hallarda-demək olar ki, yalnız İsfəndiyarla Azərbaycan di​lində danışırdı, qalan bütün vaxtlarda rusdilli idi.

Bir otaq yoldaşı kimi İsfəndiyarın Yuradan narazılığı yoxdu. Hətta bəzi xasiyyətlərindən xoşu da gəlirdi. Yura gülərüz, əliaçıq, sadə və kifayət qədər dünyagörüşə malik bir adamdı. Bir cəhəti də bu idi ki, bir qədər emosional və qadınlara meyilli idi. İsfəndiyar​dan cəmi on gün əvvəl burada olmasına baxmayaraq demək olar ki, bütün qadınları tanıyırdı, hətta bəziləri ilə çox yaxın müna​si​bəti vardı.

İsfəndiyarın sanatoriyaya gəlməsindən 8 gün keçmişdi.Bu müddət ərzində nə qədər fikir vermişdisə də, ürəyinə yatan bir adam tapa bilməmişdi ki, dərdini ona danışıb ürəyini boşaltsın. Otaq yoldaşı Yuradan başqa elə bir münasib həmsöhbət yox idi və onun da çıxıb getməyinə beş-altı gün qalırdı.

Nəhayət İsfəndiyar dörd ay yarımdan bəri içində saxladığı dər​dini açıb Yuraya danışdı. Hekayətini özgələşdirsə də, çaşıb qəh​rəmanların adını və ünvanını olduğu kimi dedi (yalan danış​ma​ğı bacarmırdı). İsfəndiyarın gözləmədiyi bir halda Yura bu söh​bət​dən çox bərk tutuldu, qanı qaraldı, rəngi dəyişdi, əvvəlki gülərüz adamdan əsər-əlamət qalmadı. İsfəndiyar isə əksinə, xeyli yün​gül​ləşmişdi və hekayətini bitirib dərindən nəfəs aldıqdan sonra soruşdu:

- Belə yerdə neynəmək olar?

Yura deyəsən onun sualını eşitməmişdi, başını aşağı salıb susurdu. Handan-hana başını qaldırıb: 

- Bağışla, eşitmədim, – deyə dilləndi.

- Deyirəm, görürsən də... dünyada nələr olur.

- Da...a, takix nada rasstrelyat!

- Necə?

- Deyirəm belə qadınları öldürmək hələ azdı-deyib, Yura otaq​dan çıxdı.

İki gündən sonra Yura vaxtından üç gün də qabaq sanatoriya​dan getdi. Onun yerinə ahıl bir gürcü kişisi yerləşdirdilər. 

Yura gedənin üçüncü günü axşam otağın qapısı döyüldü. İsfəndiyar qapını açdı.

- Yusif gedib, yoxsa hələ burdadı? – soruşan ucaboy, orta yaşlı bir kişi idi.

- Burda Yusif qalmır.

- Necə yəni qalmır? Yura bu otaqda qalmırdı?

- Qalırdı. Üç gündü ki gedib. 

Kişi güldü:

- Səni sağ olasan, mən elə onu soruşuram də..ə, Permdən gə​lən Yusif Hüseynov. Otaq yoldaşının adını bilmirsən?

Bundan sonra İsfəndiyarın nə hala düşdüyünü təsəvvür et​mək çətin olduğundan burasını yazmırıq. Yazmalı bircə cümlə qalıb.

İsfəndiyar məzuniyyətdən qayıtdıqdan bir həftə sonra eşitdi ki, əri Nazpərini boşayıb və iki uşağı ilə bərabər göndərib rayona...  

P.S. Bu yaxınlarda söz yayılıb  ki, Nazpəriynən İsfəndiyar təzədən barışmaq istəyirlər, özü də birincinin təşəbbüsü ilə... 

                                   İxtira

Bir aydan çox idi ki, idarədə hamı Yetim Abbasəlinin ixtira​sından danışırdı.

Bir aydan çox idi ki, texniki şöbənin 42 yaşlı mühəndisi Yetim Abbasəli (Abbasəlinin atası da, anası da sappasağ dururdu. “Yetim” ləqəbini ona kişi fağır və mülayim adam olduğuna görə idarənin ağzı sözlü və dili qurcubalı arvadları vermişdilər) qol​tu​ğunda dörd qatlanmış çertyoj kağızı və əlində beş-altı izahat vərə​qəsi trestə, nazirliyə, Allah bilir daha haralara ayaq döyürdü.

Düzdü, ixtiranın məhz nədən ibarət olduğunu hələ heç kəs yerli-yataqlı bilməsə də, bu barədə söhbət səngimirdi. İş o yerə çat​mışdı ki, yazıq Abbasəli idarədə bir otağın qapısını açıb içəri gir​​məli deyildi, girdiyinə peşman olurdu. Abbasəli içəri ayaq ba​san kimi ağzıyanmış arvadlar (İdarədə arvadların sayi kişilərdən iki dəfə çox idi) bir-birinə macal vermədən sorğu-sualları yağdırır​dı​lar:

· Abbasəli, nooldu? Düzəldi?

· Abbasəli, patent alanda yumalısan ha!

· Axır ki, bizim idarədən də bir alim çıxdı, hə, Abbasəli?

· Abbasəli, ixtiranın puluynan maşın alası olasan, biz özü​mü​zünkünü satmaq istəyirik, deyərsən.

· Abbasəli, nə çox gedib-gəlirsən? Oldura bilmirsən? Proble​min varsa, de, zəng elətdirək.

Nəticədə Abbasəli onun qabağına qoyulmuş bir stəkan çayın yarısını içməmiş “sağ olun” deyərək ayağa qalxıb otaqdan çıxırdı və üz qoyurdu ya trestə, ya da nazirliyə.

Maraqlı burası idi ki, Abbasəlini tıncıxdıran arvadların heç bi​ri ixtisasca mühəndis deyildi və bircə kərə də onun çertyojunu açıb baxmamışdılar. Bütün idarədə mühəndis savadı olan yalnız texniki şöbənin böyük mühəndisi Fəridə xanım idi ki, o da Abbasəli​yə ,ümumiyyətlə, heç bir sual vermirdi. Ancaq bir dəfə dedi:

· Abbasəli, ixtiranı çox adama göstərmə, ehtiyatlı ol, indi plagiyatlar çoxdu.

  Abbasəlinin dərdi açıldı:

· Rəhmətliyin qızı, elə çalışdığım odu ki, göstərim də..ə. Ba​xan var məgər?

· Bəs neçə müddətdi hara gedib-gəlirsən?

· Hər yerə. Trest deyir nazirlik baxsın, nazirlik təzədən gön​dərir trestə. Trest də qaytarır öz idarəmizə - baş mühəndisin üstü​nə.

 Fəridə xanım təəccübləndi:

· Baş mühəndisə indiyəcən göstərməmişdin?

· Göstərmişəm. Baxdı, dedi ki, fikrin pis deyil, amma bir az qəliz şəkil çəkmisən. Darıxma, müzakirə eliyərik.

Fəridə xanım bir söz demədi, nəzərə çarpacaq dərəcədə ba​şı​nı buladı və bir qədər pauzadan sonra Abbasəliyə təskinlik verdi:

· Darıxma, Abbasəli müəllim, axırı yaxşı olar.

Fəridə xanım bilirdi ki, baş mühəndis İsgəndər Xalq Təsərrüfatı İnstitutunu qiyabi bitirib və trest müdirinin qohumu olduğuna gö​rə vəzifə tutub. Ona görə də çertyoja “şəkil” deyir. Abbasəli isə bunu bilmirdi.

Aprel ayının 6-da səhər saat 10-un yarısında idarə müdiri Qurban müəllim işçilərdən üç nəfərini, o cümlədən Abbasəlini də kabinetinə çağırıb göstəriş vedi:

· İclas zalını səhmana salın, idarənin göstəriciləri yazılmış lövhələri, qrafikləri divar boyu içəridən düzün. Saat ikidə iclas var, müzakirə olacaq.

Sonra Abbasəliyə:

- Sən də o ixtiranın çertyojunu stendin birinin üstünə as, qoy içəri. Nazir gəlsə, göstərərik.

Abbasəlinin qəlbi fərəhlə doldu:

· Qurban müəllim, bunu da (çertyoj qoltuğunda idi) müza​ki​rə edəcəksiz?

· Eliyərik, niyə eləmirik, bu da bizim nailiyyətimiz döyül​mü?

Sevincindən Abbasəlinin uçmağa qanadı çatmırdı!

Bir göz qırpımında bütün akt zalını süpürtdürdü. Əslində özü silib-süpürdü. Çünki, axsaq Səlbi arvada qalsaydı, heç üç günə də zalı təmizləmək olmazdı. Oturacaqları düzdü, lövhələri yerləşdir​di. Öz çertyojunu da dəmir ayaqlar üzərində qoyulmuş lövhələr​dən birinin ortasına sancaqlayıb görkəmli bir səmtdə  qoydu. Özü də çıxıb tribunadan və sədarət stolu tərəfdən baxdı ki, çertyojun necə göründüyünü görsün.

Bir sözlə, Abbasəli bütün işi öz ürəyinə yatan şəkildə tamam​layıb başını qaldıranda gördü ki, tər dabanından gedir və ağzında dili buğda samanı kimi quruyub. Tez düşdü birinci mərtəbəyə, çay​çı Səfərin yanına.

Çayçı Səfər onu görən kimi:

· İxtiraçı, xoş gəlmisən! Bə niyə belə qan-tərə batmısan? Xəs​tələnmisən, nədi? – deyə, nəzərləri ilə onu başdan ayağa süzdü.

· Yox, işləmişəm. Çay!

Səfər bir stəkan çay gətirib qoydu onun qabağına:

· Xeyir ola, nə iş? Ay yetim, sənnən başqa iş görən yoxdu bəyəm?

Səfərlə Abbasəli bir məhəllədə yaşayırdılar, tay-tuş idilər. İdarə açılanda bundan əvvəlki müdir işçilərə demişdi ki, bir çayçı tapsınlar. Onda Abbasəli də Səfəri gətirib bura çayçı düzəltmişdi.

Abbasəli çaydan iki qurtum alıb stəkanı yerə qoydu. Deyəsən çay hələ çox isti idi:

· Bu gün mənim ixtiramı müzakirə edəcəklər. Bəlkə nazir özü də gəldi.

· Doğrudan? Malades Abbasəli!

Səfər əlini Abbasəlinin kürəyinə vurdu və əlavə etdi:

· İmkan olsa mən də çıxıb oturacam, görüm nə qan eliyir​sən.

Abbasəli çayın qalığını qəndsiz başına çəkib bufetdən çıxdı.

Saat 3-ə 10 dəqiqə qalmış idarənin həyətnə üç QAZ-31 və bir “Mersedes” maşını daxil oldu. Nazir və onu müşayiət edən vəzi​fə​li şəxslər yuxarı qalxıb müdirin kabinetinə girdilər.

Katibə daxili telefonu əlindən yerə qoymadan bütün şöbələrə zəng vururdu:

· Hamı yuxarı, iclas zalına, nazir gəlib. Cəld olun!

Beş dəqiqə keçməmiş iclas zalı ağzınacan doldu.

Abbasəli ikinci sırada, orta keçidin yanındakı yerdə oturmuş​du və ehtiyat üçün böyründəki yeri də saxlamışdı ki, bəlkə çayçı Səfər də gələr.

Səfər doğrudan da gəldi. Amma Abbasəlinin yanına getmədi. Arxa sırada lap küncdə yer tutub oturdu.

Nəhayət, təxminən 20 dəqiqədən sonra başda nazir olmaqla rəhbər işçilər də gəlib səhnədə qoyulmiş stolun arxasında öz yer​lə​rini tutdular. Onlardan bir neçəsi də boş saxlanmış birinci sırada əyləşdi.

Əvvəlcə nazir özü sözə başladı. O,  yarım saata qədər ölkə və hökumət rəhbərliyinin siyasətini tərifləyəndən sonra bəyan etdi ki, bu gün burada cari ilin birinci rübünün yekunları və ümumiy​yət​lə, illik plan tapşırıqlarının yerinə yetirilməsinin gedişi müza​ki​rə olunacaq.

Sonra sözü trest müdirinə verdi. Trestin müdiri Salman Səlimov papkasını götürüb tribunaya çıxdı. Və yazıb hazırladığı (bəlkə də yazdırıb hazırlatdığı) çıxışını oxumağa başladı.

Öz çıxışını götür-qoy edən Abbasəli tribunaya demək olar ki, qulaq asmırdı. Hərdən əlində tutduğu qovluğun arasından bir ka​ğızı çıxarıb baxır, sonra onu yerinə qoyub başqasını çıxarırdı.

Trest müdiri yazılı çıxşını oxuyub qurtardı. Nazir ona bir-iki sual verib cavab aldıqdan sonra dedi:

· Otur. Sözü idarənin müdiri Qurban Kərimova verirəm, bu​yur!

Birinci sırada oturmuş Qurban müəllim qovluğu götürüb cəld tribunaya qalxdı. O, qovluğu açıb sözə başlamaq istəyirdi ki, nazir:

· Sən bu idarəni nə vaxt təmir eləmisən?

· Keçən il, cənab nazir.

- Keçən il… Bəs həyət-bacan niyə bu kökdədi? Zibil dizə çı​xır. Bu stendlər də yəqin köhnə müdirin vaxtından qalıb, həə? Bəs hanı bizim keçən ilki, bu ilki göstəricilərimiz? Hanı sizin işə estetik münasibətiniz? Hanı öz idarənizin göstəriciləri, nailiyyətləri?
Qurban müəllim əvvəlcə tutuldu, sonra istədi ki, nəsə bir söz deyib hücumun qabağını alsın:

· Cənab nazir, məsələn o sxem, daha doğrusu çertyoj, – əlini Abbasəlinin çertyoju asılmış lövhəyə tərəf uzatdı.

Nazir ona sözünün dalını gətirməyə macal vermədi:

· O cızmaqaranı deyirsən? Harda görmüsən ki, iclas zalında çert​yoj asılır? Kim asıb onu?

Qurban müəllim Abbasəliyə tərəf baxdı. Abbasəli buğanaq vurmuş yarpaq kimi yerindən atılıb durdu ayağa.

· Sən çəkib asmısan onu?

Abbasəli iftixarla:

· Bəli. – dedi.

· Nə işdiyirsən burda?

· İnjiner, –Abbasəli hiss etdi ki, boğazı quruyur.

· Sənnən olan injiner dəysin sənin müdirinin başına! Get o zibilini aç götür, özün də çıx bayıra! Bunun mühəndis qabiliyyə​ti​nə bax!

Abbasəli Qurban müəllimin üzünə baxdı. Qurban müəllimdə ta “müəllimlik” qalmamışdı. Bu vəziyyətdə çayçı Səfərin görkə​mi onun yanında toya getməli idi. Qurban Abbasəliyə göz ağartdı ki: “ Tez ol, nə durmusan?”

Yetim Abbasəli suyu süzülə –süzülə lövhədən çertyojunu açıb bayıra çıxanda arxadan nazirin səsi gəlirdi:

· Sizə, Kərimov, ixtisar planı verilib. Niyə yerinə yetirmir​si​niz? İdarəni doldurmusunuz avara-avara adamlarla.

İclas qurtarandan sonra çayçı Səfər nə qədər axtardısa, Abbasəli​ni gördüm deyən olmadı…

                               Sur tütəyi
Əlifağa hər maaş aldığı günün axşamı ailəsinin növbəti maa​şa qədər dolanışıq xərclərini, özünün dediyi kimi, ailə büdcəsini yazıb hesablayar, sonra da dəftəri arvadı Əntiqəyə verib deyərdi:

- Al, bir özün də bax. Deyəsən bəzi şeyləri artıq yazmışam.

Əntiqə dəftərə baxmamışdan :

- Sən ha! Sən olasan, özün də artıq hesablayasan? – deyər və sonra da dəftəri qabağına qoyub öz əlavələrini edərdi. Bu dəfə də istisna olmadı:

- Başına xeyir, yaman da hesablamısan. Qonşunun toyu var, azı əlli manat bura gedəcək, böyük qızın sinif rəhbərinin ad günü​dü ayın 22-sində, aşağısı beş manatdan yığacaqlar, JEK-dən zibil pulu yığmağa gələcəklər, heç olmasa ikicə manat da olsa ver​mə​liyik.

Əntiqə hesabatı dəqiqləşdirib 60–70 manat büdcə kəsiri ilə təsdiqlədikdən sonra qaytarıb atdı ərinin üstünə:

- Belə yaşamaq olmaz,- deyib, söylənə-söylənə keçdi mətbəxə. 

Əlifağa arvadının haqlı narazılığını bilsə də, onun səsini qula​qardına verib özü səsini qaldırdı:

- Ay balam, ayda nə qədər pul yığmaq olar? Məktəb pul yı​ğır, JEK pul yığır, evlənən, anadan olan, ad günü keçirən, hətta ölən də pul yığır. 

Mətbəxdən Əntiqənin səsi gəldi:

- Heç dilənçiləri demirsən. Sən işdə olursan, xəbərin olmur. Gündə qapını döyən seyidlərin, qaraçıların, adi dilənçilərin sayı-he​sa​bı yoxdu. Məcbur düşüb üçündən-dördündən birinə pul ver​məli olursan.

- Ağlın olsun, vermə.

- Verməmək olmur. Elə and verib yalvarırlar ki, dözmək ol​mur. Zəmanə elə korlanıb ki, deyəsən dünyanın axırı çatıb. Hə, yax​şı yadıma düşdü. Heç dəftərdə lift pulunu hesablamamışıq.

- Bu da təzə çıxdı? – Əlifağa az qala qışqırdı.

- Lift mexaniki deyib ki, üçüncü mərtəbədən yuxarı hər ev bir manatdan yığmasa liftə baxmayacaq. 

- Niyə?

- Deyir maaşım azdı, dolana bilmirəm, məcburam əlavə bir iş tapıb işləyəm.

- İşləsin də-ə. Bundan bizə nə.

- A kişi, uşaq kimi danışma, lift işləməsə 9-cu mərtəbəyə qalxıb-düşməkdən kələyimiz kəsilər, özün də ürəkdən zəif adam​san. Bizdən aşağı mərtəbələr hamısı pul yığmağı qərara alıblar. Mən durub necə deyim ki, vermirəm?

Əlifağa susdu. Arvadı qınamaq olmazdı, lift vacib məsələ idi. Əntiqənin bayaq dediyi söz yadına düşdü və fikrindən keçirtdi ki, dünyanın axırı çatsaydı hamının canı biryolluq qurtulardı boş-boş şeylərə pul yığmaqdan.

Növbəti ayın başında Əlifağa maaşını alıb iş yoldaşı Vaqifə 40 manat borcunu qaytardıqdan sonra qalan pulu dəsmalına bü​küb qoltuq cibinə qoydu və qərara gəldi ki, bu dəfə büdcə-zad he​sablamayacaq. Onsuz da hesabatın heç bir xeyri olmur. Qoy ar​vad necə bacarır, eləcə də evi yola versin.

Həmin gün Əlifağa çox yorğun idi. Özünü metroya çatdırıb orta vaqona mindi və boş yer tapıb oturdu da. Yolda metro va​qonları ağzınacan doldu və o qədər basabas düşdü ki, maşınist əyləci basanda ayaq üstə dayanan və əlləri tutacağa çatmayan ca​vanlrın bir neçəsi hətta iki dəfə onun üstünə yıxıldılar. 

Əlifağa yuxulayırdı...
...Maaş günü idi. Onu kassaya çağırdılar. Əlifağa pilləkənləri özünəməxsus bir cəldliklə düşüb kassaya tərəf irəliləyərkən yolda yadına düşdü ki, axı o maaşı alıb, görəsən kassir onu neynir? Bəl​kə pulu səhv verib? Yox, bu olan şey deyildi. Əvvəla, o özü də pu​lunu sayıb götürmüşdü. İkincisi də, kassir Şükür heç vaxt səhv edib adama artıq pul verməzdi. Bəlkə əlavə mükafat yazmışdılar ona?

Dördmərtəbəli binanın birinci mərtəbəsində yerləşən kassaya özünü çatdıran Əlifağa gördü ki, bura adamla doludur və... kassa tərsinə işləyir! Yəni, adamlar pul almaq əvəzinə, uzun bir cədvələ qol çəkib kassirə pul verirlər. O, təəccüb içində yan–yörəsindəki​lər​dən soruşub öyrənməyə çalışdı:   

- Ə, nə baş verir burda? Pulları niyə qaytarıb yığırlar?

Çox qəribə bir səhnə idi. Heç kim onun sualına cavab vermir, yaxud da vermək istəmirdi. 

Ancaq hamının kefi duru idi. Gülən kim, çırtıq vurub oyna​yan kim, bir sözlə, kassanın qabağında aləm qarışmışdı. Bir şad​ya​nalıq, bir büsat vardı ki, gəl görəsən. Hətta 3-cü şöbənin baş mü​təxəssisi Narıngül xanım (Əlifağa evlənməmişdən Narıngülü istəmişdi, Narıngül isə onu bəyənib gəlməmiş, üstəlik, “kənd hin​duşkası yemək üçün çəyirtkəni kənddə axtarar, şəhərdə yox” –deyib, kobud cavab da yollamışdı) qaş-gözünü oynada-oynada ona yaxınlaşıb göz də vurdu. 
Əlifağa mat qalmışdı. Ayrı vaxt  ölü yeri üçün bir-iki manatdan pul yığanda belə, adamların qaş-qa​bağı yerlə bir olardı. İndi hamı topa-topa pulu sevinə-sevinə kas​saya qaytarırdı.

Nəhayət, onun da növbəsi çatdı. Başını kassanın pəncərəsin​dən içəri soxanda nə görsə yaxşıdı? Kassir Şükürün yanında iki elə gözəl qız vardı ki, o, (yəni Əlifağa) 45 illik ömründə belə gö​zəlləri heç xarici kinolarda da görməmişdi. Qızlardan biri kassirin sağ, o biri isə sol tərəfində dayanıb yığılan pulları dəstələyirdilər. Əlifağa  elə mütəəssir olmuşdu ki, səbəbini kassirdən soruşmadan kağıza büküb qoltuq cibində gizlətdiyi məvacibini (daha doğrusu, məvacibinin qalığını) nə vaxt çıxarıb stolun üstünə qoyduğunu  özü də bilmədi. Başını pəncərədən geri çəkmək istəsə də, tərpən​mə​yə halı yox idi, gözünü qızlardan ayıra bilmirdi. Onda intuitiv bir təsəvvür yarandı ki, bunlar məlakələrdir, yer üzündə bu gö​zəl​likdə insan ola bilməz! 

Arxadan onu dümsükləyirdilər: 

- Əlifağa, qurtar də!

- Qol çək, çıx, biz də varıq axı!

Əlifağanın boğazı qurumuşdu. Qeyri-ixtiyari əlini uzadıb qə​lə​mi götürdü və cədvəldə öz adını axtarmaq istəyəndə yadına düş​dü ki, axı heç pulun nədən ötrü yığıldığını  soruşmadı. Kassir Şükür onun ürəyini oxuyurmuş kimi:

- Tütək almağa yığılır pullar- dedi, - Sur tütəyi.

- Nə..ə?

- Sur tütəyi, ay müsəlman! Müasir dildə desək zurna.

Əlifağa güc-bəla ilə özünü cəmləyib soruşdu:

- Dünyanın axırıdı bəyəm? Neynirik Sur tütəyini?

Birdən yadına gəldi ki, axı arvadı Əntiqə demişdi - dünyanın sonu catmaq üzrədi!

- Axı, mən bilən, dünyanın sonu.., yəni axır-məhşər gələndə Sur tütəyini İsrafil çalacaqdı. 

- Bəli, çalacaqdı, ancaq çalmır. Daha doğrusu , bizdə çalmır.  

- Elə niyə?

- A kişi, məni niyə sorğu-suala tutmusan? Mən nə bilim? Eşit​diyimə görə, Sur tütəyi Avropada çalınacaq və onun səsi bu​ra​lara çatmaya da bilər. Ona görə də tapşırıq var ki, bir aylıq maaş​dan keçib özümüzə zurna alaq və özümüz də çalaq. 

Doğrusu, məsələnin bu cəhəti bir az onun xoşuna da gəldi. “Əşi, dünya binnət olannan onun-bunun çaldığına oynamışıq. Ba​rı, heç olmasa axır-məhşər günü zurnanı özümüz çalaq”- deyə, ani olaraq fikrindən keçirdi. İstər-istəməz dilindən bir sual da qopdu:

- Bəs dünyanın axırınacan necə yaşayaq?

- Ə, qəribə adamsan, vallah! Camaat necə, sən də elə. Onsuz da həyat sabahlıqdı. Sabahlıq çörəyin yoxdusa, al bunu götür, - deyib, kassir Şükür iri bir təndir çörəyini ona uzatdı. Əlifağa tən​dir çörəyini əlindəki torbaya qoyub kassadan yenicə aralan​mış​dı ki, qəflətən arxadan qulağına elə bir zurna səsi gəldi ki, dik atıldı.

Metro vaqonunun fit səsi onu yuxudan ayıltmışdı. Repro​duk​tordan səs gəlirdi:

- ... sonuncudur. Xahiş edirik vaqonları tərk edəsiz.

Cəld sıçrayıb vaqondan bayıra atıldı. Metronun girəcəyində aldığı təndir çörəyini sol əlinə keçirib, sağ əlini qoltuq cibinə apardı.

Pul yox idi...  

Sur tütəyinin səsi isə hələ də qulaqlarında uğuldayırdı...

                           Qaz əhvalatı               

       Nuruş darvazadan içəri girəndə təzəcə cücərmiş dirriyində bir dəstə qaz otladığını görüb:

· Kiş, kişş!! Ay uşaq, ay arvad, gözünüz kordu?- deyə, qışqıraraq əlindəki qaz açarını qazlara tərəf tulladı və özü də dalınca qaçdı.

    Kişinin səsinə qapını açıb bayıra çıxan Sədəf də ərinin səsinə səs verib bostana tərəf qaçdı:

· Kişş, kişş! Buna bax ey, evi yıxılmışın qazları iki dəqiqəliyə evə başımı təpməyimilə gəlib doluşublar bostana.

Əlbəttə ki, Sədəf özünü kişinin danlağından sığortalamaq  üçün belə deyirdi. Əslində isə o, bir saatdan artıq idi ki, evdən çıxmamışdı, televizorda təzə seriala baxırdı.

Qazlar qaçıb getdilər. Nuruşla Sədəf dirriyə çatanda gördülər  ki, qazlardan biri yıxılıb qalıb qaz açarının yanında  və ağzını güclə açıb-yumur.

· Buna nooldu? Bu ki ölür.- Sədəf dilləndi və çevrilib ərindən soruşdu:

· A kişi, sən vurdun bunu?

· Cəhənnəmə ölsün!- Nuruş arvadın üstünə bağırdı.- Gərək bu açarı sənin başına çırpaydım ki, həyət-bacaya göz-qulaq olmaq əvəzinə televizorun qabağında oturub gic-gic şeylərə gözünü zilləməyəsən.

· Barı başını kəs də! – Sədəf kişinin qışqırığına o qədər də məhəl qoymadan dedi- Görmürsən murdar olur?

Nuruş cibindən bıçağını çıxarıb qazın boğazını üzdü.

· Bu qazlar kimindi?- Bıçağın ağzını qazın tükünə sürtə-sürtə soruşdu.

· Tərs Alməmmədgilin qazlarıdı. Bizi işə saldın dəə. İndi bir həftə qaz davası çəkəcəyik. Nahaq vurub öldürdün. Alməmmədin üstünə diri ilan salsan da, ölü qaza yaxın durmaz.

· Əvvəla, qəsdən vurmadım, əlimdəki açarı qorxudub qovlamaq üçün atdım. İkincisi də, onun bostana vurduğu zərər qazdan ikiqat çoxdu. Qoy gəlib baxsın.

· Deyirsən də. Nə Alməmmədi , nə də onun əyrimçə gözəlçəsini bütün kənd yığılsa da, başa sala bilməz. Nə isə. Sən keç evə, görüm neyniyirəm,-deyib, Sədəf qazı götürüb sallaya-sallaya qonşu Alməmmədin arvadını çəpərin başından çağırmağa getdi.

· Təzəxanım, ay Təzəxanım!

· Gəldim,can bacı, gəldim! – O üzdən Təzəxanımın səsi eşidildi.

·  Ay Təzəxanım, gör bu sizin qazlardandı?- Sədəf başı üzülüb boynunun dərisindən sallanan qazı çəpərin başından o tərəfə, özünü yetirmiş Təzəxanıma uzatdı.

· Bıy, bunu kim kəsib? Bizim qazdı. Deyirəm axı, qazlar niyə güzümə az dəyir.- Təzəxanımın üzünün ifadəsi kosmik sürətlə dəyişdi:

· Bunu kim bu hala salıb?- Və qazı alıb öz qarşısında yerə qoydu.

· Bizim bostana bir dəstə qaz dolubmuş. Kişi qovub çıxardanda görüb biri ölür, murdar olmasın deyə, o da başını kəsib. 

· Ay Sədəf, yekə arvadsan, burdan-bura qonşuluqda məni aldatmaq istəyirsən? Necə yəni ölürmüş? Heç qaz da durduğu yerdə ölərmi?- Təzəxanımın səsi get- gedə qalxırdı.

· Niyə ölmür, aaz, adam yıxılır ölür, qaz ölə bilməz?- Sədəf də bu yerdə bərkdən danışmalı oldu.

· Yox, ölə bilməz! Get kimdən soruşursan soruş! Xəstə deyil, azar düşmüyüb, niyə ölməlidi? Birdəfəlik de ki, vurub öldürmüşük. Özü də ən yaxşı qazıydı. 

· Ay qonşu, indi neyniyək, ya zəlzələdən, ya vəlvələdən, axır sənin qazını danmırıq ki. Apar bişir uşaqlar yesin, bunun da qisməti bu imiş.- Sədəf danışığını bir qədər yumşaldıb işi yoluna qoymaq istədi.

· Yox, mən ölü qazı götürə bilmərəm, kişi başımı qaz başı kimi kəsər.

· İndi ki, belədi, ver aparım mən bişirim, əvəzində bir diri qaz alıb verrik, yeri düzələr.

· Deməzsən ki, aldatdım?! – Bu, Alməmmədin səsiydi. Artıq o da özünü çatdırmışdı:

· Ərin vurub mənim qazımı öldürür, tutub başını kəsir, sən də deyirsən ki, ver aparım bişirim! Malades sizə! Sən qırmızı-qırmızı mənim qazımı ye, mən də durum baxım? – Alməmmədin səsinə digər qonşular da gəldilər.

· Noolub?

· Kim kimi vurub?

·  Kimin qazını kəsiblər?- Məsələdən hali olmayanlar sualları  dalbadal yağdırırdılar.

      Almmədin səsi getdikcə ucalırdı:

-  Elə bilirsən görmədim? Qaz açarını götürüb hücum çəkdiyini bax bu iki gözlərimlə gördüm.- Alməmməd iki barmağını az qala öz gözünə soxmuşdu, -  Qaçıb girib evə, səni verib qabağa! Yekə kişidi, gəlsin desin mən öldürmüşəm, niyə gəlmir? Qazı kəsib mənə göndərir. Məni nə hesab edir, hıy?

· A kişi, belə mən vurub öldürmüşəm, dirriyimi kor qoyub sənin qazların, indi dincəldin? – Nuruş da evdən çıxıb gəlmişdi.

· Sən çox səhv eliyib mənim qazımı kəsmisən! Sən axı özünü nə hesab eliyirsən?- cəhlinin sonu davaya gedirdi.

· Bəs sən qazları qonşunun bostanına ötürəndə özünü nə hesab eliyirdin?

Nuruş bərk hirslənmişdi. Arvadının çiynindən yapışıb geri itələdi:

· Rədd ol, get evə, nə bunlarnan ağız-ağıza vermisən? Ona qaz-zad verən deyiləm! Götürür götürsün, götürmür atsın bayıra ! Nə vaxt bostanıma vurduğu zərəri ödüyər, onda baxarıq! – və Sədəfi də qabağına qatıb getdi evə tərəf.

  Arxadan Alməmmədin hədəsi eşidilirdi:

· Sən buna bax! Məni hərif sayır, nolar, sən sən ol, mən də mən!

· Nolar, Nuruş, biz sənə göstərərik!- Bu da Təzəxanımın səsiydi.

· Nə göstərəcəksən, aaz, mənim ərimə? – Sədəf çevrilib ona tərəf qışqırdı:– Sənin göstərdiyinə heç it də baxmaz, iynə yemiş qancıq!

· Cəhənnəm ol, keç evə! – Nuruş arvadını itələyib saldı evə.

      Qonşulardan bir neçəsi Alməmmədgilə nəsihət  verdilər:

· Əşi, işdi də, olub, bir qazdan ötrü qonşuluqda pisləşmək nəyə lazım?

· Ay, Təzəxanım, bişir uşaqlar yesin, dünya qopmuyub ki ?- və dağılışıb getdilər.

      Alməmməd qazı bişirməyi arvadına qadağan elədi:

· Birdən çaşıb bişirərsən ha! Bu maddi sübutdu. Əl vurma, at eyvanın küncünə, qoy qalsın, sabah şikayətə gedacağam o unitaz köpəyoğlundan ( Nuruş santexnik idi, ona görə də bəzi lağlağı kənd ağzıgöyçəkləri ona “unitaz” ləqəbi vermişdilər), qoy hökumətə cavab versin!

· A kişi, bu, səhərə qalsa iylənər axı!

· Cəhənnəmə iylənsin!- Alməmməd bağırdı: - Arvad ki, arvad! Qazını özün yeyəndən sonra kimə nə deyəcəksən?

      Ertəsi gün səhər saat 9-30- da Alməmməd ərizə ilə sahə   

  müvəkkilinin kabinetində idi.

      Sahə müvəkkili Bəxtiyar ərizəni oxuyub qaytardı Alməmmədə:

· Heç nə anlamadım. Qonşu sənin qazını kəsib və verib özünə ki, bişirəsən. Nə olsun, pislik eliyib? Burda nə kriminal var?

· O, mənim qazımı öldürüb sonra kəsib, yoldaş uçastkovı.- Alməmməd qeyri-ixtiyari əlini lopa bığlarına çəkdi.

· Deyirsən əvvəl kəsib, sonra öldürəydi?- Sahə müvəkkilinin dodağı qaçdı.

· Axı onun nə ixtiyarı var ki, mənim əmlakımı məhv eləsin? Qanunda belə şey var?

· Yoxdu. Amma o da var ki, baxır əmlak nə əmlakdı. Hadisənin motivi nədi. Bir də ki, bu, xırda mülki məsələdi. Belə işləri bələdiyyə də həll edə bilər.

Alməmməd anladı ki, sahə müvəkkili bu işə o qədər də baş qoşmaq fikrində deyil. Qalxdı ayağa:

· Demək, mənim şikayətimə baxmaq istəmirsiniz. Eybi yoxdu, mən hara lazımdı, ora yazaram, onsuz da bu işi belə qoymayacağam.

      Sahə müvəkkili Bəxtiyar Alməmmədin qarayaxa adam olduğunu bilirdi. Onun özünü də dilə-dişə salacağından ehtiyatlanıb danışığını yumşaq tona keçirtdi:

· A kişi, baxırıq, niyə baxmırıq. Bilirsən ki, mən sənin xətrini istiyən adamam. Get əməlli-başlı bir ərizə yaz. Qazı harda, hansı şəraitdə, necə öldürüblər, yaxud kəsiblər, məqsəd nə imiş? Hamısını göstər, biz də sənədi alıb əlimizə sübutlar əsasında işimizi quraq.

· Yaxşı, ətraflı yazıb gətirərəm,- deyib, Alməmməd qapıya yönələndə Bəxtiyar:

· İcra orqanına, yaxud bələdiyyəyə də bildirsən yaxşı olardı, – dedi, - Hər halda mülki məsələdi, məni düz başa düş, polisin onlarsız belə işə girişməyi o qədər də düz çıxmır.

· Nə deyirəm, onu da eliyərik. – Alməmməd qapıdan çıxdı.

  Tələsik özünü evə çatdıran Alməmməd arvadından birinci qazı soruşdu:

· Qaza əl vurmamısan ki ?

· Eləcə içalatını çıxartdım ki, iylənib tez xarab olmasın.- Təzəxanım cavab verdi.

· Uçastkovı da mən deyəni dedi. Hər şey sübut və əşyayi-dəlillə təsdiqlənməlidi. Ordan kağız-qələm ver, ətraflı ərizə yazmalıyam, özü də üç nüsxə. – Alməmməd keçdi yazı masasının arxasına.

     Dəftəri və diyircəkli qələmi gətirib stolun üstünə atan Təzəxanım ərini məzəmmətlədi:

· Nahaq qoymadın bunu ataq onların üstünə, əvəzində qazımızı alıb verəcəkdilər.

· Qanmaz-qanmaz danışma!- Alməmməd əsəbiləşdi,- Məsələ qazda deyil, prinsip var. Mən onu lazımınca cəzalandıracağam.

· Əşi, bir qazdan ötrü Nuruşu tutub dama basmayacaqlar ki. Uzaq başı qazını alıb qaytaracaq.

· Sənin işinə qalmayıb, arvadsan, otur arvad yerində! – Alməmməd öz qətiyyətini nümayiş etdirdi və sonra da Təzəxanıma təzə tapşırığını verdi:

· O qazı bir şeyə bük, as eyvanın dirəyindən. Gecə tülkü-zad aparar, sübut əldən çıxar.

· Belə görürəm bu xəmir çox su aparacaq, axırda da özünə zərər olacaq.

· Özümə niyə?

· Ora-bura ayaq döyüb vaxt itirməyi zərər hesab eləmirsən?- Təzəxanım başını bulayıb aralaşdı.

      Ərizəni yenidən yazıb sahə müvəkkilinin yanına gedən Alməmməd onu yerində tapmadı. Dedilər rayonda iclasdı, ora gedib. Bələdiyyə sədrinin də kabineti bağlıydı. Axırda poçta gedib ərizələrdən birini  rayon icra hakimiyyətinə yolladı və qayıtdı evə. 

     Bu gün həftənin beşinci günüydü. Demək o, qaz şikayətinin dalınca bir də gələn həftənin birinci günü getməliydi. Odur ki, dəryazı əlinə alıb həyətin otunu çalmağa başladı...

 İstirahət günləri qurtarıb yeni iş həftəsi başlayanda , yəni həftənin birinci günü, saat on radələrində Alməmməd darvazadan çıxıb şikayətinin dalınca getmək istəyirdi ki, doqqazda  bir “Jiquli” saxladı və içindən üç nəfər düşdü. Sürücünün yanından düşən nisbətən bazburutlu kişi:

· Sabahınız xeyir! – deyib, cəld soruşdu:

· Almamməd Gülməmmədovun evi buradı?

· Bəli, buradı. - Alməmməd cavab verdi.

· Sizsiz Alməmməd?

· Mənəm.

      Kişi dönüb arxadan düşən iki nəfərdən birinə: 

· Bahadur, sən magistraldan baxa – baxa gəl, biz Sadıqnan keçək həyətə.- deyərək darvazadan girdi içəri. Qeyri-ixtiyari onların dalınca qayıdıb öz həyətinə girən Alməmməd soruşdu:

· Bağışlayın, siz kimsiz, nə məsələdi?

· Rayondan, qaz idarəsindən gəlmişik, -kişi yerişini yavaşıtmadan Alməmmədi cavablandırdı və sonra da özünü təqdim etdi:

· Mən iş icraçısıyam, adım Fərruxdu.

· Mən qaz pulunu vaxtlı-vaxtında ödəyən adamam, can qardaş, ancaq son iki ayın borcu qalıb. Onu da beş-altı günə maaş alan kimi ödəyəcəm.

· Qazınız gəlir, yoxsa kəsilib?

· Gəlir, amma bir qədər zəifdi.

· Bəs onda...- Qaz sayğacını yoxlayan Sadıq Fərruxun sözünü ağzında qoydu:

· Fərrux müəllim, bunun sayğacı işləmir ki. Elə-belə yalandan asılıb burda. Plombu da qırıblar.

· Hə, demək belə, Alməmməd müəllim! Plombu qırmısan, özün də qabaqdangəlmişdik eliyirsən, bizdən yazırsan, ayıb deyilmi?- deyib, Fərrux darvazadan içəri keçən digər işçisini hayladı:

· Bahadur, maşından mənim papkamı gətir!

  Alməmmədin kefi pozulmuşdu, bilmirdi ki, neyləsin. Handan-hana özünü ələ alıb dilləndi:

· Fərrux müəllim, mən sizdən yazıb-eləməmişəm. İndi sayğacdı da, xarab olub, yenisini qoyarıq.

· Özbaşına xarab olub  təzə sayğac? Bəlkə üstündəki plombu da qonşu sındırıb? Nə isə.., vaxtımız azdı, tez aktlaşdırıb getməliyik.

· Bəlkə...- Alməmməd məsələni yoluna qoymaq istədi

· Bəlkəsi-zadı yoxdu! Səndən də bizə heç nə lazım deyil, qanuni işimizi görüb gedirik, - iş icraçısı bir qədər sərt danışdı.

· A kişi niyə acıqlanırsan? – Alməmməd danışığını bir qədər də yumşaltdı, - Sənə nə pisliyim keçib? Deyirəm özümüz yoluna qoyaq də. Daha akt-zad nə lazımdı?

· Lazımdı. Qonşuya şər atdığın kimi, sonra bizə də şər atarsan.- Fərrux aktı yaza- yaza onun cavabını verdi.

· Nə şər? Şər nədi?

· Evində qazın gələ-gələ bu boyda zurna yazmısan ki, qonşum gəlib qazımı kəsib, şikayətimə baxan yoxdu. Bunun üstündə səhər-səhər müdir dişinin dibindən çıxanı mənə dedi. İşləmirsən, ərazidən xəbərin yoxdu, nə bilim daha nələr!

Bu vaxt Təzəxanım da işə qarışdı:

· Gördün, a kişi,- ərinə kinayəsini bildirdi, - demişdimmi axırda sənə zərər olacaq? – Sonra iş icraçısına məsələni açıqladı:

· Kişi o qazdan yox ey, bu qazdan yazıb, - deyərək, dirəkdən sallanan torbanı alıb qoydu stolun üstünə və qazı içindən çıxartdı.

      İylənmiş qazın ürəkbulandırıcı qoxusu ətrafa yayıldı. Burnunu tutub kənara çəkilən Fərrux:

·  Bu nədi? Neynirsiz? Bunun bizə nə dəxli?

· Bu qazın, yəni ev quşunun kəsilməsindən şikayət edilib – Təzəxanım iylənmiş qaz cəsədini stolun üstündən götürüb yerə atdı.

·  Ay bacı, qaz açarı ilə bu qazı kəsmirlər, yanacaq qazını kəsirlər. Qəribə adamdı sizin əriniz. Bax, gör nə yazır: Qonşu Qələndərov Nuruş Pirverdi oğlu qaz açarını götürüb cumub bizim qaza . Onu kəsib, öldürüb. Şikayətimə baxan yoxdu. Xahiş edirəm tədbir görəsiniz. İmza, qol, və s. və i.a.

     Qaz idarəsinin santexnikləri Bahadurla Sadıq gülməkdən uğunub getdilər. Axırda Fərrux onlara təpindi:

· Bəsdirin! Qurtarın! Gəlin akta qol çəkin, sonra da qazı bağlayıb plombu vurun gedək, işimiz çoxdu.

 Qaz açarını götürüb boruya yaxınlaşan Sadıq :

· Alməmməd kişi, bu açarnan bax bu qazı kəsirlər, yadında saxla, – dedi, - toyuğu, hinduşkanı yox!

    Alməmmədin qanı elə qaralmışdı ki, deyəsən heç onun dediyini eşitmədi də. Fərruxa yaxınlaşıb soruşdu:

· Bəs indi necə olacaq?

· Heç nə, gəlib idarədə cəriməni ödəyib, təzə sayğac aldıqdan sonra biz də gəlib qazı açacağıq.

     Qaz idarəsinin işçiləri getdilər.

     Eyvanda kətilin üstündə oturub qalmış Alməmməd bir xeyli gah yerdəki qaz cəsədinə, gah da kəsilib tıxaclanmış qaz borusuna baxdıqdan sonra qəflətən yerindən qalxıb iylənmiş qaz cəsədinin ayaqlarından tutaraq var gücü ilə qolazladı Nuruşun həyətinə.

    Deyəsən, bu, qaz davasının sonu idi...

                             Muştuluq

                 Sizə danışacağımız bu əhvalat bəlkə də

                             heç yerdə və heç vaxt baş verməyib, ancaq 

                             böyük ehtimalla baş verə bilərdi. Hər halda

                             biz eşitdiyimizi deyəcəyik. İnanan inanar,

                             inanmayan da hekayə kimi qəbul edə bilər.

      Rayon mərkəzindən  25 km. aralı, dağətəyi bir ərazidə yerləşən Ləqəbli kəndinin təbiətinə, ab-havasına söz ola bilməzdi, elə adamlarına da. Bu kəndin sakinləri öz gülərüzlüyü, xoş rəftarı və zarafatcıllığı ilə fərqlənirdi. Bunun da səbəbi vardı .   Ləqəblilərin hamısı bir- birinə qohum idi və demək olar ki, buna kənd yox,  qəbilə demək daha düzgün olardı. Elə buna görə də onların hamısı xasiyyətcə bir-birinə oxşayırdı. Və elə buna görə də kənddə hamının ləqəbi vardı və kəndin “Ləqəbli” adlandırılması da  yəqin ki, bu mənbədən qaynaqlanırdı. Sual oluna bilər ki, bütün kəndlərdə adamların ləqəbi olur, bunun kəndin adına nə dəxli? Bunun nə dərəcədə dəxli olub -olmadığını dəqiq deyə bilməsək də , onu qeyd edə bilərik ki, Ləqəblidə yaşı 16 – nı keçmiş bütün sakinlər- istər kişi olsun, istər qadın - ləqəblidir və bunu özləri də bilir. Başqa kəndləri deyə bilmərəm, bu kənddə ləqəbi qazanırlar. Yəni onu adamlara boş-bekar çayxana müştəriləri yapışdırmır. Məsələn, götürək Beh Məhəmmədi. Bu adam istər bir şey alsın, ya satsın , ya da adi bir aləti bir-iki günlüyə kiməsə işlətməyə versin, mütləq surətdə ortada beh məsələsi olur. Tutaq ki, qonşu gəlib deyir:

· Məhəmməd, dəryazım sınıb, ot əlimdə yarımçıq qalıb, dəryazını iki günlüyə ver, işimi qurtarıb qaytaracam.

     Məhəmməd təbii ki, qonşunun əlimyandısına öz köməyini əsirgəmir:

· Nolar, apar. Ancaq mənim də dəhrəm kəsmir, bir-iki ağacın qol-budağını budamalıyam. Get dəhrəni gətir, dəryazı verim, apar.

 Kişi desə ki:

· Məhəmməd, dəhrəni bacıoğlu aparıb, sabaha- birigünə gətirəcək.

  Məhəmməd əlüstü onu istiqamətləndirir:

· Dəhrə olmasın, bıçaq olsun, xırda balta olsun, fərqi yoxdu, axır bir şey gətir ki, mən də öz işimi görüm.

 Qonşu, Məhəmmədin əvəz almayınca dəryazı verməyəcəyini bildiyindən qayıdır evə və bir şey tapıb gətirir ki, verib dəryazı alsın.

· Dəryazı sındırsan verdiyin beh batacaq ha! – deyə, Məhəmməd zarafatayana da olsa xəbərdarlıq edir.

 Mərsiyə Müşfiq, Ağıçı Ağanisə, Qırsaqqız Həmid, Zakon İbrahim, Dəftər Ələsgər..,  saymaqla qurtaran deyil ləqəblər  Ləqəblidə, hamısı da fərqli, orijinal və hamısı da ləqəb sahibinin öz halal zəhmətinin bəhrəsi.

Ləqəb də elə bir şeydi ki, adama ki yapışdı, qurtardı getdi. Ta onu ölənəcən qopartmaq mümkün deyil. Məsələn, Ləqəblidə elə adam var ki, vaxtilə ona bir ləqəb qoşulub və kişi indi həmin ləqəblə heç bir münasibətdə olmasa da, ləqəb ləqəbliyində qalmaqdadır və heç kəs bu kişinin adını ləqəbsiz söyləmir, indi kişiyə yabançı olan bu qoşmanı unutmağı eyninə də gətirmir. 

Əlbəttə, sizi bu adamın kimliyi maraqlandıracaq. Darıxmayın, deyəcəm. Ardıcıl danışmasam çaşaram.

      Hə, onu deyirdim axı, bu qəhrəmanın adı Həsəndi. Kəndin montyoru Muştuluq Həsən. Soruşa bilərsiniz ki, niyə məhz Montyor Həsən yox, Muştuluq Həsən? Axı dədə-babadan montyorun sənəti onun ləqəbi olub.

     Məsələ belə idi ki, kəndin montyoru Həsən hələ ötən əsrin sonlarından kənddə baş verən hər bir olaydan ilk xəbər tutan, əgər sevindirici xəbər olardısa, ünvan sahibini tapıb birinci muştuluqlayan adam idi. Məsələn, kimin arvadı doğsaydı, yaxud oğlu əsgərlikdən qayıtsaydı, Həsən motoskiletini minib hamıdan qabaq özünü çatdırardı həmin ünvana və muştuluğunu alıb qayıdardı çayxanaya.

    Çayxana kəndin ortasında idi, bir başında kənddə yeganə olan qarışıq mallar mağazası, o biri başında bələdiyyə idarəsi ( əvvəllər bura kolxoz idarəsi olmuşdu) yerləşirdi. Beləliklə, Həsən bütün iş gününün əksər hissəsini çayxanada keçirir və qulağı çalan təzə xəbərləri sahibinə çatdırmaqla həftədə , yalan olmasın, 5-10 manat pul, ya da azı bir-iki çolpa qazanırdı.

    Məsələn, avqust ayının ortalarında universitetlərə qəbul siyahısı dərc olunan kimi Həsən onu birinci olaraq ələ keçirər və sonra motoskiletini sürərdı lazımi həyətə:

· Nazim kişi, muştuluğumu ver, qızın universitetə qəbul olunub, özü də pulsuza. İndicə qəbul jurnalına özüm baxmışam.

    Nazim kişi də sevincək cibindən bir beşlik çıxarıb basır Həsənin döş cibinə.

  Yaxud:

· Həmişə sevinəsən, ay Mustafa, sənə sevinc xəbəri gətirmişəm. Şirinniyini ver, təhvil verim.

    Hamı Həsənin xasiyyətini bildiyindən, heç kim onu əliboş qaytarmazdı:

· De gəlsin, ay Həsən, muştuluqsuz qalmazsan.

· Qardaş, soğan olsun-nağd olsun!

  Və Mustafa əlini cibinə atanda Həsən də sözünün mustafasını gətirərdi:

 - Belə, gözün aydın, oğlun Yusif Texniki Universitetə düşüb, həm də ən gözəl fakültəyə- elektrotexnika! Bax, jurnalı da gətirmişəm, bax, qaytar.

    Ümumiyyətlə, nədənsə bir şeydən asılı olan və olayın sonunu gözləyən adamın darvazasında motoskilet səsi eşidilən kimi hamı yüyürərdi darvazaya. Bilirdilər ki, Həsən yalnız şad xəbər gətirir. Odur ki, Həsən “part-partını” (Ləqəblidə motoskileti belə də adlandırırdılar) Qaz Gülnisənin doqqazında saxlayan kimi Gülnisə arvad ana qaz kimi yanını basa-basa özünü çatdırdı ona.

· Gözün aydın, Gülnisə xala, gəlininiz oğlan doğub. İndicə balnisədən gəlirəm.

· Çox sağ ol, ay Həsən, allah sənə də nəvə qismət eləsin!

· Kişi evdədimi, muştuluğumu alım?

· Kişini neynirsən ? Bu dəqiqə muştuluğunu özüm gətirrəm,- deyib, Gülnisə arvad tez bir çolpa tutub ayaqlarını bağlayıb verdi Həsənə. O da motoskiletini sürüb çolpanı arvadı Səringülə çatdırdı və sonra qayıtdı çayxanaya.

    Həsənin ailəsi dörd nəfərdən ibarət idi: arvadı Səringül, qızı Xurşidə və oğlu Cavid. Səringül də əri kimi bir növ ictimaiyyətçi idi. Doğrudur, o, muştuluq xəbəri daşımasa da , ondan heç də geri qalmayan fəaliyyətlə məşğul olurdu və onun da həftədə iki-üç müştərisi vardı.

  Səringül mis kasada fal açırdı və ləqəbi də Kasa Səringül idi. Babalı öz boynuna , dediyinə görə, dörd il bundan əvvəl ona vergi verilmişdi. Özü də Həsənin motoskiletinin tərkindən yıxılıb bir həftə xəstəxanada yatdığı vaxtlarda. 

  Xurşidə orta məktəbi bitirdikdən sonra ali məktəbə daxil ola bilməmişdi. İndi o, evdə növbəti ilin qəbul imtahanlarına hazırlaşmalı idi. Onu da deyirdilər ki, Səringül bir neçə dəfə ərinin üstünə düşmüşdü ki, qıza müəllim tutsun, ancaq Həsən razı olmamışdı:

· Tələbə özü oxuyar, müəllimdən öyrənsəydi bu on ildə öyrənərdi.- demişdi.

     Qonşu arvadlarla oxumaqdan söz düşəndə Səringül ağzından qaçırmışdı ki:

·  Neçə dəfə fal açmışamsa, bu qızın bəxti onun oxumağından irəli gəlib . Elə ona görə də oxumağına ciddi fikir vermirəm.

       Cavid isə səkkizinci sinif şagirdiydi.

       Bir sözlə , Həsəngildə iş elə qurulmuşdu ki,  muştuluq və falçılıqla əldə edilən qazanc bəzən kişinin qanuni məvacibindən artıq olurdu.

        Ancaq bu, çox davam etmədi.

 Kənddə mobil telefonlar peyda olduqdan sonra muştuluq məsələsi də günü-gündən tənəzzülə uğramağa başladı və 6-7  ay keçmiş Həsənin işi düşdü quyunun dibinə. Kişi kimin üstünə motoskilet sürüb muştuluq xəbəri verdisə, cavab aldı ki, artıq telefonla deyiblər və məsələdən ondan əvvəl halidi. İş hətta o yerə çatmışdı ki, Həsən motoskiletini kimin qabağında saxlayırdısa, o adam cibindən mobil telefonunu çıxarıb ona göstərir və sonra da qoyurdu cibinə. Bununla da məsələ səssiz, sözsüz bitirdi.

         Ancaq Həsən də axtarışda idi. O, belə vəziyyətlə barışa bilməzdi. Yeni şəraitə uyğun yeni muştuluq üsulları və ünvanları tapmalı idi.

        Axtaran tapar deyiblər. Həsən də tapdı, özü də təsadüfən.

        Bir gün Həsən kəndin mollası Misirin həyətində qırılıb şalbandan yerə düşmüş elektrik məftilini qaldırıb yerinə bağlayırdı. O, şalbanın başında işini görə-görə aşağıda dayanmış Molla Misirlə ordan-burdan danışırdılar.

  Misir soruşdu ki:

· Ay Həsən, necəsən, çoxdandı səni görmürəm? Anan necədi, eşitdim xəstələnibmiş? Sağalıbmı? Həkimlər nə deyirlər?

  Hamı bilirdi ki, Molla Misiri ən çox xəstələnənlər maraqlandırır və əvvəlcə onları soruşur, çünki, demək pis çıxmasın,  burada kişinin öz mənafeyi də vardı. O da öz işini planlaşdırmalıydı axı.

· Sağ olun, Misir dayı, arvad bir az babatlaşıb (Həsənin anası Qotaz Nisə gəlini Səringül falçılıqla məşğul olandan bəri gedib kiçik oğlu Kotan Əkbərgildə qalırdı).  Özüm də, belə də..ə. Bir təhər dolanıram. Sağ olsun camaatımızı, dolandırırlar məni. Bəs siz nə təhərsiz?

· Nə təhərliyim belədi də , bala , camaat necə, mən də elə. Sən demişkən, sağ olsunlar, hüzrlərini yola verirəm ,onlar da hörmət eliyirlər. Başımı girriyirəm. Bizimki qalıb allaha, pis çıxmasın, bir-iki ay ölü yeri olmasa çörək almağa pul tapmarıq.

· Belə çıxır ki, mollalar Əzrayılnan şərik işləyirlər, - Həsən zarafat edib güldü.

  Molla da gülüb cavab verdi:

· Allah əmridi də, oğul. Ölüm hamı üçündü. Yaranan ölməlidi. Vaxt gələndə biz də öləcəyik. Ancaq bu işi də yola verən adam lazımdı.

Bu vaxt darvazada bir “Jiquli” dayandı və bir nəfər orta yaşlı kişi maşından düşüb həyətə girdi. Onun hərəkət və davranışından bura birinci dəfə gəldiyi aşkar hiss olunurdu. 

  Kişi bir qədər şübhəli və bir qədər də ehtiyatlı nəzərlərlə onlara tərəf baxa-baxa yaxınlaşıb : 

· Salaməleyküm! – dedi, - Molla Misirin evi buradı?

· Bəli, - Misir cavab verdi və əlavə olaraq özünü də təqdim etdi:

· Molla Misir mənəm, eşidirəm sizi.

·  Hüzrümüz düşüb, molla, Qaraçaylıdan gəlmişəm, adım Əşrəfdi. İmkanınınız varsa gedək.

Həsən aydınca oxudu ki, mollanın üzündə ani  bir sevinc parladı.

· Allar rəhmət eləsin, - molla dilləndi,- Nolar, siz keçin maşına , mən də əynimi dəyişib gəlirəm. Dünyasını dəyişən kişidi, yoxsa zənən xaylağıdı? Neçə yaşındaydı mərhum?- molla bəzi şeyləri də dəqiqləşdirməyi unutmadı.

· Qadındı, 65-66 yaşı olardı- Əşrəf cavab verdi.

Molla Misir getdi evə. Həsən də şalbandan düşüb gəldi Əşrəfin yanına:
- Allah rəhmət eləsin , qardaş, deyirsən hardan gəlmisən?

· Qaraçaylıdan.

·  Orda molla yoxdu bəyəm?

· Yox, nə orda , nə də ondan o yana - Muradlıda molla yoxdu. Bu kişini də soraqlayıb tapmışıq.

· Zəng edəydiniz rayon mərkəzindən  - məsciddən molla göndərəydilər.- deyə, Həsən məsləhət verdi.

· Rəhmətliyin oğlu, telefon olsaydı, dərdimiz nə idi. Kənddə telefon yoxdu. Heç cib telefonu da tutmur. Köhnə qayda ilə xəbəri bir-birimizə çaparla çatdırırıq.

· İlin- günün bu vaxtında kənddə telefon yoxdu?- Həsən təəccübünü gizlətmədi.

· Vardı. Bir neçə ay bundan əvvəl tufan oldu, şalbanları qırıb tökdü. İşığı düzəltdilər, telefon isə hələ də qalır. Söz veriblər ki, bir ilə qədər yeni telefon xətti çəkəcəklər.

Kişi mollanın evdən çıxdığını görüb Həsənlə sağollaşdı və getdi maşına tərəf.

         Molla Misir Həsənə yaxınlaşıb ona üç manat pul uzatdı:

· Al, - dedi, - az da olsa, çox hesab elə. Pis çıxmasın, xeyir xəbər olmuş, yaxşı ki bu hüzr xəbərini gətirdi. Yoxsa sənin yanında xəcalət olacaqdım. İnan ki, evdəki axırıncı puldu sənə verdiyim.

Həsən:

· Əşi, lazım deyil, qoy cibinə, qaçhaqaç deyil ki. – dedisə də, pulu alıb basdı cibinə.

Molla Misir maşına oturub getdi. 

Öz iş ləvazimatlarını motoskiletin arxasına bərkitdiyi sandıqçaya yığıb getməyə hazırlaşan Həsənin qulaqlarında  mollanın “xeyir xəbər olmuş” kəlməsi hələ də uğuldayırdı. Hətta qeyri-ixtiyarı olaraq bu kəlməni bir-iki dəfə özü də ucadan dilinə gətirdi :

· Xeyir xəbər olmuş, Xeyir xəbər. İşə bax ha!

 Birdən ağlına qəribə bir fikir gəldi və bu, onu yerdən qəpik tapmış uşaq kimi sevindirdi.

· Ay dili-qafil, - öz-özünə pıçıldadı,- çayxanada boş-bekar vaxt öldürməkdənsə, niyə gedib həmin o kəndlərdə təzə xəbərləri ünvanına çatdırmıram? Azı-azı molla Misir üçün ayda iki-üç, özü demişkən, “xeyir xəbər” gətirib ondan 5-6 manat qoparmaq olar.

  Ancaq bu yerdə Həsənin əhvalı bir qədər pozuldu. Qaraçaylı, Muradlı, eləcə də digər qonşu kəndlərdə muştuluqçu işləmək üçün gərək həmin kəndlərin camaatı səni, sən də onları tanıyasan. Həsənin isə tanıdığı adamların sayı hər kənddə üç- dörd nəfərdən artıq deyildi. Bu arada yadına düşdü ki, xalası oğlu Saday Qaraçaylıda çayxana işlədir. Buna bir qədər sevindi, onun qəlbində ümid qığılcımı yenidən parladı. Və vaxt itirmədən motoskileti sürdü Qaraçaylıya. 

 Xalaoğlu Saday onu görəndə bir qədər təəccübləndi:

· Sən hara , bura hara, ay Həsən?

·  Elə- belə, təsadüfən yolum düşdü, dedim gəlim sənin çayxanana da baş çəkim.

· Xoş gəlmisən, keç, bəyəndiyin yerdə əyləş. Kəkotulu çaya qonaq eliyə bilərəm.

  Həsən keçib oturdu. Çayxana, içərisində beş ədəd çay stolu qoyulmuş kiçik bir otaq idi. İçəridən içəriyə açılan qapının o biri tərəfindəki dar otaqdan  isə mətbəx kimi istifadə edirdilər.

   Çayxanada iki saata qədər oturan Həsən fikir verib gördü ki, burada demək olar ki, boşluq olmur, ən azı beş stoldan üçü müştərili olurdu. Bu iki saatda o, yerli sakinlərdən iki nəfər ilə də tanış oldu. Bunlardan biri dəyirmançı Nəsib , o birisi  isə poçtalyon Yavər idi. Yavər bir –birinə yaxın yerləşən Qaraçaylı və Muradlı kəndlərinin hər ikisinini poçtalyonuydu. 

 Həsənin bura ilk gəlişini uğurlu hesab etmək olardı. Çünki, Nəsib və Yavərlə ordan-burdan söhbətləşdikcə arada özünə lazım olan məlumatları da yığırdı. Məsələn , öyrəndi ki, Nəsibin qonşusu Feyzinin arvadı ölüm ayağında xəstədi və həkimlərin dediyinə görə, uzağı bir həftə ömrü qalıb. Poçtalyon Yavərin isə yeznəsini nazirliyə çağırıblar, ola bilsin ki, vəzifəsini böyütsünlər, və s. və i.a.

      Həsən  iki həftə ərzində Qaraçaylıya dörd dəfə getmişdi. Onun buradakı qazancı hələlik o idi ki, yalnız tanışlarının sayını  artırmışdı, itirdiyi isə hərdənbir ödədiyi çay pulu və ondan da qiymətli olan vaxtı idi. Sonuncu dəfə gələndə xalası oğlu da ondan şübhələndiyini zarafatyana olsa da büruzə verdi:

· Ay Həsən, səndən çıxmaz iş, bu kəndə nə tez-tez gəlirsən? Yoxsa burda təzə arvad tapmısan, nədi?

· Xaloğlu, məndə o fərasət hardaydı? Bekarçılıq olanda hərdən qonşu kəndlərə baş vururam, bəlkə deyirəm ürcahıma bir işıq işi-zad gördürən çıxa, kasıbçılıqdı, neyniyim? – deyə, Həsən zarafatın altından inandırıcı cavabla çıxmaq istədi.

· Burda  sən deyən işləri görənlər çoxdu. Hətta gedib qonşu kəndlərdə də iş götürüb işləyirlər. Əgər doğrudan da buna görə gəlib-gedirsənsə, boş yerə vaxt itirirsən. Qaldı da, elə bir iş olsa mən sənə çatdıraram. Özü də öz kəndinizə ağlın getməsin, bu kəndin camaatı o qədər də pul verən deyil.- Xalaoğlusu Həsənin ümidini heçə endirdi.

 Söhbətin bu yerində çayxananın qabağında bir “Jiquli” saxladı. Bir nəfər oğlan maşından düşüb qaçaraq özünü saldı çayxanaya və hövlank bir tərzdə :

· Saday dayı, tez bir paçka siqaret ver, tələsiyirik, -dedi və cibindən bir manatlıq çıxarıb atdı stolun üstünə.

Çayçı Saday oğlana bir qədər diqqətlə baxıb soruşdu:

· Noolub, ay Coni, xeyirdimi? Ə, rəngin niyə qaçıb, yoxsa avariya –zad eləmisən?

·  Xeyirdi, dayı, tez siqareti ver, vaxt yoxdu, sonra deyərəm.

 Ancaq çayçı tələsmirdi:

· Ə, ürəyimi partlatma, yekə oğlansan, de görüm, nə baş verib?

     Oğlan çayçının çox vaxt aparacağını görüb, ona yaxınlaşdı və qulağına pıçıltı ilə nəsə dedi.

 Çayçınin üzü güldü:

· Allah xeyir versin! Bunu bayaqdan de dəə, zalımı çıxmış, məni də qorxutdun- deyib, bir qutu “Vest” siqaretini atdı stolun üstünə.

      Oğlan cəld siqareti götürüb qapıdan çıxdı və maşına oturmağıyla “Jiquli”nin irəli atılmağı bir oldu.

      Çayçı Saday sualedici nəzərlərini ona zilləmiş xalası oğlunu çox intizarda qoymadı:

· Əşi, xeyir iş imiş. Sənin o dəyirmançı dostunun – Nəsibin oğlu Xudakərimə qız qaçırıblar. Bu “Coni” dediyim onun əmisi oğludu - Cavidan. Axır ki, Xuduş da evləndi,- dedi və sonra Həsən üçün vacib əhəmiyyət kəsb edən sonluğu da əlavə etdi:

· Amma, deyir heç atasının xəbəri yoxdu. Kişi dünənnən dəyirmandadı. Yaziq kişi xeyli sevinəcək, oğlunun 30-a yaxın yaşı var. Dədəsi yazıq deyirdi ki, gədənin vaxtı ötür. Bala, bir qız seç, bəyən, toyunu eliyək deməkdən dilim yara olub. Gədə tərpənmir ki, tərpənmir.

· Axır tərpənib də kişinin oğlu. Kimin qızını qaçırıb ?- Həsən də dilləndi.

· Orasını demədi, görmədin necə tələsik çıxdı?

Düzü, burası Həsəni az maraqlandırırdı. İndi onun əsas işi hamıdan qabaq özünü dəyirmana yetirmək idi. Odur ki, xalası oğluynan sağollaşıb  çıxdı.

 Təxminən beş dəqiqədən sonra Həsənin motoskileti dəyirmanın qabağında idi.

 Dəyirmançı Həsəni görüb əvvəl bir qədər təəccübləndi. Sonra gülər üzlə yaxınlaşıb görüşmək istəyəndə Həsən ondan cəld tərpənib Nəsibi qucaqlayıb öpdü.

· Xeyir ola,  səndən nə əcəb, ay Həsən?

· Lənət şərə! – Həsən vəcdlə dilləndi,- Xəbərin varmı xəbərdən?

· Yox, nə xəbər?

· Onda əlin cibində olsun, səni xeyli sevindirim!

· Əşi, cib nədi, bütün bu dəyirman sənə qurbandı, təki şad xəbər deyəsən.

· Gözün aydın, oğlun qız  qaçırdıb.

· Nə danışırsan? Ay səni şad xəbər olasan, Həsən! -  Bu dəfə dəyirmançı Həsəni qucaqlayıb öpdü. Və əlini cibinə salıb bir iyirmi manatlıq çıxarıb basdı Həsənin döş cibinə:

· Al, - dedi,-  üstümdə olan budu, sonra böyük bir qonaqlıq məndə. Doğrudan da məni yaman sevindirdin. Day mən burda qala bilmərəm, tez yığışım gedim.

Həsən : 

 -  Əşi, ayıbdı, pul nədi- deyərək, əlini cibinə sarı aparmaq istəsə də dəyirmançı:

 - Yox, götürməsən inciyərəm, - deyib, geri çəkildi. Və sonra:

· Kimin qızını qaçırdıb?- soruşdu.

· Vallah , orasını bilmədim. Amma əmisi oğlu Cavidan dedi ki, qəşəng bir qızdı, özü də yaxşı bir ailədəndi.- Həsən cavab verib oturdu motoskiletinə:

· Tələsiyirəm, işim var, qayıtmalıyam. Gedirsənsə, gəl səni də aparım.

· Yox, sən işindən qalma, get, mən hələ buraları sahmana salmalıyam.

Həsən motoskileti tərpədib üzünü çevirdi Ləqəbliyə. 

 O, evə gəlib aldığı 20 manatı çıxarıb atdı stolun üstünə və arvadı Səringülə:

- Aaz, bu gün aldığım muştuluq puludu. Götür üstünü düzəlt, qıza ayaqqabı al, iki-üç günə toy olacaq, bəlkə hamımız getdik. 

Arvad dillənmədi. Həsən baxıb gördü ki, arvadının qanı bərk qaradı. Heç onun dediyinə əhəmiyyət verəsi halı yoxdu.

· Noolub, aaz, niyə bu kökdəsən, azarlıyıb eləmisən, nədi?

  Arvad bomba kimi partladı:

 -  Azarlamamışam ey, ölmüşəm!!

· Nə..ə?- Həsən bərk qorxdu, - niyə ölmüsən , nə baş verib yenə?

· Ona görə ki, qızım ölüb! 

 Həsən evin küncündə bikef oturmuş oğlu Cavidə ötəri nəzər salıb, cəld soruşdu:

· Noolub qıza, de də, ürəyim partladı, axı.

· Ölüb ey qızın, ay dünyadan bixəbər! Qızın qoşulub qaçıb!

· Nəəə?  Nə vaxt?

· İki –üç saat bundan qabaq. Kaş öləydi, soxdu başımızı yerə! – Səringül sakitləşə bilmirdi.

· Kimə?

· Nə bilim, Qaraçaylıda dəyirmançı var, adı Nəsirdi, Nəsibdi bilmirəm, onun oğluna.

Həsənin başına sanki bir qazan qaynar su tökdülər, kişini əsməcə tutdu:

· Nəə?  Nə...ə..sib? Mu..şşş..tuluq?- Sözlər ağzından qırıq-qırıq çıxsa da, Səringül məsələni başa düşdü:

· Kül sənin başına!- iki əlini qaldırıb kişinin başına çırpmaq istəsə də, əlləri çatmadı, Həsən artıq yıxılmışdı. Arvad əllərini qaytarıb hirsindən öz təpəsinə vurdu və oğluna qışqırdı:

· Ədə, su gətir! İndi bu başına daş düşmüş də burda öləcək!  

     Həsən ölmədi, sağaldı. Deyilənə görə, o gündən bu günə muştuluq məsələsinə son qoyub. Ancaq kənd camaatının dilində Həsən sözü “Muştuluq”suz bircə dəfə də işlənmir, baxmayaraq ki, Muştuluq bir çox hallarda Həsənsiz də deyilir və hamı da sözün kimdən getdiyini bilir. 
    Ləqəblilərin dilinə düşəni xilas etmək mümkün olsaydı , daha kəndin adı Ləqəbli olmazdı ki...

Esse                   
                Bir ömürdən fraqmentlər
0-cı fraqment (ömürdən əvvəl)

Ölüm xofunun olmadığı aləm...

Qaranlıq, zülmət... Dadsız, tamsız, acısız, şirinsiz, istisiz, so​yuqsuz dünya.

Heç kəsin heç kəsdən asılı olmadığı, heç kimin heç kimə bor​cu olmadığı bir mövqe. Kiminsə kimi incidə bilmədiyi məkan və bu məkanda yoxluq.

Ölçüsüz zaman substansiyası.. və yenə də yoxluq.

I fraqment

Doğuldu...

Doğulan kimi də düşdü dördölçülü məkan-zaman koordinat sisteminin 0-na. Ölçülü - biçili dünyaya. Elə bu mövqedə qala bil​səy​di dərd yarı idi. Zaman qabağa, məkan kənarlara dartdı onu. Dirəşdi, getmək istəmirdi. Amma itələdilər onu. “Ömür” adlı çətin bir yolun sonuna tərəf...

Doğulmağa həvəsi yox idi. Nəyinə lazımdı bu onun?

Doğuzdurdular... Zorla, məcburi. Anasını...  doğuzdurdular, çığırda-çığırda.

Doğulanda ilk eşitdiyi səs anasının harayı idi...

O, özü də ağlayır, haray çəkirdi. Hər yeri ağrıyırdı.

Dünyaya gəlmək nə çətin imiş!

Adamların üzü gülürdü. Nədənsə ətrafdakıların əhvalında bir şənlik və sevinc vardı.O isə ağlayır, hey qışqırmaq istəyirdi. Üəə!    Üə..ə!!  

Doğulmaq yaxşıydı, yoxsa doğulmamaq?

Ağlı olsaydı, sözsüz ki, bu sualın üzərində düşünərdi. Ancaq onu ağılsız doğmuşdular (daha doğrusu doğuzdurmuşdular). Gücü bircə şeyə çatırdı – ağlamaq, var səsi ilə bağırmaq. Heç vaxt fərqinə varmamışdı ki, niyə orta səslə yox, məhz bütün var səsi ilə bağırır:

Üəə...ə! Üə...ə!  Üə... ə!

Bəzən səsi quzu səsi kimi çıxırdı. Sanki mələyirdi.

Həyat mələtdi onu, elə doğulan kimi!

Hələ irəlidə neçə-neçə mələr qaldığı günlər olacaqdı...

II fraqment

Tez-tez ağrıyır aldığı zədələrdən, kənar təsirlərdən. Canı in​ciyir – yıxılanda, əlini yandıranda, tikan batanda, ac olanda, qarnı ağrıyanda... Saymaqla qurtaran deyil dərd bu naməlum və yad aləmdə. Onunsa heç nəyi yoxdu. Nə lazımi ağlı, nə gücü, nə ba​carığı.

Bircə çıxış yolu var: ağlamaq, qışqırıb haray çəkmək.

Üə...ə! Üə...ə ! Üə..ə!

Gündə neçə dəfə istifadə edir bu imkandan. Ancaq bunu da məhdudlaşdırırlar. Yüyrüyə qoyub yellədirlər, beşikdə silkələ​yir​lər, başı gicəlsin, hər şeyi unutsun deyə. Az-maz ağlı cəm olanda he​sab edirdi ki, ətrafdakıların hamısı ona borcludur, onun istək​lə​rini yerinə yetirməlidirlər. Adamlar da, əşyalar da. Baxmayaraq ki, adamla əşyanı fərqləndirmək hələ çətindi.

Bəli, o, ətrafdakıları özünə borclu sayırdı. Nə qədər ki, ağlı az idi, belə də saydı.

Doğulmaq, yoxsa doğulmamaq?

Sual gündəmdə idi. Ancaq buna cavab tapmağa ağıl gərəkdi. Ağıl isə hələ də yoxdu...

 III  fraqment

Bir qədər ağıllanıb.Adamları tanıyır, onlarla münasibəti var.

Ağıl meydana çıxan kimi özü ilə problem gətirdi. İndi ona anlatdılar ki, borc nə olan şeydi.

Məlum olur ki, onun özü başdan-ayağa borc içində imiş – vali​deynlərə, böyüklərə, kiçiklərə, qayda-qanunların tələbinə,- bir sözlə, hamıya və hər şeyə..

Təəccüblənir. Qəribədir, ağılsız hər kəsi özünə borclu hesab edir, ağıllı isə hamıya borcludur. Niyə? Belə də məntiq olar? – “ Qanan qanmaza borcludur”. Qanmazın hörmətinə bax ha!.. “Kaş heç qanmayaydım” – deyə, uşaq ağlı ilə fikirləşdi.

Bəlkə heç doğulmayaydım, bu qədər borc nəyimə gərəkdi axı?

IV fraqment

Çiynindən çanta asırlar. İçində bir kitab, dəftər və qələm var.

Məktəb deyilən bir yerə aparırlar. Orada sifəti gah mülayim, gah da sərt görünən bir qadın (ona “müəllimə” deyirlər) divardan asılmış qara taxtaya ağ tabaşir ilə bir şəkil çəkib, adam şəklinə oxşayır, ancaq başı yoxdu, yalnız ayaqları var və özü də deyəsən qaçır. Qəribədi, bəs niyə başsız qaçır? Başını götürüb qaçmalı idi axı, deyilənə görə.

Müəllimə əlindəki çubuğun ucunu şəkilin üstünə qoyub soru​şur:

· Bu nədi?

...Barmağını ağzına soxur.

· Çıxart əlini ağzından! – Səs olduqca sərt və zəhmlidir. İs​tə​di ağlasın, amma özünü saxladı. Başını aşağı salır.

· Bu, A-dı. “A” hərfi.- deyə, müəllimə çubuğun ucunu şəki​lin başına döyür. (Bəlkə də elə buna görə şəkilin başı yox idi!)

Çətinliklər artır. Elə borclar da, - müəllimə, dərsə, məktəbə, da​ha kimlərə və nələrə...

V fraqment

Ətindən ət kəsdilər. Çığırda-çığırda.

· Müsəlman olmalısan, – dedilər.

Başına illərlə ağıl qoydular danlaya-danlaya.

· Ağıllı olmalısan, – dedilər.

Çərçivəyə saldılar, qayda-qanun çərçivəsinə.

· Nizam-intizamlı olmalısan – dedilər.

Daha neyləmədilər ona. Borc isə getdikcə artırdı: dövlətə, cə​miyyətə, ətraf mühitə, həyata, hər şeyə, hər kəsə...

İndi o mücərrəd sual daha real gəlirdi ona.

Doğulmaq sərfəliymiş, yoxsa doğulmamaq?

Adamlar nədənsə doğum gününü qeyd edirdilər. Həmin gün sevinir, şadlanırdılar. Sevincin səbəbini soruşanda hər kəs gülür​dü ona. Axırda biri cavab da verdi:

· Çünki, mən doğulmasaydım, mənim yerimə başqası doğula bi​lərdi!

· Nə olsun ki, heç dəxli var? Adamda paxıllığa bax ha!

Ancaq özü hələ də şübhəli idi.

Doğulmaq, ya doğulmamaq? Hansı?

VI fraqment

Yaxasından yapışıb tələb edirdilər:

· Borcunu qaytarmalısan!

· Nə borc? Mən haçan sizdən borc almışam axı? Yadıma gəl​mir.

· Yadına gəlməz də..ə. Yadın vardı ki, borc alanda?

· Dəli idim?

· Yox. Amma ağıllı da deyildin. Ona görə də yadından çıxıb.

Borc yiyəsi çox idi, lap çox. Dövlət, vətən, ailə, cəmiyyət, özündən böyüklər və özündən kiçiklər, hamısı, ətrafdakılar və hətta ətrafda olmayanlar da.

Bu qədər borcu verib qurtarmaq olardımı?

Ağlına bir fikir gəldi və dərhal onu dilinə gətirdi:

· Axı ağlım olmayanda dilim də olmayıb. İstəməyə-istə​məyə heç borc almaq olar?

· İstəməsən də vermişik və sən də almısan.

· Öz xoşunuzla verdiyinizi niyə üstümə borc yazmısınız? Bu ədalətli deyil axı.

Onun izahına heç kim fikir vermir. Hamı birdən ağız-ağıza ve​rib bağırır:

· Qaytar bizə borcunu!! Allahı arada gör!

Yadına düşdü ki, hələ Tanrıya da nə qədər borcu var.

Başı gicəlləndi, gözləri qaraldı. Beynində yalnız bir sual do​la​şırdı:

Doğulmaq, yoxsa doğulmamaq? Olmaq , ya olmamaq?

Cavab tapa bilmirdi. Doğulmazdan əvvəlki vəziyyəti yadında olsaydı, bəlkə də bir qərara gələrdi.

VII fraqment (epiloq əvəzinə)

Sakitcə uzanmışdı. Rahat idi. Heç bir yeri ağrımırdı, ağrıya da bilməzdi. 

Nədənsə onu içində gic bir gülmək tutmuşdu. Səsi çıxmasa da için-için gülür, uğunub gedirdi.

 Ətrafına toplaşan adamlar isə ağlayırdılar. Görəsən onlar ni​yə belə yanıqlı-yanıqlı ağlayırlar? 

Yadına köhnə bir fraqment düşdü. 

....İşsiz idi. Çoxdan idi ki, iş axtarırdı. Axır ki, münasib iş ye​ri olan bir kantor tapmışdı. Müdir onu qəbul edəndə stolun üstün​dəki kağızlardan birini qaldırıb soruşdu: 

- Bunun rəngi nədi?

- Ağ.

- Necə?

- Ağdı də, düm ağ.

- Yox, bilmədin. Ağlını başına yığ, əməlli- başlı fikirləş.

- Deyirsiz, qaradı?

- Demirik, minnət qoyma.

- Bəlkə də qaradı, nə deyim vallah, lap çaşmışam.

Müdirin üzü güldü:

- Hə, gəlirsən mətləb üstə.

Sonra boynunu qaşıyıb:

- Doğrusu heç özüm də bilmirəm ki, bu nə rəngdədi. 

- Bəs onda nə olsun?

- O olsun ki, gözün mənim ağzımda olsun, mən də bizdən bö​yüklərin çənəsinin yanını kəsdirib öyrənərəm. Ondan sonra necə məsləhət olsa, elə də deyərik, qaradı qara, ağdı ağ. 

- Hmm!....Nə deyim vallah. 

- Heç nə, get əmrin surətini götür, işə başla.

O vaxt öz-özünə  çox sual vermişdi ki, əgər ağın ağlığını, qa​ra​nın qaralığını qana bilmirəmsə, bəs onda illərlə mənim başıma ye​tirdikləri ağıl əvəzinə nə imiş görəsən?

İndi həmin o əhvalata gülürdü. O vaxt gülməmişdi. Təəc​cüb​lən​miş, sonra da əsəbiləşmişdi. 

Ətrafdakılar hələ də ağlayırdılar.

Bəlkə borclarını axıra kimi ala bilmədiklərinə görə gözlərinin qorasını sıxırdılar? Axı borclarını halal etdilər onlar. Xahişsiz, min​nətsiz. Necə ki, mən istəməyə-istəməyə vermişdilər, eləcə də xa​hiş etməyə-etməyə özləri bağışladılar verdiklərini. Qəribə adamlardı.

Sonra hamı dağılışıb getdi.

O da getdi.... Adamların çiynində. Rahat, ağrısız-acısız, borc​suz, minnətsiz.

Qəribədi. O doğulanda ağlayır, adamlar isə gülürdülər. İndi isə o gülür, adamlar ağlayırlar.

Doğulmaq, yoxsa doğulmamaq?....

Heyif ki, illərlə beynini deşən bir suala cavab tapa bilməmiş gedirdi. 

Cild-cild kitablar yazmışdı. Neçə-neçə qəliz sualları cavab​lan​dırmışdı, təkcə bu şeytan sualından başqa.

İndi isə bu suala da cavab verərdi. Bəli, verərdi! Səsi çıxsay​dı, başını qaldırıb bağırardı:

- Əlbəttə, do.....!

Və sonra şaqqanaq çəkib gülər və son sualını da verərdi:

- Niyə ağlayırsınız, ey dünyadan bixəbər avamlar?

Ancaq ehtiyatlandı. Qorxdu ki, birdən doğrudan da səsi çıxar. Adamlar diskinib tabutu yerə salar və hərə bir tərəfə qaçar. O da qalar yolun ortasında. Bəs sonrası nə olar? Sonra da onu götürüb geri qaytara bilərdilər.

Bu fikir onu dəhşətə gətirdi.

- Yox, susmaq məsləhətdi, – düşündü, – canımı güclə qurta​rıb rahatlıq tapmışam.

Susdu...Ölüm sükutu ilə susdu...

Hansı kitabdasa oxuduğu bir cümlə yadına düşdü: Bu dün​ya​ya bir gələn sevinir, bir də qaçıb ondan canını qurtaran..... 

                       Cəhənnəm məhkəməsi

(2 pərdədən və 6 şəkildən ibarət pyes)

Hakim

Haqq hakimi, mələk

İttihamçı

Haqq məmuru, mələk

Katib


Məhkəmə katibi, qadın qiyafəsində mələk

1-ci məşvərətçi

2-ci məşvərətçi
məhkəmə üzvləri

Zalım şah

Müttəhim, mərhum hökmdarın ruhu

 Ağıl

Vicdan

Müttəhimin ruhunun ayrı-ayrı hissələri,    

 Nəfs                        şahidlər 
 Məhəmməd

Əbdüləli

Mərhum şikayətçilər
Firəngiz

 Vəzir


Zalım şahın vəziri

Cənnət mələyi
Gözəl qadın, mələk
    Ədalət maşını, cəhənnəm məmurları və digər kütləvi səhnə iştirakçıları

                                 I Pərdə
         I şəkil
Məhkəmə salonu. Bir tərəfdə cənnət, o biri tərəfdə cəhənnəm qapısı görünür. Ortada stol arxasında üç boş kreslo, salonun bir küncündə mühakimə olunan Zalım şah kəfəndə, dəmir barmaq​lıqlar arxasında oturmuş, hər tərəfində əli nizəli cəhənnəm mə​murları durmuş vəziyyətdə. Kənarda bir gözəl cənnət mələyi əy​ləşmişdir. Salonda şikayətçilər və şahidlər ayrıca oturmuşdur, ha​kimin stolunun yanında ittihamçı haqq məmuru oturub. Stolun üstündə ədalət maşını qoyulub.

Katib: (gəlir)

Ayağa qalxın! Hakim gəlir!

Hakim: (İki məşvərətçi ilə birlikdə gəlir)

Oturun! Cənablar, bu gün baxacağımız işin məhkəmə iclasını açıq elan edirəm. Məhkəməyə məlumat vermək üçün söz ittiham​çıya verilir:

İttihamçı: (qalxıb əlini ədalət maşınının üstünə qoyaraq)

And içirəm ki, sözümdə heç bir qərəz olmayacaq. Əgər olsa, Ədalət maşını məni dayandırsın!

(sonra qovluğu götürüb vərəqləyərək oxuyur)

Haqq dərgahına bir neçə il ərzində daxil olmuş şikayət ərizə​lə​rinə müvafiq olaraq haqqın hüzuruna əcəl tamamı ilə göndə​ril​miş Zalım şahın məhkəməsi üçün aşağıdakı sənəd və materialları təqdim edirəm.

1. Hələlik sağlıqda olan və ona görə də ruhlarının bu gün bu​raya şahid kimi çağırılması mümkün olmayan 77777 şikayət​çinin haqq maşınında qeydiyyata alınmış şikayətlərindən ümumi arayış şəklində çıxarış.

2. 7 il bundan əvvəl ölmuş, hazırda ruhu burada şahid kimi iştirak edən mərhum Məhəmməd kişinin 7 il öz baxılmasını göz​lə​yən ərizəsi.

3. 7 ay bundan əqdəm vəfat edib, hazırda cənnətdə məskun​laş​mış Əbdüləlinin ərizəsi. Bu gün ruhu burada iştirak edir.

4. 7 gün əvvəl qəza yolu ilə ömrünü tamama yetirmiş Firəngiz xanımın ərizəsi. Qeyd etməliyəm ki, Firəngiz xanımın cənnət və ya cəhənnəmdə daimi məskunlaşması bu günkü məhkəmə üzləş​məsi ilə əlaqədar olduğundan, o, hələlik cəhənnəm qapıları önün​də müvəqqəti sakin kimi yerləşdirilmişdir.

Hakim: (məşvərətçilərə)

Kimin sualı var?

Məşvərətçilər: (bir səslə)

Sual yoxdur.

Hakim:

Onda keçək prosesə! (ittihamçıya)

Ayrı-ayrı ərizələr üzrə ittihamnaməni oxuyun!

İttihamçı:

Möhtərəm hakim! İlk əvvəl 77777 nəfər əhalinin......

Hakim:

Saxla, saxla! Sən hələlik bu 77 mini axıra saxla! Gəl əvvəlcə konkret adamlardan başlayaq, hansıların ki, öz ruhları burdadı! Bu işi başa çatdıraq ki, özgələrinin də işini ləngitməyək. Olar?

İttihamçı:

Olar, niyə olmur! Demək belə, 7 il bundan əvvəl ölmüş...

Hakim:

Qısa! Xahiş edirəm qısa məzmunu deyəsiz.

(sonra cənnət mələyinə)

Gözəl mələk! Siz yəqin ki, cənnət əhli olan Əbdüləlinin işinə görə gəlmisiniz. Haqq dərgahının qaydalarına görə sizlər azadsı​nız. Əbdüləlinin işinə bir qədər gec baxıldığına görə hələlik gedib istirahət edə bilərsiniz.

Cənnət mələyi:

Möhtərəm hakim, bu, Əbdüləlinin istəyindən asılıdır. (Əbdüləliyə). Hörmətli Əbdüləli, necə istəyirsiniz? Darıxırsınızsa, gedək bir qədər gəzək.

Əbdüləli:

Xanım, imkan olsaydı oturub baxardım. Birinci dəfədir ki, məhkəmə görürəm.

Məhəmməd: (kənara)

Ədə, bu bəxtəvər oğlu bəxtəvər burada kefdəymiş ki, evin yıxılsın bais!

Hakim:

Yaxşı, necə istəyirsiniz. (ittihamçıya) Davam elə, amma müxtəsər!
İttihamçı:

Müxtəsər belədi – Məhəmməd kişi yazır ki, zalım hökmdarın uc​batından cəhənnəmə vasil olub və göstərir ki, əgər səbəbkar ol​masaydı, o kişi indi cənnətdə yaxşı bir vəzifə sahibi idi. Bir sözlə, kişi baisin cəzalandırılmasını tələb edir.

Məhəmməd: (tez yerindən qalxıb)

Doğru deyir, doğru deyir, can qardaş!

Hakim:

Oturun, icazəsiz danışmayın!

Məhəmməd:

Mən heç ağzımı açdım ki, can qardaş! Deyirəm düz deyir da...a!
Hakim: (Zalım şaha)

Müttəhim! Bu kişinin ərizəsinə sözün var?

Zalım şah: (ayağa durur)

Mən onu tanımıram və tanımaq da istəmirəm. Əgər o, cəhən​nə​mə 7 il əvvəl göndərilibsə, mənim burada nə təqsirim ola bilər? Bu böhtandı!

Hakim:

Şikayətçi Məhəmməd! Buyur, şikayətini üzbəsurət danış!

Məhəmməd:

A kişilər, sizə qurban! Bu Zalımdan soruşun görək mənim bu cəhənnəmdə nə ölümüm var, ay mərdimazar oğlu, mərdimazar?

Zalım:
Ə, sən öz xoşunla gəlmisən?

Məhəmməd:

A gorbagor olmuş, nə öz xoşum? Eyninə cəhənnəm gətirənin atasına lənət! Sən məni əyalət başçısı qoymasaydın, rüşvət alma​ğa məcbur eləməsəydin, yalan söyləməyə, adamların gözünə kül üfürməyə, haqqı qoyub nahaqqı tərifləməyə sövq etməsəydin, mə​nim burda nə itim azmışdı, hə? Mən camaatın hər gün var-yoxdan çıxdığını görə-görə sənin fəzilətin barədə yalanlar söyləməsəydim, günaha batardımmı, hə? (müttəhimin üstünə cummaq istəyərkən cə​hənnəm məmurları onu geri itələyirlər). Yox! Dillən də, dillən! Yalandırsa, denən yalandı! Hə?

Müttəhim:

Yalandı, hamısı yalandı! Zınqı oğlu, zınqı!

Hakim: (Məhəmmədə)

Yaxşı, sən otur, hələlik, sözü verirəm şahidlərə, Ağıl!

Ağıl:  

        Möhtərəm hakim! Mən bu bədbəxtin ağlıyam. Amma kaş heç 
olmayaydım! Mən ona çox hörmət göstərib çətin anlarda dadına yetmişəm, ona elm, bilik vermişəm. Mənim sayəmdə o, böyüyüb hökmdar olub. Ancaq o, məni axırda bax bu sırtıq nəfsin quyru​ğuna bağlayıb, sürüyüb. Bu alçaq məni nəfsin tabeçiliyinə verib. Ona görə də təvəqqe edirəm qoyun əvvəl nəfs danışsın! (oturur)
Hakim:
Hə, Nəfs müəllim, başda görək!

Nəfs: (hi-hi...hi gülür)

Cənab hakim! Mən bu kişiyə nə pislik etmişəm? Bunun əlini çörəyə, pula, var-dövlətə, şan-şöhrətə çatdırmışam? Bu pisdi mə​gər? Onun o qurumuş ağlının ümidinə qalsaydı, ya bazarda yemiş sa​tırdı, ya da Qara dağda keçi otarardı. Çünki bunun, öz ara​mız​dı, dərin bir ağlı da yox idi ki, bunu bir yana çıxartsın. O qədər alimlər, dərin ağıllı adamlar işsiz-gücsüz qalıb, nə yeməyə çörək, nə də geyməyə paltar tapırlar. Bunun isə, nə olsun ki, ölüb, geri ya​nında milyonlarla malı, pulu var ki, yüz illərlə bütün nəslinə bəs edər. Hamısı da kimin hesabına, bax mənim! (əlini sinəsinə vu​rur). Çünki, mən bunu təhrik etmişəm. O da düz deyə-deyə düz​də qalmışların haqqını kəsib, yığıb öz sandığına, hi...hi!, amma bunun özündə də fərasət varmış ha! Hi...hi-hi! (əyləşir).

Müttəhim:
Yalandı, mən heç kəsin haqqını yeməmişəm! Nə çərənləyirsən?

Hakim:
Yaxşı, səs salmayın! Buyursun Vicdan!

Vicdan: (ağır-ağır, utana-utana ayağa durub irəli gəlir)
Möhtərəm hakim! Mən xəcalət çəkirəm. Düzünə qalsa, məni burada danışdırmağın heç yeri də deyil. A kişilər, ay sizin başını​za dönüm! Bu adam özü dünən ölüb, bu gün gətirib burada müha​kimə edirsiniz. Mən yazıq düz 30 il bundan əvvəl ölmüşəm! Bir-iki dəfə ona dedim ki, millət acından batır, sən niyə hakimiyyə​tin​dən sui-istifadə eliyib bu qədər acgözlüklə pul, var-dövlət yığır​san. Qoy bu yazıq millət də dolansın da! Onda o, mənim başıma elə bir qapaz vurdu ki, gözlərim tutuldu, daha heç nəyi görə bil​mədim. Nə qədər qışqırmağa çalışdım, səsim çıxmadı. Bax elə o vaxtdan da mən ölüyəm. (oturur)
Hakim: (müttəhimə)

Hə, nə deyirsən? Sözün var yenə də?

Müttəhim:

Böhtandı, uydurmadı! Hamısını inkar eliyirəm!

Məhkəmə katibi:

Möhtərəm hakim, icazə verin ədalət maşınını işə salaq. Hər şey orada lentə alınıb saxlanılır.

Məşvərətçilər:

Düzdü, doğrudu, qoy işə salsın!

Hakim:
Birinci şikayət üzrə maşının düyməsini bas görək nə göstərir. (Məhkəmə katibi düyməni basır, müxtəlif səslər, işıqlar oynaşır, səhnə qaranlıqlaşır. Şəkil dəyişir)
       II Şəkil
Zalım şahin qəbul otağı. Şaha layiq bəzədilmiş otaqda Zalım şah taxtda əyləşib. İki nəfər qaravaş onu yelpikləyir. Zalım şah əlini əlinə vurub katibəni çağırır.

Firəngiz: (daxil olur)

Eşidirəm hökmdarım!

Zalım şah:
Vəziri çağırmışdım gəlib çıxmadımı?

Firəngiz:

Gəlibdir hökmdar. Sizin əmrinizi gözləyir.

Zalım şah:

De, gəlsin! Özün də mənə çay ver! Son zamanlar sən mənə pis baxırsan ha, qız!

Firəngiz:

Baş üstə şahım! (çıxır)
Vəzir: (daxil olur)
Böyük və adil hökmdara salam! (təzim edir)

Zalım şah:

Gəl vəzir, gəl! Gəl söylə görək ölkədə vəziyyət necədir? Son vaxtlar nə işlər görülüb?

Vəzir:

Hökmdar, sizin fəzilətiniz və ədalətinizin sayəsində ölkəmiz günü-gündən tənəzzül.., tfu.., üzr istəyirəm, tərəqqiyə doğru getməkdədir. (cibindən kağız çıxarıb baxaraq). Son yarım ildə öl​kədə 100 pud qızıl çıxarılıb.

Zalım şah:

Dayan! Ver görüm o nə siyahıdır!
Vəzir:
          Buyurun, bu ölkədə yarım illik istehsalın hesabatıdı! (si​ya​hı​nı verir)
Zalım şah: (siyahıya baxaraq)

Yüz dəfə sizə tapşırmışam ki, mənə bildirmədən heç nəyi ya​zıya almayın, açıb hər kəsə danışmayın. Ay başı boş! Sən məgər qanmırsanmı, əgər 100 pud qızıl çıxarılıb satılsa gərək onun 70 pu​dunun pulunu xalqa, bu acgöz avaralara paylayaq? Yaz bunu 30 pud. Bunun kimi mal-qara, qoyun-keçi və dəvələrin sayını da yarıbayarı azalt. Yaxşı, de görək əhalinin hər bir nəfərinə bir gün​lük yemək pulu nə qədər lazımdır?

Vəzir:

Təqribən bir dinar.

Zalım şah:

Biz nə qədər məvacib veririk?

Vəzir:

Təqribən yarım dinar.

Zalım şah:

İndi qandınmı, nəyə görə siyahıdakıları az göstərmək lazım​dı? İndi davam elə!

Vəzir:

Son 6 ilin təhlilinə görə bizim məmləkət dolanışıq səviy​yə​sinə görə xeyli irəliləyərək 250 ölkə arasında 248-ci yerdən 246-cı yerə keçmiş, Afrikanın Qanqal əmirliyini və Quru Səhra məmlə​kətini arxada qoymuşdur. Bütün bunlar sizin müdrik hökmdar​lı​ğınız sayəsində olmuşdur. (katibə çay gətirib qoyur).

Katibə: (kənara)
      Atamın goruna and olsun o məmləkətlərdən birini sel, o biri​ni quraqlıq məhv etməsəydi, biz bu irəliləyişi əldə etməzdik. Külü qoyum bunların başına! (gedir)
Zalım şah:
Yaxşı, hesabat bəsdi, bizdə bir neçə şəhərin qazilərinin yeri boşdu, bir əyalətdə də vali yerinə bir nəfər tapıb qoymaq la​zımdı. De görüm bu barədə nə təklifiniz var?
Vəzir:

Hökmdar, şəhər qazılarını hələ də axtarırırq. Amma əyalət baş​çısı üçün bir namizəd var, əgər məsləhət bilsəniz... (kağızı cibin​dən çıxarıb verir)

Zalım şah: (kağıza baxaraq)

Kim? Dəllək Məhəmməd? Bu kimdi, haralıdı? Məgər mən sizə deməmişəmmi bizim kənddən olmayana belə böyük iş ver​mək olmaz?

Vəzir:

Hökmdar, bu Məhəmmədin özü sizin kənddən olmasa da, arvadı oralıdı. Bizim məlumata görə, o da arvad sözündən çı​xan deyil, üstəlik nə buyruq versəniz fikirləşmədən yerinə yeti​rər, üzü​yola adamdı. (cibindən torbanı çıxarıb stolun üstünə qoyur). Bu da onun mağdurudu, min dinar gətirib.

Zalım şah:

Nə min dinar? O boyda əyaləti ona bir ovuc qəpik-quruşamı vermək istəyirsən? Heç utanırsan?

Vəzir:

Bu avansdı, o hər ay yüz dinar da verəcək. Özü də qəbul ota​ğındadı. Məsləhətdirsə, çağırtdırın gəlsin.

Zalım şah: (torbanı götürüb daxıla ataraq)

Yaxşı, deyin gəlsin! (əlini əlinə vurur)
Firəngiz: (daxil olur)

Eşidirəm, hökmdar!

Zalım şah:

Orada Məhəmməd adlı birisi var, burax içəri! (katibə çıxır)
Zalım şah:

Hə, yadımda ikən deyim, siyahıdan azaltdığımız qızıl və mal-qa​ranı bizim şəxsi ailə xəzinəmizə göndər, amma heç kəs bilməsin.

Vəzir:

Baş üstə, oldu!

Məhəmməd: (daxil olub təzim edir)

Salam əleykum!

Zalım şah: (etinasız)
Yaxşı, gəl görüm kimsən?

Məhəmməd:

Məhəmmədəm, can qardaş! Dəllək Məhəmməd! Baş qırxı​ram, sünnət eliyirəm!

Zalım şah: (vəzirə bir qədər astadan)

Bu nə heyvandı, ə, tapıb gətirmisən? (sonra Məhəmmədə) Biz sənə böyük bir vəzifə vermək istəyirik. Bacararsanmı?

Məhəmməd:

Bacararam! Niyə bacarmıram? Lap yaxşı bacararam! (kənara) Hər halda sünnət işindən çətin olmaz!

Zalım şah:

Səni Qarayol vilayətinə vali qoyuram. Get sabahdan işə başla! Vəzir deyənlərə əməl etməsən özündən küs! Gedə bilərsən!

Məhəmməd:

Baş üstə, baş üstə! (çıxır)

Zalım şah: (vəzirə)

Mənə başqa sözün var?
Vəzir:
Adil hökmdar! Cəsarətimə görə çox üzr istəyirəm. Bir nəfər cavan kəndli məni lap üzdən-gözdən salıb.

Zalım şah:

Niyə? Nə istəyir?

Vəzir:

Əslində heç nə. Bu adam iki ayağını bir başmağa dirəyib ki, mən hökmdara qulluq etmək istəyirəm.

Zalım şah:

Çox yaxşı! Burada nə qəbahət var ki, eləsin də, kimdi ona mane olan?

Vəzir:

Vallah mən də ona bu sözləri demişəm, amma nəticə olma​yıb. Dirəşib ki, gərək hökmdarın hüzuruna gedib özüm ondan qulluq icazəsi alım. Deyirəm əgər məsləhətdirsə bir ona qulaq asaydınız.

Zalım şah:

Buradadırsa, de gəlsin, görək nə istəyir? (əlini əlinə vurur, katibə daxil olarkən ona). Orada bir kəndli var, burax içəri! (katibə çıxır)

Əbdüləli: (boynunda zəncir daxil olur, yıxılıb təzim edir)
Sənə qurban olum hökmdar! Sənin başına dolanım!

Zalım şah: (sərt)
A gədə! Dur ayağa! Kimsən? Nə istəyirsən? Bu nə sifətdi özü​nü salmısan?

Əbdüləli: (durur)

Böyük hökmdarım, mən sizə boynu zəncirli qul olmaq üçün gəlmişəm. Allaha şükür ki, arzuma çatdım!

Zalım şah:

Gədə! Hərzə-hərzə danışma, nə qul, nə zəncir!? Biz quldarlıq dövrünü çoxdan keçmişik. 100 ildən çoxdu qul saxlamırıq. Məm​ləkətimiz tərəqqi və inkişaf edən ölkələrə qoşulmaqdadı, hər kəs azad bəndədi, nə axmaq söz danışırsan?

Əbdüləli: (yalvarır)

Çox təvəqqə edirəm məni naümüd qaytarmayın. Bu mənim əhdim idi. Züryətim olmurdu. 7 ildən sonra bir oğlum olub, mən də əhd etmişəm ki, gedib qul olacam. Bəs insafdımı ki, sizin kimi hökmdar qalsın, gedib özgəsinə qul olum?

Zalım şah:

Gədə! Baş aparma! Sözünün mustafasını de! İşin yoxdursa, tap​şıraq sənə sadə bir iş versinlər.

Əbdüləli:

Hökmdar! Sənə qurban olum! Vallah, billah, simi-villah mən dədə-baba qaydasıynan qul olmaq istəyirəm, özgə bir niyyətim yoxdu. Bir tikə çörəyə qul olsam sizə minnətdar olaram! Ayrı heç bir iş istəmirəm.

Zalım şah: (vəzirə)
Sən bunun danışdığından bir şey anlaya bilirsən? Bunu har​dan gətirib soxdun mənim yanıma?

Vəzir:

Hökmdar! Deyəsən anlayıram axı! (Əbdüləliyə) Gədə, sən get, mən sənin məsələni həll edib cavabını sənə deyərəm!

Zalım şah:

Get! Get! Cavab alarsan!

Əbdüləli:

Sizə qurban olum! Məni naümid qoymayın. Mən qul olmaq istəyirəm, azad olmaq istəmirəm. Qaytarın məni qul dövrünə, nə olar, başınıza dönüm! (gedir)
Zalım şah:
      Vəzir, buyur görək, bu gədədən nə anladın? Hər dərənin axmağını mənim üstümə niyə gətirirsən?
Vəzir:

Hökmdar, mənə elə gəlir ki, bu gədənin işi-gücü yoxdu. İşə girmək də ona sərf eləmir. Qul olmaq ona daha sərfəlidi.

Zalım şah:

Niyə? Nədən ötrü?
Vəzir:
        Ona görə ki, biz ona nə iş versək, yarım dinar məvacib alacaq. Bu da onun özünün gündəlik yeməyinə çatmır. Üstəlik, gündəlik işə gəlib getməyə yol pulu da xərcləyəcək. Ancaq qul olsa bura​lar​da, tövlədə-zadda yatıb qalar, həm də gündə üç öynə normal yemək yeyər. Mənim qandığım budu!
Zalım şah: (əlini əlinə vurub təəccüblənir)

Pah atonnan! Camaat nə yaman bicləşib, ilahi! Gör ha, kənd​dən gəlmiş gədənin biri burdan-bura az qala bizi aldatmışdı! Vay dədəm vay! Daha sözüm yoxdu! Daha sözüm yoxdu! Bisavad kəndlinin apardığı hesabata bax! Səni yıxılasan, dünya!! Yaxşı, get! O gədəyə də bax, elə bir iş ver ki, heç yarım dinar da ala bil​məsin! Beləsi bir quruş qazansa, başımıza çox əməl açar! (vəzir getmək istərkən). Dayan, bu boyda məmləkətdə 3 nəfər adam tapmaq nə müşkül olub ki, deyirsən qazı vəzifəsi üçün hələ də axtarırsınız?

Vəzir:

Tapılmır deyəndə, niyə tapılmır. Adamlar var, amma bizə sərf eliyəni yoxdu. Son illər əlli-altmış oxumuş adam iş yeri olma​ması səbəbindən özgə məmləkətlərə köçüb. Ölkədə qalanla​rın da əllərində münasib mağduru yoxdu.

Zalım şah:
      Ə, nə boş danışırsan? Elə mənim öz dədə əyalətimdən olan neçə-neçə oxumuş adamlar var, özləri də varlı-hallı nəsildəndilər.
Vəzir:

Hökmdar, onların hamısı vəzifə sahibidi. Çoxdan yerbəyer olublar. Uşaqları da hələ kiçikdi. Onların oxuyub qurtarması 5-6 il çəkər.

Zalım şah:

Yaxşı, get! Çox pis axtarırsan!

(Vəzir gedir. İşıq sönür, şəkil dəyişir)
     III şəkil
                     Yenə əvvəlki məhkəmə zalı

Hakim:

Hə, Müttəhim Zalım şah! İndi sözün nədir?

Zalım şah:

Hər şeyin haqq-hesabı sizdə varsa, day məndən niyə soruşur​sunuz?

Məhəmməd: (hakimə)

Can qardaş, sənə qurban! Gördünmü? Yox, gördünmü? Mən o pulları sünnətçi tanışlarımdan, qohum-əqrabadan borc alıb ver​miş​dim. Ay bunun evi yıxılsın! Bir də axı, möhtərəm hakim, Vəzir məndən min beş yüz dinar almışdı, niyə mənim pulumun yarısı hesaba düşməyib, hə?

1-ci məşvərətçi:

A kişi, sənin Vəzirlə haq-hesabın çəkilmir ki. Həm də, Vəzir hələ sağdı. Bura gəlib çıxanda onun da haqq-hesabı qəpiyinə qədər çəkiləcək, arxayın ol!

2-ci məşvərətçi:

Sənin ağlın öz məmləkətinizə getməsin ki, pulların 70 faizi hesabdan kənarda qalıb oğurlanırdı. Burada hər qəpik qeydiyyat​dadır.

Məhəmməd:

A kişilər, sizə qurban! Vallah belə də olmaz! Vallah, belə də olmaz! Bu minvalla cəhənnəmdə elə bütün ömrümüz məhkəmədə keçər ki! Can qardaş, atmısız cəhənnəmə, qoyun rahat yanaq da! Belə olmaz axı! Həftə səkkiz, mən doqquz şappadan xeyir tutub salırsız məhkəməyə! Can soyuyur, təzədən qır qazanına girmək zülümdü axı!
Məhkəmə katibi:

Bəs sən cəhənnəm əzabını nə bilmişdin?

Hakim: (çəkici stola vurur)

Səs salmayın! Şahid Nəfs! Dillən görək sözün varmı?

Nəfs: (hi...hi...gülür)

Möhtərəm hakim! Mən heç özüm də bilmirəm necə olub ki, bu yazığın (Zalım şahı göstərir) 500 dinarını Vəzirin oğurladığını nəzərdən qaçırmışam. Pah atonnan! Sən bir işə bax ha! İki daşın arasında əclaf gör məni necə aldadıb! Deməli, o, mənim aldığımın yarısı qədər özü də qazanırmış! Möhtərəm hakim! O pulları indi alıb bu yazığın özünə qaytarmaq olmazmı? Hə? Axı bura ədalət məhkəməsidi? (hi...hi...gülür)

Hakim:

Boş danışma, otur yerində!

Firəngiz:

Möhtərəm hakim, o vicdansızdan (Zalım şahı göstərir) soru​şun görək o qədər puldan mənə niyə cəmi-cümlətanı bircə dinar ve​rirdi. Onu da ancaq öz yatağına salandan sonra, hıy? Belə də vicdansızlıq olar? Mən də yazıq insan idim, pula ehtiyacım vardı.
İttihamçı:

Sənin məsələnə baxanda danışarsan. İndi hələ səbr elə!
Firəngiz:

Yox də! Burada əgər hər şey açılırsa, gəlin bəri başdan açıq danışaq də!

Hakim:

Sakit, sakit! Ağıl və Vicdan, ikiniz də qalxın ayağa! (hər ikisi qalxır) Zalım şahın birinci məsələ üzrə təqsiri varmı?
Ağıl:
Var, möhtərəm hakim!

Vicdan:

Var, özü də lap çox. Ona hələ bu da azdı. Mən vaxtında xəbərdarlıq eləmişdim.

Hakim:

Yaxşı, oturun! İndi sözüm məşvərətçilərədi. Məhəmmədin təqsirini təsdiq edirsiniz, ya yox?

1-ci məşvərətçi:

Mən təsdiq edirəm. Çünki, o, özü də boynuna aldığı kimi rüş​vət alıb, ikiüzlülük və saxtakarlıq etməklə boynuna günah yığıb. Ona görə də bu təqsir silinənə qədər cəhənnəmdə qalmaq məsləhətdi.

2-ci məşvərətçi:

Mən də məşvərətçi dostumun fikrinə şərikəm. Məhəmməd innən belə 70 il qaynamalıdı ki, bəlkə təmizə çıxa!

İttihamçı:

Mən 70 il müddəti ilə razı deyiləm. O adam artıq 7 ildi ki, qay​nayır, tonlarla su, odun, mazut işlənib. Hələ heç bir faiz təmi​zə çıxmayıb.

Hakim: (məhkəmə katibinə)

Sən bütün bu deyilənləri, təklifləri sal maşına. Nəticəni ver mənə, birinci məsələni bitirək.

Məhkəmə katibi:

Baş üstə! (deyib düyməni basır. İşıqlar oynaşır. Maşın bir qə​dər işlədikdən sonra düyməni basıb dayandırır və kağızı çıxa​rıb hakimə verir) Buyurun! Hazırdı!

Hakim: (kağıza baxaraq)

Deməli belə! 1-ci məsələ üzrə həm Məhəmməd, həm də Zalım şahın təqsiri təsdiq olunur. Məhəmməd daha 90 il qaynamalıdı ki, onun təmizlik dərəcəsi 100 faizə çatsın. (cəhənnəm məmurları Məhəmmədi nizənin ucu ilə itələyib cəhənnəmə salırlar). Qalan məsələlər fasilədən sonra!

(Məhkəmə fasilə elan edir. Çəkici vurur. Pərdə.)
                                  II Pərdə
       IV şəkil
                 1-ci pərdənin məhkəmə zalı

Katib mələk: (gəlir)

Qalxın məhkəmə gəlir! (Hamı ayağa qalxır. Hakim və iki məşvərətçi gəlir.)

Hakim:

Oturun! Məhkəmə davam edir. (adamlar oturur)

Cənnət mələyi: (nəzakətlə irəli çıxır)

Möhtərəm hakim! Cənnət əhlini çox incitməyə icazə veril​mir. Ona görə xahiş edirəm, mümkündüsə, Əbdüləlinin məsələsi​nə tez baxılsın, biz gedək.

Zalım şah: (kənara)
Pah atonnan! Gədənin hörmətinə bax ha! Səni dağılasan dünya!

Firəngiz: (kənara)
Mən başı batmış bilsəydim, o vaxt beləsinə ərə gedərdim. Bilmək olur ki ?!
Hakim: (çəkici vurur)

Sakit! Düzdür, Əhli-cənnəti yormaq olmaz. Buyurun onun ərizəsindən başlayaq.

İttihamçı:

Möhtərəm hakim və məhkəmə iştirakçıları! Hörmətli cənnət sakini Əbdüləli ərizəsində göstərir ki, o, Zalım şahın təqsiri üzün​dən vaxtıdan əvvəl, yəni cavan ikən vəfat edib. Arvadı dul, 7 yaşlı oğlu yetim qalmışdır. Mən xahiş edirəm Əbdüləli müəllim hadi​sə​ni təfsi​latı ilə öz diliynən özü izah eləsin.
Zalım şah: (Əbdüləliyə)

Ə, yekə kişisən, cənnətə düşənnən sonra day bu demaqoqluq nə üçündür? Ay sənə verdiyim çörək burnundan gəlsin! Cənnət​dən də artıq mərtəbə istəyirsən, qırışmal oğlu, qırışmal?

Hakim: (stola vurur)
Sakit! Əbdüləli, buyur eşidirik!

Əbdüləli:

Hörmətli hakim! Eşitdiniz də bu vicdanını itirmiş mənə nə deyir? Deyir ki, verdiyi çörək burnumdan gəlsin! Məsələ ondadır ki, o, mənə çörək verməyib, mən elə acından ölmüşəm. (hamı içi​ni çəkir...Hı...y) Bəli acından ölmüşəm!..

Nəfs: (hi...hi...gülərək)

O da sənin gicliyin də! Yeyəydin, əlindən alan varıydı?

Hakim: (stola vurur)
Sakit, mane olmayın!

Əbdüləli: 

Hə, möhtərəm hakim! Siz ədalət maşınında gördünüz ki, mən onun yanına gedib yalvarırdım ki, məni qul etsin.

1-ci məşvərətçi:

Axı bizim bildiyimizə görə sən yaxşı zərgərlik bacarırdın. Bəs niyə qul olmaq fikrinə düşməli oldun?

Əbdüləli: (başını bulayaraq)

Rəhmətliyin oğlu, deməli sizin yuxarıda baş verənlərdən xə​bə​riniz yoxdu. Bu adam qızılın həndəvərinə öz qohum-əqrabala​rın​dan başqa kimi buraxırdı ki? Mən bu barədə 10 ildə 40 ərizə yaz​mışam. Baxan kimdi? Axırda qul işinə də qəbul etmədilər! Mənə əsgərlərin atları üçün köhnə yəhərləri yamamaq tapşırmışdılar.

2-ci məşvərətçi:

Axır ki, məvacib alırdın!
Əbdüləli:
A kişilər, qırx yamağa bir dinar verirdilər. Mən də üç gün ər​zində 38-40 yamaq vura bilirdim. Palan yamayanda da hər 100 palana bir dinar düşürdü ki, bu da bir həftəlik iş idi. Bu pulun da hamısı gedirdi yol xərcinə! Üç gündən bir ailəmə bir girvənkə çörək ala bilirdim. Canımın dərdindən özüm yemirdim ki, körpə uşaq ac qalmasın.

2-ci məşvərətçi:

Ay Əbdüləli, o məmləkətdə elə əksər camaat sənin kimi yaşayır. Bəs sən, belə sağlam adam nə tez öldün?

Əbdüləli:

Bəlkə də hələ mən 4 – 5 il də ac-yalavac dözərdim. Ancaq ölən​dən bir gün qabaq şəhər meydanında yığıncaq vardı. Bütün işçiləri zornan yığmışdılar meydana. Zalım şahın deyəsən ad gü​nüydü. Mən də ac-acına ağzımı açıb tribunada danışanlara qulaq asırdım. Vəzirlər, vəkillər, vali və qazilər bir-bir çıxış edib Zalım şahı tərifləyirdilər. Onun alicənab, xeyirxah, müdrik bir hökmdar olduğundan danışırdılar.

Zalım şah:

Ə, noolsun ki, heç gör dəxli var? Bundan sənə nə?

Əbdüləli:

Düzdü, bundan mənə heç nə yox idi. Lakin birdən mənim yanımda şəyird işləyən, məndən də beş-betər ac-yalavac gədənin biri olan Qulammirzə qalxdı tribunaya. Zalım şahın səxavət və fəzilətinə elə bir yalan mədhiyyə söylədi ki, heyrətdən gözlərim qaraldı, sanki qulağımda bomba partladı! Ürəyim gupp elədi. Tappıltı elə dəydim yerə. Onda ayıldım ki, cənnət mələklərinin hüzurundayam.

Hakim: (katibə)

Bu hadisə maşında qeydə alınıb?

Katib:

Bəli var. Olduğu kimi danışır. Həmin şəyirdi axşam Zalım şahın göstərişi ilə Vəzir döydürüb səhəri gün mədhiyyə ilə çıxış etməyi boynuna qoydurub. İstəyirsiniz maşını işə salım, özünüz baxın!

Hakim:

Yox! Əhli-cənnətin danışığı yoxlanılmır. Onlar düz danışır​lar. Hə, Vicdan, dur görək nə deyirsən?

Vicdan: (ayağa durur)
Düz işə nə deyə bilərəm, hamısı doğrudu. Zalım şah təqsirlidi!

Ağıl: (ayağa durur)

Möhtərəm hakim! Zalım şahın bu işdə günahını mən də təsdiq edirəm.

Cənnət mələyi:

Möhtərəm hakim! Məsələ aydın oldusa, biz gedək. Ləngiyirik.
Firəngiz: (kənara)
Zalım qızı, kişini gözündən qırağa qoymaq istəmir. Amma köpəy oğlu  gözəl oğlan imiş!

Hakim: (stola vurur)

Hə! Bu məsələ aydınlaşdırıldı. Müttəhimin təqsirinə əlavə olunub son qərarda öz əksini tapacaq. (cənnət mələyinə) Siz daha onu götürüb apara bilərsiz. (cənnət mələyi Əbdüləlinin əlindən tutub cənnət qapısından keçir)

Nəfs:

Möhtərəm hakim! Bəs bu yazığın işində olan savabları niyə nəzərə almırsız?
Hakim:

Nə savab? Belə fakt varsa, söylə!

Nəfs:

Bəs axı, mən ona neçə-neçə dul arvad tapıb gətirmişəm və bu zavallı da onların könlünü şad edibdir.

Katib:

Sən zəhmət çəkmə, maşında hamısı var. Orada savab olan bir şey yoxdu.

Nəfs:

Niyə? Niyə bəs olmasın?

Katib:

Niyə də olsun? Çünki, onların ərlərini bu müttəhim özü məhv edib. Arvadlarını da zina yoluna çəkibdir.

Nəfs:

Pah atonnan! Ə, yuxarıda mollalar bunu bizə düz başa sal​mır​lar də!

Firəngiz: (kənara)

Qoca köpəyin belə işləri də varmış!

Hakim: (çəkici vurur)

Hə, keçək Firəngiz xanımın məsələsinə.
İttihamçı:

Demək, bu xanım öz ərizəsində göstərir ki, o, Zalım şahın ka​tibəsi işləmiş, şaha can-başla qulluq etmiş, hətta Zalım şahın tələbi ilə onunla vaxtaşırı intim əlaqədə olmuşdur. O, iş yerində ikinci mərtəbədə pəncərə silərkən yıxılıb öldükdən sonra şah onun yetim qalmış üç yaşlı uşağına müavinət kəsməmişdir.

Zalım şah:

Heç dəxli var? Əhalinin tən yarısı yetimdi. Onların birinə pul versən, sabahı gün qapını min nəfər kəsdirər ki, pul ver.
2-ci məşvərətçi:
Firəngiz xanım, sizin o uşaq kimdəndi? Ərinizdən, yoxsa Zalım şahdan?

Firəngiz:

Ay başınıza dönüm, nə fərqi? Ya zəlzələdən, ya vəlvələdən. Axır bu uşaq yetim qalıb ki. İnsafdımı acından ölsün?

1-ci məşvərətçi:

Fərqi çoxdu. Uşaq kimindi, düz deyin! Uşaq üçün fərqi az olsa da müttəhimin təqsirinin, həm də elə sizin öz günahlarınızın dərəcəsini müəyyən etmək üçün bunun böyük əhəmiyyəti var.

Firəngiz: (bir qədər tutulur)
Hə, deməli,...belədi də... Axı nə danışım ey? Bunun indi nə mənası var?

Katib:

Möhtərəm hakim, icazə verin Ədalət maşınını işə salım. Bu​rada hər şey aydın və açıq-aşkar bilinəcək.
Hakim:

Yaxşı, düyməni bas!

Katib:

Oldu! (Düyməni basır. İşıqlar oynaşır. Səhnə qaralır, şəkil dəyişir.)

         V Şəkil
Sarayda qəbul otağı. Stolun arxasında Firəngiz əyləşib. Sağ tərəfdə Zalım şahın, sol tərəfdə Vəzirin otaqlarının qapısıdır.

Firəngiz:

Gör dünyanın işinə bax ha! İndiyə qədər məndən ötrü ürəyi gedən köpəy oğlu (Zalım şahın otağına işarə ilə) təzə cavan ar​vad alandan bəri heç üzümə də baxmaq istəmir. Ay sənin özün köpəsən ha, allahdan istəmişəm! Qoy bir ay keçsin, arvad köhnəl​sin, gör necə ayağıma düşürsən! Genə sağ olsun Vəzir, yazığa yüz dəfə yalvarandan sonra ayda-ildə bir hörmət eliyirəm, ayağı​mın altında bir ovuc torpaq olur. Pulu-pul, hədiyyəsi də üstəlik. Hərçənd ki, bir az qocadı, day neynəmək olar?

Vəzir: (gəlir)
Xoş gördük, gözəl qız! Son vaxtlar lap gözəlləşmisən ha! Ona görə bizə diqqət vermirsən?

Firəngiz: (nazla)

Əvvəla, biz həmişə gözəlik! İkincisi də, Ağa Vəzir, biz sizə diqqət veririk. Siz bizə diqqət yerirmirsiniz. Nə tez unuduldu gözəl anlar, hə? Yoxsa sən də bunun kimi (başı ilə şahın qapısına işarə edir) təzə arvad tapmısan? Təbrik eliyirəm!

Vəzir:

Ay qız nə arvad? Nə zad? Bu ölkədə səndən gözəlin tapmaq olar? (yaxınlaşıb onun əlini öpür və onun əlinə bir dinar pul qo​yur). Sadəcə mənim işim çox olur. Baş qaşımağa vaxt yoxdu!

Firəngiz: (pulu cibinə qoyub)

İş-zad bəhanədi. Yaxşı kişilər hər şeyə vaxt tapır. Məsələn, üzümüzə gələn cümə nə işin var?
Vəzir: (fikirləşir)
Hə, cümə..., cümə... deyəsən boşluqdu.

Firəngiz:

Gördün? Mənə də yox də! Mən axı bilirəm kimin nə zaman, nə işi olur. Bu xarabada boş-boşuna oturmuruq ki?

Vəzir:

Deyirsən görüşək? Nolar, cümə günü günorta o dəfəki yerə çıx, fayton göndərərəm.

Firəngiz: (naz-qəmzə ilə)
Ay sənin! Bu kişilər belədi də! Bunlardan yaxa qurtarmaq olmur. (gülür) Ancaq layiqli hədiyyən olmasa, qayıdıb gedərəm ha!... Qalarsan yana-yana! (hi...hi...gülür).
Vəzir:
Ay qız! Sən mənim birdən-ikiyə layiqsiz iş gördüyümü gör​müsən məgər? Lap arxayın ol! (keçir öz otağına)
Firəngiz: (zala)

Bu yazıq çox ipə-sapa yatan, yola yaxın, ifallı bir adamdı. Zalım şah kimi xəsis deyil. Elə ona görə də Zalım şah bununla yola gedir də, neçə illərdi. Bundan əvvəl hər üç aydan bir vəzir dəyişirdi.

Zalım şah: (daxil olur)

Ay qız nə var, dəli kimi öz-özünə danışırsan? (əli ilə onun başına sığal çəkir). Xarab olub?
Firəngiz: (ağlamsınmış)

Xarab olar də! Adamın əziz adamı ona diqqət verməyəndə başı da xarab olar, hələ başqa yeri də!

Zalım şah: (gülür)
Yox, sənin başqa yerin xarab olmaz. Problem olsa, elə başın​da olar!
Firəngiz:

Problem elə məhz başqa yerdədi! Heç soruşursan ki, dərdimi​zi deyək?

Zalım şah:

Yenə şüvən salma, de görək nə olub?

Firəngiz: (ağlamsınmış gəlib başını onun sinəsinə qoyur)

O, olub ki,.... o olub ki,... Hamiləyəm!

Zalım şah:

Çox yaxşı, day burda pis olmalı nə var?

Firəngiz:

Bəs bilmirsən ki, uşaq sənnəndi? Mən indi ərimə nə cavab verim, hə? Məni öldürəcək axı!
Zalım şah:

Boş danışma! Niyə öldürür? Birinci uşağındı məgər?

Firəngiz:

Məsələ bundadır ki, kişiynən küsülü kimiyik. Heç iki aydı mənə yaxın gəlmir. Bəs deməz ki, bu hardan çıxdı? (ağlayır)

Zalım şah:

Boş yerə gözünün qorasını sıxma! Al bu bir dinarı, get axşam kişiynən barış! Sən ilanı da yuvadan çıxararsan! Keçən dəfə də belə deyirdin. Nə oldu? Uşağın indi üç yaşı var.

Firəngiz:

Bəs onda deməz ki, niyə tez oldu?

Zalım şah:

Eey...y! Sən lap özünü qoymusan avamlığa! Əvvəla, onda baş hardadı ki, oturub günləri sanaya, ikincisi də bəd ayaqda vaxtına az qalmış özünü vurarsan xəstəliyə, deyərsən ki, yarımçıq olub. (keçir öz otağına)
Firəngiz: (dinarı o üz-bu üzünə çevirib baxaraq istehza ilə)

Bu boyda məmləkətin sahibinin verdiyi pula bax! Simic kö​pəy oğlu iki quruş artıq vermək əvəzinə bir saat mənə biclik dərsi keçir. Özün köpəsən ha! Uşağım sənnən niyə olur, lap halalca öz ərimdəndi! Nə isə, çıxım pəncərəni silim, it oğlu it, indi çıxıb gör​sə ki, pəncərələri toz basıb itin başın alar ağzına. (ayağının altına kətil qoyub çıxır pəncərəni silməyə)

Zalım şah: (kabinetdən çıxıb gəlir)
Ay qız hardasan? Bayaqdan çağırıram, eşitmirsən? (başını qaldırıb pəncərədə Firəngizi görür). Hə? Nə hündürə çıxmısan? (yaxınlaşıb onun baldırına əl vurmaq istərkən)

Firəngiz: (diksinir)
Ay...! (pəncərədən yıxılır)
(İşıqlar oynaşır, səhnə qaranlıqlaşır, şəkil dəyişir).
      VI Şəkil
                           Yenə məhkəmə zalı
Hakim:

Deməli, Firəngizin yıxılmasında da müttəhimin müəyyən təqsiri var.

Zalım şah:

Mən ona neylədim ki, itələmədim ha! Görmədiz o, məni necə aldadıb pul çəkirmiş?
Nəfs:

Arvadda hiyləyə bax ha! Cəhənnəmdə də kişidən pul çəkmək istəyir! Kül başına, ay arvad tayfasına etibar eliyən kişi!

Hakim: (çəkici vurur)

Səs salmayın! İşimiz çoxdu. (məşvərətçilərə) Siz də fikrinizi deyin.

1-ci məşvərətçi:

Bu məsələdə hər iki tərəfin təqsiri var. Hər iki tərəf bir-birini aldatmaq və istifadə etmək məqsədi güdürmüş.

2-ci məşvərətçi:

Məncə Firəngizin günahı daha böyükdü, çünki, o, həm Zalım şahı, həmdə Vəziri aldadıb. Həm də öz ailəsinə xəyanət etmişdir.

İttihamçı:

Günahlarını dəqiqləşdirmək və cəzanın həddini müəyyən etmək üçün ədalət maşınını işə salmaq lazımdı. Orada hər kəsin öz payına düşən cəza veriləcək.

Hakim: (katibə)
Sənədləri ver maşına, görək nə çıxır.

Katib:

Baş üstə, bu saat!

(Sənədləri maşına yükləyib, düyməni basır. İşıqlar oynaşır, ma​şın bir neçə saniyə işlədikdən sonra sənədi çıxarıb hakimə verir)

Buyurun! Baxın! Hazırdı!

Hakim: (sənədə baxaraq)
Deməli, Firəngiz öz əməllərinə görə 70 il cəhənnəm əzabına göndərilir. (dərhal cəhənnəm məmurları onu nizənin ucu ilə itələyə-itələyə aparıb cəhənnəmin qapısından içəri salırlar. Firəngiz qış​qırır.) O ki qaldı müttəhim Zalım şaha, onun ümumi cəzasının üstünə 40 il cəhənnəm əzabı gəlir. İndi qaldı sonuncu məsələ. 77777 nəfər dirinin ərizəsi. (İttihamçıya). Buyurun dinləyirik!

İttihamçı:

Hörmətli hakim, bunlar o ərizə və şikayətlərdi ki, Zalım şahın sağlığında əhali tərəfindən divanxanaya daxil olub. Onlardan bir qismi baxılmayıb, bir qismi də ədalətsiz baxılıb. Ona görə də müt​təhim öləndən sonra onları ədalət maşını özü hesaba alıb və qeydiyyata salıb. Bunlar çox olduğuna görə maşında onlar qrup​laş​dırılmışdır. Demək, tən yarısı, yəni 50 faizi yerlərdə, əya​lət​lər​də rüşvətxorluğun baş alıb getməsinə, 30 faizi məvacibin olduqca aşağı olmasına, hətta quru çörək puluna çatmamasına aiddir. Qa​lan 20 faizi də ayrı-ayrı məsələləri əhatə edir. Bunların da içəri​sində ən çox nəzərə çarpan yerlibazlıq, tərəfkeşlik, qohumbazlıq və sair bu kimi şeylərdən olan narazılıqlardı.

Hakim:

Oldu, vaxt azdı, qoy görək Ağıl, Vicdan bunlara nə deyir.

Ağıl:

Vallah, əvvəl dediyimi yenə deyirəm. Mənim sözümə baxan yox idi. Mənə Zalım şah heç əhəmiyyət də vermirdi. Bu halda mən nə deyim? Şəxsən mən öz cəzamı çəkməyə hazıram.

Vicdan:

Mən onsuz da əzab içindəyəm. Xahiş edirəm məni birinci atın cəhənnəmin ən dərin yerinə. Bu biabırçılıqdan sonra söz demək olar? Necə ki, neçə illərdi susub durmuşam, indi də susacam. Atama lənət əgər yananda səsimi çıxartsam!

Hakim:

Siz cəzanızı onsuz da çəkəcəksiniz. Bir şeyi sizə demək istə​yirəm. Siz ona görə zəif olmusunuz ki, bir-birinizdən ayrılmısınız. Vicdan həmişə ağılnan birlikdə olmalıdı. Əgər siz mehriban və sıx əlaqəli olsaydınız Nəfs sizin aranıza girib sizi zəiflətməzdi və bütün bu günahlar da xeyli az olardı, ya da heç olmazdı. Yadda saxlayın ki, Ağıl və Vicdan birlikdə böyük qüvvədi, ayrılıqda heç nə!

Nəfs:

Bəs mənim günahım nədi? Mən axı nəfs olaraq öz üzərimə düşəni artıqlaması ilə yerinə yetirmişəm. (hi...hi). Buna görə mənə mükafat düşür!

İttihamçı:

Nəfs olaraq sən bu kişinin evini elə yıxmısan ki, heç qiyamətə qədər düzəlməz!

Hakim:

Məşvərətçilərin fikri nədi?

1-ci məşvərətçi:

Hər şey aydındı. Ümumi cəzanı maşında hesablamaq lazımdı.

2-ci məşvərətçi:

Mən də bu fikrə şərikəm. Məncə uzatmağa lüzum yoxdu.

Hakim:

Yaxşı. (katibə). Sal maşını işə, görək nə göstərir.

(Katib maşını işə salır. Sonra hazır sənədi çıxarıb hakimə verir)

Katib:

Buyurun! Bütün dörd məsələ üzrə Zalım şahın təqsirnaməsi və cəzası.

Hakim: (alıb baxır)

Hə, demək belə! Zalım şah bütün günahları nəzərə alınmaqla 77 min il cəhənnəm əzabı çəkməlidi. (cəhənnəm məmurları dərhal Zalım şahı, onun Nəfsini, Ağlını və Vicdanını nizələyib cəhənnəmə atırlar. Qışqırıq səsləri eşidilir. )

Hakim: (ayağa durur, zala müraciətlə)
İnsanlar! Hamıya çatdırın! Kim ki, hələ ölməyib, qoy bilsin! Ağıl daima vicdanın yanında olmalıdır. Vicdanı itirmiş ağıl iblisə xidmət edir! Nəfsdən nə qədər uzaq olsanız insanlığa bir o qədər yaxın olarsınız! (çəkici vurur) İclas bağlandı!

